
	КИХОТ НОЁН

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1972 онд эрхлэн хэвлүүлсэн номоос 
Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

СЕРВАНТЕСИЙН АМЬДРАЛ УРАН БҮТЭЭЛ

	 

	Испанийн алдарт зохиолч Сервантес Мадридаас холгүй оршдог Энаресийн Алькала хэмээх хотноо 1547 оны есдүгээр сарын сүүлчээр ядуу тайж Родригогийн хүү болон төржээ. Ирээдүйн нэрт зохиолч бага залуу насандаа эмх цэгцтэй төгс боловсролыг эзэмшиж чадсангүй. Амьдрал, өөрийнх нь хурц хар ухаан хоёр түүний гол багш болсон байна. Сервантесийг бүр сурагч байх үед зохиолч болох авьяас билэг нь тодорч байжээ. 1569 онд анхныхаа хэдэн шүлгийг хэвлүүлсэн байна. Гэвч тэр онд залуу зохиолчийн аж амьдралд эргэлт гарч урт удаан хугацаагаар уран бүтээлийн ажлаас хөндийрчээ. Байдлыг ажвал Сервантесийнхан аж төрөхийн эрхэнд олон хот орноор бядан явж зүйл зүйлээр гачигдахын зовлонг бишгүй нэг үзсэн бололтой. Чухамхүү үүний улмаас хорин хоёр настай Сервантесийн өмнө ямар аргаар, хэрхэн амьдрах вэ? гэсэн асуудал тулгарчээ. Залуу зохиолч үетнийхээ нэгэн адил харийн газар нутагт байрлаж байсан Испанийн эзэнт улсын цэрэгт алба хаахаар шийдсэн байна. Тэр үед Испанийн эзэнт улс Европт асар уудам нутгийг эзэрхийлэн захирч байжээ.

	Ийнхүү 1570 онд Сервантес Италид байрлаж байсан Испанийн цэргийн хороонд алба хаах болсон байна. 1571 оны аравдугаар сарын 7˗нд Сервантес, Испани. Италийн Холбооны флотын «Маркиз» хэмээх хөлөг дээр сууж Грекийн эрэг дэх Лепантын буланд тургийн далайн цэрэгтэй хийсэн тулалдаанд оролцон цээжээрээ хэд хэд шархдан улмаар зүүн гаргүй болжээ.

	Их зохиолч Итали нутагт таван жил цэргийн алба хаахдаа Сэргэн мандалтын үеийн италийн соёлын баялаг өв уламжлал, тэргүүний дэвшилтэт үзэл санаатай танилцаж Дантегаас Ариосто, Тассо нарыг хүртэлх италийн нэрт яруу найрагч, соёл урлагийн суу билигтний өв тэгш баян бүтээлээс суралцан үзэл бодол, урлах авьяас билгээ баяжуулжээ.

	1575 оны намар Сервантес Итали дахь испани цэргийн ерөнхий хамаандлагчийн магтаал сайшаал хүртэж цэргийн албанаас чөлөөлөгдөн «Нар» хэмээх хөлөгт суугаад эх нутгийг зорив.

	Гэвч эх нутгаа үзэх хувь зохиолчид олдсонгүй. «Нар» хөлгийг Францын эрэг хавьд Марсель хотноо ойртож очих үед Алжирын далайн дээрэмчид довтлон хүчээр давамгайлан олзолжээ. Сервантес нөхдийн хамт умарт Африкт хүргүүлэн эхлээд далайн дээрэмчний толгойлогч Деле Мамын мэдэлд хоригдож байснаа нутгийн захирагч Гассан˗пашийн боолчуудын эгнээнд орсон байна. Нөлөө бүхий дээгүүр зиндааны хүмүүсийн сайшаал бичиг Сервантесээс олдсон учир цувдаг шунахай Гассан паш ахиухан төлөөс авч байж зохиолчийг суллахаар шийджээ. Зохиолч оргох гэж хэдэнтээ оролдсоны дээр үргэлж тэмцэлддэг байсан хэр нь ээлтэй өнгөрөөд байсны чухамхүү учир нь тэр билээ.

	Сервантес харийн нутагт таван жил хоригдохдоо эр зориг, сэтгэл санаагаар шантарч мохсонгүй. Тэрээр хэсэг олзныхныг оргуулах ажлыг зохион байгуулж бослогын төлөвлөгөөг боловсруулахаас гадна Испанитай нууцаар харилцдаг байжээ. Эх эцэг нь Сервантесийн хамт олзлогдсон дүү Родригог нь 1577 онд худалдан авсны дараа өөрийг нь чөлөөлүүлэхийн тулд шургуу хөөцөлдөж эхэлсэн байна. Тэд буянтны байгууллагын тусламжтайгаар гурван зуун дукат (зоос) цуглуулж олзлогдсон хүмүүсийг эргүүлэн худалдаж авах ажлыг эрхэлдэг санваартны байгууллагын төлөөлөгчид гардуулжээ.

	1580 оны есдүгээр сарын 19˗нд Сервантес чөлөөлөгдөн аравдугаар сарын 24˗нд Алжираас гарч хэд хоноод эх нутагтаа хүрэв.

	Гэвч эх нутагтаа эргэж ирээд аж төрөхийн тулд дахин тэмцэж эхэлжээ. Сервантес нэлээд хугацаагаар цэргийн алба хааж Португалийг байлдан дагуулах аян дайнд оролцон дараагаар нь Умарт Африкт цэргийн шуудан хүргэгчээр ажиллаж байснаа 1583 онд Мадрид хотноо суурьшин «Галатея» гэдэг романаа 1585 онд бичиж гаргав. Энэ нь тэр үедээ уран зохиолын ихэд дэлгэрсэн төрөл болох «малчны» өгүүлэл байлаа. Ийм зохиолын баатрууд нь бодит байдлаас хөндий, уяхан сэтгэлтэй, гэнэн хонгор «малчин хархүү», «малчин бүсгүй» хоёр байдаг байв.

	Гэвч зохиолч сүүл тийшээ «Малчны» романд шүүмжлэлтэй ханддаг болжээ. Энэ тухай тэр хэлэхдээ «Малчны роман бол ажилгүй амьтдыг зугаацуулах л гэж санаанаасаа аваад гоёж чимж бичсэн зүйл мөн» гэжээ.

	"Галатея" роман нь хэдийгээр «малчны» сэдэвтэй ч гэсэн хөдөө нутгийн «малчдын» нүүр царайгаар баг хийсэн эгэл тариачдын жинхэнэ дүрийг бүтээснээрээ реалист өнгө аястай болсон байна.

	1584 онд Сервантес хөдөө нутгийн хэр тааруухан чинээтэй язгууртан Саласар˗и˗Паласиосын охин Каталинатай гэр бүл болов. Энэ үеэс эхлэн жүжгийн зохиолч болохын авьяас билэг нь өрнөн «Алжир ёс» гэдэг эх оронч үзэл нэвт шингэсэн жүжиг туурвижээ. 1585 онд Сервантесийнхан Андалусын нийслэл Севильед шилжин суурьшив. Энэ үед урьдын адил тачиг мөчигхөн амь зуусаар байлаа. Англи улсын эсрэг аян дайнд мордохоор зэхэж байсан тэнгисийн цэргийн флотын хэрэглэх зүйлийг бэлтгэн нийлүүлэх төлөөлөгчийн албанд 1587 онд орсноор Сервантес Андалус нутаг даяар хэрэн хэсэж олон янзын авиртай хүн зон, сонин хачин явдалтай танилцах боломжтой болжээ. Ийнхүү испанийн ард түмний амьдрал ахуйтай танилцаж, ажиж мэдсэн зүйлээ хожим нь «Кихот ноён» гэдэг алдарт романдаа үр ашигтайгаар тусгасан байна.

	Сервантес 1590 онд цэргийн арын албанаас гарч Гранад мужид татвар хураагчаар ажиллаж феодалын дарлалд нэрвэгдэн зүдэрч байгаа элгэн халуун зон ардынхаа амьдралтай улам сайн танилцжээ. Гэвч удалгүй энэ албанаасаа гараад зохион бүтээх ажлаа дагнан эрхэлж «Нуманси» гэдэг алдарт эмгэнэлт жүжиг «Ринконете Кортадильо хоёр» «Жөтөөрхүү Эстремадур» гэх мэт хэдэн сайхан туурь бичжээ. Эх оронч үзэл санаа нэвт шингэсэн «Нуманси» нь 1937 онд испанийн ард түмэн фашизмын эсрэг баатарлагаар тэмцэж эхлэх үед театрын тайзнаа дахин амилж нэг хоёрхон жилийн дотор олон дахин тавигдсан байна.

	1605 оны нэгдүгээр сард их зохиолчийн алдарт бүтээл «Ламанчийн нарийн ухаант Кихот ноён» роман Мадрид хотноо хэвлэгдэн гарав. Хэвлэлийн газрын эзэн эл романыг төдийлөн амжилт олж чадахгүй биз гэж бодоод хуучирч элэгдсэн үсгээр, аанайхан цаасан дээр үг үсгийн алдаа ихтэй хэвлээд нэртэй цуутай зохиолчдын бүтээлийг уншиж эрхэшсэн нийслэлийнхнийг бодвол алс бөглүү далайн чанад дахь эзэмшил нутгийнхан илүү ойшоох байлгүй гэж бодсон тул ихэнх хувийг усан онгоцонд ачуулан холын нутаг руу явуулсан гэдэг.

	Гэтэл «Ламанчийн Кихот ноён» худалдааны лангуун дээр тавигдсан даруй алга болж уншигчдын талархлыг хүлээснээр барахгүй 1605 ондоо таван удаа, дараачийн таван жилийн дотор дөрвөн удаа дахин хэвлэгдсэн байна.

	Ийнхүү уншигчдын талархлыг хүлээсэн зохиолчийн урам сэргэж улмаар 1614 онд уул номын дэд ботийг бичих ажилдаа оржээ. «Кихот ноён» анх хэвлэгдэн гарснаас хойш гурван зуун жаран зургаан жил өнгөрөхөд сайх роман испаниар барахгүй дэлхийн олон орны үй түмэн уншигчийн дуртай ном нь болж улмаар дэлхий дахины дэвшилтэт соёлын санд испанийн ард түмний оруулсан нэг том хувь нэмэр гэгдэх болжээ.

	Оросын сод билигт соён гийгүүлэгч В. Г. Белинский энэ зохиолыг өндрөөр үнэлэн: «Манай цоо шинэ урлагийн шинэ эрин үе «Кихот ноёноор» эхэлсэн юм. Энэ нь романы туйлын сайхны чиглэлд шийдвэртэй цохилт өгч түүнийг бодит үнэн рүү хандуулжээ. Үүнийг Сервантес шог маягаар төдийгүй уран сайхны гайхамшигтай сайхан аргаар хийжээ» гэж бичсэн байна.

	Их зохиолч Сервантес «Кихот ноёны» тэргүүн ботийг хэвлэгдсэний дараа Мадрид хотноо шилжин суугаад 1613 онд "Сургаалтай туурь" гэдэг реалист шилдэг өгүүллэгүүд, 1614 онд "Парнаст аялсан нь" гэдэг шог найраглал, 1615 онд «Кихот ноёны» дэд ботийг тус тус хэвлүүлжээ.

	Сервантес зүрхний ужиг өвчинд нэрвэгдэхийн зэрэгцээ насан турш элдэвт гачигдан явсаар 1616 оны дөрөвдүгээр сарын 23˗нд нас баржээ.

	Эдүгээ бидний орос товч орчуулгаас дам орчуулан нийтэлж буй эл алдарт роман манай уншигчдын талархлыг хүлээх нь дамжиггүй гэж найдахын зэрэгцээ орчуулагч редактор хоёрын алдаж осолдсон зүйл байвал тэр бүхнийг тодруулан санал шүүмжээ ирүүлэхийг хүснэ.

	ЗАРД ГАРСАН КИХОТ ТАЙЖ АСНЫ АВИР ЗАН, АЖ БАЙДЛЫГ ӨГҮҮЛСЭН ТЭРГҮҮН БҮЛЭГ

	 

	Нэрийг нь дурсахдаа би дурамжхан байдаг Ламанч нутгийн нэгэн тосгонд овгийн нь нэр бүхий морин жад, эртний баатрын бамбай, ясан талхи болсон морь, тайга нохойноос өөр эд агуурсгүй нэгэн тайж аж төрөн авай. Тэрээр бямба гарагт өөхтэй шарсан өндөг, шанцай, хонины махнаас үхрийн мах дийлэнх орсон холимог хуурга, бусад гарагийн оройн хоолонд голдуу шанцай, баасан гараг т сэвэг зарам, ням гарагт тагтааны махан хоол нэмэлт болгон зооглодог тул энэ бүгдэд бүх орлогынхоо ихэнхийг зарцуулдаг байлаа. Үлэх мөнгөө гоёлд өмсөх хурган цэмбэн хүрэм, хилэн өмд, хилэн шаахай, жирийн цагт төсөр үнэтэй боловч дөмөг цэмбэн хантаазаар гангалахын тулд үрдэг байв. Энэ тайж дөч гаруй насны эмэгтэй нярав, хориод настай зээ бүсгүй, бас морь эмээллэж, цэцэрлэг арчилж чаддаг бөгөөд гэр орон, газар тариалангийн ажил эрхэлдэг зарцтай байлаа. Мань тайж өөрөө нас сүүдэр тавь шахаж яваа, бие чийрэг, нүүрэндээ махгүй, хорчгор, эрт босох дуртай, анд хорхойтой хүн байсан юм. Үүний нэрийг зарим зохиолч Кехад, зарим нь Кесад хэмээн бичдэгийг үзвэл харилцан тохирохгүй байна. Харин Кехан гэдэг нэртэй байсан болов уу хэмээлтэй баримт бишгүй бий. Үнэндээ ямар нэртэй байсан нь энэ зохиолд онцын нөлөөгүй бөгөөд үйл явдал нь үнэн байх нь эрхэм буюу.

	Мань тайж бараг жил тойрон зүгээр суудаг учраас тийн дэмий суухдаа морьтны тухай ном зохиолыг ихэд амтархан ид хөөр болгон уншсаар байгаад ан гөрөө хийх байтугай аж амьдралаа мартахад хүрэв. Дэндүү их дон шүглэснээс болж тийм зохиол цуглуулах хэнээ тусаад тариалангийнхаа талбайнаас нэлээд хэдэн аравтын газар худалдаж, баахан ном зохиолтой болж авсан юм. Нэрд гарсан Сильвийн Фелисяны1 зохиолд хамгийн дуртай байсан ба энэ зохиол нь, ялангуяа, хүүхэнд захидал бичих, хүнтэй марган цэцэрхэхэд тохирмоор: «Ухаан төгс учирлан өгүүлснийг минь ухаан мөхөс угтаж авсан ухаан болхи байдал чинь ухааныг минь гутаасны харгаагаар ухаан сийлэн байж уран тансаг тандаа улиг зарга айлтган биширнэм» хэмээсэн үг, чамин утга, ёгт зүйл элбэг мэт санагддаг байсан ажээ. Бас: «...ивээл ихт хан хурмаст шид төгөлдөр од мичдээрээ үзэсгэлэн гоо таны дээрээс тольдон харж, дээдэс танд заяасан тэргүүн сайн чанар бүхнийг хайрласаар байна» хэмээснийг нэн сонирхох жишээтэй аж.

	Иймэрхүү хачин хэллэгийн учир утгыг ухах гэж хөөрхий тэр тайж нойр хоолгүй мунгинах болсон бөгөөд ер мэргэдийн манлай Аристотель2 гуай чухам үүний тул дахин амиллаа гэхэд учрыг нь олж ядан лав будилах биз ээ. Бас Бельянис3 ноёныг эмчилж байсан оточ нар яаж ч аргалаад түүний нүүр царай, бие махбодыг шарх сорвигүй эдгээж чадаагүй мэт санагдах тул тэр ноёны амссан зовлонг бодож сэтгэлээ шаналгадаг байсан юм. Тэглээ ч гэсэн, дуусгаваргүй тэр урт зохиолыг дараа залгаж бичих амлалтаар төгсгөсөн зохиолчийг сайшаахаар барахгүй оронд нь бичээд дуусгачих бодол хэдэнтээ төрлөө. Бас бус санаа бодолд цаг мөч тутам самгардаж байгаагүй сэн бол тэр зохиолын үргэлжлэлийг биччихэж лавтай чадах байсанд эргэлзэх хэрэг юун. Английн Пальмерин4, Галлийи Амадис5 хоёрын аль нь сүрхий морьтон байж вэ хэмээн Сигүэнст6 эрдмийн зэрэг хамгаалсан нутгийн нэг ламтай маргадаг байлаа. Гэтэл мөн тосгоны үсчин Николас7 гэдэг тэр хоёрын аль нь ч Фебийн8 чигчий хурууны чилээ гаргаж чадахгүй бөгөөд Амадисын дүү (ахаасаа эрэлхэг зоригтой, чадал тэсвэр ихтэй) хэнээс ч давуу Галаор ноёноос өөр түүнтэй эгнэх морьтон байгаагүй гэж нотолдог байв.

	Нэг үгээр хэлэхэд, мань тайж дөрвөн цагийн эргэлтэд зохиол унших хэнээ туссан байлаа. Ном зохиол их уншиж, нойр хоол алдсанаас тархи нь ядарч, сүүл сүүлдээ ухаан санаа нь орон гаран болсон байв. Уншсан зохиолд нь гардаг сэтгэл хөдлөм явдал, өс хонзон, тулалдаан, шархдаан, өрсөлдөөн, дурлал, илчлэл, сэтгэлийн зовлон гэх мэтчилэн есөн шидийн дэмий балай бодолд автах боллоо. Даамай итгэж бодсон учраас тэрхүү шал дэмий бодлоо энэ дэлхийд зүйрлэх юмгүй бодит үнэнд тооцож байсан юм. Сийд9 тун сүрхий морьтон боловч хоёр их мундаг догшин морьтныг ганцхан цавчаад ташраар нь хяргаад хаячхаж байсан Гал Илдэтээс10 хавьгүй дутуу байсан гэдэг байлаа. Антегийн11 амийг гартал базсан Геркулесийн аргыг12 хэрэглэж Ронсевалын хавцалд гайхамшигт Роландыг13 цааш харуулсан Карпиогийн Бернардыг14 биширдэг байсан юм. Хэрцгий балмад отгоос гаралтай атлаа нэн эелдэг нэлээд зөөлөн авиртайгаараа нэрд гарсан Моргантыг15 асар их магтдаг байв!

	Дон шүглэж гүйцээд, аялан дайтаж явсан морьтон эрчүүд цөмөөрөө хамаг орныг хэсэж, хэрэг зоригоо биелүүлдэг байсныг ном зохиолоос олж уншсан ёсоороо адал явдал лугаа тохиолдохын тулд биеэ зэвсэглэж, хүлэг морь унан, хэрмэл морьтон16 болж, гэнэтийн ба ердийн аюултай тэмцэж, элдэв төрлийн худал хуурмагийг устган дарж, алдар гавьяагаа мөнхөд мандуулбаас эх гүрэнд ч ач тустай, өөрийн нэр төрд ч чухаг сайн зүйл болно гэсэн (ямар ч тэнэг хүний санаанд оромгүй) хачин бодол толгойд нь орлоо. Хөөрхий дөө, гавьяат үйлээ урагштай дуусваас хамгийн наад зах нь Трапезүндын17 хааны титэмд хүргэнэ гэж сэтгэлээ зогоон бодож, улмаар, өгүүлж үл барах хэмжээгээр сэтгэлийг нь баясгах болсон баярт хүслэндээ даамай автаж, тэр зорилгоо биелүүлэхээр шийдлээ. Юуны өмнө байшингийн буланд хэвтсээр зэвд идүүлсэн (эцэг өвгийнхөө) хуучин зэр зэмсгийг цэвэрлэж гарлаа. Гялалзтал нь зүлгэж, аялуулж дуусаад, хамгийн чухал зүйл болох хаалттай дуулга малгай байхгүй, харин жирийн нэгэн төмөр малгайтай байгаагаа мэдэв. Чингэвч аргатай хүн болохоороо ухаан сийлж: Дутуу зүйлийг нь хатуу цаасаар хийж, нөгөө малгайдаа залгаж хадсан нь хаалттай дуулга малгайрхуу боллоо. Бөх эсэхийг нь шалгаж үзэхийн тулд хоёронтоо сэлэмдэхэд долоо хоног ноцолдож байж хийсэн малгай нь зад үсэрснийг нуугаад яах вэ. Малгайны нь хаалт хэдэн хэсэг болон бут үсрэхэд сэтгэл нь яаж олигтой байсан байгаа аж дээ. Энэ мэтийн ослоос сэрэмжлэх зорилгоор хатуу цаасыг гөлмөн төмрөөр доторлож, дахин хийж, шалгаж үзээд бөх болсонд нь баясан, хэрэгцээнд яв цав тохирно гэж үзсэн ба тун нарийн хийцтэй, хаалт бүхий жинхэнэ дуулга малгай болсонд тооцов.

	Дараа нь ясан хэдрэг гэхээс өөр нэр таармааргүй ганц морио харваас Македоны Александрын зээрд18, Сийдийн хар хүрэн19 хоёрын алийг ч дагуулахааргүй шиг санагдсан ажээ. Мундаг морьтон эрийн ийм сайхан морь ямар нэгэн гойд нэртэй байлгүй болохгүй хэмээн аман дотроо улиглан, нэр олж ядан, хэд хоногийн турш бодлоо. Эзний нь байдал өөрчлөгдөж байгаа болохоор морь нь бас түүнийхээ зэрэгт тохирох шинэ сайхан содон нэртэй болж хувирах ёстой гэдэг бодлыг чанд баримталсан учраас өөрийнхөө байдалд өөрөөр хэлбэл хэрмэл морьтны морь гэдэг нь аяндаа мэдэгдэж баймаар нэр олж өгөхийн мөрөөсөл болж байв. Ингээд, удаан хугацаагаар ухаан оюунаа шавхан, элдэвчлэн бодож, янз бүрийн нэр түүж, голон шилэн, солин холин, ахин дахин боловсруулж бүр сүүлд нь урьд жирийн нэг ясан хэдрэг байгаад одоо хүлэг морьдын охь манлай болсон утгыг хадгалсан билигт сайн нэр өгөхөөр тогтоод Ажнай гэж нэрлэсэн нь өөр хүн харахад хорвоогийн хамгийн адгийн Ясан хэдрэг хэмээн нэрлэснээс дээрдсэнгүй.

	Мориндоо ёстой аятайхан нэр өглөө гэж бодоод, өөртөө нэр өгөхөөр шийдэж, бас л долоо хоног моншуурч байж Кихот ноён гэж нэрлэснээс үзэхэд мань тайжийн үнэн явдлыг бичиж байсан зохиолч нарын заримын нь хэлдгээр Кесад огт биш, Кехад байсан нь зайлшгүй үнэн гэдэг дүгнэлт хийснээ давтан дурдъя. Тэрчлэн Амадис өөрийгөө зүгээр л Амадис гэж нэрлэлгүйгээр эх гүрэн, хаан төрөө алдаршуулан нэрийнхээ өмнө нэмээд Галлийн Амадис гэснийг санаад, жинхэнэ морьтны ёсоор төрсөн нутгийнхаа нэрийг нэрийнхээ өмнө нэмж, өөрийгөө Ламанчийн Кихот ноён хэмээн нэрлээд, аль нутгийн ямар омгийн морьтон гэдгийгээ бусдад ойлгуулснаараа эх гүрэндээ нэр төртэй үйл бүтээх юм гэж үзлээ.

	Зэр зэмсгээ цэвэрлэж, жирийн малгайгаар жинхэнэ дуулга малгай хийж, мориндоо нэр өгч, өөрийнхөө нэрийг шинэчилчхээд, хэрмэл морьтон амраггүй байваас навч нахиа, алим жимсгүй мод буюу үхдэл хүүрээс өөрцгүй бодогдох тул хайр сэтгэлийг булаасан хатан олж авах санаа төрлөө.

	Чингээд: «Хэрэв хэрмэл морьтон лугаа олонтоо тохиолддог аль нэгэн аварга морьтон азаар юм уу эзээр надтай дайралдаж гэм би түүнийг уулзангуутаа л алаад хаячихна, эсвэл тас цавччихна, үгүй бол ялчхаад өршөөл гуйлгана. Хатантай байваас тийм үед морьтон миний өгсөн зарлиг ёсоор орд харшид маань бараалхаж, гоо хатны минь өлмийд сөгдөн, аймсарлан мэхэлзэж: «Хатан эзэн минь ээ, би Малиндрани арлыг эзэгнэн суудаг морьтон Каракуль Ямбр гэгч билээ. Сэвшгүй юманд сэвж сээр хүзүүнийхээ махыг барж Ламанчийн Кихот ноёнтой халз тулаад ялагдлаа. Чингээд ноёны зарлигаар танд бараалхаж байгаа маань энэ ээ. Хатан та энэрэн хайрлаж өчүүхэн намайг өршөөх сөн бол уу!» гэж байваас тун аятай сан даа» гэж ганцаараа ярьдаг байсан юм.

	Зайлуул даа, энэ үгийг хэлэхдээ, ялангуяа, ямар хүүхнийг хатан болгож авах гэж байгаагаа хэлэхдээ, мань гэнэхэн сэтгэлт морьтон мөн ч их баяр хөөр болдог сон! Кихот ноён нэг үе сэтгэл өгсөн боловч өөрийг нь огт тоомсорлоогүй хөдөөгийн нэгэн хөөрхөн бүсгүй зэргэлдээ тосгонд нь байсныг энд дурдах ёстой. Нэр нь Лоренсийн Альдонс гэдэг бөгөөд мань эрийн хоосон хэнээний хэргэм зэрэгт таарч тохирмоор санагдсан ажээ.

	Тэр бүсгүйд өөрийн нь нэрээс хол зөрөөгүй атлаа ямар нэгэн гүнж буюу зэгсэн нэрд гарсан хатны нэртэй ойролцоо нэр хайж, дээрх зохиомол нэрсийн нэгэн адил: Хэлэхэд эвтэй, далд утгатай чихэнд чимэгтэйгээс гадна тэр нь Тобос20 нутгийн бүсгүй учраас Тобосын Дульсинья гэж нэрлэхээр тогтсон бүлгээ.

	 


НАРИЙН УХААНТ КИХОТ НОЁН АНХ УДАА ЭДЛЭНГЭЭСЭЭ МОРДСОНЫГ ӨГҮҮЛСЭН ДЭД БҮЛЭГ

	 

	Хэрэв алгуурлаваас өчнөөн төчнөөн хууль бус явдлыг устгах, өдий төдий муруй хазгайг залруулах, шударга бусыг арилгах, шунал хорслыг дарах, заяа золоо булаалгасан түмэн олныг энэрэх нь хойшилж хүмүүн төрөлхтөнд хохирол учруулж болох тул мань тайж бүх юмаа бэлдэж дуусаад бодол санаагаа даруйхан биелүүлэхээр шийдлээ! Маш халуун өдрийг зөгнөсөн зуны нэгэн өглөө үүр дөнгөж хаяармагц хэнд ч хэлж мэдэгдэлгүйгээр хамаг зэр зэмсгээ зүүж, төдий л олигтой олж чадаагүй дуулга малгайгаа толгойдоо арай чарай тогтоож бамбайгаа авч, жадаа барин, Ажнайгаа унаж, гайхамшигт бодлоо биелүүлэхэд нь амьтан хүн саад болоогүйд ёроолгүй баярлан бахархсаар малын хашааны хаалгаар гарч, хээр талын зүг хөдлөв. Төдхөн хашааны хаалгаар гарсан дор, бараг л явахаа байчихмаар болтол сэтгэлийг нь шаналгасан аймшигт бодол төрснийг өгүүлбээс: Морьтон болох ёсонд юуны урьд морьтон цол хүртээгүй байваас ямар нэгэн морьтон лугаа тулалдаж болдоггүй учиртай ажээ. Энэ бодол шийдвэрийг нь мохоосон боловч ухаан жолоогүй тэмүүлсэн хүслэн нь юу юунаас давсан учраас зарим морьтон эрчүүд аль дайралдсан хүнээс морьтон цол хүртчихэж болдог тухай ном зохиолд гардаг мэтээр бодоход хүрч, улмаар чингэхээр шийдээд, мориныхоо хандсан зүг явсан бөгөөд үнэндээ чингэж явж л адал явдалтай тохиолдох бодолтой байсан юм сан ажээ.

	Шинээр тодорсон мань морьтон тийн явах зууртаа:

	— Миний бүтээх сайн үйлийн үнэн намтар нэг цагт хорвоо ертөнцөд түгж, түүнийг бичих эрдэмт хүн миний ийм эрт мордсоныг мэдээд: «Алдар цуут Кихот ноён зөөлөн сайхан ор дэрээ талаар орхиж, нэрт хүлэг Ажнайгаа унасаар эртний түүхт Монтьелын тал дундуур алсын замд гарч явахад алтан нарны саа утас мэт сацраг гэрэл газар дэлхийг гийгүүлэн, алаг цоохор бялзуухай шувууд ятга хөгжмийн хөг адил яруу шингэн эгшгээрээ ягаан туяат өглөөг мялааж байсан юм» гэдэг үгээр зохиолоо эхлэх нь гарцаагүй хэмээн ганцаараа ярилаа.

	Үнэндээ Кихот ноён энэ тал дундуур явж байгаа нь үнэн л дээ.

	— Хойд үеийнхэнд сургамж болгож үлдээхийн тулд миний байгуулах алдар гавьяаг гантиг чулуун дээр зэс гуулиар товойлгон сийлж, торго хоргой дээр хээ хуар болгон дүрслэх тэр цагт юутай сайхан, тэр эрин юутай гайхам байх бол. Над тохиолдох ер бусын адал явдлыг бичих заяа тавилант арга билигт тэр мэргэн хүнээс нэг зүйлийг бишрэн гуйя: Надтай хамтаар түмэн замыг туулж, үүрдийн минь хань болж яваа сайн хүлэг Ажнайг минь л битгий мартаарай! гэж залган ярьж явсан юм.

	Дараа нь хүүхэнд сэтгэлтэй болчихсон хүний байдлаар, 

	— Аяа, сэтгэлийг минь булааж, зүрхийг минь эзэгнэсэн Дульсинея21 гүнж минь ээ! Та ууртаа намайг «нүдэнд бүү харагд» гэж элдвээр хэлэн хөөж туусанд би асар их гомдох юм. Хатагтай минь, танд хайртай болж, тогтож ядан долгилж байгаа сэтгэлийг минь өрөвдөн үзмүү гэж мэхийн гуйя! хэмээн ярьж гарлаа.

	Энэ дэмий яриандаа өөрийнхөө уншсан янаг амрагийн зохиолын хэллэгийг аль болохоор дуурайж, түүнээсээ оруулахыг хичээсний улмаас маш яаралгүй гэлдэрч явсан бөгөөд наран дээр хөөрч айхтар цонож байсан тул Кихот ноёны бодолд дүйрсэн толгойг хайр найргүй төөнөж байв.

	Үнэнийг хэлэхэд, өдрийн турш явахад бусдад яриуштай юм огт тохиолдоогүй болохоор урам нь хугарч байсан бөгөөд эр бяраа үзчихмээр ямар нэгэн амьтай голтой юмтай бушуухан дайралдаасай гэж горьдож явлаа. Зарим зохиолчид Чулуутын хавцалд болсон явдлыг нь түүний анх удаагийн адал явдал гэдэг юм. Зарим нь салхин тээрэмтэй холбогдсон явдлыг нь гэдэг юм, би ч бас Ламанч нутгийн ном судраар нотлогдож болох дор дурдсан зүйлийг Кихот ноёнд анх тохиолдсон адал явдал гэж үздэг юм. Ноён маань өдөржин яваад орой болоход бие ядарч, унаа сульдаад гол нь харлаж байв. Чингээд ямар нэгэн шилтгээн (өөрөөр хэлбэл малчны овоохой) олж гол орж, яс амрахын мөрөөсөл болоод ийш тийшээ хартал замын хажууханд нэгэн дэн буудал байхыг үзэв. Мориныхоо амыг залж түүн тийш сажлуулсаар үдшийн бүрэнхий болж байхад хүрэлцэн очлоо.

	Дэнгийн хаалганы цаанаас хоёр аальгүй хүүхэн гэнэт гарч ирэв, тэд мал туугчдын хамт Севиль очихоор яваа бөгөөд энд хонохоор ирсэн юм сан ажээ. Манай тайж өөртөө тохиолдож байгаа юм бүгдийг ном зохиолд уншсантайгаа адилтгах хэнээтэй учраас тэрхүү дэнг гоёмсог сайхан хөндий довжоотой, гялтганасан мөнгөн ганжиртай, дөрвөн цамхагтай, нэг үгээр хэлэхэд, дутуу юмгүй, жинхэнэ шилтгээн дайралдаж байгаа мэтээр дүрслэн бодлоо. Тэр шилтгээнд (дэнд) хэдэн алхмын зайтай ойртож очоод: Одоохон нэгэн одой хүн хэрмийн оройн шагайвраар бултайн морьтон эр ирсний дохио болгон бүрээ татна байх гэж мориныхоо амыг татаж хүлээн зогсов. Гэтэл одой хүн бултайх байтугай Ажнай нь хөл дээрээ зогсож чадахаа байлаа, тэгэхээр нь Кихот ноён арай ойртсон ба нөгөө хоёр хүүхнийг шилтгээний дэргэд байгаа үзэсгэлэн гоо хатагтай нар мэтээр дүрслэн бодов. Яг энэ үед нэгэн гахайчин тарианы талбайгаас хөөж гаргасан хэсэг гахайгаа (уучлаарай, гахайг гахай гэхээс өөр юу гэж нэрлэх вэ) цуглуулахын тулд цоороо дуугаргачихдаг нь юу ч билээ дээ, үүнийг өөрийг нь ирсний дохио болгож одой хүн бүрээ татсан мэтээр (өөрийг нь хүслэн биелсэн мэтээр) дүрслэн бодоод, уушгиа тэнийтэл баярласаар хоёр хүүхэн тийш дөхлөө, гэтэл тэр хоёр нь жад, бамбай зэрэг нэлээд балар үеийн зэвсэг зүүж морь унасан хүн айсуй явааг хараад, айж сандран зугтан гүйлээ. Кихот ноён, тэднийг айлгаснаа таамаглаад, малгайныхаа хаалтыг сөхөж, тоосонд дарагдсан хорчгор нүүрээ ил гарган, туйлын сайхан зан гаргаж намуухнаар, 

	— Хатад минь надаас битгий зугт, айхын хэрэг алга, морьтон бид жирийн улсыг, ялангуяа та хоёр шиг, харсаар байтал, тохилог сайхан хатдыг гомдоох ёсгүй билээ гэж хэлэв.

	Хоёр хүүхэн тэр танихгүй хүнийг ширтэн муухай хийцтэй хаалтаа буулгаж дахин далдалсан царайг нь харахыг оролдсон боловч өөрсдийг нь тохитой сайхан хатад хэмээн дэндүү өргөмжилж байгааг нь сонсоод Кихот ноёны сэтгэлийг зовтол инээд алдлаа.

	— Сайхан царайд саар зан зохимж муутай байдаг, уйлахыг бүү асуу инээхийг асуу гэсэн үг байдаг. Ер нь би та бүхнийг доромжлох буюу бодол санаанд чинь булингар оруулахын тулд бус, харин өөрөө та бүхний төлөө сэтгэлтэй байгаагаа толилуулж байгаа юм хэмээв.

	Мань морьтны үг хэл өвөрмөц бөгөөд тэр хоёрт гаж санагдахаас гадна байгаа байдал нь хачин байсан учраас тэд элгээ хөштөл инээлдлээ. Кихот ноён улам зэвүүцсэн бөгөөд яг энэ үед дэнгийн газрын тарган биетэй сайхан зантай даамал хүрч ирээгүй аваас юу ч болж мэдэх байлаа, нүсэр хүнд жад, ширээр хийсэн хөнгөхөн хуяг бамбай, боольхой хийцтэй оосор бүч зэрэг долоон жорын юм зүүсэн хөгийн амьтан зогсож байхыг хараад тэр тарган хүн дэргэдэх хоёр хүүхний адилаар инээд алдчих шахав, гэвч ийм их зэвсэгтэй, тав танихгүй хүнээс эрхбиш эмээн, аятай угтахыг хичээн, түүнд хандаж:

	— Ноёнтон минь та хонох газар хайж байгаа ахул манай энд орноос бусад нь цөм бий, үнэнийг хэлэхэд, ор л байхгүй гэж хүндэтгэн өгүүлэв.

	Дэнг шилтгээн гэж, дэнгийн даамлыг шилтгээний нярав гэж бодсон учраас мань морьтон тэр нярвынхаа хүндлэнгүй аялгуунд үнхэлцгээ дэлбэртэл баярлаад:

	— Ноён минь, ердөө зүгээр, эр хүний жаргал эзгүй хээр гэгчээр, миний өмссөн хувцас, зүүсэн зэвсэг газар голохгүй хэмээн Кихот ноёны хэлэхэд дэнгийн даамал тосон авч:

	— Та чинь хээрээр гэр хийж, хэцээр дэр хийсэн хүн байх нь ээ. Чингэвээс энд хоноход давгүй. Энэ муу байшинд та нэг шөнийг байтугай хэчнээн шөнийг ч зугаатай өнгөрөөж болно гэдгийг тавд айлтгая гэлээ.

	Ингэж хэлээд даамал дөрөөнөөс нь барихад өдөр турш мориноосоо буугаагүй учраас Кихот ноёны бүх бие нь хөшчихөөд бараг хөдөлж чадахаа больчихсон байв.

	Дараа нь, унаж яваа морио эгэл морь биш гэх бөгөөд учир иймд түүнд өвс хоол өгөх гэж илүү ажил болсны хэрэггүй хэмээн даамалд хэллээ. Даамал тэр морийг ихэд шинжсэн боловч Кихот ноёны дурдаж байгаа тийм гойд шинж огт харагдаагүй тул морины хашаанд оруулаад, зочинд юу хэрэгтэйг асуухаар буцаж ирлээ. Хоёр хүүхэн, зочинтой эвлэж амжсан бөгөөд мөрөвч, цээживч зэрэг зэр зэмсгийг нь тайлж өгсөн байтлаа ногоон бүч хадсан болхи хийцтэй дуулга малгайны нь сагалдаргыг тайлж, толгойноос нь салгаж өгөөгүй байсан ажээ; тэр хоёр бүчний нь уяаг тайлж буюу тас огтолж дийлээгүй бөгөөд тийн тас огтлохыг Кихот ноён өөрөө зөвшөөрөөгүй учраас шөнө туж малгайтайгаа (харсан хүний элэг хөшчихмөөр) хачин инээдэмтэй юм сууж хонов; зэр зэмсгийг нь тайлж өгч байх үед тэр хоёр хүүхнийг шилтгээн эзэгнэсэн шилдэг сайхан хатад байгаа мэтээр бодоод, асар тааламжтай байдлаар ийм шүлэг уншлаа:

	 

	Ялгуусан баатар эрийн ирэхэд ч 

	Ямбалуулж байгаагүй хатад байтлаа

	Нутаг гүрнээсээ холдож аялсан 

	Ноён Кихотыг хүндэлж байна.

	Хүчирхэг Кихотыг хундагач нар үйлчиллээ, 

	Хүлэг морийг нь гүнж нар арчиллаа

	 

	гээд Ажнайг арчилсныг чинь хэлж байгаа юм, миний морь Ажнай, би өөрөө Ламанчийн Кихот ноён гэдэг нэртэй юм, зүй нь би бүтээх гэж байгаа гавьяагаа сонсгож, та бүхэнд ач тус болсныхоо дараа нэрээ сонсгох ёстой байсан боловч Ланцелотын22 тухай эртний шүлгээс өнөөдрийн байгаа байдалдаа тохируулж унших хорхой хүрснээс болоод хэн гэгч хүн яваагаа урьдаар сонсгочихлоо. Ер нь, та бүхний тусын тулд зүтгэх цаг над ирнэ, тэр цагт би та бүхнийхээ төлөө эрэлхэг гараа сунгах болно хэмээн нэмэн хэлэв.

	— Иймэрхүү уран гоёмсог ярианд дасаагүй учраас хоёр хүүхэн дуугүй байлаа, зөвхөн зочноо хоол зооглох эсэхийг нь лавлав.

	— Идмээр л байна, хоол иднэ гэдэг чинь тун таатай санагдаж байна хэмээн Кихот ноён өгүүлэв.

	Муу хүний үхэл бямба гарагт гэгчээр, энэ өдөр яг баасан гараг байсан тул дэнд зарим нутагт сагам гэж нэрлэдэг жаалхан сагамгай загаснаас өөр юу ч байсангүй. Өөр загасгүй учраас сагамгай зооглох уу хэмээн даамал асуулаа.

	— Тэр сагамгай гэдгээсээ нэмүүхэн л өгөөрэй, тэгвэл энэ сагамгай чинь хэд нь л нэг сагамтай тэнцэх юм байна, ер нь нэгтийн найман зоос наймтын нэг зоос хоёр ямар ялгаа байх вэ! Харин тугалын мах үхрийн махнаас зөөлөн, ишигний мах ямааны махнаас зөөлөн байдаг шиг сагамгайн мах сагамын махнаас зөөлөн л байдаг байх. Юу ч л гэсэн бушуу аваад ирж үз, хоол нэхээд байгаа ходоод руугаа хоол хийхгүй аваас хүчир ажилд зүтгэж хүнд зэмсэг үүрнэ гэдэг чинь горьгүй байна гэв.

	Хашааны хаалганы дэргэд цэвэр агаарт ширээ тавьж өгөөд, дараагаар нь даамал, дутуу дэвтээж, муухан чанасан сагамгай загасан хоол зүсэм талхтай авчирч өгсөн бөгөөд тэрхүү хөгцөд идүүлсэн хар талх нь Кихот ноёны зэвд идүүлсэн зэр зэмсэгтэй төстэй байлаа.

	Малгайгаа толгойноосоо салгахгүй гээд зөвхөн нүүрний нь хаалтыг сөхсөн учраас амандаа юу ч хийж огт чадахгүй байгааг нь харсан хүн инээдээ барьж яахан чадах ажээ! Аманд нь хийж өгөхгүй ахул юу ч идэж үл чадах тул нөгөө хоёр хүүхний нэг нь энэ ажлыг гүйцэтгэв. Чингэтэл юм уулгах нөхцөл огт байгаагүй юм. Хэрэв дэнгийн даамал нарийхан мод нүхэлж, нэг үзүүрийг нь дарсанд шургуулаад нөгөө үзүүрийг нь аманд нь шургуулаагүй аваас ангаж үхэх байсан юм. Морьтон маань бүчээ огтлуулахгүйн тулд чингэж үйлээ эдэлж билээ.

	Яг энэ үеэр малын оточ дэнд хүрч ирлээ. Орж ирмэгцээ шүглээ үлээхэд нь Кихот ноён нэгэн үзэсгэлэнт шилтгээнд оршиж байгаагаас гадна өөрийг нь ирсэнд зориулан хөгжим дуугаргаж байгаа ба сагамгай загас сагам болж, хар талх цагаан болж, аальгүй хүүхнүүд аятайхан хатад болж, дэнгийн даамал шилтгээний эзэн болсон мэт бөгөөд алс газар аян дайн хийхээр анх мордсон явдал нь сэтгэлчлэн бүтэж байгаа шиг санагдав. Морьтны ямар нэгэн бүлэгт багтсан хүн морьтон цол хүртэлгүйгээр адал явдал хайх ёсгүй гэж өөрөө боддог тул түүнд л сэтгэл нь баахан гонсойдог байсан бүлгээ.

	 


КИХОТ НОЁН ЯАЖ ХӨГӨӨ ТАРЬЖ БАЙЖ МОРЬТОН ЦОЛ ХҮРТСЭНИЙГ ӨГҮҮЛСЭН ГУТГААР БҮЛЭГ

	 

	Ийм бодолд угнагдсан Кихот ноён дэнгийн газрын өгсөн бяцхан хоолыг бушуухан идэж дуусаад, даамлыг дуудаж, агтын хашаанд ороод, босоо сөхрөн сууж:

	— Ялгуусан баатар минь, миний хүслийг биелүүлж өгөх сайхан сэтгэл танд төрөхөөс нааш би эндээс явахгүй. Миний хүслийг биелүүлж өгөх аваас та үл унтрах алдар олох бөгөөд бүх хүн төрөлхтөнд ач тус үзүүлэх болно хэмээн өгүүлэв.

	Ирсэн зочин нь босоо сөхрөн сууж, иймэрхүү зүйлийг өгүүлж байгааг хараад, даамал хийх ажил хэлэх үгээ олж ядан түгдэрч байгаад зочныг босгох гэж цөхөртлөө гуйсан боловч тэр нь даамлаас уг хүслийг биелүүлж өгнө гэдэг ам авч байж босоод:

	— Эзэнтэн минь, таныг өчнөөн их сайхан сэтгэл гаргана гэдгийг би мэдсэн юм. Ингэхлээрээ, би танд хандан гуйж, та энэрэнгүй сэтгэлээрээ надад биелүүлж өгөх зүйлээ одоохон мэдэж авна. Маргааш өглөө та намайг морьтны эгнээнд багтаахын тулд надад морьтон цол хүртээх болно. Өнөө шөнө би танай шилтгээний дөвхөн дотор зэмсгээ сахин нойр цээрлэж хоноё харин маргааш хүсэл минь биелнэ, чингээд нарт ертөнцийн дөрвөн зүг найман зовхисыг гүйцээж, адал явдлыг хайж, гомдож хохирогсдыг энэрэн хамгаалах хууль ёсны эрхтэй болж, бүтээх тэр үйлсээрээ бүх морьтон хүмүүсийн өмнөөс ариун үүргээ биелүүлээд, улмаар амласан гавьяагаа байгуулж чаддаг хэрмэл морьтон эрийн тангаргийг сахина гэдгээ давтан хэлье хэмээв.

	Даамал өөрөө маш төрхгүйгээс гадна зочин нь солиотой амьтан юм гэдгийг үг ярианаас нь лавтай мэдэж авсан учраас хүссэн бүхнийг нь биелүүлж өгнө гэж хэлж байгаад шөнийг зугаатай өнгөрүүлье гэж шийдээд:

	— Таны зорьсон хэрэг, санасан хүсэл туйлын зөв байна, гаднаас нь харахад ийм сүрхий эрэмгий янзтай, нэр цуутай морьтон эр иймэрхүү хүсэл эрмэлзэлтэй байх хорвоогийн жам бөгөөд яахын аргагүй зөв юм: би ч бас идэр залуу явахдаа энэхүү нэр хүндтэй ажлыг эрхэмлэж: адал явдлыг хайж дэвэн дэлхийгээр тэнүүчилж дөрвөн мөчнийхөө тэнхээг сорьж, айхтар их дүрсгүй авирлаж, Испани орны тамга яамдыг гүйцээж, ялд орж ясанд хахаж яваад, эцэс сүүлд нь энэ шилтгээндээ суурьшиж яс амраад, өөрийндөө ирсэн хэрмэл морьтныг цол хэргэм, гарал угсаа ялгаварлалгүйгээр хүлээн авч, тэдэнд үнэхээр талархалтай байдаг учраас тийм дайламтгай байдалд минь баярлаад олсон олбороосоо надад өгцгөөдөг болохоор би хүний өөрийн мөнгийг хүртэж суудаг юм. Харин зэмсгээ сахиж нойроо цээрлэж хонох дөвхөн л миний шилтгээнд байхгүй; хуучин байсныгаа буулгачхаад шинийг барьж амжаагүй байгаа бөгөөд ер нь зэмсгийг хаана ч сахиж болдог ёстой тул та өнөө шөнө зэмсгээ хашаан дотор сахиж хоновоос маргааш болоход таныг тэнгэр таалж зорьсон ёслолыг гүйцэтгэх сайн бэлэг бүрдээд, та хорвоод хосгүй морьтон болно гэдгийг би мэдэж байна хэмээн өгүүллээ.

	Дараа нь Кихот ноёнд мөнгө бий эсэхийг асуулаа. Хэрмэл морьтон мөнгө авч явдаг гэж морьтны ном зохиолд огт гардаггүй учраас сохор зоос ч үгүй яваа гэж хариулав. Чингэхэд нь даамал өөрөө эндүүрч асуучихсан мэтээр өгүүллээ, чухамдаа, зохиолд бичээстэй байдаггүй нь үнэн л дээ, өөрөөр хэлбэл морьтон хүн цэвэр цамцтай, мөнгөтэй байх ёстой гэж мэтийн аар саар зүйлийг бичихийг зохиолч нар хэрэгтэйд тооцоогүйг далимдуулаад морьтон эр тийм юм авч явдаггүй юм байна гэж үзэж яахан болох билээ; Харин ном зохиолд гардаг тэдгээр морьтон хүмүүс хэрэгцээтэй цагтаа хэрэглэхийн тулд хэтэвчээрээ дүүрэн мөнгөтэй явдаг байсан нь хөдөлбөргүй үнэн болох нь даамалд тодорхой байлаа. Морьтон хүмүүс цэвэр цамцаар үл барам, шарханд түрхэх тос авч явдаг байсан юм. Ер нь эзгүй хээр дайн тулалдаанд орж шархтахад нь эдгээдэг юм бэлэн байдаггүй сэн бол нэг морьтон шидтэнтэй найз байсан учраас хэд балгамагц хамаг шарх сорвийг нь эдгээчихдэг рашаан бумбад хийж өгөөд одой хүнд бариулан үүлэн дээр суулгаад морьтон найздаа ирүүлдэг байж гэнэ гэж зохиол домогт яахан бичих ажээ. Эртний морьтнууд биедээ учирсан шархыг эдгээж байхын тулд илдчиндээ эм тан, мөнгө санга зэрэг чухал юм авч явахыг нэн эрхэмлэдэг байсан ажгуу. Илдэчгүй морьтон бараг байгаагүй ба байсан ганц нэг нь тэр зүйлээ бяцхан хүүдийд хийж мориныхоо хударгад шургуулаад, эрдэнэ мэт нууцгай хадгалж явдаг байжээ. Даамал удахгүй түүнд морьтон цол хүртээж, багш шавийн барилдлага барьж багш нь болох гэж байгаагийн хувьд шууд тушаасан ч болох боловч тэгэлгүйгээр, энэ мэтийн эм тан, мөнгө сангагүйгээр аян замд гарвал гэмшиж харамсах цаг ирнэ хэмээн эцэс сүүлд нь зөвлөв.

	Даамлын өгсөн зөвлөгөөг ширхэгчлэн биелүүлэхээр амлаад Кихот ноён малын ханхар хашаан дотор зэр зэмсгээ сахиж хонохоор бэлдэж гарлаа; мань хүн худаг дээр байгаа онгоцон дээр зэв зэмсгээ тарааж тавиад, бамбай жад хоёроо шүүрэн авч үлэмж ихэмсэг байдалтайгаар хойш урагшаа алхаж байлаа; төдхөн шөнө болов.

	Зэр зэмсгээ сахиж нойроо цээрлэж гадаа хонох гэж байгаа, бас дараа нь морьтон болохын тулд морьтон цол хүртэх гэж байгаа зэргээр Кихот ноёны солиорч байгаа тухай даамал өөрийндөө буусан хүмүүст ярив. Хүмүүс тийнхүү хачин солио туссан Кихот ноёны явдлыг гайхан, түүнийг алсаас харахаар гарцгаав. Кихот ноён заримдаа ихэмсэг алхаж, заримдаа жадаа тулан, зэр зэмсэг юүгээн удтал гөлрөн зогсоно. Шөнө орой болсон боловч сүү шиг хиргүй тунгалаг сар мандаад нарнаас дутуугүй гийгүүлж байсан тул шинээр тодорч байгаа тэр морьтны хөдлөх бүр нь үзэгчдэд илхэн байлаа. Энэ үеэр нэг тууварчин (дэнд хонож байгаа) луусаа усалъя гэж бодсон тул мань морьтны зэр зэмсгийг онгоц дээрээс авах хэрэгцээ тохиолдлоо, түүнийг хармагцаа Кихот ноён яаран сандран хашхиран өгүүлрүүн:

	— Илд мэсийг зүүж явсан эртний цагийн эрэлхэг морьтнуудаас илүүтэй хүчирхэг морьтон эрийн зэр зэмсэгт халдахыг зориглосон бүдүүн зүрхт морьтон минь, чи хэн ч байлаа гэсэн, зорьсон санааныхаа жолоог эс татах аваас ашиг олох гэж яваад амиа алдана шүү хө!

	Тууварчин зүг гаргасангүй, хэрэв зүг гаргасан ахул ядаж өөрийг нь шоглохгүй байсан биз; онгоц дээр байгаа зэр зэмсгийг шүүрч аваад зайдуухан газар шидэхийг завдав. Чингэхлээр нь Кихот ноён тэнгэр өөд ширтэж ханиа гэж бодож явдаг Дульсинеядаа хандан хэлж байгаа янзтайгаар:

	— Хатан минь, миний сэтгэлд анх удаа хорсгол учруулан доромжилсны өшөөг авахад туслаарай. Би одоо анхныхаа тулалдаанд орлоо, минийхээ төлөө залбираарай хэмээн бархирлаа.

	Кихот ноён хатандаа даатган бархирсаар бамбайгаа хажуу тийш тавиад, жадаа хоёр гардан далайж тууварчны толгой руу асар чанга дэлсэхэд тэр нь муужран унасан бөгөөд дахин дэлссэн аваас оточ дуудаад ч хэрэггүй болох байсан юм. Чингээд Кихот ноён зэр зэмсгээ цуглуулан аваад хэнэг ч үгүй цааш нааш алхаж байв. Төдий удалгүй бас нэг тууварчин, тун саяхан нэг тууварчинд ямаршуу гай тохиолдож одоо болтол ухаан ороогүй хэвтээг нь мэдэлгүйгээр луусаа услахыг бодож, худаг дээр очоод, онгоцыг зайчлахын тулд дээр нь байгаа зэр зэмсгийг автал, Кихот ноён хар цагаан дуу гаралгүйгээр, өөр бусад хүнд даатгаж бархиралгүйгээр бамбайгаа хажуу тийш тавиад, жадаа далайн дэлсэхэд жад нь зад үсрэн, тууварчны гавал гурав бус, дөрвөн хэсэг болон хагарлаа. Чимээгээр нь дэнд байгаа хүмүүс цугларч. тэдний дотор даамал хүрэлцэн ирэв. Кихот ноён өрөөсөн гартаа бамбай, нөгөө гартаа сэлэм барин, чарлан өгүүлрүүн:

	— Аяа гоо үзэсгэлэнгийн охь болсон Дульсинея минь ээ, мөрөөдөж зүдэрсэн сэтгэл зүрхэнд минь хүч чадал олгогч минь ээ! Аймшигт аюулд тулгараад байгаа, чамдаа үнэнч морьтон эрийнхээ зүг тунгалаг сайхан нүдээ харах цаг чинь боллоо шүү!

	Энэ ертөнцийн тууварчид цөмөөрөө хүрээд ирсэн ч шантарч ухрахгүйгээр улайрсныхаа хариуг амсав. Шархтай хэвтээ (хүнд байгаа) нөхрөө хараад цугларсан тууварчид Кихот ноёныг хайр чулуугаар шидэж гарлаа. Кихот ноён чадлынхаа хэрээр бамбайгаараа хаацайлан зэр зэмсгээ зоргод нь хаячихгүйн тулд худгаас холдохгүй байв. Үүнийг солио туссан хүн гэж урьд нь өөрөө сонсгосон бөгөөд ер нь солиотой хүн хэдэн ч хүнийг алчихсан нэхэх газаргүй тул оролдсоны хэрэггүй гэж даамал тэдгээр тууварчдад улиглан хашхирсан юм. Гэтэл Кихот ноён: Тууварчдыг урваач шарваач гэх ба хэрмэл морьтонд горимгүй хандуулж байгаагийн нь хувьд шилтгээний эзнийг хүний үнэргүй этгээд гэх бөгөөд хэрэв өөрөө морьтон цолоо хүртчихсэн байгаа сан бол ингэж итгэл алдсаны нь хариуцлагыг түүнд хүлээлгэх байсан юм хэмээн даамлаас давуу чанга хашхирсныхаа дараа:

	— Энэ бузартай новшийн толгойг би юманд бодохгүй ээ! Чулуугаар шидээд бай, ойртож ирээд дайр, намайг та нар яавал яа. харин энэ танхай, балай явдлынхаа хариуг та нар одоохон авна шүү! хэмээв.

	Айхтар сүртэй дуугарсан учраас цаадуул нь сүнсээ гартал айцгаав; өөрсдөө айсан ба даамлын хориглосныг ойлгоод, тэд чулуугаар шидэхээ болиход Кихот ноён шархтай хүмүүсийг аваач гэж тушаагаад, түрүүчийнхээ нэгэн адил ихэмсэг хэнэггүй царай гарган зэр зэмсгээ манах ажилдаа орлоо.

	Зочны тарьж байгаа хэрэг даамалд тойв болсон тул бас бус гашуун будилаан дэгдээлгэхгүйгээр нам гүм болгохын тулд даамал морьтон цол хүртээх асар төвөгтэй ёс төрийг нь одоохон гүйцэтгэчихье гэж бодлоо. Чингээд Кихот ноёнд ойртон очиж, өөртөө мэдэгдэлгүйгээр муухай балмад авирласан танхай этгээдүүдийн үйлдсэн хэргийн учир буруу хүлээж, тэдэнд хатуу шийтгэл унагаана гэж хэллээ. Дараад нь, өөрийг нь шилтгээнд дөвхөн байхгүйг давтан хэлээд, цол хүртэхийн гол ажил нь хүртэж байгаа хүний дагз руу дэлсэж, нуруу руу нь мунаар балбахаас өөр явдал ордоггүй тул энэ ёс төрийг эзгүй хээр хийвээс улам таатайг харгалзах аваас. дөвхөн шаардлага алгаас гадна зэр зэмсгийг хоёр цаг сахидаг ёстой атал Кихот ноён дөрвөн цаг гаруй сахисан болохоор цаашид сахих шаардлагагүйг дурдав. Энэ хэлснийг Кихот ноён бүгдийг нь үнэмшлээ. Цол хүртэхэд бэлхэн бөгөөд харин энэ ёс төрийг аль болохоор түргэн шиг гүйцэтгэхийг хүссэнээс гадна цолоо хүртэж ёс төртэй морьтон болсон хойно нь хүмүүс дахин дайрч довтлох ахул бүгдийг нь алж хаяад, ганцхан шилтгээний эзнийг хүндэтгэн үзэж амьд үлдээнэ гэж хэллээ.

	Даамал айсан тул болгоомжтой хандахын үүднээс тэр дорхноо гүйн харьж дэвтрээ авч тууварчдад олгосон нохойн хошуу, сүрлийг тэмдэглэж аваад. лааны хугархай барьсан зарцаа нөгөө хоёр хүүхэнтэй хамт дагуулж Кихот ноён дээр ирж босоо сөхрүүлэн суулгаад, баахан дүвчигнэж байснаа дагзан дундуур нь хар хүчээрээ дэлсэж аваад, түрүүчийнхээ адилаар аман дотроо юм уншиж байгаад өөрийг нь сэлмээр нуруун дундуур нь тэнхээ мэдэн балбав. Дараа нь хоёр хүүхний нэгэнд сэлмээр нь домнож өгөхийг тушаахад тэр нь сүрхий ёсорхуу байдал гаргаж гүйцэтгэв. Чухамхүү үнэнийг хэлэхэд, энэ ёс төрийг гүйцэтгэж байх үед инээд алдчихгүй байх гэдэг бол хамгийн их тэвчээр шаардаж байлаа. Шинээр тодорч байгаа морьтны саяхан дэгдээсэн будилааныг санахаас тэд инээдээ барьж ядан байв.

	— За, бурхан өршөөж, таныг хамгийн дөмөг морьтон болгож, дайн тулалдаан бүрд ялах хүчийг танд хайрлах болтугай хэмээн тэр хүүхэн сэлмээр нь домнов.

	Хэн гэгч нь ингэж домнож буян үйлдэж өгч байгааг мэдэж аваад, хойч өдөр хүчирхэг гараараа бүтээн байгуулах сайн үйлийнхээ хагас хугасыг түүнд хүртээхийг горилж, тэр хүүхнийг нэрээ хэлж өгөхийг хүслээ. Хүүхэн асар тайван байдлаар: Миний нэр эрвээхэй гэдэг, би одоогоор Биенайн Санчоогийн худалдааны зээлд сууж байгаа бөгөөд уг нь Толедод өсөж төрсөн нэгэн гуталчин хүний охин, үүнээс хойш хаа ч гэсэн дайралдсан газар бүрдээ таны төлөө зүтгэж, таныг эзэн ноён мэтээ хүндэтгэж явахад бэлхэн байна гэж хариулав. Намайг дотночлон үзэж нэрийнхээ хойно хатан гэдэг үг нэмж, хойшдоо Эрвээхэй хатан гэж өөрийгөө нэрлэж явбаас та над их тус болох нь тэр хэмээн Кихот ноён өгүүлэв. Хүүхэн ёсчлон дагав. Чингэтэл нөгөө хүүхэн нь Кихот ноёны гуталд даравчийг нь хийж өгсөнд мөн л түрүүчийн домнож өгсөн хүүхэнд хэлсэнтэйгээ ойролцоо үг хэлэв. Хүүхний нэрийг асуухад тэр нь: Миний нэр Салхиндэвүүр гэдэг, би Антекерск нутгийн алдарт тээрэмчний охин гэж хариулав. Кихот ноён түүнд сайн сайхан бүхнийг амлаад, нэрийнхээ хойно хатан гэж үг нэмж. хойшид Салхиндэвүүр хатан хэмээн нэрлүүлж яваарай гэлээ.

	Кихот ноён хүлэг мориндоо мордож, адал явдлыг хайхаар аян замдаа дахин гарах цагийг байж ядан хүлээж байсан ба асар их яаруу тэвдүү гүйцэтгэсэн туйлын хачин ёс төрийг дуусмагц Ажнайгаа эмээллэж унаад, даамлыг тэврэн авч, морьтон болох ёс төрийг гүйцэтгэж өгсөнд нь талархаж хэчнээн хурц мэргэн уран цэцэн үг хэлснийг нь дүрслэн бичиж бид яахан чадах билээ. Даамал Кихот ноёноос хагацсандаа баярлаад өөрийн нь хэлсний адил уран цэцэн бус боловч маш гоё манж үг хариу болгон хэлээд, хоногийн мөнгө ч авалгүйгээр ирсэн замаар нь тонилгосон бүлгээ.

	 


МАНЬ МОРЬТОН ДЭН БУУДЛААС МОРДООД ЮУ БОЛСНЫГ ӨГҮҮЛСЭН ДӨТГӨӨР БҮЛЭГ

	 

	Ёстой төртэй морьтон болсондоо баяр хөөр болон, бахдам сайхан сэтгэл төрсөн учир эмээл дээрээ тогтож ядсаар, дэнгээс мордоход нь үүр гийж байлаа. Гэтэл даамлын хэлсэн сургамж төдхөн сэтгэлд нь орсон учраас гэртээ харьж бүх чухал зүйлийг, гол нь мөнгө, цамц авахаар шийдэв; уг ажилд тохирох, өөрийн нутгийн нэгэн ядуу хөгшин тариачныг илдэч болгож авахаар тогтов. Ингэж бодоод мориныхоо амыг тосгоныхоо зүг залтал Ажнай нь хашаандаа очихыг мэдчих шиг болоод урьд байгаагүй хурдаар дүүлэхэд дөрвөн туурай нь газарт хүрч байгаа эсэх нь мэдэгдэхгүй байлаа.

	Жаахан явж байтал ширэнгэ ой дотроос хүн ёолоод байгаа юм уу гэмээр гаслантайгаар аяархан дуугарах чимээ гэнэт сонсогдоход Кихот ноён өндөр дуугаар өгүүлрүүн:

	— Морьтны үүргийг биелүүлж, сайн хүслэнгийнхээ үрийг тарих бололцоог түргэн хугацаанд над олгож, ивээл хишгээ хайрласан тэнгэр хурмастаа ерөөн магтъя! Хөөрхийлөлтэй нэгэн эрэгтэй буюу эмэгтэй хүн ёолж байгаа нь эргэлзээгүй тул би үүнийг өмгөөлөн хамгаалъя.

	Ингэж хэлэнгүүтээ мориныхоо амыг ёолох дуу сонсогдсон зүг залав. Ой дундуур хэдэн алхам хэртэй яваад нэг царснаас морь уяатай бөгөөд нөгөө царсанд арван тав орчим насны нүцгэн жаал хүлээстэй байхыг үзсэн ба хөдөөгийн боргил эр тэр жаалыг хавтгай сураар хайр найргүй ороолгож, ороолгох тутамдаа занан зүхэж:

	— Харах нүдгүй юү чи, дуугай бай! хэмээн зандарч байв.

	Тэр жаал нь:

	— Байя, эзэн минь, тэнгэр бурхнаар андгайлъя! Малаа сайн харж байдаг болъё! гэж ам өгнө.

	Юу болж байгааг хараад Кихот ноён чанга дуугаар:

	— Балай морьтон минь, чи биеэ хамгаалах чадалгүй амьтанд эр гаргахаасаа ичдэггүй юм уу! Жадаа аваад мориндоо морд (Хөдөөгийн хүн бас жадтай байсан ба энэ хүний жад морь уясан царс өөд түшүүлээтэй байгааг дурдах хэрэгтэй) чингээд би чамд хүн дарлах ямар байдгийг үзүүлээд өгье хэмээн өгүүлэв.

	Эргэж харахад нь зэр зэмсэг зүүсэн хүн дэргэд нь ирээд жадаараа нүүр лүү нь хатгачих шахаж байгааг үзээд хөдөөгийн тэр амиа гартал айж:

	— Язгууртан эзэн минь, би хоньчноо залхааж байна; энэ урагшгүй мондиос болоод өдөр бүр хонь дутаад байна. Үүнийг би урагшгүй болохоор нь, тухайлбаас олиггүй хүн болохоор нь залхааж байгаа юм; гэтэл энэ жаал намайг нарийн харамч учраас зарагдсаны минь хөлсийг өгөхгүйн тулд шалтаг болгож огт хилсдүүлж байгаа мэтээр хэлж байна; тэнгэр харж байхад би худал хэлэхгүй, энэ жаал л худал хэлж байгаа юм гэж зөөлөн дуугаар хэлэв.

	— Яасан бурангуй амьтан бэ! Одоохон, энэ жадаараа чамайг сүлбээд хаячихна гэдгээ би бүхнийг гийгүүлж байгаа ертөнцийн нарыг барьж тангараглая! Үг дуугүйгээр энэ жаалд хөлсийг нь эс өгвөөс дээд тэнгэрээр гэрч хийж байгаад чамайг алаад хаячихна шүү! За, наад жаалынхаа хүлгийг тайл, бушуухан! хэмээн Кихот ноён зандрав.

	Хөдөөгийн эр үг дуугаралгүй, толгойгоо гудайлган очиж, жаалын хүлгийг тайллаа. Хэчнээн хэрийн хөлс төлөх ёстойг Кихот ноён тэр жаалаас асуув. Сар тутмын долоон зоосоор бодоод есөн сарын хөлс өгөх ёстой гэж жаалын хариу өчихөд Кихот ноён нийлбэрийг нь бодож гаргаад, бүгд нийлж жаран гурван зоосыг аминдаа хайртай бол одоо өг гэж хэллээ. Айж балмагдсан хөдөөгийн эр төлөх хөлс тийм их биш, учир нь жаалд өмсүүлж уруулсан гурван гутлын үнэ, өвчтэй байхад нь хоёр удаа хануулсны нэг зоосыг суутгаж, уг мөнгөнөөс хасах учиртай гэж татгалзан хэлэв.

	— Зүйтэй ээ, гэвч энэ жаалыг гэм хийгээгүй байтал нь хавтгай сураар ороолгосон биз дээ, энэ чинь гутлын үнэ, хануулсны хөлс хоёртой тэнцэг л дээ, энэ жаал таны авч өгсөн гутлын улны ширийг урсан байна, та ч бас хувиа тавилгүй, энэ жаалын өөрийн нь арьсыг урлаа шүү дээ. Бас энэ жаалын өвчтэй байхад үсчнээр цусыг нь хануулж өгсөн боловч цоо эрүүл байтал та үүний цусыг гоожуулж байна шүү дээ. Чингэхээрээ дүндээ дүн юм биш үү дээ хэмээн өгүүлэв.

	— Язгуурт эзэн минь, би мөнгө авч гараагүй нь гайтай байна, Андрес надтай хамт явахаас биш дээ, би хариад л сохор зоос ч дутаалгүй л өгье.

	— Би үүнтэй хамт явах гэж үү? Долоо дордоно! Больё, эзэн минь, тэгж балрахаа байя! Би үүнтэй ганцаараа хоцорч гэм Варфоломей23 хутагт шиг ч юм уу өөр хэн шиг ч юм болгож, арьсыг минь хуулаад хаячихна гэж жаал анхааруулав.

	— Наадах чинь чингэхгүй, би тушаана, наадах чинь зөрчиж чадахгүй. Харин өөрийнхөө хамаардаг морьтны бүлгийн нэрийг барьж тангараг тавиг, чингэхлээр нь би наадхыг чинь зоригоор нь тавьчихна, чингээд л чиний мөнгийг саадгүй өгнө гэдгийг би даана гэж Кихот ноён өгүүллээ.

	— Аварч өршөө, эзэн минь, та чинь юу ярьж байна! Манай эзэн морьтон огт биш учраас ямар ч бүлэгт хамаардаггүй юм! Энэ маань Кинтанар тосгонд суудаг Алидууд Хуан гэдэг баян тариачин шүү гэж жаал хүү анхааруулан хэлэв.

	— Тэр яах вэ? Алидуу гэдэг морьтон байж болно. Чингээд бас хүн бүрийг хийж байгаа ажлын нь байдлаар таньж болно гэж Кихот ноён мэтгэн өгүүлэв.

	— Зөв өө, гэтэл хөлсөө асгаруулж явж олсон миний ажлын хөлсийг өгөхгүй байгаа манай эзнийг яаж шүү тань гэж та айлдах вэ? хэмээн Андрес асуулаа.

	— Андрес аа, хүү минь, би өгөхгүй гээ юү? Буян болог, ханилаад явъя! Ертөнцөд байдаг морьтны бүлгийг бүгдийг нь барьж тангараглая, дээр хэлсэн ёсоороо сохор зоос ч дутаалгүй, дуртайяа төлье! гэж эзэн нь дахин дуугарав.

	— Дуртайяа бусаар ч өгч болно. Энэ жаалд өгвөөс зохих тоотой зоосоо л өгчих, өөр танаас шаардах зүйлгүй. Харин тавьсан тангаргаа няцаахаас болгоомжлоорой, би таныг олоод залхаачихна гэдгийг нэгэн адилаар тангараглая. Та гүрвүүлээс илүү шалмаг байлаа ч гэсэн би хаа байгаа газраас чинь олоод авна шүү. Хэнээс энэ тушаал авч байгаагаа мэдэхийг горилж байгаа ахул мэдэхээрээ улам л чанд биелүүлэх хэрэг гарна, мэдэж ав, би бол гомдож, хавчигдсан хүмүүсийг өмгөөлдөг Ламанчийн ялгуусан Кихот ноён гэгч байна. За ингээд тангаргаар баталж, амаараа хэлснээ марталгүй, аймшигт залхаалын занал дор бурханд залбиран хоцор гэв.

	Ингэж хэлээд Ажнайгаа давиран удаж түдэлгүй холдон одов. Хөдөөгийн эр хойноос нь харж байгаад шугуйгаас өнгөрч далд орохоор нь санаа нь амарч, зарц хөвгүүн Андрес рүүгээ хараад, 

	— За хүү минь нааш ир! Одоо би гэр гомдсон хүмүүсийг өмгөөлдөг хүний чинь тушаалыг биелүүлж, чиний өрийг өгье хэмээн хэллээ.

	— Тэгнэ гэдэгт би өчүүхэн ч үл эргэлзэнэ, өршөөлт эзэн минь. Сайн сэтгэлт морьтны тушаалыг бид биелүүлэхийг эрмэлзэнэ, энэ морьтон мянга наслах болтугай: Энэ тун зоригтой, их шударга хүн юм. хэрэв та над мөнгө өгөхгүй бол үнэхээр буцаж ирээд занасан ёсоороо залхаана гэдгийг би Роке гэгээнийг барьж тангараглая гэж хэлэв.

	— Би бас эргэлзэхгүй байна, гэвч хайрыг булаасан чамдаа би их хайртай болохоороо дараа нь нэмүүхэн өр төлөхийн тулд нэмүүхэн өртөхийг хүсэж байна гэж хөдөөгийн эр өгүүлэв.

	Дорхноо жаалыг гараас нь шүүрэн авч царс модонд барьж хүлээд олонтоо чанга ороолгосон тул арай ядан амьд мэнд үлдлээ.

	— Одоо гомдогсдыг өмөөрдөг хүнээ дууд, Андрес ноёнтон минь, таныг яажшуу өмөөрөхийг нь харъя. Би таныг арай бага гомдоосон юм шиг байна. Таны арьсыг хуулах сан гэхээс гар загатнаад байна, та чинь арьсаа хуулуулахаас айгаад байх шиг билээ гэж хэлэв.

	Адаг сүүлд нь модноос нь тайлаад, өмөөрдөг хүнээ эрээр одохыг зөвшөөрлөө. Хоньчин хөвгүүн Ламанчийн ялгуусан Кихот ноёныг олж, юу болсныг нарийвчлан ярьж, өөрийн эзний өгөх мөнгийг өдий төдий нугалан төлүүлэхийг тушаалгахаар тангараглаад, эмзэглэж байгаагаа мэдэгдэхгүйг хичээн хандав. Ямар ч гэсэн, Андрес уйлан одож, эзэн нь дооглон хоцорсон юм. Тэр үед ялгуусан Кихот ноён, гомдсон хүнийг тийм янзаар өмөөрчхөөд, морьтны ёсны гавьяа байгуулахын өлзийтэй эхлэлт мэтээр сайхан санагдсан тэр явдалдаа баярлан, сэтгэл нь асар ханамжтайгаар тосгон тийшээ явангуутаа аяархан дуугаар:

	— Аяа үзэсгэлэн бүхнээс үзэсгэлэнтэй Тобосын Дульсинея минь ээ, энэ ертөнц дээр оршиж байгаа эмэгтэйчүүдийн дотроос хамгийн заяатай эмэгтэй гэж чи өөрийгөө нэрлэх эрхтэй юм, өөрөөр хэлбэл одоо би хойчид ямагт ийм байх өчнөөн их эрэлхэг өчнөөн их алдарт Ламанчийн Кихот ноёны хүслэн ба өөрийнхөө санасан бүхнийг гартаа оруулах тавилан чамд байжээ! Би өчигдөрхөн морьтны бүлэгт орсон нь бүхэнд илэрхий, гэтэл өнөөдөр, аль нэгэн цагт хэрцгий ёстой хамтран үнэнч бусыг түгээж байсан томоохон хор, томоохон хууль бусыг үндсээр нь арилгалаа, Өнөөдөр би гэмгүй хөөрхий амьтныг тамлаж байсан тэр зандалчны бороохойг гараас нь булааж авлаа.

	Төдхөн дөрвөн замын бэлчир бүхий газарт дөхөж очлоо, чингээд хэрмэл морьтон хүмүүс зам салах газар зогсож аль замаар нь явахаа боддог заншилтай байдгийг санав. Иймд тэднийг дуурайн баахан зогсож байгаад, дараагаар нь бодол бодон, Ажнайдаа бүрэн даатгаж, мориныхоо амыг сул тавилаа, морь нь анх зүглэсэн чигээ, өөрөөр хэлбээс, хашаандаа очно гэж сонгож авсан чигээ өөрчилсөнгүй.

	Хоёр бээр шахам явтал нь өчнөөн төчнөөн хүн цугларсан байх шиг харагдав. Тэр нь Толедийн худалдаачид Мүүрсид очиж торго авахаар явж байсан нь хожим илэрхий болсон юм. Тэд зургуул бөгөөд нарны хаалт барьцгааж, долоон зарц дагуулсны дөрөв нь унаатай, гурав нь явгаар луус тууж явав. Кихот ноён тэднийг хараад, бас нэг адал явдал тохиолдох гэж байгаа мэтээр дүрслэн бодлоо; тэгэхдээ болж л өгвөл зохиолд гардаг шиг байдлаар хөдлөх зорилго тавьсан учраас уг явдлын нэгийг одоо хийх нь зүйтэй юм гэж үзлээ. Чингээд дөрөөн дээрээ өндийн, жадаа атган, бамбайгаараа халхлан, Толедийн худалдаачдыг хэрмэл морьтон хүмүүс болгож бодоод, зам голлон, маш ихэмсэг бардам байдалтай зогслоо. Зүс харж, үг сонсмоор ойртож ирэхэд нь Кихот ноён эрэлхэг янзаар ханхалзан өндөр дуугаар:

	— Ертөнцөд үзэсгэлэнт эмэгтэй хэчнээн ч байлаа гэсэн, та нар хэчнээн ч олуулаа байлаа гэсэн Ламанчийн амбаны хатан Тобосын Дульсинея тэднээс цөмөөс нь сайхан гэдгийг бүгдээрээ хүлээхээс нааш бүү хөдөлцгөө хэмээн өгүүлэв.

	Ийм үгийг туйлын хачин байдалтай хүн өгүүлж байгаа тул худалдаачид зогслоо; хэв янз, хэлэх үгээр нь түүнийг солиотой хүн гэж таамагласан боловч яахаа тэр эмэгтэйг сайхан гэж хүлээлгэх гээд байгааг нь аажмаар мэдэж авахыг горилов. Тэгтэл доог тохуунд дуртай, нэлээд ухаалаг нэгэн худалдаачин:

	— Язгууртан эзэн минь, таны яриад байгаа тэр хүндэт эмэгтэйг бид танихгүй юм. Бидэнд харуулаад орхи, хэрэв тэр чинь таны нотолж байгаа шиг тийм үнэхээр үзэсгэлэн сайхан байваас бид таны тушаалыг дуртай биелүүлж үнэн гэдгийг нь гэрчилцгээе хэмээн хэллээ.

	— Та нарт харуулаагүй байлаа ч гэсэн хөдөлбөргүй үнэн юмыг гэрчлэхэд та нараас юу хордог юм? Гол учир нь та бүхэн харалгүйгээр үнэмшүүлж, гэрчилж, нотолж, тангараглаж, хаацайлахад оршино, эс чингэх ахул би та нартай дайтна шүү, их зантай муусайн хогууд минь! Морьтны дүрмийн шаардлага ёсоор нэг нэгээрээ хүрээд ирцгээ, эсвэл та нар шиг олиггүй амьтад олиггүй заншлаа баримтлаад бөөнөөрөө дайраад орж ир: өөрийнхөө үнэнийг бүрэн ухамсарласнаараа би та нартай цээжээрээ тулалдаж тохирох цохилгыг өгье хэмээв.

	— Язгуурт ноён минь, энэ хүмүүсийг бүгдийг нь төлөөлсөн амбан нь би байна, танд мэхийж нэг зүйлийн хүсэлт айлтгая: бид энэ насандаа харж үзээгүй, сургийг нь ч олж сонсоогүй нэг эмэгтэйг сайтган гэрчилж сэтгэлдээ сэв хийгээд яах вэ, энэрэлт хүн минь, бидэнд сайн санаад, тэр эмэгтэйнхээ зургийг үзүүлчих, тарианы чинээ зураг байсан ч болно, нэг ширхэг үсээр нь гахайны байдлыг таньж болдог шүү дээ, чингэвээс бид ёстой үнэмшиж, сэтгэл үлэмж ханамжтай болж, түүгээрээ таны хүслийг хангаж, таныг сайнаар санах болно. Бид тэртэй тэргүй түүнийг чинь сайхан хүүхэн юм гэж бодчихоод байгаагаа дурдъя, зургийг нь харахад тэр хүүхний өрөөсөн нүд нь хялар бөгөөд нөгөө нүднээс нь улаан, цагаан өнгийн цэцгий гоожиж байсан ч таны сэтгэлийг харгалзаж, ямар ч янзын сайхан үгээр магтаж өгнө хэмээн нөгөө худалдаачин өгүүлэв.

	— Муухай новш вэ! Тэр чинь хүдрийн заар ханхлуулсан хан хурмастын дагина шүү! Огт хялар, бөгтөр биш, харин Гуадарамын24 эрэгт унжиж хөлдсөн мөс шиг гоолиг биетэй юм шүү. Та миний биширдэг гоо дагиныг гутаан дайрсан болохоороо энэ их танхай байдлынхаа хариуг авах болно доо! хэмээн уур нь бадарч хашхирав.

	Чингэж хэлээд жадаа занган, дэндүү их ууртайгаар нөгөө үг ярьсан худалдаачныг дайрлаа, хэрэв тэр зоримог худалдаачны золоор морь нь зам дээр таварцаглаж унаагүй сэн бол балрах байсан юм. Чингээд Ажнайг унахад эзэн нь тэртээ тэнд үсрэн уналаа, босохыг горилсон боловч эс чадав. Жад, бамбай, даралт, дуулга малгай зэрэг балар цагийн нүсэр хүнд зэр зэмсэгтээ гар хөл нь орооцолдчихлоо. Босохыг чармайн оролдож байх зууртаа:

	— Зүрхгүй муусайн хогууд аа, зогс! Өөдгүй муусайн боолууд аа байз! Би муудаа унаагүй, морины муугаас боллоо! гэж хашхирсаар байлаа.

	Тэгтэл, луус туугчийн нэг (томоотойгоороо нэрд гараагүй бололтой) нь мориноос унасан хүн өөрсдийг нь элдвээр хэлээд байгааг мэдээд, биеэ барьж эс чадсанаар, хариу хэлэлгүйгээр цусыг нь холиод өгье гэж бодов. Гүйж очиж, жадыг нь угз татан зэр зэмсгийг нь үл ойшоон, нэг хугархайгаар нь унгас савж байгаа юм шиг балбалаа. Эзэд нь түүний барьсан жадны хугархайг булааж авахад бас дахин өөрийг шүүрэн авч газарт гулдайн хэвтээ хөөрхий тэр морьтныг балбасаар байгаад цөмийг нь бяцаллаа; морьтон маань, нүдүүлж хэвтэхдээ хоромхон зуур ч дуу таслалгүйгээр, тэнгэр, дэлхий, худалдаачдыг занан зүхэж, эдгээр худалдаачдыг хүн алдаг яргачид юм гэж бодож байв.

	Эцэс сүүлд нь тэр луус туугч өөрөө эцсэн тул нүдэхээ болиод, худалдаачид аян замын туршид ярьж зугаацах нөөцтэй болж (Ярианы нь сэдэв салам балбуулсан хөөрхий морьтон л биз) аваад цааш хөдлөв. Морьтон маань ганцаараа хоцорсон бөгөөд босохыг дахин оролдов. Шарх сорвигүй эрүүл байхдаа босож чадаагүй юм чинь одоо хярамцаг болтлоо балбуулчихсаныхаа дараа босож чадна гэж үү? Тэглээ ч гэсэн, ингэж байх нь хэрмэл морьтонд тохиолддог жирийн гунигт явдал мэт санагдах бөгөөд мориндоо бурууг хүлээлгэсэн учраас өөрийгөө зол заяатай хүн гэж бодлоо. Харин хамаг яс нь янгинаад, босох тэнхээгүй болсон байсан бүлгээ.

	 


МАНЬ МОРЬТОНД ТОХИОЛДСОН ГАЙГ ЗАЛГАН ӨГҮҮЛСЭН ТАВДУГААР БҮЛЭГ

	 

	Хөдөлж чадахаа байснаа лавтай мэдээд мань морьтон зуршил болсон аргадаа шилжиж: Зохиолд гардаг явдлын аль нэгийг санахаар шийдлээ. Балдуиныг Карлотэй шархтуулсны дараагаар Мантуаны25 бэйс Балдуин хоёрын хооронд болсон бүх явдал үймэрсэн сэтгэлд нь орлоо, энэ түүхийг хүүхэд багачуул сайн мэддэг бөгөөд үүнийг үнэмших тийшээ ханддаг настайчууд ихэд сонирхдог юм, чингэвч Магометын гайхамшигт явдал гэж санаанаасаа зохиосон зүйлийг бодвол нэлээд үнэн юм. Энэ түүх, өөрт нь тохиолдсон явдал хоёрыг Кихот ноён ерөнхийдөө төсөөтэйд бодлоо; чингээд үлэмж цухалдан шороон дээгүүр өнхөрч шарх олсон ойн морьтны эрт цагт хэлж байсан адилаар шивнэн дуугарч ийн өгүүлэв:

	 

	Аяа, амраг хатан минь, наддаа ирээч, 

	Аливаа зовлонгоос минь хамт эдлэлцээч!

	Ийм байгааг минь мэдэхгүй байна уу, 

	Ингэж чи намайгаа хайрлахгүй байна уу?

	 

	Чингээд, энэ туульсыг цээжээр уншиж байснаа, сүүлд нь шүлэг уншихад хүрлээ:

	 

	Аяа, эзэн дээдэс

	Мантуан минь, 

	Авга болон төрсөн

	эзэн ноён минь!

	 

	Энэ шүлгийг хэлж байх үед тэр замаар өөрийн нь тосгоны нэг хүн тээрэм дээр тариа хүргэж өгөөд буцаж явжээ; төдхөн хүн хэвтээг үзэж ойртож очоод, ямар хүн, яаж өвдөөд, яагаад ингэж шаналгаатай ёолж байгааг асуув. Мэдээжийн хэрэг Кихот ноён түүнийг өөрийн авга Мантуаны бэйс ирж байгаагаар дүрслэн бодсон тул хариу хэлэхийн оронд уг туульс үлгэрт гардаг ёсоор үгчлэн байж тохиолдсон зовлонгоо залган өгүүлэв.

	Тариачин, солиорч байгааг нь гайхан сонсоод, бяц цохиулсан хаалтыг нь авч, нүүрний нь шороог арилгаж хармагцаа таниад:

	— Кехан эзэн минь, ямар хүн таныг ингэж нүдчих ээ вэ? хэмээлээ. (Солио тусаж морьтон болж хувираагүй номхон тайж байхад нь ингэж нэрлэдэг байсан).

	Гэвч Кихот ноён асуулт бүрд нөгөө туульс шүлгийнхээ үгээр хариулаад байв. Тэгэхээр нь сайн санаат тариачин шархтсан эсэхийг нь лавлахын тулд асар их болгоомжлон байж цээживч, мөрөвчийг нь тайлж үзсэн боловч цус нөж, шарх сорви эс олов. Илжиг хамгийн номхон амьтан шүү дээ гэж бодоод түүнийг илжгэн дээрээ төвөггүй өргөж тавилаа. Дараа нь зэмсгийг нь, жадны нь хугархайг хүртэл түүж авч Ажнайд нь ганзагалаад, хоёулыг нь хөтлөн, Кихот ноёны ярьж байгааг үл анхааран, гүн бодолд автсаар тосгоныхоо зүг алхаж гарав. Кихот ноён мөн л бодол болон явлаа. Хярамцаг болтлоо балбуулчихсан тул эмээл дээр тогтож ядан, байн байн учиргүй уртаар амьсгаа аваад байхаар нь яв явсаар тэр тариачин юу өвдөөд байна гэж дахин асуухад хүрлээ. Тэгэвч Кихот ноёны чихэнд шулам шивнээд байгаа мэтээр гагцхүү өөрийн нь явдалтай таарсан долоон жорын үлгэр домог ярьж явлаа, өөрөөр хэлбээс энэ зуурт Балдуиныгаа мартчихаад Антекер хотын дарга Нарваэсын Родриг ноён26 ямар янзаар Абиндарраэс27 гэдэг мавр хүнийг олзлон авч шилтгээндээ авчирсныг дурсаж явлаа. Аль зэрэг аж төрж байгаа ба бие тэнхээ нь ямар байгааг нь тэр тариачин залган асуухад, олзлогдсон Абенсерраг28 Нарваэсын Родриг ноёнд хандаж хэлсний түүхийг бичсэн байдаг. Монтемайорын зохиолд дээр үед уншсан үгээрээ хариулав. Мавр хүний түүхийг өөрийнхөө байдалд гоц чадамгай хэрэглэж чадаж байгаа учраас тэр солиорлыг нь сонссоноор тариачин чөтгөр гэж хэдэнтээ хараалаа. Тухайлбаас тэр солиорол нь: Нэг тосгоныхоо хүнийг солиоруулчхав уу гэмээр сэтгэл төрүүлсэн тул тойв болтол чалчиж яваа түүнээс бушуухан салахын мөн болж түргэн алхав. Эцэст Кихот ноён:

	— Язгууртан ноён Нарваэсын Родриг минь, саяын миний ярьдаг үзэсгэлэнт Хариф29 бол сэтгэл булаадаг Тобосын Дульсинея мөн болох нь энэрэлт танд мэдэгдэнэ, тэр хүүхний төлөө л би энэ ертөнцөд үзэгдэж дуулдаагүй их гавьяа байгуулж яваад ирлээ, байгуулсаар ч байна, байгуулах ч болно хэмээн сонсгов.

	Хариуд нь тариачин:

	— Яасан яршигтай юм дээ, эрхэм минь! Ноён минь ээ, би Нарваэсийн Родриг ноён ч биш, Мантуансы бэйс ч биш, би бол танай тосгоны Алонс Педро байна. Эрхэм та бол Балдуин ч биш, Абиндараэс ч биш, яг л хүндэт тайж Кихан эзэн байна шүү дээ, та ойлгооч гэлээ.

	— Би хэн болохоо өөрөө мэдэж байна, бас хам бүлгээрээ нийлээд ч, ганц нэгээрээ байгаад ч байгуулсан гавьяа нь минийхээс зүйргүй дутуу учраас би өөрийгөө зөвхөн танд ярьсан хүмүүсийн нэрээр нэрлэх байтугай Францын Арван хоёр Пээр30 тэрчлэн Алдар хатны Есөн Нөхрийн31 нэрээр цөмөөр нь нэрлэх эрхтэйгээ мэдэж байна хэмээн лавшруулан хэлэв.

	Иймшүү яриатай явсаар орой болж байхад тосгондоо хүрч очлоо. Гэвч нүдүүлчихсэн тайж эмээл дээр аран гэж тогтож байсан тул амьтан хүнд харагдуулахгүйн тулд тэр тариачин харанхуй болтол хүлээхийг бодлоо. Чингээд харанхуй болмогц гэрийн нь зүг шууд явлаа, энэ үеэр мань морьтны дотнын найз үсчин, лам хоёртой нярав хүүхний нь чанга дуугаар ярьж байгаа сонстоод асар их хөл шуугиантай байв.

	— Ноён дэд эрдэмтэн Периэсийн Пиер (ламын нэр) гуай минь, манай эзэнд ямар гай тохиолдсон гэж та бодож байна? Өөрөө ч байхгүй, морь нь ч байхгүй, бамбай нь ч байхгүй, жад нь ч байхгүй, зэр зэмсэг нь ч байхгүй болоод гурав хонож байна. Би яасан заяагүй хүн бэ? Монди оргисон энэ морьтны ном их уншсан юм, энэ л солиотой болгосон нь бидний үхэх төрөхтэй адил үнэн гэдгийг би нотолж чадна. Эзэн хэрмэл морьтон болж, адал явдалтай учрахын тулд дэвэн дэлхийгээр тэнүүчилж эхлэхийн хүслэн болж ганцаараа ярьдаг байсныг нь би одоо л санаж байна. Хүний саруул ухааныг бүрхэгдүүлдэг энэ муусайн номыг чөтгөр шулам нь аваад зайлах болтугай, ийм эзэн Ламанч даяарт над олдохоор биш дээ! гэж нярав хүүхэн хэлэв.

	Зээ бүсгүй нь өлгөн авч:

	— Ноён Николаас гуай, авга ах маань адал явдлын тухай тэр муусайн номыг хоёр хоногоор уншсан удаа бишгүй бийг та мэдэж байгаа биз. Дараа нь номоо тавьж, сэлэм шүүрч аваад л эцэж цуцталаа хана руу хатгадаг байсан. Би цамхаг шиг өндөр дөрвөн мундаг морьтныг алчихлаа гэдэг байсан. Хөлсөө гоожиж байхыг дайнд шархтсанаар бодож, цус гоожиж байна гэж хэлдэг байсан. Сүүлээр нь шанага дүүрэн хүйтэн ус ууж, сэвхийж, сэтгэл нь амраад: Энэ бол миний үнэнч найз их шидэт мэргэн... хэн билээ дээ... Алкиф32 гэдэг бил үү, Паф˗пиф гэдэг бил үү, авчирч өгсөн увдист унд гэдэг байсан юм. Үгүй, ер нь хамаг буруу над байна: Авга ахын ухаан бишидсэнийг би та нарт урьдаас хэлж байсан бол та бүхэн түүнийг ингэж лавшруулалгүйгээр энэ бузар номыг нь бүгдийг нь шатаачих байсан, авга ахад буруу номтны ном гэж үзээд аль хэдийний галд хийчихмээр болсон ном тун их бий! гэж үсчинд хандаж хэллээ.

	— Би бас тэгж бодож байна, маргааш баримт бичиг үйлдээд сайн санаат найзыг минь балласныхаа адилаар бусад уншигчдыг хөөдөж болох энэ номыг шатаана гэдгийг та нарт баталъя гэж лам дурдав.

	Кихот ноён тариачин хоёр энэ яриаг сонссон ба тосгоны нь хүнд ямар тотгор тохиолдсоныг гүйцэд ухаарч, чанга хашхиран өгүүлрүүн:

	— Та минь ээ, Антекер хотын даамал ялгуусан ноён Нарваэсийн Родриг ноёнд олзлогдоод явж байгаа Балдуин, хүндээр шархтсан Мантуаны бэйс, мавр ястан Абиндарраэс ноёнд хаалгаа нээгээрэй!

	Хашхирах чимээгээр цөмөөрөө гарч ирлээ, эрэгтэйчүүд нь найзыгаа доорх нь танилаа, нярав нь эзнийгээ зээ нь авгыгаа морин дээрээс бууж чадахгүй байхад нь тэврэн авахаар гүйлдлээ. Кихот ноён тэдэнд өгүүлрүүн:

	— Байз! Мориныхоо гайгаар би хүнд шархтлаа. Намайг орон дээр минь аваачаад аль, болбол мэргэн Ургандыг дууд, намайг үзээд, шархыг минь эдгээгээд өгөг.

	— Ямар гай вэ! Эзнийхээ яасныг миний зүрх ёрлоод байсан юм аа! Бурхан өршөөг, эзэн минь бууж үз, бид тэр Улигтдоргүйгээр чинь таныг эдгээж дөнгөнө. Морьтны энэ муусайн зохиолоос л болж байгаа юм, энэ муусайн зохиолууд долоон уулын цаагуур, дов шороон доогуур орог! хэмээн нярав хүүхэн нь сүүрс алдлаа.

	Орон дээр нь аваачиж хэвтүүлээд үзвээс шарх олдсонгүй. Ертөнцөд үзэгдэж байгаагүй ихээхэн аймшигтай, догшин есөн тооны мундаг морьтонтой тулалдаж байж морьтойгоо таварцаглаж унаад бэртлээ гэж тэр хэлэв.

	— Тэр дээ! Мундаг морьтнууд гэж ярихад хүрээ шив дээ? Маргааш өглөө нарнаас өмнө энэ номыг шатаагаагүй байвал бурхан тэнгэр намайг бүү таалаг гэж лам өгүүлэв.

	Кихот ноёноос өдий төдий юм асууцгаасан боловч хариу хэлэхээсээ дургүйцэж, хоол идүүлээд, унтуулаад өгвөл л одоо болох нь тэр гэж гуйлаа. Хүссэнийг нь биелүүлээд, дараа нь Кихот ноёныг яаж олсныг нь тариачнаас лам магадлан шалгаав. Мань тайж хээр хэвтэж байхдаа ба ирж явах замдаа юу гэж донгосож байсныг тариачин нэгд нэггүй ярихад, маргааш нь үнэхээр биелүүлэх тэр явдлыг яаж бушуухан биелүүлье дээ гэдэг хүсэл нь дүрэлзсэн юм, тухайлбал: Өөрийн найз үсчин Николас гуайгаа очиж аваад Кихот ноёны руу явав.

	Тэр нь унтсаар байлаа. Лам тэр хорлолтой ном зохиол байдаг өрөөний нь түлхүүрийг зээгээс нь гуйсанд, зээ нь дуртайгаас дуртай өглөө; нярав мярав, цөмөөрөө тэр өрөөнд орж, маш сайхан хавтастай зуу гаруй зузаан ном, бас бус арай бага хэмжээний өдий төдий ном оллоо, тэгтэл нярав хүүхэн ийш тийшээ харснаа, яаран гарч гүйгээд, тэр дорхноо аяга рашаан, сацал хоёр, авчирч:

	— Эрхэм дэд эрдэмтэн ноён минь, та энэ өрөөг ариулж энэ рашааныг цацмуу, эс чингэвээс бидний ингэж цөмийг нь устгах гэж байгааг энэ номд байдаг шидтэний нэг нь мэдээд биднээс өшөөгөө авахын тулд муу юм шүглүүлчих вэ гэж хэллээ.

	Нярав хүүхэн гэнэхэн байдал гаргасанд инээгээд, тэр лам үсчинд хандаж: Чи энэ номоос над нэг нэгээр нь авч өгөөд бай, би шалгаж үзье, зарим нь шатаалгах хэрэг хийгээгүй ном байж мэднэ гэв.

	— Үгүй ээ, нэгийг нь ч уучилж болохгүй, бүгдээрээ манайд гай тарьсан ном байгаа юм. Бүгдийг нь цонхоор гарган хаяж, овоолж байгаад шатаачихвал таарна. Малын хашаанаас цааш аваачиж шатаавал бүр ч сайн биз, ядаж утаа нь бидэнд хавьдахгүй байх гэж зээ бүсгүй нь өгүүлэв.

	Нярав түүнтэйгээ ам нийлээд, хөөрхий тэр гэм хийгээгүй ном судрыг устгах эрмэлзэл нь бадарч байв. Гэтэл лам ядаж урьдаар гарчгийг нь харах хэрэгтэй байна гэж зөрөв. Тэгтэл үсчин Николасын эхэлж авч өгсөн ном нь Галлын Амадисын дөрвөн дэвтэр байлаа.

	— Энэ чинь ч сүрхий ном доо хө. Миний мэдэж байгаагаар бол энэ чинь морьтны тухай Испанид хэвлэгдсэн анхны нь зохиол байгаа юм, бусад ном нь цөмөөрөө үүнээс эх авсан байгаа, тэгэхлээрээ, бурханд тэрс буруу номын үндсийг тавьсны нь хувьд бид үүнийг хайр найргүйгээр галын хүрээлэнд шилжүүлэх ёстой гэж би бодож байна гэж лам хэллээ.

	— Үгүй ээ, ноён минь, би өөрөөр сонссон юм, энэ талаар гарсан зохиолуудын хамгийн сайн нь юм гэнэ билээ, ингэхлээр онцлон үзээд, энэ номд өршөөл үзүүлчихвэл яана гэж үсчин татгалзав.

	— Таны зөв, үүнийг анхаарч, энэ номын амийг түр уучилъя гэж зөвшөөрөөд, — Одоо үүний дэргэд байсан тэр нэг номыг үзье гэж лам хэллээ.

	— Галлын Амадисын төрсөн хүү «Эспландианы гавьяа» гэдэг ном байна гэж үсчин хэлэв.

	— Шударга ёсоор үзвээс эцгийн гавьяа хүүд хамаарахгүй. Гэр эзэгнэж байгаа хатан минь, май, цонхоо нээгээд, үүнийг гаргаад хаячих, бидний асаах гэж байгаа түүдэг галыг ноцоох номын анхных нь энэ болтугай гэж лам дурдав.

	Нярав маш дуртайяа ёсчлон гүйцэтгэлээ: Сайн санаат Эспландиан хашаа руу шидүүлээд, заналхийлэн байгаа аюулыг тэсвэртэй хүлээн хэвтлээ.

	— Дараачийнх нь гэж лам хэлэв.

	— Дараагийнх нь «Грекийн Амадис» байна. Энэ эгнээнд Амадисын садан төрлийнхөн л байгаа бололтой гэж үсчин өгүүллээ.

	— Гайгүй ээ, бид одоо цөмийг нь хашаа руу шидчихнэ гэж лам хэллээ.

	— Би ч бас тийм саналтай байна гэж үсчин дурдав.

	— Би ч бас адил гэж зээ нь хэлэв.

	— Тэгвэл нааш нь аваад аль би хашаанд аваачаад хаячихъя гэж нярав өгүүлэв.

	Олон тооны номыг авч өгсөнд, тэр нярав хүүхэн, үүднийхээ шатыг гамнаж байгаа янзаар, цонхоор шидэлж гарлаа.

	— Энэ зузаан чинь юу билээ? гэж лам асуув.

	— «Лаврын Оливант ноён» л байна гэж үсчин хариуллаа.

	— Бүтэлгүй, дэмий ном учраас хашаа руу... гэж лам дурдав.

	— Ингэхэд жижиг номуудыг яах вэ? Жишээ нь: Сервантесийн «Мигел ноёны Галатеяг» яах вэ? гэж үсчин асуулаа.

	— Тэр Сервантестэй чинь би аль хэзээний дотно байдаг юм, үргэлжилсэн зохиол бичихээсээ шүлэг бичихдээ барагтайг нь ч би сайн мэднэ. Зарим юмыг аятайхан бичдэг юм, зарим юмыг адармаатай болгочхоод байдаг юм, ер нь юмыг дуусгадаггүй хүн дээ. Дэд дэвтрийг нь гартал үүнийг байзная, хойшдоо засарвал бид энэ зохиолыг ойшоон үзэж тэнсэнгээс нь цагаатгах болно. Харин дэд дэвтрийг нь гартал тэнсэн харгалз гэж лам хариуллаа.

	— Хайрт найз минь, дуртайяа зөвшөөрье гэж үсчин өгүүлсэн бүлгээ.

	 


МАНЬ САЙН САНААТ МОРЬТОН ЛАМАНЧИЙН КИХОТ НОЁНЫ ХОЁР ДАХЬ УДААГАА МОРДСОНЫГ ӨГҮҮЛСЭН ЗУРГААДУГААР БҮЛЭГ

	 

	Энэ үед Кихот ноёны дуугарах сонстов.

	— Нааш ир, нааш ир, эрэлхэг морьтон нар аа! Хүчирхэг гарынхаа чадлыг харуулах цаг чинь болоод байна, эс чингэвээс ордны морьтнууд тэмцээнд түрүүлчихнэ шүү! хэмээн хашхирлаа.

	Номын савыг шалгахаа зогсоож, тэрхүү гарсан шуугиан чимээ рүү гүйх хэрэгтэй болов. Найз нар нь гэрийнхэнтэй нь хамт өрөөнд нь орж очоод Кихот ноён орноосоо босчихсон байхыг харлаа, унтах янзгүй бөгөөд үлэмж цовоолог: Хуучин янзаараа чимээ дэгдээн, улангасан, хамаг ханыг сэлмээр хатгаж байв. Түүнийг барьж аваад, хүчээр ор дэвсгэрт нь хэвтүүллээ. Түрхэн зуур намдсанаа ламд хандаж:

	— Хэрмэл морьтон бид гурав хоногийн турш ялалтын үр тарьж байна, тэгэхэд Турпин33 цорж минь ээ, Арван хоёр Пээр гэгчид юуны ч тухад хүрэлгүйгээр ордны морьтон нарт тэмцээнийхээ тэргүүн байрыг алдчихдаг чинь нээрэн шившигтэй байна, худал биш дээ! хэмээн өгүүлэв.

	— Болиоч, эрхэм нөхөр минь, болиоч, найз нөхөр минь. Бурхны авралаар бүх учир нь олдоно, өнөөдөр бүтээгүй зүйлийг маргааш бүтээж заавал болдог, чингэхлээрээ, эрхэм нөхөр минь, биеэ л бод, та тун их ядарчихсан юм шиг, аягүй бол шархтсан ч байх магадгүй санагдаж байна хэмээн лам хэллээ.

	— Би шархтаагүй нь ч шархтаагүй ээ, харин намайг нүдэж балбасан нь эргэлзээгүй юм: Роланд бороохой барьж над руу дайрсан юм, өөрөөс нь зориг баатарлаг болохоор л над атаархсан хэрэг. Гэвч би энэ хэвтэшнээс босоод өшөөгөө авахгүй бол Монталиваны Ринальд34 биш болно. Одоо хоол аваад ир, хариугүй өлбөрч үхэх нь, харин биеэ хамгаалахыг би өөрөө дөнгөнө гэж Кихот ноён дурдлаа.

	Хоол идэх хүслийг нь хангаж: Хоол авчирч өгөхөд дахин дугхийлээ; бусад нь түүний солиорсныг ахин дахин гайхацгаав.

	Тэр шөнө, нярав хүүхний түлхээсээр, хашаанд гаргаж хаясан ба байранд байсан бүх номыг цөмийг нь шатаасан юм; бадарчин явбал балагтай, батгана явбал өттэй гэдгээр, шалгалт хийсэн хүний хариуцлагагүй бас урагшгүйн улмаас архивд өгч мөнхөд хадгалбаас зохих ном судрыг ч хамт шатаачихсан бололтой юм билээ.

	Найз нөхрийгөө эдгээж авах анхны арга нь орноосоо босоход нь номын нь савыг олдохгүй болгохын үүднээс тийшээ ордог хаалгыг нь таглаж шаваад (шалтгааныг нь арилгавал уршиг нь аяндаа устах мэтээр бодсон ажээ) сүүлээс нь, ном зохиолд нь бүгж байсан тийрэн, бүх ном судар ба номын сав байсан өрөөний хамт алга болчихсон гэж зар тараахаар лам үсчин хоёр шийдлээ. Энэ ажлаа туйлын шаламгай гүйцэтгэв. Хоёр хоногийн дараа Кихот ноён орноосоо босоод, юуны урьд номоо харахыг хүссэн боловч ном байдаг өрөөгөө олж ядан хэсэж, бүх өрөөнүүдийг гүйцээв. Урьд өмнө нь хаалга байсан газар хэд дахин очиж, ханыг нь тэмтрэн, үг дуугаралгүй, эргүүлэн тойруулан харав. Бүр сүүлд нь удтал эрснийхээ дараагаар нярав хүүхнээсээ номын өрөө хаана байгааг асуулаа. Юу гэж хариулах ёстойг хэлж өгөөгүй учраас:

	— Эрхэм эзэн минь, юу яасан номын өрөө ярьж байна? гэж асуугаад, — Манайд одоо ном ч байхгүй, номын өрөө ч байхгүй, цөмийг нь шулам аваад явчихсан гэлээ.

	— Шулам биш ээ, шидтэн аваад явчихсан. Эрхэм авга минь, таныг гэрээсээ гараад явсны чинь маргааш шөнө, тэр шидтэн үүлэн дээр луун хүлэгтэй ирж, унаж явсан луунаасаа буун харайгаад номын чинь өрөөнд орсон. Юу хийж, яасныг бүү мэд. Жаахан байзнаад харахад дээврийг нь цоолоод гарсан, бас өрөөнүүдээр дүүрэн утаа баагьсан. Яасныг нь үзэх гээд хүрээд очиход ном ч алга, өрөө нь ч алга болчихсон байсан. Харин, шид бүхий тэр догшин өвгөн нисэн одохдоо: Энэ ном ба (номын өрөөг эзэмшигчид хар санаа өвөрлөсөн учраас энэ байшинд миний учруулсан гарз дараа мэдэгдэнэ гэж чанга хашхирсныг нь л бид хоёр тодорхой санаж байна. Бас, өөрийг нь Муньятон мэргэн дуудаад байна гэж хэлсэн шүү хэмээн зээ бүсгүй нь өрсөлдөн өгүүлэв.

	— Муньятон биш, харин Фрестон35 гэж Кихот ноён залруулан хэлэв.

	— Фрестон гэл үү, Фритон ч гэл үү, нэр нь тон гэсэн үеэр төгсдөгийг л санаж байна гэж нярав хүүхэн хажуугаас хэллээ.

	— Мөн дөө, тэр чинь мэргэн шидтэн бөгөөд миний заналт дайсан байгаа юм: Намайг үзэн яддаг юм, өөрөөр хэлбээс багаахан хугацаа өнгөрсний дараа, түүний бишрэн шүтдэг морьтон нартай нь би халз тулах учиртайг мэрэг төлөг зөн совингоороо мэдээд байгаа юм, тэр морьтон хэчнээн хар санаатай байлаа ч гэсэн би ялна түүнээс болоод л тэр чинь намайг гоочлоод байгаа нь тэр. Тэгэвч тэнгэрээс заяасан тавиланг дайрч гарахаас биш тойрч гарч болдоггүйг тэр нэг ойлгох биз хэмээн тосон авч өгүүлэв.

	— Эргэлзэх хэрэг алга! Харин би ганцхан юм асууя, Авга ах минь, таныг ямар хүн зодоо хийлгээд байгаа юм бэ? Үс хайж яваад үсээ огтлуулчихна гэдгийг санаад, тэнгэрт яваа тогорууг барьж авах гэж сарваганан биеэ зовоон тэнэж явснаас орон гэртээ амар тайван сууж байсан нь дээр юм биш үү? гэж зээ бүсгүй нь асуув.

	— Аяа, зээ минь! Чи энэ талаар яасан өчүүхэн ойлгодог юм! Миний үсний үзүүрт хүрсэн этгээдийг миний үсийг огтлохоос нь өмнө би сахлыг нь зулгаагаад хаячихна шүү дээ! хэмээн татгалзан өгүүллээ.

	Уурлаж байгааг нь мэдээд, хоёр эмэгтэй зөрөлдөхөө болихоор шийдэв.

	Ямар ч л гэсэн Кихот ноён хагас сарын турш гэртээ тайван сууж, дахин дэмий тэнэж гарах хүсэлтэйгээ огт мэдүүлээгүй бөгөөд энэ хагас сарын хугацаанд өөрийнхөө найз болох лам, үсчин хоёртой дээд зэргийн зугаатай яриа хөөрөө нэг ч хийсэнгүй. Одоо үед хэрмэл морьтон шиг гойд хэрэгцээтэй хүн ертөнцөд байхгүй ба өөрийгөө хэрмэл морьтон болон тодрох тавилантай гэж тэр хоёрт үглэдэг байв. Арга хэрэглэж байж түүнийг эдгээхээс өөр замгүй гэж боддог тул тэр лам зарим юман дээр зөрдөг, зарим юман дээр зөрдөггүй байлаа.

	Үүний зэрэгцээгээр Кихот ноён тосгоныхоо нэг хүнтэй хэлэлцээ хийх болов. Тэр нь төлөв (сайн тал маш олонтойгоороо гайхуулж үл чадах хүмүүст энэхүү «төлөв» гэдэг үгийг хэрэглэж болдог л юм бол) боловч ухаан нь нэлээд сэвтэй хүн байсан юм. Кихот ноён түүнд өчнөөн төчнөөн юм ярьж, өдий төдий юм амлаж байгаад итгүүлж чадсан тул сүүл сүүлдээ хөөрхий тэр тариачин илдэч нь болон хамт явахаар ам өглөө. Тэрчлэн, Кихот ноёнд нүд ирмэхийн зуурт ямар нэгэн арлыг эзэлж авах явдал тохиолдох тун магадгүй тул түүнийг тэрээр арлын амбан ч болгочих болзошгүй учраас онц тээнэгэлзэх хэрэггүй гэж зөвлөдөг байлаа. Иймэрхүү амлалтад Пансын Санчо (мань тариачны нэр) татагдаад, эхнэр хүүхдээ хаяж, тосгоныхоо хүний илдэч болохыг зөвшөөрөв.

	Дараа нь Кихот ноён мөнгө олж эхэллээ. Бага сага юмаа зарлаа, аар саар, өөртөө хохиролтойгоор бусдад дэнчин бариулж мөнгө авлаа, тэгэн тэгсээр нэлээд их мөнгө цуглуулчихлаа. Түүнээс гадна, нэг найзаасаа түр хэрэглэхээр дугуй бамбай авч, зад үсэрчихсэн дуулга малгайгаа чадах хэрээрээ засаад, гол зүйл болох аяны богцоо авч гарахыг нь мартуулахгүйн тулд ба чухал хэрэгцээтэй юм бүхнийг нь олуулж бэлдүүлэхийн үүднээс мордох өдөр цагаа илдэч Санчодоо урьдчилан мэдэгдлээ. Санчо мартахгүй гэж ам өглөө, харин явган явахдаа дадлага муутай тул өөртөө байгаа нэг сайн илжгийг унаж явна гэдгээ дуулгав. Энэ байдал Кихот ноёны сэтгэлийг жаахан шаналгалаа: Хэрмэл морьтонд илжгээр унаа хийсэн илдэчтэй хүн байсан эсэхийг эргэцүүлэн бодож үзсэн боловч санаанд нь орж ирсэнгүй. Тэгэвч замд анх тохиолдох омголон морьтны хүлгийг булаан авах цаг мөдхөн ирнэ байх гэж найдаад, тийнхүү булааж авсан дөрвөн туурайтай сайн адгуусыг илдчидээ өгнө гэж бодоод, илжиг унаж гарахыг нь зөвшөөрсөн ажгуу. Дэнгийн даамлын зөвлөгөө ёсоор Кихот ноён цамц ба бас бус зүйлийг чадах хэрээрээ бэлдэж авлаа. Хамаг юмаа бэлдэж цэгцэлж дуусаад, зээ бүсгүй, нярав эмэгтэй хоёрынхоо алинтай нь ч салах ёс гүйцэтгэлгүйгээр, мөн эхнэр хүүхэдтэйгээ салах ёс гүйцэтгээгүй Пансын Санчог дагуулан нэг шөнө тосгоноосоо мордлоо. Тэр шөнөдөө зэгсэн холдож чадсан болохоороо үүр хаяарахын үест айх явдал огт байхгүй болсон байв. Хойноос нь хөөлөө ч гэсэн гүйцэхээргүй холдсон байлаа.

	Пансын Санчо богц, борви тэргүүтнээ даруулахаа мартаагүй бөгөөд энэ үед, нөгөө дурдсан арлын амбан болохын өвчин болж, илжиг дээрээ нэлээд ноёнсог янзтай сууж явав. Кихот ноён урьдынхаа явсан замаар, өөрөөр хэлбээс Монтелийн тал дундуур гарах чигийг сонгон авсан бөгөөд цаг эрт, нарны илч бага байсан тул урьдынхаасаа илүү таатай явж байлаа. Тэгтэл Санчо эзэндээ хандаж:

	— Эрхэм ноён хэрмэл морьтон минь, та над нэг арлын тухай амласнаа битгий мартаарай, би ямар ч арлыг захиран сууж чадна шүү гэж хэллээ.

	Кихот ноён хариуд нь өгүүлрүүн:

	— Найз минь, эрт үеийн хэрмэл морьтон нар эзэлж авсан арал ба вант улсыг өөрийнхөө илдчид захируулан өгдөг зуршилтай байсныг мэдэж авах хэрэгтэй, би тэр сайхан заншлыг сэргээх гэж яваа хүн болохоороо яахаа чингэхгүй байх билээ. Түүгээр ч барахгүй, би бүр тээ цааш бодож байна; дээр үед морьтны зарим нэг нь, зарим нь ч гэж дээ, бараг цөмөөрөө илдчийгээ олон хоног сараар зүдрээгээд, өөрсдөд нь хүчээ өгөх чадалгүй болж өтлөхөд нь бэйс хэргэм олгох буюу аягүй л бол гүн хэргэм хүртээж тааруухан муж юм уу эдлэн газар захируулдаг байсан юм. Чи бид хоёр амьд мэнд л байж гэм долоохон хоногийн дотор хэд хэдэн вант улсыг захирсан нэг вант улсыг байлдан авч болох юм шүү, чингэж гэм аль дуртай вант улсыг чинь чамд өгөөд хаан титэм өмсгөн зална. Харин чи бүү гайхах болтугай: Морьтон хүн гэдэг чинь хачин үйлийг бүтээж, сонин зүйлийг үзэж явдаг юм шүү, чингээд чамд анх амласнаасаа давуу шагнал олгохыг би юман чинээ санахгүй.

	— Тэгвэл намайг ван болчихлоор миний гүнээ итгэлт гэргий минь ван хатан болж, үр хүүхэд минь агь, гүнж нар болчих гэсэн үг шив дээ? гэж Пансын Санчо лавлав.

	— Түүнд эргэлзэх хэн байх билээ? гэж Кихот ноён асуулаа.

	— Би эргэлзэнэ гэж Пансын Санчо хариулаад, хан хурмаст ивээн соёрхож, борооны дуслын тоогоор хаан титэм газарт буулгасан ч манай эхнэрийн толгойд нэг нь ч таарахгүй байх гэж бодогдож байна. Ноён минь, манай эхнэр яасан ч вангийн хатанд тохирохгүй гэдгийг танд айлтгая. Харин гүнгийн хатанд магадгүй биз хэмээн тээнэгэлзэн өгүүлэв.

	— Санчо минь, дэмий юм бүү бод, харин бурханд наманчил, чингэвээс танай авгайд таарах юмыг нь заяагаад өгчихнө. Чи биеэ чамлалгүйгээр амбан жанжны тушаал эзлэх бэлтгэл хийж бай, түүнээс бага тушаалд яасан ч битгий очоорой гэж Кихот ноён хэлэв.

	— Яасан ч очихгүй ээ, эзэн ноён минь. Тан шиг ийм эрхэм эзэн, эрхбиш миний чадал тэнхээ, санаа сэтгэлд тохирох тушаал олоод өгч чадалгүй яах вэ дээ хэмээн Санчо өгүүлсэн бүлгээ.

	 


ЯЛГУУСАН КИХОТ НОЁН САЛХИН ТЭЭРЭМТЭЙ ӨНӨӨ БОЛТОЛ ҮЗЭГДЭЖ ДУУЛДААГҮЙ АЙМШИГТ ТУЛААН ХИЙЖ ЯЛЖ ДИЙЛСНИЙГ БА БИДНИЙ ТААЛАМЖТАЙЯА ДУРСДАГ БУСАД ЯВДЛЫГ ӨГҮҮЛСЭН ДОЛООДУГААР БҮЛЭГ

	 

	Тэгтэл тал дотор гуч дөчин салхин тээрэм ярайж байхыг ил гарч ирмэгц Кихот ноён төдхөн үзээд, илдчидээ хандаж ийн өгүүлрүүн:

	— Бид хоёр ямар их заяатай улс вэ. Санчо, чи хараач: Тээр тэнд гучаас доошгүй мундаг том аварга амьтад харагдаж байна, би тэдэнтэй дайтаж, бүгдийг нь цохиж унагаая гэж бодож байна, тэднээс олзолж авсан юмаараа хоёулаа бэл хийе. Энэ бол шударга дайн юм; муу юмны үрийг дэлхийгээс цэвэрлэнэ гэдэг бол бурхан тэнгэрт буян үйлдэж үнэнч байх гэсэн үг шүү.

	— Хаана байна аа тэр мундаг амьтад чинь? гэж Санчо асуув.

	— Яагаа вэ, тэр л байна, том гэгчийн гартай. Зарим нь бараг хоёр бээр урт гартай юм байна гэж эзэн хариуллаа.

	— Өршөөгөөрэй, эзэн минь, тэр харагдаж байгаа чинь мундаг амьтад биш, салхин тээрэм байна шүү дээ, гар шиг харагдаад байдаг чинь сэнс нь байна, тэр чинь салхинд эргэж, тээрмийнхээ булыг хөдөлгөдөг шүү дээ гэж Санчо татгалзан өгүүлэв.

	— Адал явдал хайх дадлагагүй чинь одоо л илэрч байна! Тэр чинь мундаг амьтад байна шүү дээ. Чи хулчийгаад байгаа бол хол очоод залбирч бай, тэр завсарт би надаас илүү хүчтэнтэй ширүүн дайнд орж явчихъя гэж Кихот ноён өгүүлэв.

	Мундаг амьтадтай дайтаар орж байгаа биш, харин яахын аргагүй салхин тээрэмтэй дайтаар орж байгааг нь сануулж буй Санчогийн дууг дуулалгүй бараг үгээ гүйцээж хэлэлгүйгээр Кихот ноён Ажнайгаа давирлаа. Мундаг амьтад гэж үнэхээр итгэж бодсон учраас илдчийнхээ хашхирахыг ч үл анхааран, урдаа юу байгааг ч үл ажиглан, чанга дуугаар:

	— Зогсоцгоо, зүрхгүй муусайн мондиуд аа! Ганцхан морьтон та нарыг довтолж байна шүү! гэж хашхирав.

	Энэ үед зөөлөн салхи сэвгэнэж, тээрмийн сэнс эргэлдэхэд:

	— Даллаад бай, даллаад бай! Та нар ямар хүчирхэг Бариарей36 шиг олон гартай биш дээ, тийм ч байлаа гэсэн би та нарыг баллах юм чинь дээ! хэмээн Кихот ноён өгүүллээ.

	Ингэж хэлээд, Дульсинея хатандаа өдий төдий даатгал айлтгаж, энэ айхавтар бэрх тулалдааныг эсэн мэнд давж гарахад тус үзүүлэхийг түүнд хандаж мөргөн гуйгаад, бамбайгаар халхлан морио гуядан давхиж очоод захын тээрмийн сэнсийг жадлан хатгав, гэтэл тэр үед сүрхий ширүүн салхи боссон тул жадыг нь тээрмийн сэнс хуга дэлсэж улмаар Кихот ноёныг гогодон авч өрөвдмөөр өргөөд газарт шидэв. Үүнд туслахын тулд Санчо илжигнийхээ хар хурдаар давхин, ойртож очоод эзэн нь чанга ойчсон учраас хөдөлж чадахгүй байхыг мэдлээ.

	— Ээ сахиус минь. Эрхэм эзэн минь, таныг болгоомжтой хөдлөөч, энэ чинь салхин тээрэм байна гэж би хэлээгүй бил үү? Толгой нь салхин тээрэм шиг болтлоо эргэчхээгүй л бол ер эндүүрмээргүй сэн дээ гэж дуу тавив.

	— Дуугай бай, Санчо найз минь. Дайн тулааны цагт юу ч тохиолдож болдог юм. Ер нь тэгээд, миний номыг өрөөтэй нь хулгаж аваад явсан Фрестон мэргэн л ялах замыг минь хаахын тулд надтай дайралдсан мундаг амьтдыг салхин тээрэм болгон хувиргачих шиг боллоо гэх үндэс над байна, тэр намайг үзэн яддаг юм. Гэвч түүний хар санаа эрт орой хэзээ нэг цагт миний илдийн ирэнд мохно доо хэмээв.

	— Бурхан л мэднэ дээ гэж Санчо хэллээ.

	Чингээд Кихот ноёныг өргөж босгоод арай чарай амьд үлдсэн Ажнайд нь мордуулав. Кихот ноён янз бүрийн адал явдлыг алгасдаггүй бөгөөд өөрийг нь хэлж байгаагаар тийм явдал хөл ихтэй газарт тохиолдож болох тул саяын болсон явдлыг ярилцсаар Лаписын хавцал тийш очдог замаар явлаа, гагцхүү жадгүй болсондоо илдчидээ зовлонгоо дурдаж:

	— Варгас Дьего ноён37 гэдэг нэртэй Испанийн нэг морьтон дайнд сэлэмгүй болчхоод, царс модноос том мөчир хугалж аваад, тэр өдрөө олон тооны мавр хүнийг цохиж алснаас хойш Царсч гэдэг хоч авч, өөрөө ба удам судар нь Варгасын Царсчийнхан гэж нэрлэгдсэн юм гэнэ билээ.

	Замд хамгийн түрүүнд тохиолдох царснаас Дьего тиймэрхүү л мөчир авсан байх ёстой гэж таамаглаж байгаагаараа мөчир хугалан авч, түүгээрээ ихээхэн гавьяа байгуулахад минь хойшид олныг гайхуулан дуурьсах тэр сайн үйлсийг нүдээрээ харж чихээрээ дуулах хувь чамд ногдох учир чи зол заяандаа баярлана, иймийн тулд би энэ бүгдийг ярьж байгаа юм шүү хэмээн өгүүлэв.

	— Бурхан л мэднэ. Эрхэм таны ярьж байгаа бүхнийг би үнэмшиж байна. Харин та төвшин суу, тэгэхгүй бол хажуу тийшээ хазайсаар байгаад уначих нь байна, аргагүй ээ, та түрүүн ойчихдоо бэртсэнээс болж байгаа биз гэлээ.

	— Чиний хэлсэн үнээн. Гэвч өлөн гэдсээ цувуулж байвч, ер нь яаж шархтсан ч хэрмэл морьтон эр ёо гэх ёсгүй юм, тэгээд би ёолохгүй байгаа юм гэж хэлэв.

	— Тэгвэл хэлэх үг алга, тэр ёс чинь илдчид хамаардаггүй л бол би шал ялимгүй юманд ер амьтан гар хүрэнгүүт л ёолоод эхлэх хүн дээ гэв.

	Илдчийгээ шальдар байна гэж ч инээсэнгүй бөгөөд дараа нь, морьтны дүрэмд тэр тухай дурдсан зүйл байхгүй тул хэрэгтэй хэрэггүй алив цагт хэчнээн ч хамаагүй ёолж болно гэж хэлж өглөө. Санчо юм идье гэж Кихот ноёнд айлтгав. Өөрөө одоогоор дурамжхан байна гээд дуртай цагтаа юм идэж болохыг Санчод зөвшөөрөв. Санчо зөвшөөрөл аваад суудлаа засан сууж, богцондоо яваа аяганы хийцийг гарган идэж гарлаа. Борвитой юмнаасаа үе үе шоржигнотол сорон, эзнийхээ араас сажлуулж явсан ба аюултай боловч адал явдлыг хайж явах нь алжаалт алба биш, асар сайхан цэнгэл мэт санагдаж байв.

	Тэр шөнөө модны ёроолд сууж хонолоо. Кихот ноён модноос мөчир хугалж аваад үзүүрт нь зэв хийсэн учир жадархуу янзтай юм болов. Морьтон хүмүүс ой мод, хээр талд хонохдоо амраг хатнаа мөрөөдөн бодож нойргүй хонодог гэж номд гардгийг олж мэдсэн тул Кихот ноён яг дуурайж шөнийн турш Дульсинея хатнаа санагалзан нүд цавчилгүй хоножээ. Пансын Санчо идрээний шүүс38 цэрийтлээ уусан учраас нар дээр хөөрч нүүрийг нь шарж, үй олон жигүүртэн мандаж байгаа өдөрт баярлан цэнгэлтэйеэ шулганалдаж байхад Кихот ноёны сэрээтэл ухаангүй унтсан тул тэр шөнийг огт өөр байдалтай өнгөрөөлөө. Сүүлд нь Санчо босож борвитой юмнаасаа залгилаад, борви нь өчигдрийнхөөсөө бага болж шалчийсныг мэдэв. Мөд уух юмтай залгах бололцоо олдох эсэх нь үл мэдэгдэх нь илэрхий байгаа тул тун их гутрав. Кихот ноён дээр дурдсан ёсоор сайхан мөрөөдлөөр сэтгэлээ тэжээсэн учир өглөөний хоол идэх хүслэнгүй байлаа. Хоёулаа мордож замд гараад явж байтал үдийн хэрд Лаписын хавцал харагдав.

	Кихот ноён хавцлыг хараад:

	— За Санчо минь, бид адал явдалд шумбана гэгч болох нь дээ, Гэвч урьдчилан сануулах зүйл байна: Над ямар ч аюул тохиолдсон чи мэс барих ёсгүй, харин доод хэргэмтэй хүмүүс над руу дайрвал чи оролцох учиртай шүү. Хэрэв морьтон хүмүүс дайралдвал чи мамбалуулаагүй болохоороо бидний тулалдаанд оролцох эрх чамд огт байхгүй, морьтны ёс хууль ийм байна хэмээн өгүүлэхэд Санчо:

	— Эзэн минь, энэ талаар зовох хэрэг юун. Би таны зарлигийг дагана. Бас тэгээд би номой авиртай болохоороо зодоонд оролцох, тулалдаан дэгдээх ажлаас хол л явахыг хичээнэ. Харин над халдвал морьтны тэр ёс хууль чинь над падгүй, ер нь амиа хамгаалахыг хориглосон хууль бурхны ёсонд ч байхгүй, хүн төрөлхтний ёсонд ч байхгүй гэлээ.

	— Би түүнийг бүрэн зөвшөөрнө. Харин над руу морьтон хүмүүс дайрах цагт л чи бие сэтгэлээ барих хэрэгтэй гэж Кихот ноён өгүүлэв.

	— Заавал барина. Таны энэ тушаалыг би хишиг өдрийн амралт мэт ариун чанд биелүүлнэ.

	Тийнхүү ярьж явтал тэмээ унасан, тэмээ ч гэж дээ чухам үнэнийг өгүүлбээс тэмээ шиг том луус унасан Бенедикт нутгийн хоёр лам урд нь харагдав. Тэр хоёр лам замд зүүдэг нүдний шил зүүснээс гадна нарны хаалт барьсан байв. Хоёр зарц нь луус туун явган алхаж, араас нь дөрөв таван морьтой хүн бараа болсон жууз тэрэг дагаж явлаа. Тэр жуузанд Бискайнаас яваа нэгэн хатагтай сууж яваа нь дараа мэдэгдсэн бөгөөд энэ хатагтай Америкт явахаар Севильд байгаа нөхөр дээрээ очиж, тэнд асар том албан тушаалд орох гэж яваагаас гадна тэр лам нартай зам нийлсэн төдий болохоос биш хүргэж гаргаж яваа бус ажээ. Кихот ноён тэднийг үзмэгцээ илдчидээ ийн өгүүлрүүн:

	— Би эндүүрээгүй л бол сэтгэлд багтамгүй хачин адал явдал бидэнд тохиолдох нь дээ. Тэртээ харагдаж байгаа аймшигтай дөрвөн хар дүрс бол шидтэн бөгөөд нэгэн гүнжийг босгож аваад жуузанд суулгаж яваа юм шиг байна. Иймд эдний тэр өөдгүй санааг нам дарах хэрэгтэй болох нь дээ.

	— Салхин тээрэм дээр болдог шиг юм болох вэ дээ. Байзнаарай эзэн минь, энэ чинь Бенедикт нутгийн лам нар бөгөөд жуузтай нь ямар нэгэн аянчин яваа байх аа. Нээрэн шүү, өршөөлт эзэн минь, миний үгэнд орж сайтар болгоом уу, тэгэхгүй бол таныг минь бас нэг зальт этгээд дөнгөчих вэ дээ гэж Санчо сануулав.

	— Санчо минь, адал явдлыг огт ойлгохгүй байгааг чинь би чамд аль хэдийн хэлсэн шүү дээ. Би маш зөв таньж байна, чи одоохон итгэнэ хэмээн мэтгэлээ.

	Ингээд урагш түрүүлэн зам голлон зогсоод лам нарыг дуу хүрэм ойрхон ирэхэд чанга дуугаар өгүүлрүүн:

	— Солио туссан мангасууд аа, хүч түрж жуузандаа авч яваа наад ариун гүнжүүдээ нэн даруй суллан тавь! Тэгэхгүй бол үйлдсэн хилэнцдээ тохирох шийтгэл авч амиа өгөхөд бэлдэцгээ!

	Лам нар жолоогоо татаж, Кихот ноёны төрх байдал, хэлсэн үгнээс айсхийж:

	— Язгууртан эзэн минь, бид чинь солио туссан мангасууд биш ээ, бид бол Бенедикт нутгийн замаараа яваа лам нар байна. Харин энэ жуузанд босгуул гүнж яваа эсэхийг бид мэдэхгүй гэж хариулав.

	— Та нар зусар үгээр бүү бялдуучил! Би сайн мэдэж байна, та нар бол итгэл эвдсэн бузар амьтад! хэмээн өгүүллээ.

	Хариу хэлэхийг хүлээлгүйгээр Ажнайгаа давирч, жадаа зангаж, уур нь бадран, нэг лам руу эрэлхэг байдлаар ухасхийхэд нь тэр лам завдаж буун харайгаагүй бол хар хүчээрээ жадалж, даамай шархтуулах буюу алчих байсан ч байж юуны магад. Нөгөө нэг лам нь найзынхаа баларч байгааг хараад луусаа давьчин салхин адил зугтан одов!

	Тэр үед Пансын Санчо агшин зуурт буун харайж, газарт унасан хүн рүү гүйн очиж хувцсыг нь тайчиж гарлаа. Тэр дор нь хоёр зарц нь гүйж ирээд яахаа түүний хувцсыг тайлж байгааг асуув. Өөрийг нь эзэн Кихот ноён уг тулалдаанд ялсан учраас олзны зүйлийг өөрөө авах ёстой гэж Санчо хариуллаа. Зарц нар тоглоомын яриа ойлгодоггүйгээс гадна тулалдаан, олзны зүйл гэдгийг огтхон ч ойлгохгүй байв. Кихот ноён жуузны хажууд очиж жуулчин эмэгтэйтэй үг солилцох завшааныг ашиглаж зарц нар Санчог дайран унагаж, ухаан мэдрэлгүй болтол нь өшигчсөн тул тэр нь гулдайн хоцров. Айн мэгдэж, яарч тэвдсэн, царай нь зэвхийрсэн лам, тэрхүү үнэт цагийг ашиглаж, луусандаа мордоод, бүх будилааныг алсаас харж, өөрийг нь хүлээж байгаа нөгөө лам руугаа давхин очиж, дараа нь хоёулаа нөгөөдүүлийнхээ салахыг эс хүлээн, цаашлан одож, хичээнгүйлэн наманчилсаар, чөтгөрт хөөгдсөн мэт зугтав.

	Тэр хооронд Кихот ноён жуузанд суугаа хатагтайтай яриа дэлгэж:

	— Эзэгтэй минь, дээдэс та одоо санааныхаа зоргоор дуртай зүгтээ явж болно, өөрөөр хэлбэл таныг авч явсан этгээдүүдийг миний бие эрэлхэг гараараа номхотгон дарж өглөө. Харин таныг аюулаас мулталж байгаа миний нэрийг мэдэхгүйдээ зовох явдалгүй шүү, би танд хэлж өгье: Би бол Ламанч нутгийн Кихот ноён гэгч бөгөөд адал явдал хайж явдаг морьтон хүн, бас тэгээд Тобос нутгийн Дульсинея гэгч үзэсгэлэн гоо хүүхэнд таалагдан сэтгэлийг нь булаасан эр дээ. Ингэхлээр танд үзүүлсэн энэ тусламжийн минь шанд нэг зүйлийг гуйя: Та Тобос нутагт байгаа миний хатан дээр очоод, би ямар сүрхий гавьяа байгуулж, таныг авран сулласныг миний өмнөөс нэгд нэггүй түүнд минь хэлж аль хэмээв.

	Энэ үгээ хэлж дуусмагц нь хатагтайн бараа бологчийн нэг болох Бискай ястан хүн, Кихот ноён жуузыг нь явуулахгүй зогсоож, улмаар Тобос тийш буцаан илгээх шаардлага тавьж байгааг хараад, ойртон ирж, жаднаас нь шүүрэн авч Бискай үндэсний гаж эвгүй аялгуугаар ийн өгүүлрүүн:

	— Язгууртан гуай, эндээс тонил, эртхэн зайл! Би андгайлан хэлье: Жууз зогсоогоод байвал ална шүү, би Бискай хүн шүү!

	Кихот ноён түүний хэлснийг сайтар ойлгоод:

	— Чи хөөрхий муу боол биш, язгууртан байсан сан бол ийм бурангуй, танхай авирлаж байгаад чинь таарах шийтгэл өгөх сөн дөө хэмээн хэнэггүй өгүүлэв.

	Бискай хүн хариуд нь:

	— Би язгууртан биш юм уу? Би бурхныг барьж андгайлна, чи христос мөргөлтөн учраас худал хэллээ! Аль вэ, наад жадаа хая, сэлмээ ав, хэн нь дийлэх нь вэ, үзэлцье! Бискай хүн гэдэг чинь хаа ч баатар, хуурай газар ч, далай тэнгист ч ялгаа байхгүй. Гайгүй ээ, чи үүнийг мэдэж авна гэлээ.

	— За гайгүй, учир нь олдоно гэж Кихот ноён хэлэв.

	Жадаа газарт шидэж, сэлмээ сугалаад бамбайгаарай халхлан, Бискай хүнийг алахаар шийдэж, тэр дороо ухасхийв. Бискай хүн хэрэг биш болж байгааг мэдээд зайлахыг завдсан боловч унаж яваа хөлсний муу луус нь хөдөлж өгсөнгүй тул сэлмээ сугалахаас өөр юм хийж эс амжив. Заяа дайрахад жуузныхаа чанх хажууд байсан юм. Үүнийг завшаан болгож, жуузны зөөлөвчийг шүүрэн авч бамбай төлөөлүүлэн халхлав. Дэргэдэх хүмүүс тэр хоёрыг эвлүүлэхийг хичээнгүйлэн оролдсон боловч Бискай хүн хэрэв үзэлцүүлэхгүй бол саад хийсэн хүмүүсийг эзэгтэйтэйгээ ална гэж гаж аялгуугаараа хашхирав. Жууз дотроо айн гайхан суугаа хатагтай тэднээс зайл гэж жолоочдоо хэлээд тэр ширүүн тулалдааныг алсаас харж байлаа.

	Кихот ноёны шийдэмгий байдлаар дайран орох нь түүний уурласныг илт гэрчилсэн болохоор Бискай хүн биеэ хамгаалахаас өөр аргагүй боллоо. Тэгээд зөөлөвчийг элгэндээ барин, хөдөлж чадахгүй зогсож байв. Өөрөөр хэлбээс, эцэж ядарсан бөгөөд иймэрхүү тэнэг явдалд дасаагүй луус нь хөдөлж чадахгүй байх тул цааш ч үгүй, нааш ч үгүй болсон ажээ. Нэг үгээр хэлэхэд, дээр өгүүлсэн ёсоор, Кихот ноён, сэлмээ ихэд далайн, шалмаг Бискай хүнийг тас цавчихаар дайран ороход цаадах нь зөөлөвчөөр биеэ хамгаалан байж мөн л сэлмээ дээш өргөн далайхад айн ширтэж байгаа хүмүүс зүрхээ даран юу болохыг харж, бие биетэйгээ өрсөлдөн сүртэй гэгчээр дээшээ өлийлцөж байгаа хоёр сэлэм хэзээ доошоо буухыг хүлээж байлаа. Энэ үед жуузанд суугаа хатагтай шивэгчин нартайгаа хамтран тэнгэр хурмастад залбирч, хамаг сахиусанд өргөл болгож Испанийн дацан бүрд барилга барина гэж буян амлаж, тохиолдож байгаа их аюулаас Бискай хүнийг өөрсдийн нь хамт амар мэнд ангижруулж өгөхийг гуйн мөргөж байв.

	Ааглуу зантай Бискай хүн урьтаж цавчлаа. Асар бухимдаж, маш чанга цавчих гээд сэлмээ гар дотроо эргүүлчхээгүй сэн бол ганц энэ цавчилт уг ширүүн тулалдааныг дуусгаж, мань морьтонд тохиолдох адал явдлыг үүгээр эцэс болгох байлаа. Гэвч хойшид нэлээд чухал явдалтай тохиолдох тавилан бүхий Кихот ноёныг тэтгэсэн өндөр их заяа нь дайсны сэлмийг гар дотор нь эргүүлж өгсний ачаар зүүн мөрний нь тус газар буусан боловч гойдын бэртэл учруулаагүй бөгөөд зөвхөн зүүн ташаанд нь байсан зэр зэвсэг ба дуулга малгайны зүүн хажуу, зүүн чихийг сэт цохив. Зэр зэвсэг нь хан ян хийн газарт унаж, мань морьтны сүр жавхааг гутааж тун өрөвдмөөр болголоо.

	Бурхан аварч өршөө, өөрийг нь яасныг хараад мань морьтны уур хилэн хэчнээн бадарсныг дүрсэлж болох үг олоод хэлчхэж чадах хүн энэ хорвоод бий бол уу Та минь! Үгүй ээ, ер нь л шуудхан ярьчихсан нь дээр биз. Тэгээд, Кихот ноён дахин дөрөөн дээрээ босож, сэлмээ хар тэнхээгээрээ хоёр гардан далайж, Бискай хүнийг хүч мэдэн буулгаж, толгой, зөөлөвч хоёрыг нь дамнуулан хүч мэдэн буулгахад, хэдийгээр сайтар хамгаалсан боловч Бискай хүний дээрээс уул нурчих шиг болсон ажгуу. Хамар, ам, чихнээс нь цус садарч бөгтрөн унах зууртаа луусныхаа хүзүүнээс тэвэрч түр тогтов. Гэтэл энэ үед хөл нь дөрөөнөөсөө мултарч, гар нь сарвайсан ба хүчтэй цохилтоос цочсон луус нь бухан тонгорсоор урагш дүүлж, дээрх хүнээ агшин зуурт хаялаа.

	Кихот ноён тэр байдлыг маш хэнэггүй царайлан харж байв. Бискай хүнийг газарт унахад мориноосоо буун харайж, агшин зуурт дэргэд нь очиж, сэлмийнхээ үзүүрээр нүд рүү нь занган, бууж өгөхгүй бол толгойг нь авна хэмээн заналаа. Бискай хүний ухаан орон гаран байсан учир юу ч дуугарч чадсангүй. Үнэндээ, жууз дотроос уг явдлыг харж сандран мэгдэж байсан эмэгтэйчүүд мань морьтон дээр ирж, зарцын нь амийг өршөөж, асар их тус ивээл үзүүлэхийг мөргөн сөгдөн байж гуйгаагүй бол ухаан алдталаа уурлаж бухимдсан Кихот ноён түүнийг өршөөхгүй байсан биз. Кихот ноён маш ихэмсэг ярвагар байдлаар тэдэнд:

	— Үзэсгэлэнт эзэгтэй нар минь ээ! Мэдээжийн хэрэг, би та бүхний хүсэлтийг нэн дуртайяа биелүүлнэ, тэгэхдээ нэг яриа болзолтойгоор өршөөнө: Энэ морьтон Тобос гэдэг газар хүрч миний хосгүй хатан Дульсинея дээр очиж, учир байдлаа ярьж өршөөл гуйна гэж амлах ёстой, өршөөх эсэхийг энэ л өөрөө мэдэг хэмээн хариу өгөв.

	Айж балмагдсан авхай нар уг шаардлагын учрыг олох байтугай Дульсинея гэдэг нь чухам ямар хүүхэн байгааг ч мэдэлгүйгээр тушаасныг нь заавал биелүүлнэ гээд амлачихлаа.

	— Сайн байна, би та нарын хэлж байгааг итгэе. Энэ хүний шийтгэл багадсан боловч би үүнд одоо халдахаа больё хэмээн Кихот ноён өгүүлсэн бүлгээ.

	 


КИХОТ НОЁН ИЛДЭЧ ПАНСЫН САНЧО ХОЁРЫН ЯРЬСАН ХӨГТЭЙ ЯРИАГ ӨГҮҮЛСЭН НАЙМДУГААР БҮЛЭГ

	 

	Тэр хооронд лам нарын зарцад баахан үнгүүлсэн Пансын Санчо босож эзнийхээ тулалдаж байгааг анхааралтай ширтэж бурхан тэнгэрт хандаж: Миний эзэн Кихот ноёныг ялуулж, арлыг эзэмшүүлж хайрла, тэгвэл өчүүхэн илдэч миний бие эзний амласан ёсоор тэр арлын амбан болох ёстой юм шүү гэж мөргөн гуйж байв. Тулалдаан дуусаж Кихот ноён Ажнай руугаа алхахад Санчо гүйн очиж дөрөөнөөс нь барин, түүнийг мориндоо мордож амжаагүй байтал босоо сөхрөн сууж, гарыг нь шүүрэн авч үнсээд өгүүлрүүн;

	— Эзэн ноён Кихот минь, намайг саяын ширүүн тулалдаанаар эзэгнэж авсан арлынхаа амбан болгон соёрхож хайрла. Уг арал хэчнээн том байлаа ч гэсэн дэлхий ертөнцөд байдаг ямар ч амбанаас дутахгүй захирч би чадна.

	Кихот ноён түүний хариуд:

	— Санчо минь, иймэрхүү адал явдал бишгүй тохиолдоно гэдгийг мэдэж ав, энэ бол замд тохиолдож байгаа адал явдал болохоос биш арлын холбогдолтой адал явдал биш, бас тэгээд ийм адал явдлуудад тархиа хагалуулах, чихээ тас цавчуулахаас илүү гэмтэл чамд тохиолдохгүй гэдгийг чи ямагт санаж явах хэрэгтэй. Явж л байтал чамайг амбан болгох байтугай түүнээс том хэргэмд хүргэх бололцоо олгох адал явдал бишгүй тохиолдоно хэмээв.

	Санчо Кихот ноёндоо халуун талархал илэрхийлж хуягийн нь гаднаас гарыг нь дахин үнсэж, сугадаж мордуулаад, өөрөө илжгэндээ мордож, эзнийхээ хойноос сажлан явахад эзэн нь нөгөө жуулчин эмэгтэйчүүдтэй үг ярих байтугай салах ёс гүйцэтгэлгүйгээр дэргэдэх шугуй руу алхлуулан орлоо. Ажнай гэв гэнэт хачин хурдлан ухасхийсэн тул Санчо илжигнийхээ хар хурдаар давхивч гүйцэхгүйд хүрч бүр сүүлдээ хүлээ гэж эзэндээ хашхирлаа. Кихот ноён ядарч сульдсан илдчийнхээ үгэнд орж мориныхоо амыг татахад илдэч нь гүйцэж очоод:

	— Эзэн минь ээ, би танд нэг зүйлийг айлтгая! Ямар нэгэн сүмд39 очиж хоргодох юм биш үү дээ. Таны тулалдсан хүнийг бид даанч хөөрхий болгоод орхилоо, аягүй бол биднийг цагдаа нар бариад авна. Баригдаж гэм, яс арьс хоёр болж байж л мултрах болно гэв.

	— Дуугай бай. Аялж яваа морьтныг хүн алж хүрээ таллаа гэж шүүхэд шилжүүлж байсан гэж чи хаанаас дуулж, ямар номд уншив? хэмээн Кихот ноён асуулаа.

	— Хүн ална гэдгийг би энэ насандаа үзээгүй ба сонсоогүй юм. Харин шилийн замд зодоон нүдээн хийсэн этгээдийг цагдаа нар толгойг нь илээд өнгөрөөдөггүй юм гэнэ билээ гэдгийг л мэднэ, бусад нь над хамаа алга гэж өчив.

	— Нөхөр минь бүү зов, би чамайг цагдаа байтугай дээрэмчний гараас ч сугалаад авчхаж чадна. Ингэхэд чи шударгаар хэл: Ер нь над шиг эрэлхэг морьтон энд тэнд байсныг чи олж үзсэн үү? Үнэндээ над шиг эрэлхгээр биеэ хамгаалж, урлагтай цавчдаг бөгөөд дайсан этгээдийг самбаалаг өнхрүүлж чаддаг зориг хурц морьтон байдаг гэж ном зохиолд уншсан уу? хэмээв.

	— Би бичиг мэддэггүй болохоороо үнэнийг хэлэхэд, энэ насандаа ганц ч ном уншиж үзээгүй. Харин тан шиг ийм зориг төгс эзэнд алба хааж үзээгүй бөгөөд тан шиг ийм баатарлаг эрийг миний хэлдэг ёсоор цагдаа нар л тамлачих вэ гэж үнэхээр бодож байгаагаа тангараглая. Өршөөлт танаас нэг л зүйлийг хүсье: Та одоо биеэ эмнэх хэрэгтэй байна, чихний чинь цус тогтохгүй нь байна. Миний туламд жаахан цагаан түрхмэл ба бамба бий гэлээ.

	— Хэрэв би Фьербрасын гүгэл40 саванд хийж авч гарахаа мартсан бол ийм тийм эм тангийн шаардлага гарах л байсан биз. Энэ гүгэлээс нэг л дусал байвал эм тан, цаг хугацааг их хэмнэдэг юм шүү гэж хэлэв.

	— Ямар шуу савтай яадаг гүгэл билээ? гэж Санчо асуулаа.

	— Энэ гүгэлийн жорыг би цээжээр мэднэ. Энийг байхад үхнэ ч гэж айх хэрэггүй, ямар ч шархыг эдгээж болно. Үүнийг жороор нь найруулаад чамд өгчих юм бол улангассан тулалдаанд аялан яваа, морьтон хүнд олонтоо тохиолддог ёсоор намайг хоёр хуваачхаад чи газарт унасан хагасыг нь эвтэйхэн өндийлгөж цусыг нь хатаагүй байхад морин дээрээ хоцорсон хагастай нь маш болгоомжтойгоор юм бүрийг нь яв цав тулган нарийн нийлүүлээд, дараа нь тэр гүгэлээс хоёрхон балга оочуулбал дахиад цоо эрүүл чадал төгс хэвээрээ болчихдогийг чи харна гайгүй хэмээн Кихот ноён хариу өгүүлэв.

	— Тэгвэл би яасан ч арлыг эзэгнэн захирахгүй. Харин миний танд үнэнч шударга зүтгэж яваагийн минь шанд бишрэн гуйх зүйл байна: Өршөөлт эзэн минь, та над тэр шидэт рашааныхаа жорыг хайрла. Би ганцхан тунг нь хаа ч гэсэн хоёр зоосоор өгчихнө. Чингээд, тэр мөнгөөрөө би гуниг зовлонгүйгээр аж төрж яваад нас барж чадна гэдгээ тангараглана. Гэвч түүнийг аль хэр үнэтэй найруулдгийг нь юуны урьд мэдэх хэрэгтэй байна гэж Санчо хэллээ.

	— Гурван зоосноос хямд үнээр найруулж болно гэж Кихот ноён хэлэв.

	— Өршөөлт эзэн минь, яасан зовлонтой юм бэ? Та яагаад тэр эмээ найруулж над зааж өгөхгүй байна вэ? гэж сүүрс алдахад Кихот ноён өгүүлрүүн:

	— Нөхөр минь дуугай бай. Би чамд өдий төдий нарийн юм хэлж өгч, өчнөөн төчнөөн өршөөлийг үзүүлнэ. Харин одоо биеэ эмнэе, тэгэхгүй бол чих минь бодсоноос маань илүүгээр өвдөөд байна.

	Санчо халааснаасаа түрхмэл ба бамба гаргалаа. Тэгтэл Кихот ноён эвдэрхий дуулга малгайгаа хараад ухаан нь балардах шахлаа. Тэгээд сэлмийнхээ иш дээр гараа тавьж, тэнгэр өөд гөлрөн байж өгүүлрүүн:

	— Тэнгэр хурмаст, газар лус, бурхан эрдэнэ та нартаа наманчлан байж айлтгая: Би өнөөдрөөс хойш тэр өөрийн ач Балдуиныхаа амь алдсаны дараа өшөөг нь авна гэж андгайлсан Мантуаны их язгууртан адилаар амьдарна, тухайлбал: Хоол идэхдээ ширээ бүтээхээ цээрлэе, бас юу юу ч билээ түүнийг цээрлэе. Юутай ч гэсэн, намайг ингэж гутаасан тэр Бискай хүнээс өшөөгөө аван автлаа л энэ бүхнийг цээрлэе.

	Үүнийг сонсоод Санчо өгүүлрүүн:

	— Эзэн ноён Кихот минь, тэр морьтон нь таны зарлигийг дагаж Тобосын Дульсинея хатан дээр очвол таны өмнө хүлээсэн үүргээ биелүүлсэн байх учир шинээр гэм гаргахгүй бол өмнөх явдалд нь дахин шийтгэж боломгүй мэт санагдах тул үүнийг болгоон соёрхмуу.

	— Чиний бодол санал туйлын зөв байна. Ингэхлээр би түүнээс өшөө авна гэсэн андгайгаа буцлаа. Чингээд оронд нь миний үүн шиг үзэсгэлэнтэй дуулга малгайтай өөр ямар нэгэн морьтноос малгайг нь булааж аван автлаа дээрх зүйлийг цээрлэе гэж шинээр андгай тавина. Санчо минь, чи намайг хоосон ам ярьж байна гэж битгий бодоорой: Ийм явдал ганц над тохиолдож байгаа юм биш шүү. Яг ийм явдал Мамбрийнд41 тохиолдож, Сакрипантыг42 үйлийг нь эдлүүлсэн түүхтэй юм.

	— Аяа эзэн минь, та ингэж элдэв янзаар андгай тангараг тавихаа боль! Энэ чинь сэтгэлд нүгэл хураалгаж бие махбод зовоохоос өөр ашиг алга. Та бод л доо: Бидэнтэй дуулга малгайтай хүн мөд төд дайралдахгүй бол яах вэ? Тэр болтол та тавьсан андгай ёсоороо энэ тэрийг цээрлэж тав алдаж явах гэж үү? Дандаа бүхэл унтаж, хээр хонож, бас бус зовлонг эдэлж Мантуаны тэр муу үхсэн язгууртан өвгөний амласан бүхнийг биелүүлэх гэж та өнөөдөр андгайлж байх шив! Эзэн минь өршөөн соёрх, энэ замаар дуулга малгай өмсөх байтугай нэрийг нь ч сонсоогүй, зэр зэвсэггүй тэрэгчин, тууварчин хүмүүс явдаг юм гэж Санчо сүүрс алдан үглэв.

	— Чи эндүүрч байна. Одоо хоёр цаг болоогүй байхад л аль нэгэн уулзвар дээр өдий төдий зэвсэг бүхий хүмүүс дайралдана хэмээн Кихот ноён татгалзан өгүүллээ.

	— За яах вэ, таны айлдсанаар болтугай! Амь биед аюул багатай л өнгөрөх болтугай. Бас миний хүсэж яваа тэр арлыг л бушуухан эзлэх болтугай. Дараа нь үхсэн ч хамаа алга гэж Санчо хэлэв.

	— Санчо минь, энэ тухай санаа битгий зов гэж би чамд хэлсэн шүү. Арал эс эзэмшвэл Дани юм уу Собраадис шиг гүрэн эзэмшинэ. Аягүй бол хүслийг чинь хангах гэсэн юм шиг эх газрын гүрнийг эзэмшчихвэл чи ёстой гялайх биз. Одоохондоо энэ яриаг орхиё. Үзээч, богцонд чинь идэх юм байхгүй биз. Жаахан юм идчихээд нэг шилтгээн олж, тэндээ хонож, нөгөө чамд ярьсан гүгэлээ найруулахыг бодъё. Сахиус минь, чих минь үнэхээр их өвдөөд байна гэлээ.

	— Над сонгино, жаахан бяслаг, жимсний хэдхэн хатсан хальс бий. Гэвч ган шиг ийм сүр жавхлант морьтон энэ муусайн юмыг тоож зооглохгүй биз гэж Санчо айлтгав.

	— Чи энэ талаар мөн ч өчүүхэн мэдлэгтэй байна! Санчо минь, аян дайны морьтон гэдэг чинь сарын туж хоолгүй явахыгаа буюу юу дайралдсаныг идэж чаддагийгаа ид шидэд тооцдог юм. Үүнийг чи ойлгох болно. Чи минь миний хэртэй ном зохиол уншсан сан бол үүнийг огт гайхахгүй байсан юм. Би чамаас хэчнээн их ном уншсан ч гэсэн, аялан дайтагч морьтон хүмүүс өөрсдөдөө зориулсан гайхамшиг сайхан найр дайллага дээр иддэг шигээ л амтат сайн хоолыг идэж байх ёстой гэж бичсэн байхыг ер олж хараагүй юм байна. Харин бусад цагт юу дайралдсаныг идэж ууж байх ёстой биз. Мэдээжийн хэрэг, тэд юу ч иддэггүй байгаагүй л дээ, үнэнийг нь хэлэхэд, яг л бидэн шиг хүмүүс бас чингээд бүх насаараа ой мод, хээр талд амьдарч байсны дээр тогоочгүй байдаг болохоороо жирийн цагт чиний саяын над өгөх гэдгээс олигтой хоол идэж байгаагүй нь илэрхий байна. Тэгэхлээрээ, Санчо минь, чи зовох хэрэггүй бөгөөд хар хүний төлөө шар хүн гэгчээр аялан дайтагч морьтон хүний явдал замд саад болмоор зүйлийг бүү ярь хэмээн Кихот ноён айлдав.

	— Өршөөлт эзэн минь, өршөөж хайрла, би бичиг огт мэддэггүй гэж танд дээр айлтгасан билээ, ингэхлээрээ морьтны ёсны журам горим гэдэг чинь над харанхуй модтой адил шүү дээ. Гэвч та морьтон хүн болохоор танд хатсан жимс хальс өгье, би өөрөө морьтон биш учраас юухан хээхэн идчихье гэж Санчо айлтгалаа.

	Тэгтэл Кихот ноён татгалзаж:

	— Аялан дайтагч морьтон хүн зөвхөн хатсан жимс идэх үүрэгтэй гэж огт хэлж байгаа биш, харин хатсан жимс хээрийн ногоог мөн л миний адилаар хоол болгон хэрэглэж байсан юм гэдгийг хэлэхийг хүссэн юм гэж өгүүлэв.

	— Ургамлаар хоол хийж чадна гэдэг чинь маш сайхан хэрэг. Тэгэхлээрээ, таны энэ эрдэм бидэнд нэг цагт заавал хэрэг болно! гэв.

	Тэгснээ, богцоо нээж, хоёулаа эвтэй найртайгаар хоолоо идэж эхлэв. Энэ хоёрын хэн хэн нь хонох газар олохыг мөрөөсөж байсан учраас хальс мальс голдуу хоолоо төдхөн идэж дууслаа. Дараа нь гэгээ тасрахаас өмнө айл амьтан бараадахын тулд мориндоо мордож цааш хөдлөв. Тэгтэл удалгүй наран шингэж, бас хонох газар олох гэсэн мань хүмүүсийн найдлага нарны адил шингэн унтарсан тул тэр хоёр хажуудаа харагдаж байгаа ямаачдын овоохойд хонохоор шийдлээ. Тосгон айлд хүрч хонож чадаагүйдээ Санчо урам нь хугарч байсан боловч Кихот ноён гадаа унтаж хонох нь ёстой морьтон хүн гэдгийг нь нотлох бас нэг нотолгоо мөн гэж бодоод нэн тааламжтай байсан бүлгээ.


КИХОТ НОЁН ЯМААЧИД НАРТ ТОХИОЛДСОН ЯВДЛЫГ ӨГҮҮЛСЭН ЕСДҮГЭЭР БҮЛЭГ

	 

	Кихот ноёныг ямаачид таашаан угтлаа. Мань Санчо Ажнай, илжиг хоёрыгоо эмээлтэй хазаартай нь хөтлөөд чанаж байгаа ямааны махны үнэр ханхалсан зүгт алхлаа. Махаа гаргахаар нь цадталаа идэх санаатай хорхойтож очтол ямаачид махаа тогоотой нь гаргаж тавиад, адасга дэвсэж, хөдөөгийнхөө маягийн хоолыг хам хумхан хийсэн тул Санчогийн хүсэл эс биелэв. Дараагаар нь тэр хоолоо хоёр жуулчинд өгөөд, хувааж ид хэмээн үлэмж эелдэг байдлаар өгүүллээ. Тэр байрыг манадаг зургаан ямаачид бүгдээрээ адасга дээр сууж, Кихот ноёныг хөмрөөтэй онгоц дээр суу гэж болхидуу байдлаар дохив. Кихот ноёны суухад эврээр хийсэн хундагыг нь авч өгөхийн тулд ард нь зогслоо. Санчогийн зогсоо байхыг хараад Кихот ноён ийн өгүүлрүүн:

	— Санчо минь, чи солио тусаа юу, аялан дайтагч морьтны байгууллага гэдэг маань асар их үнэ хүндтэй бөгөөд түүний үйл хэрэгт зүтгэж яваа хүмүүс хаа ч хэзээ ч олон түмний хүндэтгэлийг хүлээж байх эрхтэй байдаг учраас би чамайг өөртэйгөө хамт суулгаж, эдгээр сайн сэтгэлт хүмүүсийн дунд чамтайгаа эрх тэгш байхыг хүсэж байна. Би бол байгалиас заяасан эзэн чинь, чи бол миний илдэч учраас нэг тавгаас идэж, нэг аяганаас ууя, өөрөөр хэлбэл, аялан дайтагч морьтны ёсонд харилцан хүндэтгэх явдал байдаг болохоороо хайр дурлал лугаа төсөөтэй зүйл гэж хэлж болно.

	— Маш баярлалаа, тэгэвч амбан хүнтэй зэрэгцэн суухын оронд идэх юмтай сан бол гав ганцаараа босоо зогсоод идэж байвал над туйлын таалалтай байх сан гэж өршөөлт танд зориглон айлтгая. Ийм учраас ганцаараа эрх чөлөөгөө эдэлж гэртээ байгаа юм шиг байх нь над дээр байна. Бусдад дайлуулж хойлог шувууны мах урдаа тавьчхаад яаралгүй зажлах, байнга амаа арчих, хүний нүд манаж байж балга юм уух, ханиаж найтаахаас эхлээд бас юу юу ч билээ дээ, тэр бүрийг цээрлэж цэмцгэнэх гэдэг чинь төвөгтэй юм. Чингэхлээр, эзэн минь, та намайг аялан дайтагч морьтны ёсонд багтаж өршөөлт эзэн таны илдчийн албанд зүтгэж байгаагийн минь хувьд над үзүүлэх гэж байгаа тэр их ивээл хүндэтгэлээ миний биед ашиг орлоготой зүйлээр сольж өгмүү. Харин өчүүхэн над ивээл хүндэтгэл үзүүлэх гэсэнд чинь би туйлын их баярлалаа, ер нь ивээл хүндэтгэлийг над хэзээ ч бүү соёрхох болтугай гэж Санчог хэлэхэд:

	— Ямар ч л гэсэн суу, «Нохойн толгойг ширээн дээр гэхэд шороон дээр» гэгч болох нь ээ хэмээв.

	Кихот ноён Санчогийн гараас татаж өөртэйгөө зэрэгцүүлэн суулгалаа.

	Аялан дайтагч морьтон, илдэч гэх мэтийн үгийг ямаачид огт ойлгохгүй тул ляляля гэсэнтэй адил байв. Тэд зочдыгоо гөлрөн, үг дуугарахгүйгээр бараг зангидсан гарын чинээ огтолсон махаа шунаг үмхлэн, шал шал хийлгэн зажилж байлаа. Ямаачид махаа идсэний дараа нэлээд их царсны самар адасга дээр асгаж, чулуу шиг болтлоо хатсан толгойн чинээ бяслаг гаргаж тавилаа. Тэр хооронд Кихот ноёны хундага бас зүгээр байсангүй: Усны ховоо мэтээр заримдаа дүүрэн, заримдаа дундуур дамжин тойрсоор ямаачдын гаргаж тавьсан хоёр борвитой дарсны нэгийг удаж түдэлгүй дуусгачихлаа. Кихот ноён гэдэс нь цадаад царсны самраас чимхэж аваад, түүнийгээ анхааралтай ширтэн, яриа дэлгэж:

	— Эртний хүмүүсийн ярьдаг сайн цаг гэгч нь үнэхээр хангалуун сайхан цаг байжээ. Чингэхдээ өнөөгийн бидний асар үнэлж байгаа барагтайхан энэ амьдрал тэр сайхан цагт үнэгүйгээр олдож байсан учраас биш, харин тэр үеийн хүмүүс чиний миний гэдэг хоёр үгийг ялгаж мэддэггүй байснаас тэр юм. Тэр буянтай цагт юм бүхэн нийт дундын байж л дээ. Хоногийнхоо хоолыг олж идэхийн тулд том царс руу гараа сарвайж, царс нь өөдөөс нь мөчрөө сунгаад л амтат сайхан самраа хайрлаж байжээ. Түргэн урсгалт мөрөн, тунгалаг ариун горхинууд рашаан нанчид болсон арвин бийлэг усаараа ангааг нь гаргаж байжээ.

	Ухаан оюун, уран авьяаст зөгийнүүд хадны завсар, модны хонгилд оршин сууж, амтлаг бөгөөд элбэг сайхан балаа горилсон хүн бүрд зүгээр өгдөг байжээ. Бүдүүн бүдүүн илчүү моднууд хөнгөн даргар хальсаа зөвхөн сайн сэтгэлийнхээ үүднээс хуулан хаяж, түүнийг нь түүн авч, цас шуурганаас биеэ хамгаалахын тулд ургаа мод түшүүлж барьсан ормоо бүрж байжээ. Тэр цагт газар сайгүй найрамдал, нөхөрлөл ноёрхож байжээ. Бас уул талаар даруу хувцастай, малгайны оронд шарилж цагариглаж толгойдоо угласан толгой нүцгэн, сайхан царайтай номхон зантай малчид явдаг байжээ. Тиймэрхүү янзаар хувцасласан нь Тийрийн43 улаан ёнхор ба маш бөх торгыг тэр үеийн чамирхал болгон хэрэглэж, зохис сайхан хувцаслаж байсан нь биеэ гоёхоос өөр ажил хийдэггүй язгууртны маягламтгай дэгжин хатагтай нараас дутуугүй ганган харагдаж байжээ. Тэрчлэн хайр сэтгэлээ илчлэхдээ хуурамчаар гоёж гоодож, уран хошин арга хэрэглэхгүйгээр шулуун шударга ханддаг байжээ. Худалч, зусарч ёс байхгүй, зөвхөн илч үнэнч ёс байжээ. Ховдог шунахай ёс огт байгаагүй бөгөөд гутаах, доромжлох явдлыг жигшин үзэж, зөв журмыг сахидаг байжээ. Тэр үед шийтгэх хэрэг гарч байгаагүй болохоор хууль цааз гэж бараг байсангүй. Харин яв явсаар эрин цаг улирах тутам хар санаа ихсэн ихэссээр, эцэс сүүлд нь аялан дайтагч морьтны байгууллагыг бий болгосон ба энэ байгууллага нь өнчин ядууст туслах үүрэгтэй юм. Малчин ах дүү нар минь би бол тэр байгууллагад багтсан хүн учраас өөрийгөө ба илдчийгээ төлөөлж, та бүхний дайлж цайлсны хариуд талархахгүй байж яахан чадна. Үнэндээ, аялан дайтагч морьтонд тус үзүүлж байх нь хорвоо дэлхий дээр оршин сууж байгаа хэн бүрийн шууд үүрэг билээ. Тийн авч энэ үүргээ мэдэж байгаа, эс мэдэж байгаа алин боловч намайг баашгүй сайхан угтаж байрандаа оруулж дайлсанд тань би та нарыг баашгүй үнэнээр магтан ерөөе хэмээн өгүүлэв.

	Мань морьтон өөрийг нь дайлсан царсны самрыг харснаасаа болж л сайн цагийн тухай санаж, бодол сэтгэлээ ямаачидтай хуваалцахыг хүсэж энэ их яриаг дэлгэсэн ажээ. Гэтэл ямаачид нь юу ч ойлгохгүй царай гарган, үг дуугарахгүй, гөлрөн сууцгаав. Санчо бас дуугүй сууж, царсны самар идэж, бүлээдэхээс болгоомжилж царснаас дүүжилсэн нөгөө нэг борвитой дарснаас байн байн балгаж байлаа.

	Оройн хоолоо аль хэдийн идэж дууссан байхад Кихот ноён эрүү хамхилгүй ярьсаар байв. Бүр сүүлд нь нэг ямаачин ийн өгүүлрүүн:

	— Өршөөлт эзэн аялан дайтагч морьтон минь, туйлын мэхийн байж айлтгая: Үнэндээ бид чин сэтгэлээсээ таныг аятай таатай дайллаа. Ингэхлээр, одоо танаас нэг зүйлийг хүсье, одоохондоо нэг ямаачин хүрч ирэх ёстой, тэр хүнээр дуулуулж, таны сэтгэл, сонорыг зугаацуулмаар байна.

	Ямаачныг үгээ хэлж дуусмагц хуурын дуу гэнэт хангинаж, дараахан нь хуур барьсан хүн хүрээд ирлээ. Тэр бол хорин хоёр насны гоц үзэсгэлэн царайтай хөвгүүн байв. Хоол идсэн үү гэж нөхөд нь асуухад идсэн гэж тэр хариуллаа. Чингэхэд нь түүнийг ирнэ гэж хэлж байсан ямаачин тэр хуурчинд:

	— Антоньо, ингэхэд чи нэг дуулж өгч биднийг баясга, уул ой газарт хөгжимддөг хүмүүс байж болдгийг манай хүндэт зочин нүдээр үзэг гэлээ.

	— Дуртайяа гүйцэтгэе гэж хөвгүүн өгүүлэв.

	Түүний дуулж дуусахад Кихот ноён өөр нэг дуу дуул гэж гуйлаа. Гэтэл дуу сонсохын оронд жаахан дугхийхээр хажуулж байсан Санчо хориглож эзэндээ хандан:

	— Өршөөлт эзэн минь, та эртхэн унтах газар олж авсан нь дээр биш үү. Өдөржин ажил хийж ядарсан хүмүүсийг шөнө дуулуулаад яах нь вэ! гэлээ.

	— Санчо би ойлгож байна. Борвитой дарс руу их харайлгасан хүнд дуу хөгжмөөс дугхийх нь дээр байгаа биз хэмээн өгүүллээ.

	— Бурхан өршөө, дуртай дуртайгаа л хийвэл таарна! гэж Санчо уцаарлав.

	— Би татгалзахгүй. Чингэхлээрээ, чи дуртай газраа унтаж болно, над бол хэвтсэнээс дуртай зүйлээ сонгон авч, сэтгэлдээ шингээн, цовоо байсан нь дээр байна. Санчо минь, тэрнээс гадна чи миний чихийг дахиад нэг боогоод өгөхгүй бол тэсэхийн аргагүй өвдөөд байна гэж Кихот ноён хэллээ.

	Санчо боож өгөхийг завдтал нэг ямаачин шархыг нь харчхаад: Над шархыг дор нь эдгээдэг эм бий тул та байзна гэж илдчид хэлэв. Эргэн тойронд үнэрт тосны бут их байлаа. Тэр ямаачин хэдэн навч тастан авчирч амандаа зажилж, давстай хольж чихэн дээр нь тавьж сурмаг янзаар боож өгөөд, үүнээс өөр юу ч хэрэггүй гэв. Тэр ёсоор эдгэсэн бүлгээ.

	Ямаачидтай салах ёс гүйцэтгээд, Кихот ноён илдчийнхээ хамтаар ойрхон орших ойд орж, хоёр цаг хэртэй төөрч тэнээд, сэнгэнэсэн сайхан амьсгалаараа аян замын хүний сэтгэлийг татаж, дур зоригоороо цоноож байгаа жин үдийн ярвигтай халууныг өнгөрөөмөөр санагдуулсан горхины сүржигнээн сонсогдсон ногоон талбарт гарч ирлээ. Тэр хоёр, соргог газрын сахлаг ногоо идүүлэхийн тулд илжиг Ажнай хоёроо яаран тавьж, богцоо задалж, тавтайхан сууж аваад, эвтэй, найрамдалтайгаар юу байгаагаа хувааж идэв.

	Санчо Ажнайг туйлын итгэдэг учраас чөдөрлөх санаа төрөөгүй ажээ. Гай газар дороос, гахай модон дотроос гэгчээр, яг энэ үед Янгуас44 тосгоны хэсэг адуучин Кихот ноёны буусан тэр хөндийгөөр адуу тууж, ус горхитой, ногоо ихтэй газар идүүлэхийн тулд адуугаа тэнд тогтоосон ажгуу. Тэгтэл хатагтай нараас дутуугүй сайхан гүүнүүдтэй сээтгэнэх хүсэл Ажнайн сэтгэлд гэнэт төрсөн тул эзнээ хайхралгүйгээр сэвэлзтэл хатиран очиход гүүнүүд түүнийг өшиглөн тангарч, хазаж хаслаа. Эцэс сүүлд нь адуучид мод барьж ирээд Ажнайг унатал нь балбаж орхив.

	Тэр үед Ажнайг балбаж байхыг хараад, Кихот ноён Санчо хоёр түүн тийш хар хурдаараа гүйв.

	— За Санчо минь, эд бол морьтон хүмүүс биш, доод заяаны муусайн амьтад бололтой юм. Учир иймд бидний харсаар байтал Ажнайг маань яаж тарчлааж байгаагийн ариун өшөөг авахад чи бүрэн эрхтэй оролцож болно гэдгийг хэлье гэж Кихот ноён өгүүлэв.

	— Бид хоёулхан, чухамдаа бүтэн хагас, эд хорь гаруй хүмүүс учраас өшөөгөө авч яахан чадах билээ! гэж Санчо сүүрс алдлаа.

	— Би зуутай ч тэнцэнэ хэмээн Кихот ноён зөрүүдлэн хэлэв.

	Чингээд, жаахан бодол бодсоноо, сэлмээ сугалж, Янгуасынхан руу дайран ороход, эзнийхээ эрэлхэг байдалд сэтгэл зориг нь хөөрсөн Санчо бас дагалдан орлоо. Кихот ноён ганцхан далайгаад нэг адуучны ширэн хүрмийг яз цохиж, мөрний нь махыг зулга цохилоо.

	Гэтэл дайран довтолж байгаа хүн нь хоёрхон бөгөөд өөрсдөө олуулаа байгаагаа мэдээд, адуучид мод шийдэм барин, тэр хоёрыг бүслэн авч, орь дуу болон тулалдаж гарав. Үнэнийг нь хэлэхэд, хэчнээн их зориг гаргаж, хэдий чинээ их шалмаг тулалдсан боловч Кихот ноён Санчо хоёрыг гуравхан дэлсээд газарт унагасан юм. Заяа дутахад Кихот ноён, уур хилэн нь бадарсан тосгоны хүмүүс мод шийдэм бариад хөдлөхөөрөө хэдий хэр тэнхээтэй байдгийг илт нотолж тийчилж хэвтээ Ажнайнхаа хөлд унав. Бүтэлгүй хэрэг хийснээ мэдээд Янгуас тосгоны адуучид яаран сандран тэндээс хөдлөхөд, адал явдал хайж яваа мань хоёр эр ухаан мэдрэлгүйгээр үнэхээр хөөрхийлөлтэйеэ хоцорлоо.

	Санчо урьдаж сэргэв. Эзнийхээ хэвтэж байгааг хараад янгуутай дорой дуугаар:

	— Эзэн ноён Кихот минь ээ, хүүе эзэн ноён Кихот минь ээ! гэж дуудлаа.

	— Юу гээ вэ Санчо минь хэмээн Кихот ноён түүний нэгэн адил үлэмж сулхан дуугарч асуухад:

	— Тус болж хайрла, өршөөлт эзэн минь, нөгөө гүгэлээс чинь... байвал... ёстой л... над хоёрхон балгуулаач: тэр чинь ясны гэмтэлд шарханд нөлөөлдгөөсөө илүү тустай байж магадгүй гэв.

	— Ээ чааваас даа, би заяагүй хүн юм! Фьербрасын гүгэл бэлэн байсан бол бид хоёрт өөр юу ч хэрэг алга. Гэвч аялан дайтагч морьтон нэрээ барьж тангараглая. Санчо минь, заяа зол минь өөр замаар эргэчихгүй л бол би хоёр хоногийн дотор түүнийг заавал олно хэмээн сүүрс алдан өгүүлэв.

	— Ингэхэд та юу гэж бодож байна өршөөлт эзэн минь, бид хоёрын хөл хэдий болоод мэдээ ордог бол? гэж Санчогийн асуухад:

	— Чухам хэдийд мэдээ орохыг би л хувьд хэлж чадахгүй. Ер нь надаас л боллоо: Яахаа би морьтон болох цол хүртээгүй хүмүүс рүү сэлэм далайв аа, Морьтны ёсны хуулийг зөрчсөний минь шийтгэлд дайны сахиус45 л намайг ингүүлчихлээ гэж би бодож байна. Ийм учраас Санчо минь, чи одоо миний хэлсэн бүгдийг дагах хэрэгтэй. Чингэвээс бид хоёрын хэнд нь ч тустай болно. За ийм байна: Үүнээс хойш энэ муусайн шиг юм тохиолдвол би сэлмэндээ гар хүрэхээ ч байя, харин чи л сэлмээ сугалаад дур зоригоороо цавчиж бай. Хэрэв тэдэнд туслахаар морьтон хүмүүс хүрч ирвэл би ид шидээ үзүүлж чамайгаа аварч лавтай чадна. Миний гарын хүчийг чи олон дахин харсан, өөрөөр хэлбэл би чамд хэдэн удаа харуулсан шүү хэмээн бэрттэлээ жанчуулсан морьтон айлдав.

	Хөөрхий болсон мань ноён зоригт Бискай хүнийг дийлснээ гайхуулсаар л байгаа нь илэрхий байна. Гэтэл Санчо нь эзнийхээ хэлснийг зүйтэйд тооцоогүй учраас амаа хавчиж эс тэсэн:

	— Эзэн ноён минь, би бол номхон, зөөлөн, тайван байхыг хүсдэг хүн юм. Ер нь гэргийгээ тэжээж хэдэн хүүхдээ өсгөхийн тулд бусдад яаж ч доромжлуулахаас буцахгүй хүн шүү. Тийм болохоор, өршөөлт эзэн минь, би танд зааж сургаж байгаа юм биш, зүгээр л хэлж байгаа юм. Нэг үгээр хэлэхэд, танд заах эрх над байхгүй. Гэвч би морьтон хүн рүү ч гэсэн, эгэл хүн рүү ч гэсэн хэрхэвч сэлэм далайхгүй бөгөөд хэзээ нэгэн цагт хэн нэгэн этгээд намайг гомдоож хохироолоо ч гэсэн, намайг гомдоосон тэр этгээд ямар мяндаг, хэргэмтэй, ямар янз маягтай, сайн, муу санаатай, баян, хоосон, язгууртай, язгуургүй, ямар ч хүн байлаа гэсэн би хүлцэн өнгөрөөнө гэдгээ бурхан тэнгэрийг барин амлая гэж зөрөн хэллээ.

	Ингэж хэлэхэд эзэн нь:

	— Миний амьсгаа давхцаад ярьж болохгүй байна, бас тэгээд өрөөсөн хажуу өвдөөд байна, тиймгүй бол Санчо минь ямар буруу юм чамд шүглэснийг тайлбарлаж өгмөөр байна. Нүглээ дүүрмэр минь ээ, биднийг дайрч байгаа бүтэлгүй энэ гайны салхи зөвөөр эргэвэл бид хоёрын хүслэн биелэх тийшээ хандаж, миний чамд амласан аралд саадгүй сайн явж хүрээд, би тэр арлыг эзэмшин аваад, чиний мэдэлд өгвөл чи яах сан бол? Чи ер нь морьтон биш бөгөөд морьтон болох дургүй, зүрх зориг муутайгаас гадна элдэв доромжлолоос биеэ хаацайлах дургүй хүн эзэгнэсэн аралдаа эзэн болж чадахгүй байх аа даа. Шинээр эзэлж авсан вант улс ба мужийн хүмүүс шинэ эзэндээ голдуу л муухан байдаг учраас эргэлт гаргаж хуучин байдлаа дахин сэргээхийн тулд азаа үзье гэдэг хүн гарч ирж болохыг ямагт санаж байх ёстой юм. Ийм болохоор шинэ эзэн гэдэг бол хэрэгтэй цагт биеэ хамгаалж, эсвэл дайран довтлохын тулд захирч чаддаг бөгөөд туйлын эрэлхэг байх хэрэгтэй юм хэмээлээ.

	Санчо үгийг тосон авч:

	— Тун саяхан тохиолдсон тулалдаанд би эрэлхэг зориг, эр бяраа гаргахаас буцаагүй билээ. Гэтэл одоогийн байдлаар үзвэл над сургамж өгснөөс намайг эмнэж домноод өгвөл хавьгүй дээр байгааг өчүүхэн миний бие батлан тангараглая. Өршөөлт эзэн минь, та өндийгөөд үз, болж өгвөл, саяын зодоон нүдээнийг дэгдээх гол уршгийг тарьсан. Хамгийн буруутан боловч энэ муу Ажнайгаа өндийлгөе. Ажнайг би ийм хэрэг тарина гэж бодоогүй шүү: Би өөр шигээ л номхон даруу амьтан гэж бодож байсан юм. Өөрөөсөө өөр амьтны санааг таних хэцүү бөгөөд ертөнцийн юм бүхэн өөрчлөгдөж байгаа гэж хүмүүсийн ярьдаг нь үнэн бололтой юм байна. Таны сэлэм саяын тэр муу морьтныг яйртал дэлссэний дараагаар та бид хоёрын нуруу руу чанга балбаж буй мод шийдмийн дуу мөндөр мэт пижигнэнэ гэж хэний ч санаанд орохгүй шүү! гэв.

	— Санчо минь, чиний нуруу ч яах вэ ингэж балбуулж дассан юм байгаа биз, харин Холланд орны панснаас өөр юм хүрч үзээгүй болохоороо миний нуруу л жигтэйхэн их өвдөж байгаа нь долоон зөв байх. Хэрэв аян замын хүнд иймэрхүү таатай бус явдал зайлшгүй тохиолдож болно гэдгийг «урьдчилан таамаглаагүй» бол гутарч үхэх байсан биз хэмээн Кихот ноён хэллээ.

	— Эзэн минь, ер нь иймэрхүү зовлонг морьтон хүмүүс өөрсдөө тарьдаг болохоороо энэ зовлон аль хэр олон тохиолддог хэдий чинээ хугацаанд тохиолддогийг өршөөлт эзэн минь над хэлж өгч болно уу? Миний бодоход, ийм явдал хоёр гурван удаа тохиолдох юм бол та бид хоёр буян амлаж бурханд мөргөөд ч давахгүй байх шүү гэж илдэч нь улиглан өгүүлэв.

	— Санчо минь, аялан дайтагч морьтон хүмүүсийн амьдрал өдий төдий аюул занал, гай барцадтай тохиолддог боловч элдэв янзын адал явдалтай дайралдаж байсан олон олон морьтны туршлагаас үзэхэд ван буюу амбан суух бололцоонд дандаа хүрч байсан юм. Хэрэв миний өрөөсөн хажуу ингэж өвдөөгүй сэн бол урьд хожид нэг цагт заавал гай зовлонтой тохиолдож байгаад гагцхүү өөрийнхөө эр чадлын хүчээр тийм том хэргэмд хүрч байсан зарим хүмүүсийн тухай чамд ярьж өгмөөр байна. Жишээ нь: Галлын жавхлант Амадис нэг өдөр өөрийн ясны дайсан шидэт Аркалайн гарт орж, тэр нь олзолж авангуутаа хашаан доторх шонд хүлж, жолоогоор хоёр зуу гаруй ороолгосон тухай над маш тодорхой баримт бий. Бас нэг нийтэд итгэгдсэн нэр үл мэдэх зохиолчийн бичсэнээс үзэхэд морьтон Фээбийг нэгэн цайзад мэхлэн оруулахад шал цөмрөөд гүнзгий нүхэнд унасан гэнэ. Чингээд тэр дотор нь хөл гарыг нь хүлж байгаад цэв хүйтэн усанд элс холиод хошногыг нь бургуйдсан юм гэнэ. Түүнээс болж Фээб бараг үхэх шахсан гэнэ билээ. Хэрэв үнэнч нөхөр нь болох нэг увдисч хүн тэр айхавтар аюулаас салгаагүй бол хөөрхий болсон Фээб сэхэхгүй байсан биз. Ингэхээр, тийм сүрхий хүмүүс тэгж зовлон эдэлж байсан байхад над шиг нь хаашаа зайлах вэ. Бас тэгээд, тэдэнд ногдуулж байсан өгүүлшгүй хүнд тамлалыг чи бид одоохондоо олж сонсоо ч үгүй байна. Санчо минь гартаа дайралдсан зүйлээр цохисон хүнд гэнэтийн ослоор дэлсүүлснээс болж тангарагт гэм болдоггүй юм, өөрөөр хэлбэл барьж байсан модон хэвээрээ өөр хүнийг цохиж авсан гуталчны тэр хэв нь хэдийгээр мод боловч модон саваагаар дахин цохих хэрэггүй гэж халз тулах дүрэмд тодорхой заасан байдаг юм. Үүнийг юутай холбогдуулж хэлж байгаагаа дурдъя: Хэдийгээр бид хоёрыг зодож жанчсан боловч бидний тангарагт толбо суулгаагүй нь чамд мэдэгдэх болно, өөрөөр хэлбэл манийг нүдсэн энэ хүмүүсийн зэвсэг нь зөвхөн мод шийдэм байснаас биш, жад, зэв, хутга хэнд нь ч байгаагүй шиг над санагдаж байна хэмээн Кихот ноён хариулав.

	— Тэд над харах зав ч өгөөгүй. Намайг болд сэлмээ далаймагц тэд нүүр нүдгүй балбаж эхэлсэн юм, нүднээс гал гарах шиг болоод хөл солбиод явчихад нь би өнхөрч ойчоод, одоо болтол тэр хэвээрээ хэвтээ минь энэ дээ, бас чингээд мод шийдмээр цохиулснаас болж миний тангарагт толбо суусан эсэхийг бодож сэтгэл зүрх өвдөхгүй байна, харин миний нуруун дээр тусаж байсан шиг санаанд минь тун сүрхий тустал балбуулснаас болж бие өвдөөд байна гэж Санчо хэлэв.

	— Санчо минь, алсдаа мартагддаггүй гай зовлон гэж байдаггүй бөгөөд үзэхэд дарагддаггүй өвчин гэж байдаггүйг чи бас хамтад мэдэж авах хэрэгтэй хэмээн Кихот ноён дурдлаа.

	Санчо татгалзаж:

	— Өчнөөн төчнөөн цаг хугацаа өнгөрөхөөс нааш сэтгэлээс гарахааргүй гай зовлонд учрах, үхэхээсээ нааш мартахааргүйгээр өвдтөлөө балбуулахаас муухай юм байж болох уу? Ядаж хоёр гоюу тавиад намжихаар өвдөж байгаа бол бас наанатай цаанатай бодож болох юм, гэтэл эмнэлгийн газар байгаа бүх гоюуг тавиад ч сэхэхээргүй болчхоод байна шүү гэв.

	— Энэ тухай битгий бод Санчо минь, надаас жишээ ав сэтгэлээр битгий уна. Харин Ажнайгаа үзсэн нь дээр байх: Хөөрхийг минь сүйдлээд хаячихсан юм шиг харагдаад байна гэж Кихот ноён хэллээ.

	— Энэ тухай гайхах юм алга. Энэ чинь жирийн адгуус биш, аялан дайтагч адгуус шүү дээ. Би өөр зүйлийг гайхаж байна: надтай ижил балбуулчихсан байтлаа миний илжигний хавирга сүврэг бүтэн байдаг нь юуных билээ?

	— Ямар ч амьтныг гай дайрахад бас тавилан нь заадаг юм. Ингэхэд, амьтан хүний тусламж авч шархаа эдгээх ямар нэгэн шилтгээн хүртэл Ажнайнхаа оронд би чиний илжгийг унана гэж байгаа үг шүү дээ. Энэ адгуусаар би бузарлагдахгүй нь лав, өөрөөр хэлбээс сайн сэтгэлт өвгөн, Сийлен46 Зуунхаалгат гэдэг хотод очихдоо нэгэн сайн илжиг унаж явсан бөгөөд түүнээс болж ямар ч муу юм болоогүй гэж би уншсанаа мартаагүй байна гэж Кихот ноён айлдав.

	Санчо мэтгэлцэж:

	— Мөн дөө, тэр өвгөн илжиг унаж явсан гэж өршөөлт эзэн та айлдаж байх шив дээ. Тэр чинь унаж явснаас биш, шуудайтай өвс шиг тохоотой яваагүй юм шив гэлээ.

	Үүний хариуд Кихот ноён ийн өгүүлрүүн:

	— Дайн тулалдаанд олсон шарх хүнийг алдаршуулахаас биш, бууруулахгүй. Иймд, Санчо минь, чи надтай маргахын оронд, дээр миний хэлсэн ёсоор эр чадлаараа маргаж бай, бас тэгээд, өөрөө мэдээд намайг илжгэндээ ачаад яв, хээрийн цөлд шөнө болгочихгүйн тулд бид одоохон хөдлөх ёстой.

	— Аялан дайтагч морьтон хүмүүс бараг жил тойрон амьтан хүнгүй хээрийн цөлд унтаж хонож явдаг бөгөөд түүнийгээ ид шид гэж үздэг гэж өршөөлт ноён та өөрөө хэлсэн биз дээ гэж Санчо өгүүлэхэд Кихот ноён:

	— Очиж хонох газар олдохгүйд буюу хүүхэнд сэтгэлтэй болсон байхдаа тэгдэг юм. За боль Санчо минь, хөдлөхийг л бодъё, аягүй бол илжгийг маань Ажнайд тохиолдсон шиг гай дайрч ч мэднэ шүү хэмээв.

	— Чингэж л таарна даа! гэж Санчо хэллээ.

	Кихот ноён гуч дахин ёолж, жар дахин санаа алдаж, өөртөө гай учруулсан этгээдийг зуун хорь дахин харааж, бас зуун хорь дахин түүнийгээ зүхэж байж өндийсөн боловч Турк хийцтэй нум шиг болтлоо мэхийчхээд, биеэ тэнийлгэж чадахгүй удтал байв. Чингэж айхтар зовон тарчилж байх зуураа, дэндүү их үймээнт тэр өдрийн будилаанаас багагүй амсалцсан илжиг рүүгээ хараад, дараа нь хэл мэддэг сэн бол Санчо эзэн хоёроосоо давуу урлагтай хараамаар байдалд орсон Ажнайгаа өргөж босголцлоо. Эцэс сүүлд нь Санчо Кихот ноёныг илжгэнд ачиж, Ажнайг араас нь уяад, илжгээ хөтлөн, их зам таармаар санагдсан зүг хандлаа. Чингээд дөрвөн бээрийн газар яваагүй байтал нь, Санчо завшаан таарч их замд ортол нь нэгэн дэн буудал харагдсан ба Кихот ноён баярласандаа Санчогоос өөрөөр ойлгож, түүнийг шилтгээн хэмээн бодов. Санчо дэн буудал гээд байхад эзэн нь дэн буудал биш, шилтгээн байна гэж зөрөөд байлаа. Удтал маргаж, маргаанаа дуусгаж амжилгүй дэн буудалд хүрээд, юу болсон юм бүү мэд, Санчо тасалбар авахыг ч бодолгүйгээр ачаатай хөсөгтэйгөө хашаа руу нь яваад орчихсон бүлгээ.

	Кихот ноёны илжгэн дээр тэгнээтэй байхыг дэнгийн даамал хараад, юу болсныг Санчогоос асуулаа. Хаднаас унаад хажуу талаа жаахан гэмтээчихсэнээс өөр гойд юм болоогүй гэж Санчо хариулав. Даамлын гэргий гуанзны зондор хүүхэнтэй адилгүй бөгөөд ойр тойрныхоо хүмүүсийн зовж шаналахад зүрх сэтгэлээсээ тус нэмэр болооч өрөвдөмтгий хүн билээ. Тэр дорхноо Кихот ноёныг асрамжлан эхэлж, насан залуу үлэмж царайлаг охиндоо, энэ ирсэн хүнийг асралцан тусал гэж хэллээ. Даамлын шивэгчин нь Астүүри нутагт төрсөн, өргөн царайтай, шантгар хамартай, шилэн хүзүүгээрээ тайрсан богинохон үстэй, өрөөсөн нүд нь хялар бөгөөд нөгөө нүд нь бас жаахан согогтой хүүхэн юм. Үнэндээ, биеийн нь хэлбэр гойд сайхан учраас бусад дутагдал нь огт мэдэгдэхгүй учир түүнийг нарийн ажиглахад сайхан тал нь хавьгүй илүү бөгөөд тэгшхэн тэвхгэр мөр цээжийг нь хармагц хөлийг нь хүртэл харах хүслэн өөрийн эрхгүй төрнө. Энэ сайхан амьтан бас даамлын охинд туслалцаж хоёулаа элбэж, пин дотор модон ор засав. Тэр орон дээр олон жилийн турш өвс хурааж байсан байх гэмээр янзтай юм. Тэр ор нь өө сэв ихтэй дөрвөн банзтай, өндөр нам хоёр хөндөл хөлтэй, цооронхойгоор нь цухуйсан ноосыг нь барьж үзвэл чулуу гэж санамаар ширэлдэж чигжирсэн гудастай, баатрын бамбай хийдэг ширээр хийсэн бол уу гэмээр хоёр цагаан даавуутай, цэлмэнгийн нь ширхгийг тоолоод тоог нь хялбархан гаргачихмаар болтлоо сиймийчихсэн ноосон бүтээлэгтэй юм.

	Кихот ноёныг тэрхүү яндан орон дээр хэвтүүлж, эх охин хоёр эмнэн домнож, төдхөн түүний бүх биед гоюу нааж, Мариторнэс гэдэг австри хүүхэн гэрэл барьж өглөө. Эмнэж байхдаа түүний хамаг бие нь хөх няц болсныг үзээд, унаснаас биш, харин зодолдсоноос болж хөхөрсөн бололтой юм гэж даамлын гэргий хэлэв.

	Санчо татгалзаж:

	— Үгүй ээ, зодолдсон юм биш. Овон товон ихтэй, шовх хадан дээр унасан учраас хадны шовх товон дайралдсан газар бүр нь хөхөрчихсөн юм. Эзэгтэй минь, үнэнийг хэлэхэд энэ гоюунаас чинь жаахан үлдсэн бол хэрэглэх хүн бас бий: Миний бүсэлхийгээр өвдөөд байна хэмээхэд даамлын гэргий:

	— Та бас унасан юм уу? гэж асуув

	— Үгүй ээ, би унаагүй юм. Эзнийгээ унахад би маш их айн цочсоноос болоод, одоо болтол, хамаг бие минь нүдүүлчихсэн юм шиг янгинаад байна шүү гэж хариуллаа.

	— Чингэдэг юм шүү! Би бишгүйдээ л цамхаг дээрээс унаж байна гэж зүүдэлдэг юм, тэгээд л газарт хүрэхгүй нисээд л байдаг юм, дараа нь сэрэхэд, нээрэн л уначихсан юм шиг хамаг бие ядарч шаналчихсан байдаг юм гэж хүүхэн хэлэв.

	— Тэр шүү дээ, эзэгтэй минь, би бол зүүдэлсэн биш, эрүүл саруул байсан учраас эзнийхээ унахыг хараад, эзэнд хэчнээн хөх толбо байгаагийн тоогоор хөх толботой болчих шиг болсон шүү гэж Санчо өгүүлэв.

	— Энэ язгууртны нэр хэн гэдэг юм? гэж Маригоорнес асуухад:

	— Ламанчийн Кихот ноён гэдэг юм. Энэ бол орчлон ертөнцөд урьд хожид гарч байгаагүй туйлын эрэлхэг хүчирхэг аялан дайтагч морьтон гэж Санчо хариулав.

	— Хэрмэл морьтон гэж юу байдаг юм? хэмээн шивэгчин хүүхний асуухад Санчо гайхаж:

	— Та чинь дөнгөж өчигдөр төрсөн юм биш биз дээ? Хэрмэл морьтон гэдэг чинь айхавтар юм байдгийг мэдэж байна уу, дүү минь! Өнөөдөр нүдүүлчхээд хэвтэж байлаа ч гэсэн, дахиад нэг харахад чинь амбан сайд болчихсон байх бий. Өнөөдөр хорвоод хамгийн ядуу муу нь байлаа ч гэсэн, маргааш болоход илдчидээ хоёр юм уу гурван вант улсын аль дуртайг нь шилжүүлж олгодог юм гэлээ.

	— Та ийм сүрхий ван гүн хүний дэргэд явдаг байтлаа яагаад тийм болоогүй юм? гэж даамлын гэргийн асуухад:

	— Тийм түргэн болдоггүй юм. Би энэ эзэнтэй ганцхан сар хэртэй л адал явдал хайж явна, одоохондоо олигтой ашиг өгөх адал явдал дайралдаагүй л байна. Хүсэхэд хясах гэж байдаг шүү дээ. Манай эзэн Кихот ноёны шарх арилбал, үгүй ээ, шарх биш, гэмтэл нь эдгэвэл, бас тэгээд би бүрмөсөн татуу тахир болчихгүй бол Испанийн хамгийн нэртэй амбаныг ч тоохгүй гэдгээ та нарт амлая гэж хариу хэллээ.

	Энэ яриаг Кихот ноён асар анхааралтай чагнаж байгаад, арай ядан өндийж, даамлын гэргийн гараас түшиж өгүүлрүүн:

	— Үзэсгэлэнт эзэгтэй минь үнэмш, над мэтийн онцгой хүнийг шилтгээндээ байрлуулсныхаа буянаар та заяа ихтэй явах болно, би биеэ магтаж байгаа юм биш шүү, ер нь биеэ магтсан хүн олигтой байдаггүй гэж үг байдаг юм, гэвч миний байдлыг танд манай илдэч тодорхой ярьж өгнө. Харин таны над үзүүлсэн халамжийг би ер мартахгүй яваад үхнэ гэдгээ ч танд хэлье. Бас тэгээд, миний хайрлах дурлах хүслийг тэнгэр бурхан хязгаарлаагүй болохоороо, миний цээжинд нэр нь тодорхой байгаа тэр нэгэн үзэсгэлэн гоо хүүхний мэлмий намайг шоовдорлохгүй учраас миний дур зоригийг гоо түүний минь мэлмий таална.

	Даамлын гэргий, түүний охин, зан сайт Маритоорнес гуравт аялан дайтагч морьтны яриа харийн грек хэлээр ярьсан үг мэт ойлгомжгүй тул тэд мэл гайхаж цэл хөхрөв. Гагцхүү магтан сайшааж, бишрэн талархаж байгааг нь ойлгосон боловч иймэрхүү үг ярианд дасаагүй тул тэд өөдөөс нь гөлрөн гайхаж, огт харь хол орны хүн гэж бодлоо. Бүр сүүлд нь, мань аялан дайтагч морьтны ёсорхог үгэнд өөрийнхөө дассан сурсан гуанзны хэлээр талархал илэрхийлээд, эх, охин хоёр зайлан одсон ба Аустри Маритоорнес эзнээсээ дутуугүй шархтсан Санчог эмнэж гарлаа.

	Маргааш өглөө нь Кихот ноён илдчидээ хандаж өгүүлрүүн:

	— Бие чинь гайгүй байгаа бол Санчо чи шилтгээний нярав дээр очоод жаахан шар тос, дарс, давс, далайн саргай олоод ирэхийг бод, би гүгэл найруулъя.

	Дэнгийн даамал шаардсан юм бүгдийг нь олгоход Санчо Кихот ноёнд аваачиж өглөө. Кихот ноён түүнийг нь хольж хутгаад, түүнээ халааж, бэлэн болгоод гал дээрээс гаргалаа. Дараа нь гүгэлээ юүлэх шилэн сав гуйсан боловч тэр нь дэнгийн газраас огт олдсонгүй. Тэгэхээр нь түүнийхээ оронд тосны цагаан төмөр лааз хэрэглэхээр шийдлээ. Дэнгийн даамал түүнд тийм сав бүрмөсөн өгөхөд Кихот ноён үг бүрээ шүтээн сахиусанд сүслэх хэлбэрээр ярьж, тэрхүү савыг магтаж ерөөн, ная гаруй дахин «сахиус минь» гэж хэлээд бас бус мөргөлийн уншлагыг арай олон дахин уншиж ёсорхож байхад нь даамал, Санчо хоёр байлцав. Үглэхээ зогсоод, Кихот ноён, үнэт тэр гүгэлийнхээ идийг үзэхийн тулд лаазанд багталгүй үлдээд ширмэн тогоонд хандлагдаж байсан гүгэлийг бараг цөмийг нь, өөрөөр хэлбэл, хоёр шанага шахам уучхаад, тэр доорх нь ходоодоо хоосортол бөөлжчихлөө. Огиулж зүдэрсний улмаас хар хөлс нь асгарахад, намайг хучаад, ганцаарыг минь орхи гэж гуйлаа. Тийнхүү гуйсан ёсоор нь орхиход, бараг гурван цаг гаруй унтаад сэрэхэд нь хамаг бие нь хөнгөрч, яс үс янгинах нь дарагдаж, цоо эрүүл юм шиг болчихсон байх тул Фьербраасын гүгэлийн найрлагыг олж чадсан учраас ямар ч тулалдаан, тэр ч байтугай хамгийн аюултай дайн, тулаан, мөргөлдөөнөөс айхын хэрэггүй юм гэдэг сэтгэл бат төрөв.

	Кихот ноёны тийнхүү гайхалтай хялбархан эдгэрснийг илдэч нь туйлын гайхаж, дотор нь нэлээд гүгэл үлдсэн тул ширмэн тогоог шавхах зөвшөөрөл эрэв. Кихот ноён зөвшөөрөл хайрлалаа. Тэгэхээр нь Санчо тогоог хоёр гардан барьж, хорхойтон шунан залгилж, эзнээсээ арай дутуу бол уу гэмээр ууж орхилоо. Гэтэл хөөрхий Санчо Кихот ноёных шиг эмзэг ходоод заяагаагүй болохоор: бөөлжихөөсөө өмнө хөөрөн, тэвдүүлэн, хөлрөн, толгой нь эргэсэн тул ингээд л дуусдаг байжээ гэж эргэлзээгүй бодоход хүрэв. Ядарч зүдрэхийнхээ эрхэнд тэр гүгэл ба түүнийг уухыг сэдсэн хүнийг хараан зүхлээ. Тэдний зүдэрч байгааг хараад, Кихот ноён өгүүлрүүн:

	— Миний бодоход Санчо минь, чи морьтон болж мамбалуулаагүй учраас дотор чинь муудаж байгаа юм, морьтны байгууллагад элсээгүй хүнд энэ гүгэл тус болохгүй гэдэгт би гүнээ итгэж байна.

	— Та, өршөөлт эзэн минь, мэдсээр байгаад намайг ба миний ар гэрийнхнийг бодохгүй, яагаад над уухыг зөвшөөрөв гэж Санчо гомдоллов.

	Тэгтэл гүгэл ходоодонд нөлөөлөхөд хөөрхий тэр илдэч учир тоймгүй бөөлжиж, дэвссэн сийрс, нөмөрсөн бүгээлгээ авах юмгүй болгов. Гэдэс дотор нь юүлэгдэж, хөлс нь гоожиж, чичрэн таталдах тул өөрөө байтугай, өөр хүмүүс түүнийг үхэх нь гэж айж байлаа. Тэр тэвдүү сандруун байдал хоёр цаг орчим үргэлжлээд татрахад илдчийн байдал эзнийхтэйгээ адил сэхээгүй бөгөөд босож чадахгүй болтлоо доройтож муудав. Мэдээжийн хэрэг энэ хооронд Кихот ноён дээрдэн тэнхрээд, улмаар адал явдал хайн одохын хүслэн болж байлаа, өөрөөр хэлбэл, замдаа саатах явдал бол өөрөөс нь эхлээд хүн бүхнийг өршөөл хамгаалал горьдуулж гутааж байгаа шиг санагдуулж байв. Тэрчлэн гүгэлээ гайхамшгийн ид шидтэй юм гэж бодлоо. Чингээд, энэ хүслэндээ автагдсан Кихот ноён морь илжиг хоёроо өөрөө эмээллэж хазаарлачхаад илдчийгээ түшин босгож хувцаслуулаад, илжгэнд нь мордуулав. Дараа нь Ажнайдаа мордож, хашааны сэжүүрт очоод, тэнд байгаа бяцхан жадыг авав, бодвол тэр жадыг аваад өөрийнхийгөө орхиж байгаа бололтой юм.

	Хоёулаа үүдний довжоонд ойртон очиход Кихот ноён даамалд хандаж, ихэмсэг бөгөөд тайван байдлаар өгүүлрүүн:

	— Эзэн ах минь, энэ шилтгээнд таны бидэнд ивээсэн янз янзын их тус, хийсэн буян хариулж баршгүй бөгөөд үл мартагдах зүйл гэж би бодож байна. Хариуд нь ямар нэгэн байдлаар таныг гомдоосон нэгэн этгээдээс өшөөг чинь авч өгөмз өөрөөр хэлбэл, би бол аз жаргалаа булаалгасан өнчин ядуу хүмүүсийн өшөөг авч итгэлийг нь эвдсэн этгээдийг залхаах шууд үүрэг хүлээсэн хүн гэдгийг та ойлго. Сайтар бодоод үз, хэрэв тиймэрхүү юм санаанд чинь байвал эрээ цээргүй над хэл, тэгвэл таны санасан бүхэн чинь сэтгэлчлэн бүтэж, сэтгэл чинь амрах болно гэдгийг би өөрийнхөө хамаарсан морьтны байгууллагыг барин тангараглая.

	Даамал, мөн л хүлцэнгүй байдлаар хариу өгүүлрүүн:

	— Язгуурт эзэн минь, намайг гомдоосон этгээдүүдээс өршөөлт таныг өсийг минь аваад өгөөсэй гэж огтхон ч горьдохгүй байна, хэрэгцээ тохиолдвол би өөрөө дөнгөхтэйгөө юм. Ганц л зүйлийг хүсье, дурдваас: Манай дэнд хоносныхоо хөлсийг өршөөлт та төлнө үү, өөрөөр хэлбэл, морьдодоо тавьж өгсөн сүрэл, нохойн хошуу болон оройн хоол, хоёр ор хэрэглэснийхээ хөлсийг төлнө үү.

	— Юу гэнэ ээ, энэ чинь дэн буудал юм уу? хэмээн Кихот ноёны асуухад:

	— Бас тэгээд овоохон нэртэй дэн юм шүү гэж даамал хариуллаа.

	— Тэгвэл, би чинь төөрөлдсөөр байгаад одоо хүрсэн юм байжээ. Илэн далангүй хэлэхэд, би энийг чинь шилтгээн юм, тэгэхдээ адгийн шилтгээн биш байх гэж бодсон юм, шилтгээн биш юм бол биднээс хөлс битгий төлүүлээч гэдэг л ганц гуйлт хэлэх гэсэн юм: Үнэндээ аялан дайтагч морьтны дүрмийг зөрчих эрх над алга. Түүнээс гадна, аялан дайтагч морьтон хүн дэн буудалд хоногийн мөнгө ба бусад хөлсийг ер төлдөггүйг нотлох ямар ч зохиолоос хэлж өгч болох бөгөөд би өөрөө сайн мэднэ. Өөрөөр хэлбээс, аялан дайтагч морьтон нар бол өдөр шөнө, өвөл зун, хүйтэн халуун ямар ч цагт, морьтой явган, ангаж цанган, хувцастай хувцасгүйгээр байгалийн бэрхшээлийг тэсвэрлэн адал явдал хайн, зовон зүдэрч явдаг учраас хэн бүхэн талархан угтаж, тусламж үзүүлж байх үүрэгтэй байдаг юм шүү гэж Кихот ноён хэллээ.

	Даамал татгалзан өгүүлрүүн:

	— Тэр над падгүй. Мөнгөө л төл, миний хэлэх үг энэ, харин морьтон хүмүүсийн тухай үлгэрээ өөр хүнд ярьж өг. Би танаас байрныхаа л хөлсийг авна.

	— Та чинь мулгуу бүдүүлэг амьтан байна гэж Кихот ноён сөргөн хэлэв.

	Ажнайгаа давирч, жадаа урдаа хөндөлдүүлэн тавиад, Кихот ноён буудлын хашаанаас гаран шулуухан явсан бөгөөд нэлээд холдтолоо илдчийгээ араасаа яваа эсэхийг ч эргэж харсангүй. Морьтон мөнгө төлөлгүй явчихыг хараад дэнгийн даамал хоногийн мөнгийг Санчогоос нэхлээ, гэтэл эзэн төлөхгүй гэсэн болохоор би төлөхгүй гэж хэллээ, өөрөөр хэлбэл, Санчо аялан дайтагч морьтны илдэч болох учраас эзнийхээ баримталдаг дүрэм горимыг дагах үүрэгтэй бөгөөд гуанз, дэн буудалд юу ч төлөхгүй ёстой ажээ. Даамлын уур дүрсхийж, мөнгө төлөхгүй бол зүгээр өнгөрөөхгүйгээр үл барам базаахгүй байдалд хүргэнэ гэж Санчог заналаа. Аялан дайтагч морьтны байгууллагад эзэн нь хамаардаг бөгөөд маш шударга хууль зөрччихөөд ирээдүйн илдэч нарт муучлагдахгүйн тулд аялан дайтагч морьтны эрт цагаас баримталсан сайхан ёсыг эвдэхгүйн үүднээс амиа алдавч сохор улаан мөнгө төлөхгүй гэж Санчо хариулав. Хөөрхий Санчод учрах гайг ихэсгэх гэсэн мэт тэр үеэр Сеговигоос яваа дөрвөн цэмбэчин, Кордоовын Потроогоос яваа гурван тэвнэчин, Севийлийн яармагаас яваа хоёр хүн ирсэн бөгөөд тэд цөм алиа, төрхгүй, доогч, үймээний эзэд санжээ. Тэд ярилцан тохирсон буюу тушаал гүйцэтгэж байгаа мэтээр нэгэн зэрэг хүрэлцэн очиж, Санчог илжгэн дээрээс нь угз татан буулгаж, буудлын нэг орны бүтээлгэ дээр хэвтүүлж, уг ажилд дээвэр нь саад болмоор тул малын хашаанд аваачихад тэнгэрээс өөр дээвэргүй болж, орны бүтээлгэ дээр дахин хэвтүүлж, янгуун дээр нохой шиддэг шиг дээш нь шидэж доог тохуу хийж гарлаа.

	Шидүүлж байгаа хөөрхий түүний голынхоо дуугаар чарлах нь эзний чихэнд сонстов. Эзэн нь зогсон чагнаад, ямар нэгэн шинэ адал явдал гарлаа гэж бодсоноо, илдчийнхээ дууг тэр дорхноо таниад, мориныхоо амыг эргүүлэн, дэнгийн газар луу пижигнэтэл хатируулан иртэл хашааны нь хаалга түгжээтэй байх тул яаж ийгээд дотогш орохыг сүвэгчлэн хашаа тойрлоо. Мал хашдаг намхавтар хашаа хүрээгүй явахдаа илдчийг нь элдэвлэж байгааг үзлээ. Санчо асар түргэн хөнгөнөөр нэг хөөрч нэг бууж байсан тул яг энэ үед Кихот ноёны уур дүрсхийгээгүй сэн бол элгээ хөштөл инээх байсан нь лав биз. Морин дээрээсээ хашааны толгой дээр харайхыг оролдсон боловч бие нь сулдгар, тамир тэнхээгүйгээс хөдөлж ч чадаагүй учир Санчог шидэж байгаа хүмүүсийг морин дээрээсээ элдэв янзаар хараан доромжлов. Гэтэл шидүүлж байгаа Санчо нөгөө хэвээрээ ёолон чарлаж, завсарт нь мөргөл занал холин үглэж, цаадуул нь шал тоохгүй хөг хөөр болон шидсээр байлаа. Бүр сүүлд нь өөрсдөө ядарч эцээд Санчог тавив. Дараа нь илжгэнд нь мордуулж, шорооны цуваар толгойг нь бүтээж байхыг өрөвч сэтгэлт Маритоорнес харж, Санчогийн тамлуулсныг мэдээд худаг руу гүйж ганц домбо хүйтэн ус авчран өгч буян болъё гэж бодов. Санчо домботой усыг нь аваад ам руугаа хандуултал гэнэт эзэн нь чанга дуугаар:

	— Миний хүү Санчо ус битгий уу! Миний хүү ус битгий уу, наадах чинь чамайг баллана. Хараач, ачит гүгэл энэ байна (цагаан төмөр лааз руугаа зааж) хоёр дусал хүртчих, бие чинь сайжирна гэдгийг би хэлж байна хэмээн хашхирах нь сонсогдлоо.

	Санчо жишүү харж, өөрөөс нь чанга дуугаар хариу өгүүлрүүн:

	— Өршөөлт эзэн минь, та намайг морьтон хүн биш гэдгийг мартчихаа юу? Эсвэл өнгөрсөн шөнө бөөлжсөнөөс тамтаг болсон гэдэс дотрыг минь гаргуулах гээ юү? Тэрийг чинь чөтгөр шулам л уух болтугай, би өөрийгөө мэдье.

	Чингэж хэлэнгүүтээ домбо руугаа тонгойсон боловч нэг балгаж, жирийн ус гэдгийг нь мэдэж, уухаа болиод, Маритоорнесыг дарс авчирч аль гэж гуйхад тэр нь дуртайяа гүйцэтгэв. Дарс уучхаад, Санчо илжгээ барьж аваад, хашааны хаалгыг ярж хаян, үйлийн лайтай бие махбодоо зовоолгосон нь гутамшигтай боловч мөнгийг нь төлөлгүй эндээс салж байгаадаа баярлан гарч одов. Тэгэвч биеийг нь зовоогоод зогссон бус, аяны нь богцыг алга болгосныг Санчо сандрахынхаа эрхэнд ажиглаж мэдсэнгүй. Явсны нь дараа, даамал хашааныхаа хаалгыг түгжихэд, илдчийг тамласан хүмүүс хаалга түгжихийг хориглов. Тэд Кихот ноёноос байтугай Дугуй ширээний морьтноос47 ч буцахааргүй амьтад бүлгээ.

	 


ӨӨРИЙН ЭЗЭН КИХОТ НОЁНДОО ПАНСЫН САНЧОГИЙН ЯРЬСАН ЯРИА БА ДУРСАН ДУРДУУШТАЙ ЯНЗ БҮРИЙН ЯВДЛЫГ ӨГҮҮЛСЭН АРВАН ХОЁРДУГААР БҮЛЭГ

	 

	Эзэндээ хүрэлцэн очихдоо Санчо бараг л илжгээ гуядах тэнхээгүй болсон байлаа. Тийнхүү сульдан, доройтсоныг нь хараад, Кихот ноён өгүүлрүүн:

	— За сайн санаат Санчо минь, энэ шилтгээн, тухайлбал энэ дэн гэдэг чинь ёстой л гайхалтай газар юм гэдгийг би хангалттай ойлголоо. Чухамдаа, чамаар доог тохуу хийсэн энэ хүмүүс хойд насанд тохиолддог ад чөтгөрүүд биш гэж үү? Чамд тохиолдсон муухай эмгэнэлт явдлыг хашаан дээгүүр хараад би хашаа давж орох байтугай, мориноосоо ч бууж чадахгүй болтлоо жатгадуулчих шиг болсон учраас ингэж хэлж байгаа юм. Хашаа давж орох буюу морин дээрээсээ буух нөхцөлтэй л байсан бол морьтон хүн өөрийн амь биед шууд халдаагүй бөгөөд морьтны байгууллагад үл хамаарах этгээд рүү би сэлэм далайх ёсгүй гэдгийг чамд олон удаа хэлсэн боловч тэр хууль ёсыг зөрчиж, энэ балмад бүдүүлэг хүмүүсийг залхтал нь албаж, хүн дооглох хүслийг нь гүйцэд арилгаж өгөх байлаа даа.

	— Морьтон болж цол хүртээгүй ч гэсэн чадал хүрдэг сэн бол би өшөөгөө авмаар л байлаа, чадал хүрэхгүй болохоор яая гэх вэ. Тэгэвч намайг дооглосон энэ хүмүүс бол өршөөлт таны айлдаж байгаа зүсээ хувилгасан ад чөтгөр биш, яг л бидэн шиг хүмүүс гэж би лавтай бодож байна. Цөмөөрөө дуудах нэртэй юм. Намайг шидэж, харилцан ярилцаж байхад нь нэг нь Мартийн есийн Пелроо нөгөө нь, Эрнаандесыи Теноорио гэдэг хүн бөгөөд даамал маань солгой Паломиекийн Хуан гэгч хүн юм гэдгийг би мэдэж авлаа. Тийм учраас, эзэн таны хашаа давах, мориноосоо буухад чинь хараал жатга хийсэн биш, өөр юм саад болсон биз. Үүнээс үзэхэд та бид хоёр адал явдал хайж гай зовлонд учирсаар байгаад, аягүй бол бие биеэ танихаа болих байх аа. Чингэхээрээ, ухаан мөхөс миний санахад та бид хоёр гэртээ буцаж харьсан нь дээр болох байх: Одоо бол яг л будаа тариагаа хурааж, ажил явдлаа боддог цаг билээ, гэтэл бид хоёр байж сууж чадахаа байсан амьтад шиг дэмий тэнээд л, мордохын хазгай гэгч шиг юм болж байна.

	Кихот ноён сүүрс алдаж өгүүлрүүн:

	— Морьтны ёсыг чи юутай муу ойлгоно вэ Санчо минь! Амаа татаад зоригтойхон бай: Энэ явдал хэчнээн их үнэ хүндтэй зүйл болохыг чи нүдээрээ харж итгэх цаг ирнэ. Үгүй ер нь, чи хэл л дээ, дайснаа дарж дархан цолыг олохоос илүү аз жаргал гэж байж болох уу? Мэдээжийн хэрэг, байхгүй шүү дээ.

	— Би биеэрээ үзээгүй болохоор тийм байдаг л юм байх гэж бодъё. Гэвч бид, бид гэх ч юу байх вэ, үнэнийг хэлэхэд, тэр өндөр хэргэмийг эдлэх эрх над огт байхгүй учир өршөөлт та аялан дайтагч морьтон болж аялснаас хойш ганц ч тулалдаанд ялж чадаагүй, харин Бискай хүнийг л дийлсэн, тэгэхдээ та өрөөсөн чихгүй болж, дуулга малгайгаа хагас болгуулсан шүү. Тэрнээс хойш та бид хоёр дандаа л булуу болтлоо балбуулж явна, нэмэрт нь намайг шидлээ, ядаж тэд маань ад чөтгөрийн шидтэй хүмүүс байсан юм байж, тэднийг танихгүй учраас би хэзээ ч өшөөгөө авч чадахгүйгээс гадна өршөөлт таны хэлж байгаагаар дайснаа дарах гэдэг тийм сайхан байж чадаж байна уу, үгүй юү гэж Санчо хариулав.

	— Энэ чинь л над тусгүй санагдаад байна, чамд ч тусгүй санагдах ёстой шүү Санчо минь. Гэвч мөдхөн би барьсан эзнийгээ ямар ч аймшигт аюулд оруулдаггүй гоёмсог сайхан сэлэм олж авахыг бодъё. Галт илдэт морьтон гэж эрт цагт нэрлэгдэж байсан Амадисын сэлмийг над заяах тавилан тохиолдох ч юуны магад, тэр бол тонгорог мэт даадаг бөгөөд хамгийн бэх бат буюу увдистай хуягт тордоггүй тул ямар нэгэн цагт морьтны барьж байсан шилдэг сайн сэлэм юм билээ хэмээн Кихот ноён дурдав.

	— Би азтай хүн юм. Хэрэв өршөөлт таны мөрөөдөл биелээд тийм сэлэмтэй болчих юм бол тэр чинь нөгөө гүгэлийн адилаар зөвхөн морьтон хүндээ ач тусаа өгөөд өнөө муу илдэч нь гай барцдыг нь эдлэх юм байгаа биз дээ гэж Санчо хэллээ.

	— Бүү гунь Санчо минь, чамайг ч гэсэн мөд тэнгэр бурхан таална.

	Иймэрхүү байдалтай ярилцаж явтал нь замын дагуу улаан тоос манаран, өөдөөс айсуй явахыг Кихот ноён хараад, Санчод хандаж ийн өгүүлрүүн:

	— За Санчо минь, өнөөдөр бол заяа золыг над авчрах буянт сайн өдөр ажээ. Өнөөдрийн энэ өдөр миний гарын бяр урд урьдынхаасаа илүү гарч, миний бие ном сударт үүрд мөнх бичигдэж хоцрох гавьяа байгуулна гэдгээ хэлье. Санчо чи тэр улаан тоосыг үзэж байна уу? Энэ бол бидний өөдөөс ирж яваа олон омгийн үй түмэн цэргийн тоос доо.

	— Тэгвэл нэг хэсэг биш, хоёр хэсэг цэрэг байх нь ээ, нөгөө талаас бас яг адил тоос манарч байна шүү гэж Санчо татгалзан өгүүлэв.

	Кихот ноён эргэн харж Санчогийн үг үнэн болохыг итгэлээ. Айсуй яваа цэрэг энэ өргөн тал дээр тулалдаан хийхээр явж байна гэж бодоод хязгааргүй баярлалаа. Морьтон хүмүүсийн тухай номд гардаг тулалдаан, шидэт тохиол, адал явдал, бас бус хачин тохиолдол, янаг амрагийн явдал, халз тулаан сэтгэлд нь зэрэг зэргээрээ давхцан орж, бүх байдал нь иймэрхүү явдалд чиглэж, түүний дээрээс хамаг бодол санаа нь энэ талаар эргэлдэн, үг яриа нь үүнд чиглэснийг дурдах ёстой. Чухамдаа тэр нь зам даган өөд өөдөөсөө явж байгаа бөгөөд бүр дэргэд иртлээ бие нь харагдахгүй байсан хоёр хэсэг олон хонины хөлөөр боссон тоос ажгуу. Гэвч Кихот ноён хоёр хэсэг цэрэг гэж асар баттай нотолж байсан учир бүр сүүлдээ Санчо үнэмшиж асууруун:

	— Одоо яадаг билээ, эзэн минь?

	— Яадаг билээ гэнэ ээ? Хаацайлан хамгаалах эзэнгүй ядарч зовсон амьтдад ивээл тус үзүүлнэ дээ. Санчо минь, өөдөөс айсуй яваа цэргийг Трапобан48 их арлыг эзэгнэн суудаг агуу их Алифанфарон49 хаан авч яваа ба араас айсуйг нь тулалдаанд орохынхоо өмнө зүүн гараа сугалдаргалдаг учраас сугалдарган Пенгополийн гэж нэрлэгдсэн бөгөөд Харамантын50 хаан (Алифанфароны өшөөтөн) авч яваа болохыг чи удахгүй мэдэж авна гэж Кихот ноёны хэлэхэд Санчо:

	— Энэ хоёр эзэн яагаад бие биедээ тийм муу болсон юм бэ? гэж асуулаа.

	Хариуд нь Кихот ноён өгүүлрүүн:

	— Пентополийны охин христос мөргөлтэй дур булаасан үзэсгэлэн бүсгүйд язгуурын онго шүтлэгтэй Алифанфарон хайр сэтгэл өгсөн үед эцэг нь түүнийг лалынхаа шашны буруу ёсыг орхиж, христос мөргөлтөн болохоос нааш охиноо өгөхгүй гэснээс болсон юм.

	— Үнэндээ Пентаполийны долоон зөв! Би л хувьдаа түүнд чинь яаж ч туслахаас буцахгүй нь байна гэж Санчо өгүүлэв.

	— Санчо чи зохих ёсоор хөдөлнө шүү. Нэг үгээр хэлэхэд, иймэрхүү янзын дайнд ороход морьтны цолгүй гэх явдалгүй шүү гэв.

	— Би сайн мэдэж байна, харин тулалдаан дууссаны дараа эрэхгүйн тулд илжгээ нэг газар орхих юм биш үү? Тийм ч учраас илжиг унаж дайнд ордоггүй байх хэмээн Санчо өгүүлэв.

	Кихот ноён зэмлэн өгүүлрүүн:

	— Чи үнэн хэллээ. Заяа нь мэдэг гээд хаяхаас өөр арга алга, алга болбол тэр л биз, нэг үгээр хэлэхэд дийлж гэм бид өдий төдий морьтой болох учир Ажнайгаа ясыг нь амраачихсан ч яадаг юм. Харин одоо чи наашаа харж байгаад анхааралтай сонс, энэ хоёр хэсэг цэргийн дотор яваа гол гол морьтны нэрсийг чамд хэлье. Тэднийг сайтар ажиглан танихын тулд тэртээ харагдаж байгаа толгой дээр гаръя, тэгвэл бид хоёрт сайн харагдах байх.

	Хэлсэн ёсоор гүйцэтгэж: Кихот ноён Санчо хоёр толгой дээр гарахад мань морьтны цэрэг гэж солиороод байсан хоёр хэсэг хонин сүрэг ил тод харагдсан бөгөөд хонины хөлөөр боссон тоос нүд хуурч далдлахаа болив. Бодсон зүйл нь биш ээс гадна үнэндээ өөр зүйл байсан тул Кихот ноён чанга дуугаар өгүүлрүүн:

	— Бамбай дээрээ хүүхний зургийн хөлд эзэн хааны арсланг сарвайлган зурсан бөгөөд тод шар зэр зэвсэгтэй тэр морьтныг мөнгөн гүүрний эзэн сүрт Лауркальк гэдэг юм. Тэр алтан цэцгээр зэр зэвсгээ чимж бамбай дээрээ гурван мөнгөн титмийг цэнхэр дэвсгэр дээр зурсныг Кироссын их хаан догшин Микоколемб морьтон гэдэг юм. Баруун талд нь яваа тэр мундаг том биетэй морьтныг гурван Арабын эзэн аймшиггүй Брандабарбаран гэдэг юм. Тэр бол могойн хальсан хувцастай, хаалган бамбайтай бөгөөд үүнийг самсон гэдэг морьтон амиа хайрлахгүйгээр тэмцэж дайснаас өшөөгөө авахдаа нурааж сүйтгэсэн дуганы нэг хаалганы дүрс гэж домогт гардаг юм. За одоо нөгөө тийшээ хар, нөгөө хэсэг цэргийн магнайд шинэ Бискайн эзэн бусдад үл ялагдах ялгуусан морьтон Каркахонын Тимониели, хөх, шар цагаан судал бүхий зэр зэвсэгтэй, бор шар дэвсгэр дээр алтан мигуйн зураг бүхий бамбайтай, дор нь хаан Алигаарвсын Альфеньикены охин бөгөөд өөрийн нь хатан хосгүй сайхан Мяулины нэрийг товчилсон Мяу гэсэн (Миуйэ дуу) үгийг бичсэн байна. Тэр цав цагаан зэр зэвсэгтэй, цулгуй цагаан бамбайтай, унасан сайн морь нь дааж ядан яваа морьтныг Утрехтын бэйсийн хошуу захирагч, саявтар морьтон болж цол хүртсэн, франц үндэстэн Папекий Пьер гэдэг юм. Тэр зэр зэвсгээ цэнхэр маажингаар будаж гуталдаа хадсан шовх төмөр даралтаар хурдан алаг хулангаа давирч яваа хүнийг Нербийн хүчирхэг хаан Боскеегийн эспарта филаар гэдэг юм. Түүний барьсан бамбай дээр баглаа зөгий зурж, кастиль хэлээр: Заяа золыг минь болго оо гэсэн уриа бичсэн байна.

	Чингээд, солиорох дон шүглэж, хий бодолдоо автагдсан учраас зогсоо зайгүй чалчиж, хоёр хэсэг цэрэг гэж бодсоноороо морьтон баатруудыг нь тоочин, тус бүрд нь нэр цол өгч, зэр зэвсгийн нь өнгө зүс, хэв янзыг тоочин дэмийрсээр Кихот ноён цааш нь өгүүлрүүн:

	— Өөдөөс айсуй цэрэгт олон омгийн хүн байна. Энэ дотор алдарт шар мөрний амтат уснаас уудаг хүн ч бий, Массийн уулын нугыг туулсан хүн ч бий, жаргалт Араб нутгийн алтан шаргал тоосыг бужигнуулж явсан хүн ч бий, цэлмэг Фермодоонт мөрний сэрүүн сайхан эрэг дээр цэнгэж явсан хүн ч бий, элдэв арга хэрэглэж Пактоал мөрний ёроолоос алт гаргаж байсан хүн ч бий, урваж шарвамтгай нумиди ястан ч бий, нум суманд сайнаараа нэрд гарсан перс хүмүүс ч бий, гүйж тулалддаг парфи, миди хүмүүс ч бий, нүүдлийн асартай араб хүмүүс ч бий, хэрцгий зантай, цагаан биетэй гэж нэрд гарсан скиф хүмүүс ч бий, цооронхой уруултай эфиоп хүмүүс ч бий. Бас бус өдий төдий үндэстэн яваа харагдана би нэрийг нь мартчихжээ. Нөгөө хэсэг цэргийн эгнээнд илчүү модны шугуйгаар эмжээрлэгдсэн Их мөрний тунгалаг усаар цангаагаа гаргаж явсан хүмүүс ч байгаа, алт гардаг бөгөөд элбэг уст Тахоогийн усаар нүүрээ угаан сэрүүцэж явсан хүмүүс ч байгаа, гайхамшигт Хенил мөрний рашаан уснаас зооглож явсан хүмүүс ч байгаа бийлэг их бэлчээртэй Паратээсийн хөндийг гаталж явсан хүмүүс ч байгаа, Хиерес нутгийн Елисейн талд наргиж явсан хүмүүс ч байгаа, алтан тариа цагариглан зангидаж толгойдоо угласан баян Ламанч нутгийнхан ч байгаа, эртний гот нарын удам бөгөөд хөө хуяг баглаатай хүмүүс ч байгаа, намуухан урсгалтайгаараа алдаршсан Писуэрг мөрний усанд шумбаж явсан хүмүүс ч байгаа, нууцгай гулдралтайгаараа нэрд гарсан муруйн тохойрон урсдаг Гуаднан мөрний өргөн зүлэг дээр мал хариулж явсан хүн ч байгаа, Апээнкиний оргилд цасанд шавуулж, Пиренейн ойн жаварт чичирч явсан хүмүүс ч байгаа, нэг үгээр хэлэхэд Европ тивд оршин суудаг омог бүрийн хүмүүс байгаа.

	Бурхан аварч өршөө, хэтрүүлж бичсэн зохиолыг үнэн голоосоо үнэмшиж, сэтгэлийн хэнээ туссан Кихот ноён нүдэндээ үзэгдсэн бүгдийг янз бүрээр хачирлан бодож, өчнөөн орон гүрэн, өчнөөн яс үндэстний нэрийг тоочлоо! Санчо ганц ч үг дуугарахгүй, амаа ангайн чагнаж, Кихот ноёны тоочиж байгаа морьтон нар ба сүрхий хүмүүсийг харахыг хичээн хааяа хааяа ийш тийшээ харж байсан боловч юу ч үл харагдахад нь эзэндээ хандаж ийнхүү өгүүлрүүн:

	— Эзэн минь ээ, таны яриад байгаа сүрхий хүмүүс ба морьтон нарыг чинь чөтгөр аваад арилсан юм байх аа, над л лав юу ч харагдахгүй байна, тэд чинь өчигдрийн бидэнд тохиолддог хүмүүсийн адилаар зүсээ хувилгасан юм байх аа.

	— Ингэж хэлж болдог юм уу? Чи морины янцгаан, бүрээний дуу, бөмбөрийн дэлдээн сонсохгүй байна гэж үү? хэмээн Кихот ноён чанга өгүүлэв.

	— Би хонь майлж байгааг л сонсож байна гэж Санчо хариуллаа.

	Үнэхээр хоёр хэсэг хонин сүрэг бүр ойртоод ирэв.

	— Айснаасаа болоод нүд чинь юу ч үзэхээ больжээ, Санчо минь, их айхаар тэгдэг юм, хамаг сэрэхүй үймэрч, ямарваа юмыг эндүүрч, хольж хутгадаг учир бий. Тун их айгаад байгаа бол чи холдож зайл, би ганцаараа хоцоръё, би тусалсан талаа ялуулчхаж чадна гэж Кихот ноён хэллээ.

	Ингэж хэлээд, жадаа өргөж, морио давиран толгойн уруу хар хурдаараа давхин орлоо.

	Санчо араас нь хашхиран өгүүлрүүн:

	— Эзэн ноён минь буц! Сахиус минь, та хонь руу довтолж байна! Буц! Ээ бурхан минь, яахаа би энэ орчлонд төрөв өө! Эзэн таны ухаан бүрэн байна уу? Хараач ээ, цаана чинь ямар ч мундаг эрчүүд, ямар ч морьтон хүмүүс алга, ямар ч мигуй, зэр зэвсэг, бамбай олон өнгийн ба цулгуй болон номин өнгийн юм алга, юу ч алга байна! Яаж байгаа нь энэ вэ! Яасан нүглээ дүүрсэн юм бэ!

	Кихот ноён буцаагүй бөгөөд яг энэ үед чанга дуугаар хашхиран өгүүлрүүн:

	— Жавхлант хаан сугалдарган Пентаполийны тугийн дор тулалдаар яваа морьтон нар минь зоригтой үзэлцээрэй, намайг дагаад ор, Пентаполийны дайсан Трапобааны Алифанфароныг ямар амархан унагаад өгөхөө би харуулъя!

	Ийн өгүүлээд, хонь руу дайран орж, үнэхээр алалцах дайсантай тулж байгаа мэтээр туйлын эрэлхэг, туйлын улайрангуйгаар цавчиж гарлаа. Тууж яваа хүмүүс нь болиулахыг оролдсон боловч яагаад ч болихгүйг нь мэдээд, тэд чанга исгэрэлдэн, зангидсан гарын чинээний чулуугаар дүүгүүрдэж эхэллээ. Гэвч Кихот ноён дүүгүүрийн чулууг тоолгүй хойш урагшаа давхиж, хашхиран өгүүлрүүн:

	— Шалмаг Алифанфароон чи хаа байна? Хүрээд ирж бай! Би чамтай халз тулж бяр чадлаа үзэхийг хүссэн морьтон баатар байна. Харамаантын жавхлант Пентаполийныг алахыг завдсаныг чинь хариуд би чамайг алаад өгье!

	Яг энэ үед бөөрөнхий чулуу сүвээ дээр нь онож хоёр хавиргыг нь хуга цохилоо. Дотор нь манартал өвдсөн тул Кихот ноён эсвэл үхлээ, эсвэл хүнд шархтлаа гэж бодов. Тэгтэл гүгэл санаанд нь ороход цагаан төмөр лаазаа шүүрэн авч балгав. Бодсон хэмжээндээ хүртэл ууж амжаагүй байтал нь өөр нэг чулуу сүнгэнэн ирж, гарыг нь оноод цагаан төмөр лаазыг нь цоо цохиж, хоёр хурууг нь гэмтээж, зарим арааны нь хамтаар гурав дөрвөн шүдийг нь цөмлөв. Ийм янзаар эхний ба дараачийн чулуунд цохиулсан учраас хөөрхий болсон мань морьтон мориноосоо уналаа. Мал туугчид гүйн ирж үзээд, түүнийг алагдсанд тооцож, нэн яаралтайгаар хонио цуглуулан, алагдсан долоо найман хонийг үүрч дүүрэн, ум хумгүй хөдлөв.

	Санчо эзнийхээ үйлдэж байгаа тэнэг явдлыг толгой дээрээс харж, ийм эзэнтэй анх учирсан тэр нэгэн гайтай гараг, цагийг хараан зүхэж, үс толгойгоо зулгааж байлаа. Кихот ноён өнхрөн унаж, тууварчид явсны дараа толгой дээрээс буун очиж, эзэн нь ухаан алдаагүй боловч сүйд болсныг хараад өгүүлрүүн:

	— Цэрэг биш хонь байна, та буц гэж би танд хэлээгүй бил үү, эзэн ноён минь?

	— Миний дайсан ямар айхтар заль мэх илбэ шидтэй байна вэ. Санчо минь, намайг занадаг дайсан, намайг ихээхэн гавьяа байгуулчихна гэж атаархахдаа цэргийг хонь болгон хувилгаж залилж байгааг мэдэж ав. Чи эргэлзээд байгаа бол би чамаас нэг зүйлийг гуйя: Миний үнэн хэлж байгааг магадлахын тулд илжгээ унаад тэдний хойноос аажуухан бараадаад яв, цаадуул чинь жаахан холдоод л хонь биш цэрэг болж, миний ярьсан ёсоор болно. Гэвч яльгүй азна, чи над туслахгүй бол горьгүй нь ээ. Наашаа ирээд хэдэн араа, хэдэн үүдэн шүд унасныг үзээд орхи, миний санахад ганц ч шүд үлдээгүй л байх аа даа.

	Санчо толгойгоо аманд нь хийчих шахан тонгойв. Яг энэ үеэр гүгэл нь нөлөөлж гэдэс дотор нь хачин болж, бөөлжис нь их бууны сум мэт чавхдан гарч өрөвч сэтгэлт илдчийн сахал руу годгодов.

	— Ээ бурхан минь! Юу болох нь энэ вэ? Цусаар бөөлжиж байгаа болохоороо хөөрхийг минь үхтэл нь шархтуулжээ дээ! гэж Санчо сүүрс алдав.


Гэвч бөөлжисний нь өнгө амт, үнэрээс үзэхэд цус биш, уусан гүгэл нь тэр хэвээрээ буцаж гарч байгаа ажээ. Энэ зуур Санчоогийн ой гутаж, гэнэт огиулан эзнийхээ нүүр лүү бөөлжсөн тул аль алины нь нүүр царай харахын аргагүй муухай боллоо. Нүүр амаа арчиж, эзнийхээ шархыг боох юм олохын тулд Санчо илжиг рүүгээ харайлгав. Цүнх нь алга болсныг мэдэж, уур нь дүрсхийгээд, бас дахин хараан зүхэж, улмаар хөлс шан авч, арлын эзэн болохоо больж, эзнийгээ хаяад гэртээ харья гэж дотроо бодлоо.

	Тэгтэл Кихот ноён босож, аман дахь шүдээ унагачихгүйг хичээн, солгой гараараа амаа дарж, дэргэд нь зогсож байгаа ээлт хүлэг Ажнайнхаа хазаараас зөв гараараа зууран, илдэч рүүгээ сажлав. Илдэч нь илжиг дээрээ тохойлдон, шанаагаа тулан, бодол бодон зогсож байлаа. Урам муутай байхыг нь хараад Кихот ноён өгүүлрүүн:

	— Санчо минь, хүнээс их зовсон хүн л дэвшдэг юм шүү. Бидэнд тохиолдож байгаа энэ шуурга бол мөд нам гүм болж, бидний зорьсон хэрэг бүтэхийн дохио шүү. Зовлон бол жаргалтай адил төдхөн өнгөрдөг юм. Ингэхлээр, ийм их зовлон үзэж байгаа болохоороо жаргал ойрхон ирж байгаа л даа. Тэгэхээрээ, чамайг хөндөхгүйгээр над тохиолдсон зовлонгийн талаар бүү гунь.

	— Яалаа гэж намайг хөндөөгүй байх юм? Өчигдрийн намайг шиддэг хүмүүс чинь миний ах дүү нар биш биз дээ? Бас өнөөдөр миний цүнх үнэтэй цэнтэй юмныхаа хамтаар алга болсон байна. Тэр бас миний биш, өөр хүний цүнх үү?

	— Юу? Чи цүнхээ алдчихаа юу?

	— Тийм ээ, алга болчихжээ.

	— Тэгвэл бид хоёр өнөөдөр өлсөнө гэсэн үг дээ.

	— Өршөөлт тан шиг сүрхий аялан дайтагч морьтон идэх юмгүй цагтаа хээрийн ногоо идээд, түүгээрээ хоол хийгээд явдаг гэж таны хэлснээр энд ногоо ургаагүй байсан бол ч бид өлсөж сүйд болох байсан биз гэж Санчо мохоон өгүүлэв.

	— Үнэндээ, би талхны хэлтэрхий хоёр ширхэг май загасыг л ногоо өвс гэж хэлсэн юм. Санчо минь, ямар ч л гэсэн илжгэндээ мордоод намайг дагаад яв, агаарт бужигнадаг цагаан эрвээхэй, чийгтэй шороонд оршдог өт шавж, усанд хөвдөг жараахайд ч хоол хүртээж, сайн муу амьтнаар дүүрсэн газар дэлхийд наран мандуулж, үнэнч хуурамч элдэв амьтанд бороо хурыг хайрладаг бурхан тэнгэрийг чи бид хоёр гүн гүнзгий бишрэн шүтдэг болохоор биднийг эрхбиш өлбөрөөж үхүүлэхгүй биз хэмээн Кихот ноён өгүүлэв.

	— Өршөөлт та, аялан дайтагч болохын оронд сургаалч болсон нь дээр баймаар юм.

	— Санчо минь, аялан дайтагч морьтон гэдэг чинь юм бүрийг чаддаг байсан бөгөөд чаддаг байх ёстой юм. Эртний морьтон нар цэрэгтээ үг хэлэхдээ буюу сургаал өгөхдөө Парис хотын их сургуулийн ямар ч эрдэмтнээс дутдаггүй байснаас үзвэл үзэг жад хоёрыг цаг ямагт хослон хэрэглэж байжээ.

	— За тийм л байдаг байжээ. Одоо хөдөлж, хонох газар хайя, харин хонох газарт маань орны бүтээлэг, хүн шиддэг хүмүүс, ад чөтгөр, жатга чаралбатай мавр ястан л битгий байгаасай, нэг үгээр хэлэхэд, ийм муу сайн юм өнөөдөр л устаж арилах болтугай гэж Санчо хэлэхэд Кихот ноён өгүүлрүүн:

	— Бурханд л залбир хүү минь, дуртай л зүг рүүгээ намайг дагуулаад яв, өнөөдөр чиний л аваачсан газар хоноё. Харин гараа нааш нь явуулж, миний баруун талын дээд шүднээс хэдэн араа, хэдэн үүдэн шүд алга болсныг тэмтрээд үз, айхтар өвдөөд байна.

	Санчо аманд нь хуруугаа оруулан тэмтэрч үзээд асууруун;

	— Өршөөлт та энэ талдаа хэдэн шүдтэй байсан юм?

	— Дөрөв байсан юм. Агт араанаас бусад нь цөм эрүүл, бүтэн байсан юм.

	— Эзэн минь, сайн бодоод үзээрэй.

	— Агт араанаасаа гадна дөрөв байсан юм гэж чамд хэлээд байна шүү. Энэ насандаа миний буйл өвдөж, шүд авхуулж үзээгүй бөгөөд шүд унаж, гэмтэж байгаагүй юм.

	— За тэгвэл одоо энэ талын чинь доод талд хоёр бүтэн нэг хагас ёзоор байна, дээд талд нь ёрдойх ч юм алга тул гарын алга шиг гөлгөр байна.

	Илдчийнхээ хэлсэн энэ гунигт мэдээг сонсоод, сүүрс алдаж өгүүлрүүн:

	— Пөөх! Ингэхийн оронд миний солгой гарыг тастаад хаячихсан болоосой. Араагүй ам буйлгүй тээрэмтэй адил учраас шүд бүрийг эрдэнэ мэт хайрлаж явах хэрэгтэй гэдгийг Санчо чи мэдэж ав. Гэвч морьтон болж мамбазуулсан хүн ямар ч зовлон тохиолдоход гомдоллох ёсгүй юм. Тэгэхээрээ найз минь, илжгэндээ мордоод хөдөл, би хандсан зүг өөд чинь даган замная.

	Санчо ёсчлон дагаж, тэр орчинд зүүн баруун тийшээ мурийж тахийхгүй зурайж байгаа их замыг даган, буудлын газар дайралдаж магадгүй гэсэн горьдлоготой зүг хандлаа.

	Чингээд Кихот ноёны шүд тэсэхийн аргагүй өвдөөд, түргэн явж болохгүйн улмаас хоёулаа зогсчих шахан сажилж яваа энэ үед Санчо эзнийхээ зовлонг мартагнуулж сэтгэлийг нь сэргээхийг горилон элдвийн юм ба тухайлбал дараачийн бүлэгт өгүүлэх зүйлийг ярья гэж бодсон бүлгээ.

	— Саяын хэд хоногт бид хоёрт учирч байгаа гай бол таны тарьсан нүглийн өр төлөөс биз, өршөөлт эзэн та морьтны ёсны дүрмийг зөрчсөн ба тангаргаа няцсан шүү, хоол идэхдээ ширээгээ бүтээхгүй гэх мэтээр олон зүйлийг цээрлэнэ гэсэн бөгөөд өршөөлт та, хэн билээ дээ, нэрийг нь таг мартчихжээ, нэг мавр хүн, Маландрин бил үү дээ, түүний малгайг салгаж, өс авахаас нааш энэ бүгдийг тэвчинэ гэж тангараг тавьснаа биелүүлээгүй шүү.

	— Чиний хэлдэг долоон зөв, Санчо минь. Илэн далангүй хэлэхэд, би тэгж тангарагласнаа мартчихжээ. Түүгээр ч барахгүй, үүнийгээ чи над сануулаагүйгээс болж нөгөө нэг орны бүтээлэгтэй холбогдсон явдал чамд тохиолдсоныг чи мэдэх хэрэгтэй. Морьтны ёс дүрэмд заахдаа ямар ч гэмийг наманчлан арилгаж болно гэсэн байдаг учраас хийсэн нүглээ би наманчилж чадна хэмээн Кихот ноён дурдав.

	— Би бас тангараг тавьсан гэж үү?

	— Чи тангараг тавьсан эсэх нь хамаагүй. Чи хамтран үйлдсэнд тооцогдоно гэдгийг би мэдэж байна. Тэртэй тэргүй л чи бид хоёр алдаагаа засах хэрэгтэй.

	— Тийм байдаг юм бол өршөөлт та болгоомжтой байгаарай, тавьсан тангаргаа марталгүй биелүүлэхгүй бол оюун ухаанд чинь ад чөтгөр шүглэж та бид хоёрыг дооглож, таны зоригоороо байдгийн хариуг авч магадгүй шүү дээ.

	Ингэж ярилцан явсаар байтал нь шөнө болчихсон тул дэнгийн газрын бараа ч олж харсангүй. Ядаж, цүнхний хамт идэж уух юмаа алдчихсан учраас яахын аргагүй өлсөж явлаа. Тэгсээр яваад, энэ удаад сэтгэл санааны хий үзэгдэл биш, жинхэнэ адал явдалтай тохиолдов. Түүнийг өгүүлье. Нэлээд харанхуй байлаа, гэвч их замын дагууд бараг арван таван километр бүрд дэнгийн газар тохиолдоно гэж Санчо бат бодсон тул явсаар байв.

	Өлсөхийн зовлон эдэлсэн эзэн, илдэч хоёр тийн явж байхдаа харваж байгаа одтой төсөөтэй олон гэрэл айсуй явахыг гэнэт олж харлаа. Түүнийг хараад Санчо айн сандарч, Кихот ноён нүдэндээ итгэхгүй байв. Хэн аль нь мориныхоо амыг татаж, чухам юу болохыг нь танин мэдэхийг хичээн гөлөртлөө ширтлээ. Эцэс сүүлд нь тэр олон гэрэл улам томорсоор яг чиглэн айсуйг мэдэв. Санчогийн айдас хүрч модны навч мэт бөнжгөнөн чичирч, Кихот ноёны үс нь өрвөсхийгээд, төдхөн жаахан зориг орж өгүүлрүүн:

	— Санчо минь, энэ чинь сүрхий бөгөөд аймшигтай адал явдал болох нь эргэлзээгүй боллоо, ингэхлээр би хамаг хүчээ шавхаж, эрэлхэг зориг гаргах ёстой байна.

	— Би яасан заяагүй хүн бэ! Бас л ад чөтгөр бололтой юм.

	— Ямар ч ад чөтгөр байсан хамаагүй, чамайг хавьдахыг ч би зөвшөөрөхгүй. Үүний урьд чи хашаа давах тэнхээгүй байсан учраас эд чамайг их айхтар доромжилсон байх, одоо ч харин энэ сайхан задгай газар эднийг чинь би ёстой нэг балбаад өгч чадна.

	— Хэрэв эд түрүүчийн адилаар зогссон газраасаа хөдлөхгүй болтол жатгадчих юм бол задгай газар байсны хэрэг байна уу? гэж Санчогийн асуухад:

	— Санчо минь, ямар ч л гэсэн тэсвэртэй л байхыг чамаас гуйя, гайгүй би үлгэр жишээ үзүүлээд өгнө гэж Кихот ноён хэлэв.

	— Бурхан багш минь, тэсвэртэй л байя гэж Санчо дуугарав.

	Хоёулаа хажуу тийшээ гараад, тэнүүчлэн яваа тэдгээр гэрлийг чухам юуны гэрэл болохыг танихыг хичээн хурц ширтээд, жаахан байсны дараа цагаан нөмрөгтэй хүмүүс бамбар барьж явааг нь мэдэв. Энэ хачин амьтдыг хараад Санчо үнэхээр тэсвэрээ алдаж, айн чичирч, шүд нь тачигнаж, халуун ханиад туссан хүн шиг боллоо. Ялангуяа, бүр магадлан харсныхаа дараа бөмбөгнөтөл чичрэн, шүд нь улам чанга тачигналаа! Морь унаж, цагаан нөмрөг нөмөрч, асаасан бамбар барьсан хориод хүн, оршуулгын тэрэгний түрүүнд орж, зургаан хүн тэр тэрэгний араас нь яваа бөгөөд унасан мориныхоо сагагт хүртлээ намирсан гашуудлын урт хувцас өмссөн байхаас гадна маш удаан яваагаар нь ажиглавал морь бус луус унасан хүмүүс ажгуу. Нөмрөгтөн хүмүүс хоорондоо уян зөөлөн дуугаар ярилцаж байх мэт дуугарч байв. Шөнө дөл болсон хойно ийм эл хуль газарт тохиолдсон энэ хачин амьтдаас мань хоёр асар их айлаа. Санчо нь үнхэлцгээ хагартал айж байсан тул Кихот ноёнд томоохон үүрэг тулгарав. Харин Кихот ноёнд өөрийн нь дуртай ном зохиолд гардаг адал явдлуудын нэг нь яах аргагүй мөн санагдсан учраас тэс өөр юм бодогдсон ажээ.

	Оршуулгын нь тэргийг Кихот ноён хүнд шархтсан буюу алагдсан морьтныг зөөдөг тэрэг гэж сэтгээд, үүний өшөөг би л авч өгөх ёстой гэж бодлоо. Хэсэг зуур бодол бодон зогссоноо, зориг шийдвэр төгс байдлаар морин дээрээ өндийж, ухасхийн, тэдний ирэх зам голлож, ойртон ирж яваа тэдэнд хандаж өндөр дуугаар өгүүлрүүн:

	— Та нар морьтон хүмүүс мөн ч гэсэн биш ч гэсэн энэ тэргэндээ ямар хүнийг ачиж, хаанаас хаана хүрч яваа ямар улс болохоо зогсож байгаад над айлтга. Байдлыг чинь харвал, та нар бусдыг хохируулсан юм уу, эсвэл өөрсдөө хохирсон бололтой улс байна, иймийн тулд хэрэв та нар бусдыг хохироосон бол та нарыг залхааж, та нарыг хүмүүс хохироосон бол тэднийг залхаахын тулд би сонсож мэдэх хэрэгтэй байна.

	— Дэнгийн газар хол бөгөөд тун их яарч яваа учраас танд тэгж тодорхой хариу өгүүлэх зав алга гэж нөмрөгтний нэг хэллээ.

	Ингэж хэлээд, луусаа гуядаж, өнгөрөн явахыг завдав. Гэтэл Кихот ноён түүний тоомсоргүй байдалд зэвүү нь хүрч, луусыг нь цулбуурдан авч өгүүлрүүн:

	— Байз хө чи, миний асуултад эелдэг зөөлнөөр хариулахгүй бол та нартай цөмтэй чинь тулалдана!

	Догшин луус цулбуурдаж авахад нь үргэн давхиж дээрх хүнээ унагаав. Явган дагаж явсан зарц нь нөмрөгтнийгөө унахыг хараад Кихот ноёныг элдэв янзаар хараан зүхэв. Тэгэхээр нь уг нь ууртай байсан Кихот ноён наана цааныг бодож үзэлгүйгээр жадаа өргөж, нөмрөгтний нэгийг сүлбэн шархтуулж мориноос нь унагаав. Дараа нь бусад руу нь дайрч, сүлбэн унагалж байхыг нь харахад нүд халтирмаар байсныг яана! Манлайд нь жигүүр ургасан мэтээр санаанд огт оршгүй шаламгайгаар үсрэн дүүлж байв. Нөмрөгтэй хүмүүс аймтгай бөгөөд зэвсэггүй учраас өчүүхэн ч эсэргүүцэлгүйгээр, асаалттай бамбараа барьсаар харсан зүгтээ зайлан зугтахыг нь харахад багт наадмын хувцастай хүмүүс баярын шөнө хөгжилдөн, хөөцөлдөн тоглож байгаа юм шиг санагдмаар байлаа. Тэгэвч нөмрөгтэй тэр хүмүүсийн урт нөмрөг луусны нь хөлд орооцолдоод олигтой зугтаж чадахгүй байсан бөгөөд Кихот ноён дур зоригоороо балбан сүлбэж байхад, түүнийг хүн биш, харин тэргэнд хэвтээ үхдэлийг хулгайлахаар эрлэгийнхээс хүрч ирсэн чөтгөр гэж тэд өөрийн эрхгүй бодсон ажээ.

	Эзнийхээ асар их зориг баатарлаг байхыг харан гайхаж, аман дотроо: «Эзэн минь яг л ярьдаг шигээ эрэлхэг морьтон юм байна шүү» гэж хэлж байв. Лууснаасаа унаад асаагаастай бамбарынхаа дэргэд хэвтээ нөмрөгтөн дээр очоод, Кихот ноён жадаараа нүүр лүү нь занган, бууж өгөхгүй бол ална гэж далайлгав. Ялагдсан тэр хүн өгүүлрүүн:

	— Хөлөө хугалаад хөдөлж чадахаа байхаас илүү яаж бууж өгдөг юм! Өршөөлт танд мөргөн гуйя: Та христос мөргөлтөн бол намайг битгий ал, амьд үлдээвэл их буян болно шүү, би эрдмийн зэрэг авч адис тавиулсан хүн шүү.

	— Та лам хүн юм бол энд ямар мондио хийж яваа юм?

	— Яахаа яваа юм гэнэ үү? Эзэн минь? Миний л лай биз.

	— Миний анхнаасаа шаардаад байгаа асуултад дэлгэрэнгүй хариу өгөхгүй бол бүр ч их лай эдэлнэ дээ.

	— Би одоохон танд бүх учрыг айлтгая. Танд би эрдэмтэн гэж хэлсэн боловч чухамдаа би их сургууль төгссөн л хүн юм, үүнийг өршөөлт та ойлгох биз, миний нэр Алоансо Лоапес гэдэг, Аликобендааст төрсөн хүн, Баэс хотоос гарч, саяын бамбараа барин зугтдаг арван нэгэн лам нарын хамт яваа юм. Сегоови хот орох гэж явна. Бид Баэс хотод нас барсан нэгэн язгууртны шарилыг энэ тэргэнд ачиж, өөрийн нь төрсөн хот Сегоовид нь хүргэж, бунхлалцах гэж явна.

	— Үүнийг хэн алсан юм?

	— Архины шартай хамжаад тэнгэр бурхан үүнийг цааш харуулчихсан юм.

	— За тэгвэл, хүнд алуулсан юм бол би өшөөг нь авч өгөх үүрэгтэй юм, харин өөрөө нас барсан юм бол бурхан намайг тэр үүргээс чөлөөлж л дээ. Таны хэлж байгаагаар мөртөө үхсэн юм бол над хэлэх үг алга, би өөрөө тийм үхлээр үхсэн бол яг л ингэх байсан биз. Харин та мэдэж ав, би бол Ламанчийн морьтон Кихот ноён гэдэг хүн бөгөөд орчлон дэлхий дээгүүр аялан дайтаж, хохирсон амьтдыг хамгаалж, муруй хазгай бүхнийг залруулж явдаг ажилтай хүн дээ.

	— Ямар ажил хийж, ямар янзаар муруй хазгайг залруулж явдаг чинь над тодорхой биш байна, намайг л лав хөлийг минь хугалж, насан туршид залрахааргүй муруй болгочихлоо. Хохирсон амьтныг хамгаалж байгаа нь энэ гээд намайг насан эцэслэтэл хохироосон учраас адал явдлыг хайж явдаг тантай тохиолдсон явдал над ёстой их гай учрууллаа гэж Алоансо Лоапес мэтгэн өгүүлэв.

	— Учраа ололцсонгүй л дээ. Эрхэм Алоансо Лоапес минь, та нар шөнийн цагаар, нөмрөг хэдэрч, бамбар барин, чөтгөр шулам мэтээр дүнгэр дангар дуугаралдаж явснаас л хамаг хэрэг үүслээ. Олигтой л юм биш гэж бодохоос өөр замгүй байлаа. Мэдээжийн хэрэг, би үүргийнхээ ёсоор та нар луу дайрсан юм, ер нь би та нарыг тун сая болтол тамаас яваа чөтгөр гэж бодож байсан учраас тэртэй тэргүй дайрах л байсан л даа гэж Кихот ноён хэлэв.

	— Би ийм тавилантай юм байж дээ. Гэвч та аялан дайтагч морьтон атлаа над өөрөөр хандаж байна, ядахдаа намайг луусны гэдэснээс салгаад өгөөч, би мөргөн гуйя, би дөрөөндөө чиргүүлээстэй байна шүү хэмээн Алоансо Лоапес учирлан өгүүллээ.

	— Ээ чааваас! Та түрүүн хэлэхгүй яав аа? гэж Кихот ноён сүүрс алдан асуув.

	Тэр дор нь Санчогоо дуудсан боловч тэр нь сайн сэтгэлт лам нарын хоол хүнсээ ачсан луусны ачааг буулгах гэж улайран байсан учраас юу ч сонссонгүй. Луусанд ачаатай байсан зүйлийг Санчо цувандаа багтах хэрээр нь чихэн боож, илжгэндээ тохсоны дараагаар Кихот ноён дээр хүрч ирж, тэр хүнийг дөрөөнөөс нь салгаж, луусанд нь мордуулахад туслаад, бамбарыг нь гарт нь бариулж өгөв. Кихот ноён тэр нөмрөгт хүнийг бусдынхаа хойноос очиж, буруутай тал нь тэднийхэнд байсан боловч өөрсдийнхөө учруулсан гайг уучлаарай гэж уламжлан хэлэхийг гуйхад Санчо хажуугаас нь өгүүлрүүн:

	— Тэднийг үнхэлцгийг нь хагартал айлган зугтаалгасан энэ сүрхий эрийн нэрийг цаадуул чинь мэдэхийг хүсвэл Ламанч нутгийн уруу царайт морьтон гэдэг хочтой Кихот ноён гэгч хүн юм гэнэ гэж та дамжуулан хэлээрэй.

	Алоансо Лоапесийн явахад, Кихот ноён, яагаад гэв гэнэт өөрийг нь уруу царайт морьтон гэж хочилж байгааг Санчогоос асуулаа.

	— Одоохон танд айлтгая. Саяын тэр үйлтэй хүний бариад явчихдаг бамбарын гэрэлд би таны царай руу харсан юм, тэгэхэд та үнэхээр хачин уруу царайтай харагдлаа. Үнэндээ та тулалдаандаа ядарсан юм уу, эсвэл араа ба үүдэн шүдээ цөм цохиулснаас тэгж харагдсан биз гэж Санчо хариулав.

	— Тийм биш ээ. Эрт цагийн морьтон эрчүүд: Галт илдэт морьтон, Хачуур эвэрт морьтон, Эмст морьтон, Хувилгаан шувуут морьтон, Тас шувуут морьтон, Үхэлт морьтон гэх мэтийн хачиртай нэртэй бөгөөд тэр нэрээрээ мөнгөн сарны доорх мөнх дэлхийд алдаршиж байсан тул хойчид миний намтрыг эмхэтгэн бичих эрдэмтэн хүн над ямар нэгэн онцгой хачиртай нэр өгөх ерөөлтэй учраас тэгэх шиг боллоо. Тэгээд тэр эрдэмтэн л уруу царайт гэдэг нэрийг бодож олоод чиний санаанд орууллаа гэж бодогдоод байна. Иймд би хойшид өөрийгөө ингэж нэрлэнэ. Харин тэгж нэршихийн тулд бололцоо тохиолдмогц бамбай дээрээ маш уруу царайтай толгой зуруулна гэж Кихот ноён өгүүлэв.

	— Тэгж толгой зуруулах гэж цаг хоног, мөнгө янчаанаа гарзадсаны хэрэггүй. Хаалтаа сөхөөд л царайгаа харуулчихвал ямар ч тайлбар, ямар ч зураггүйгээр, хүн бүр таныг Уруу царайт морьтон гэж хочилно. Яг л тэгнэ шүү, та намайг итгээрэй. Эзэн минь, би өршөөлт таныгаа муучилж байгаа юм биш шүү, та өлсөж цангасны дээр араагүй болсон учраас үлэмж муухай царайтай болчихлоо, иймд та уруу царайтай зураггүйгээр тэгээд нэгшчихэж бардам болно гэдгийг дахин айлтгая гэж Санчо хэллээ.

	Санчогийн ийн тоглоом хийхэд Кихот ноён инээд алдав. Тэглээ ч гэсэн, тэр хочийг ч хэрэглэх, тэр зургаа ч зуруулахаар бодож өгүүлрүүн:

	— Санчо минь би санваартан лам нар луу гар далийсан болох тул одоо намайг сүм дуган таалахгүй биз дээ, чухамдаа би энэ жадыг далайснаас биш гар далайгаагүй юм шүү дээ. Бас тэгээд, би христосын сүсэгтэн учраас буг чөтгөр яваа юм байх гэж бодоод дайрснаас биш, санваартан лам нар гэж огтхон ч бодоогүй юм даа. За яах вэ, намайг таалахаа боливол болиг, Диасын Сид, Руй51 санваартан папы нь харж байхад хааны түшлэгийг эвдсэнд тэр пап нь түүнийг таалаагүй юм гэнэ билээ, тэгэвч зоригт сайн морьтныхоо хувьд дахин таалагдсан гэдгийг би мартаагүй байна.

	Лам нар тэргэндээ үхдэл авч явав уу, өөр юм авч явав уу, мэдэх юм сан гэж Кихот ноёны хэлэхэд Санчо татгалзаж өгүүлрүүн:

	— Эзэн минь, миний харсан бусад явдлыг бодвол өршөөлт танд гэмгүй өнгөрлөө, танаас айн бутарсан хүмүүс дотор жаахан уужрахаар танд ганцаарт чинь дийлдсэндээ нэрэлхэж буцан ирж биднийг баллаад хаячхаж тун магадгүй шүү. Илжгэндээ идэх юм зэгсэн аччихсан даа, өлсөх хэцүү байна, амьд хүнд хоол л хэрэгтэй гэдэг биз, бушуухан л зайлъя.

	Санчо илжигнийхээ хазаараас барьж, эзэндээ хандан, намайг дагаад яв гэж хэлэхэд эзэн нь илдчийнхээ хэлсний зөвийг ойлгож үг дуугүй даган хөдлөв. Хэсэгхэн газар зам хоёр толгойн хоорондуур зурайж байлаа. Төдхөн урд нь өргөн, зэлүүд хөндий харагдахад тэд зогсож, Санчо илжигнийхээ ачааг буулгахад хэн хэн нь их өлсөж байсан тул ногоон дээр тэрийн хэвтэж, гурвантаа хооллож, ямбархаг заншилтай нь илэрхий тэр санваартан эздийн луусанд ачаастай явсан хүйтэн зоогоор гэдсээ дүүргэлээ. Тэгтэл бас л нэг гай тохиолдлоо, өгүүлбээс: Дарс ч байхгүй, ус ч байхгүй тул ам нь хатаж үхэн алдав. Тэгэхээр нь, ангаж үхэхэд хүрсэн Санчо тэр хөндийд тачир ногоо шигүү ургасныг хараад, дараачийн бүлэгт гарах зүйлийг Кихот ноёндоо айлтгасан бүлгээ.

	 


ЖАВХЛАНТ МОРЬТОН ХЭН БОЛОВЧ ЭНЭ ДЭЛХИЙД ЛАМАНЧИЙН КИХОТ НОЁНЫ АДИЛААР БИЕДЭЭ ХАЛ БАГАТАЙГААР БАЙГУУЛЖ ЭС ЧАДСАН БӨГӨӨД ҮНЭХЭЭР ҮЗЭГДЭЖ ДУУЛДААГҮЙ НЭГЭН ГАВЬЯАГ ӨГҮҮЛСЭН АРВАН ДӨРӨВДҮГЭЭР БҮЛЭГ

	 

	— Эзэнтэн минь, энэ ногоогоор шинжиж үзэхэл, энүүхэн хавьд булаг юм уу горхи байх учиртай, түүний чийгээр энэ ногоо ундалдаг байж таарна, тэгэхээр бид жаахан явах хэрэгтэй байна, тэгвэл нэг усанд залгаж, өлсөхөөс давуу зовоодог цангахын аюулаас ангижирч болох байх гэж Санчо өгүүллээ.

	Кихот ноён түүний зөвлөснийг дагалаа. Өөрөө Ажнайгаа хөтөлж, Санчо нь идээд бараагүй хүнсээ дээр нь тохож, илжгээ хөтлөн, юу ч үл харагдам шөнийн харанхуй дундуур тэр хоёр хий таамаг барин хөдлөв. Гэтэл хоёр зуугаад алхам газар явж амжаагүй байтал нь гэнэтхэн эгц өндөр хад руу урсаж байгаа бололтой ус урсах чимээ тодхон сонстов. Хоёулаа ёроолгүй баярлав. Тэр чимээ чухам альхан талд гарч байгааг магадлахын тулд зогсон чагнахад хачин чимээ сонстоход хүйтэн усны хүслэн болж яваа мань хоёрын, ялангуяа төрөлхийн аймхай муу Санчогийн бие гэнэт зарсхийлээ. Яг л усны ширүүн урсгал лугаа холилдон сонстож байгаа төмөр гинжний дуу жигд хангинаад байх шиг санагдав. Энэ нь Кихот ноёноос өөр хүнд хэнд ч аягүй санагдмаар чимээ билээ. Дээр өгүүлсэн ёсоор пад харанхуй бөгөөд яг энэ үеэр навч нь зөөлөн салхинд сэржигнэж байгаа моддын дундуур нэвтрэн гарах болов. Нэг үгээр хэлэхэд, харанхуй шөнө хээр газар, ус урсан, навчис сэржигнэж, хажууд нь өөр зүйлийн чимээ сонстож, салхи намжихгүй байх тул энэ бүгд нь айдас хүргэх ба үүр цайх яагаа ч үгүй байлаа. Ядахдаа, мань үйлт хоёр хаа ямар газар яваагаа огт үл мэднэ. Гэтэл зүрх нь аймшиггүй цохилж байгаа Кихот ноён Ажнайдаа мордож, жадаа шүүрэн авч, урдуураа хөндөлдүүлэн тавиад ийн өгүүлрүүн:

	— Санчо минь, сайн эрийг сэргээг гэж энэ муу эринд намайг тэнгэр бурхан төрүүлснийг чи мэдэх болно. Би бол аюулыг туулж, их үйлийг бүтээж, эрэлхэг гавьяа байгуулах төөрөгтэй хүн юм шүү. Давтан хэлье: Би бол дугуй ширээний морьтон нар, Францын Арван хоёр Пээр, Алдар хатны Есөн Нөхөр, Таблаант, Оливаант, Тираант Фээб, Белианис болон эрт цагийн аялан дайтагч жавхлант морьтон нарыг дахин сэргээх учиртай хүн, өөрөөр хэлбэл эдний байгуулж байсан хэзээ ч үл арилах ер бусын асар их гавьяа байгуулахын төлөө энэ эринд төрсөн тул түүнээ байгуулах хэрэгтэй болж байна. Шударга үнэнч илдэч минь анхаар, юутай харанхуй шөнө байна вэ, хэчнээн нам гүм байна вэ, ой мод яасан зэвүүн шуугина вэ, бас бидний хайн тэмтэрч яваа ус айхтар шуржигнана вэ, асар өндөр уулын уруу бууж байгаа мэт энэ нуршаант шуржигнаанд чих дөжирч гүйцлээ. Энэ бүх үзэгдэл нь иймэрхүү аюул ба адал явдалд дасаагүй хүнийг байтугай дайны сахиусыг ч гэсэн айлган тэвдүүлж чадна. Гэвч би тийм нь биш л дээ, миний энэ дүрслэн дурдаж байгаа зүйл бол зоригийг минь улам бадруулж байгаа учир хэчнээн бэрхшээлтэй байлаа ч гэсэн би энэ адал явдлыг туйлын ихээр мөрөөсөх тул зүрх минь цээжиндээ тогтохгүйд хүрч байна. Ингэхлээр морины минь олмыг чангалж өгөөд, эндээ намайг гурав хоног хүлээ, энэ хугацаанд би эс ирвэл, чи тосгондоо эргэж хариад. Тобоос рүү очиж, миний хосгүй сайхан Дульсинея хатагтайд: Амраг сэтгэлийг чинь татахын тулд алдар гавьяа байгуулах гэсээр яваад чамд үнэнч сэтгэлээ өгсөн тэр морьтон баатар аминаасаа саллаа гэж хэлэхийг мэхийн гуйя.

	Ингэж хэлэхэд нь Санчо асгартал уйлан өгүүлрүүн:

	— Эзэн минь, энэ аймшигт адал явдал танд ямар хэрэгцээтэй байгааг би ер ойлгохгүй байна! Одоо бол шөнө байна, биднийг хэн ч олж харахгүй, тэгэхээр та бид хоёр замаас гараад, аюулаас зайлчхаж болох байна, харин бүтэн гурав хоног цангах л байх. Биднийг хэн ч олж харахгүй тул аймхай амьтад гэж муучлах хэн байх вэ, аюул гай хайсан хүн аминаасаа заавал хагацдаг юм гэж таны сайн таних манай тосгоны нэгэн лам хэлж байхыг би олон удаа сонссон юм. Жишээ нь: Иймэрхүү муу үйлийг бурхан тэнгэр олон удаа өршөөх ёсгүй. Иймээс гэнэтийн тохиолдол л таныг аварч магадгүй. Ер нь таныг, тэнгэр их тэтгэж байна. Над тохиолдсоны адилаар таныг орны бүтээлгэн дээр шидүүлэхээс аварсан, үхдэлд бараа болж явсан тэр олон дайсныг ялахад чинь тусалсан, бас тэгээд тэр тулалдаанаас бүрэн бүтэн салгаж өгсөн. Хэрэв энэ бүхэнд таны хатуу сэтгэл уярч зөөлрөхгүй байгаа бол би айхынхаа эрхэнд одоо анх тохиолдсон этгээдэд л амиа алдана шүү, иймд намайгаа бодож сэтгэлээ зөөлрүүлээд эндээс бушуухан зайлж хайрла өршөөлт эзэн минь. Би төрсөн нутаг, эхнэр хүүхдээ орхиод танд бараа болж гарсан шүү дээ, өөрөөр хэлбэл би баяжих гэж гарснаас биш, балрах гэж гараагүй шүү дээ. Гэтэл шунал ихэдвэл шулам болно гэдэг ёсоор өршөөлт таны айлтгасан тэр гайтай хөөтэй арлыг чинь эзэгнэх хорхой минь ид оволзож байгаа энэ үед та миний хүслийг хангахын оронд хамаг горьдлогыг минь унтрааж, нохой шувуу ч үл харагдах энэ газар намайг хаях гэж байна. Эзэн ноён минь, таныг бурхан өршөөх болтугай, та намайг ингэж гашуунаар битгий гомдоогооч дээ, хэрэв ямар ч л гэсэн миний энэ залбирлыг биелүүлье дээ гэж бодвол ядаж өглөө болтол хүлээгээч дээ, учрыг нь хэлье: Малчин байх цагтаа миний ажиглаж авснаар бол гуравхан цагийн дараа үүр цайна, учир нь одоо олтриг мичид эгцрээд зүүн жигүүр нь шөнө дунд болсныг гэрчилж байна.

	— Санчо минь, юу яасны чинь жигүүр мэгүүр, дагз магз вэ? Ганц ч од харагдахааргүй пад харанхуй шөнө байна шүү хэмээн Кихот ноён асуулаа.

	— Тийм нь ч тийм л дээ, их айхаар чинь нүд хурц болох юм байна шүү, тэгээд хорвоо дэлхий дээр болж байгаа явдлыг цөмийг нь үзэж байна, тэнгэрт байгаа зүйл ч бүр тодхон харагдаж байна. Ер нь тэгээд айгаагүй байгаа хүнд бол ч мөдхөн өглөө болох гэж байгаа нь илхэн байгаа л даа гэж Санчо өчив.

	— Мөдхөн үү, мөдхөн биш үү гэдгээр шалтгаалж, яаж ч уйлж, яаж ч гуйгаад морьтны ёсны дүрмийн дагуу ажиллах гэж байгаа миний эрмэлзлийг одоо ч гэсэн, хэзээ ч гэсэн, хэний хэн гуай ч хориглож болно гэж хэн ч хэлж чадахгүй. Ингэхлээр Санчо минь, дуугүй байж үз. Өөрөөр хэлбэл, бурхан тэнгэр энэхүү үзэгдэж харагдаагүй аймшигт адал явдлын хүслэнгээр сэтгэлийг минь бялхааж, эрүүл энхийг илгээж, чиний гунигт сэтгэлийг тайтгаруулна. Харин чи Ажнайн олмыг олигтойхон чангалчхаад намайг хүлээж бай, би амьд ч, үхсэн ч мөдхөн буцаад ирнэ хэмээн Кихот ноён өгүүлэв.

	Яаж ч уйлаад, юу ч гэж зөвлөөд, хэчнээн ч сөгдөөд нэмэргүйг мэдээд, Санчо өглөө болтол залилж саатуулахаар шийдэв, тэгээд олмыг нь чангалангуутаа илжигнийхээ ногтоор Ажнайг нь хойд хоёр хөлийг тушсан тул Кихот ноёны хөдлөх гэтэл морь нь дороо дэгэхээс өөрөөр явж чадахаа байчихлаа. Тэгэхээр нь Санчо гойд сүрхий арга хийлээ гэж бодоод ийн өгүүлрүүн:

	— Ноён минь хараач, миний уйлан сөгдсөнд тэнгэр хурмаст сэтгэл нь зөөлрөөд морийг чинь явж чадахгүй болгочихлоо. Иймд морио давирч, гуядаж, албадах юм бол хар зүгийн хараалд дайрагдаж, хад мөргөж үхэхэд хүрнэ шүү.

	Кихот ноёны онгод орж: Унасан морио хэчнээн давиравч явуулж эс чадав. Морио тушсаныг ойлгож мэдээгүй тул адаг сүүлд нь аяндаа номхроод, үүр цайтал буюу морио явдаг болтол хүлээхээр боллоо.

	Тийнхүү шөнө өнгөрөв. Эцэст нь, өглөө болохын өмнөхөн Санчо морины нь тушааг тайллаа. Морь нь ерөнхийдөө төдий л цовоо адгуус бус боловч хөлөө суларсныг мэдэж, бага зэрэг хөдөлгөөн орлоо, цовхорч ч чаддаггүй юм гэж хэлбэл заяа нь гомдох биз, үнэндээ л арай ядан сажлав. Кихот ноён түүнийг хараад, энэ ч лав ширүүн тулалдаанд орох цаг ирсний дохио болох сайн совин байх гэж бодлоо.

	Энэ үед үүр хаяарч, ойрын бараа тод харагдаж эхлэхэд Кихот ноён туулайн бөөрний сүүдэртэн бараантсан өндөр модон дунд байгаагаа мэдэв. Бас тэгээд, нөгөө тасралтгүй гарах чимээ хэвээрээ байгааг ажсан боловч чухам ямар учиртай, юуны чимээ болохыг ойлгож чадаагүй учраас Санчотой салах ёс гүйцэтгэж, цаад тал нь гурав хоног хүлээгээрэй гэдэг тушаалаа давтан хэлээд, энэ хугацаанд эс ирвэл аюулт тулалдаанд амь үрэгдэх тавилантай байжээ гэж бодоорой хэмээн өгүүлээд Ажнайгаа яаран давирав. Тэгснээ Дульсинея хатагтайд өөрийг нь төлөөлөн уг байдлыг уламжилбал зохихыг давтан дурдлаа, харин илдэч болж явсны шангийн талаар санаа зовох хэрэггүй, учир нь, тосгоноосоо анх мордохынхоо өмнө Кихот ноён Санчогийн ажиллах бүх хугацааны цалинг олгоно гэдгийг харгалзсан гэрээс үйлдсэн ажээ, хэрэв бурхны авралаар энэ аюулт тулалдаанаас эр бие мэнд, эмээл хазаар бүтэн гарч ирвэл нөгөө амласан арлыг чамд олгоно гэж мэдээрэй хэмээв. Сайн сэтгэлт эзнийхээ учирлан өгүүлж байхыг сонсоод Санчо дахин уйлсан бөгөөд уг явдлын эцсийг үзэн үзтэлээ салахгүйгээр шийдлээ.

	Илдчийнхээ халамжлалд эзний сэтгэл уярсан боловч төдий л зөөлөн байдал гаргаагүйгээр үл барам, тийнхүү өрөвдөж байгаагаа огтхон ч мэдэгдээгүй бөгөөд төдхөн ус шоржигнож, чимээ гарч байгаа зүгийг баримжаалан хөдлөв. Санчо жаргал зовлонгоо хувааж үнэнч хань болсон илжиг юүгээн хуучин заншлаараа хөтөлсөөр эзнийхээ хойноос алхлаа. Анхандаа туулайн бөөр зэрэг сүүдэр татсан өндөр модон дундуур явсаар ус түрхэн бууж байгаа өндөр хадны ёроолын бяцхан нугад гарав. Хадан хясааны ёроолд байшин гэхийн оронд балгад гэмээр хэдэн муусайн сав байхыг үзвэл нөгөө үл тасалдах дуу чимээ эндээс гарч байсан болов уу гэлтэй. Усны шуугиан пид пад хийх чимээнээс Ажнай нь үргэвч Кихот ноён түүнийгээ аргадан, аажим гэлдэрч, энэ аймшигт аялал бэрхшээлийн цагт хүчин чадал ивээн соёрхохыг Дульсинея хатагтайдаа даатган биширч, бас бурхан тэнгэрт өршөөл айлтган наманчилсаар тэдгээр байшин тийш ойртож явлаа. Санчо эзнийхээ хойноос дагаж, бүр сүүлдээ айх гайхахын туйлыг эдлэн, нүдээ бүлтийлгэн, хүзүүгээ сунган гөлөрч явав. Зуугаад алхам явж, хадан хошуу ороосныхоо дараад, шөнийн турш айлгаад амар заяа үзүүлээгүй нөгөө аймшигт зэвүүн чимээ гараад байсны чухамхүү учрыг олж мэдлээ. Тэр нь цэмбэ дарлагын зургаан хэвлүүр тийнхүү жигд түжигнэн цохилж байсан тул уншигч та урмаа бүү хугалтугай!

	Ийм юм байхыг үзээд, Кихот ноён гөлрөн зогсов. Санчо царай өөд нь хараад, гайхаш тасарсан янзтай байхыг нь мэдлээ. Кихот ноён бас Санчо тийш эргэж, инээдээ барьж ядан хацраа чинэртэл багтарч байхыг нь хараад, түүнийг дагаад инээд алдчихгүйн тулд бага бус тэвчээр гарган уруу царайлан байв. Гэтэл эзний нь инээд хүрч байгаа бололтойг хараад Санчо пирхийтэл инээд алдаж, цээжээ дэлбэлчихгүйн тулд хоёр гараараа ташаагаа туллаа. Хэсэг зуур болсноо байж ядан ахин дахин тохуурхангуй байдлаар инээд ханиад болоод байх тул сүүл сүүлдээ Кихот ноён учрыг нь мэдээд, уур нь бадран өгүүлрүүн:

	— Санчо найз минь, надаар сайн цагийг сэргээлгэхийн тулд намайг тэнгэр бурхан муу цагт төрүүлснийг чи мэдэх болно. Би бол зовон зүдэрч, их үйлийг бүтээж, эрэлхэг гавьяа байгуулах тавилантай хүн...

	Энэ мэтээр өдий төдий юм ярьж, үл тасалдах аймшигт чимээг анх сонсохдоо хэлж байсан зүйлээ бараг цөмийг нь давтан хэллээ.

	Өөрийг нь Санчо дооглож байгааг хараад, Кихот ноён ичиж цухалдахынхаа эрхэнд жадаа далайж түүнийг хоёр дахин туйлын чанга дэлссэн бөгөөд хэрэв зоо руу нь биш толгой руу нь тэгж дэлссэн бол хөөрхий тэр илдчид олгох шанг илдэч өөрөө бус харин эхнэр хүүхэд нь магад авахаар болох байсан биз. Тоглоом ширүүдвэл олигтой юм болохгүйг Санчо ойлголоо. Эзнийгээ дэндүү их дэврээхээс айнцарлаад Санчо үлэмж мөхөлзөнгүй байдлаар ийн өгүүлрүүн:

	— Өршөөлт эзэн минь тайвшир. Би тоглосон юм гэдгээ тэнгэр бурхныг барьж айлтгая!

	— Би тоглохтой манатай байхад та тоглоно гэнэ ээ. Хөхүүн ноён гуай, та аан гэж бай: Хэрэв энэ цэмбэ дарлагын хэвлүүрийн оронд ямар нэгэн аюул бүхий адал явдал тохиолдсон бол тухайн үед шаардагдах баатарлаг зориг гаргаж уг явдлыг эхнээс нь аваад эцэст нь хүргэх байгаагүй гэж та бодож байгаа юм биш биз? Ингэхэд ер нь, би морьтон учраас элдэв чимээг ялган мэдэж, хэвлүүрийн дуу юу, өөр юмны дуу юу гэдгийг таньдаг байх албатай юм уу? Би энэ насандаа ч энэ хэвлүүрийг чинь үзээгүй байвал яах юм? Таны мэтийн муусайн тариачин эр л ийм хэвлүүрийн дэргэд төрж бойждог байх. Энэ зургаан хэвлүүрийн оронд зургаан мундаг эр байгаад, нэг нэгээрээ буюу бөөнөөрөө тулалдаар орж ирэхэд цөмийг нь нэг адил хөлийг нь өөдөө хартал нь дэлсээд өгөхийг минь харчхаад ханатлаа доог тохуу хийж байсан бол арай дээр байсан биз хэмээн Кихот ноён мэтгэв.

	— Болъё, эзэн тэнгэр минь. Би дэндүү их инээснээ ухамсарч байна. За, одоо та бид хоёр эвлэрлээ, тэгэхээрээ, тохиолдох адал явдал бүхнээс өнөөдрийнх шигээ амьд мэнд мултарч байх болтугай, энэрэлт эзэн минь та бод л доо: Бид даанч их айсан шүү, үнэндээ ярьж барахааргүй инээдтэй явдал болсон биз дээ? Би л лав үнхэлцгээ хагартал айсан шүү. Харин өршөөлт та ч айх эмээхийг мэддэггүй нь илэрхий л дээ.

	— Инээдэмтэй юм болоогүй гэж би хэлэхгүй. Гэвч амьтан хүнд энэ явдлыг яриад байхын хэрэг алга, өөрөөр хэлбэл юманд ухаантай ханддаг, юмыг зөвөөр хардаг хүн цөөн шүү дээ.

	— Юмыг таны жад шиг зөвөөр хардаг хүн байдаггүй юм шиг байна. Таны далайхад жад чинь миний толгой руу яг зөвөөр чиглэсэн байсан шүү. Үнэнийг хэлэхэд, тэнгэр бурхан намайг ихэд өршөөж, би өөрөө маш шаламгай огло харайсны ачаар л зоонд минь туслаа. За яах вэ, төрийн нуруу төвшин байвал тэр зэрэг нь ч яамай. «Хайраа дотроо, халаа гаднаа» гэсэн зүйр үг байдаг даа. Бас тэгээд ихэс дээдсийн заншлаас үзвэл, зарцыгаа загначхаад, дараа нь өмдөө ч юм уу нэг юм бэлэглэдэг юм билээ. Харин аялан дайтагч морьтон хүмүүс зодож жанчсаныхаа дараа юу бэлэглэдэг ёстойг нь л мэдэхгүй юм, бодвол тэд илдчээ балбачхаад, дараа нь аль нэгэн тивийн вант улс юм уу арлыг л бэлэглэдэг байх даа.

	— Ажил явдал маш зөв дөрөөрөө эргэвэл чиний ярьж байгаа зүйл цөм биелнэ. Бид хоёрын хооронд болсон явдлыг чи битгий бод, чи тэнэг биш шүү, уурын мунхаг гэж хүнд байдгийг чи мэдэх ёстой, ер нь энэ явдал чамд сургамж болтугай, юуны өмнө яриагаа багасга. Би бол морьтны тухай ном асар олныг уншсан хүн шүү, тэгэхэд эзэнтэйгээ чам шиг их ярьдаг илдэч байсныг олж хараагүй юм. Голоор нь хэлэхэд чи бид хоёр хоёулаа алдаа хийсэн мэт санагдаж байна: Чиний алдаа гэвэл — Намайг хангалттай хүндэлдэггүйд оршино. Миний алдаа гэвэл — Биеэ хүндлүүлэх явдлыг чамаас хангалтгүй шаарддагт оршино. Иймийн тулд өнөөдрөөс эхлээд хэн алинаа үлэмж хүндэлж байхаас гадна бие биеэ дооглохоо больё, тэгэхгүй бол би яаж ч уурлаж магадгүй тул чамд л балаг нь тусна. Миний чамд амласан шагнал цаг тухайдаа бүтэх нь л бүтнэ, хэрэв эс бүтвэл урьд хэлсэн ёсоороо ямар ч л гэсэн шан олгох нь зайлшгүй.

	— Энэ бүгд ч их л сайн байна, гэвч нэг зүйл надад тодорхойгүй байна: Хэрэв над хишиг хүртээх цаг огт тохиолдохгүйд хүрээд шан олгохоор болох юм бол дээр үед аялан дайтагч морьтон хүн илдэчдээ ямар хэмжээний шан, сараар буюу өрлөгчний нэгэн адилаар өдрөөр олгож байсан юм.

	— Тэр цагт илдэч шан авахгүйгээр хишиг хүртдэг байсан юм. Ямар ч байдал тохиолдож болно гэж бодоод, барламал гэрээс үйлдээд гэртээ орхисон гэдгийг би чамд дурдсан шүү. Энэ муу цагт морьтон ямар тавилантай болох нь мэдэгдэхгүй байна, юу ч л гэсэн энэ насаа зөв зүгээр сууж өнгөрөөчхөөд хойд насандаа сэтгэлийн зовлон эдлэхгүй сэн л гэж бодох юм. Ер нь тэгээд, адал явдал хайхаас аюултай ажил энэ хорвоод байхгүйг Санчо минь чи ойлгох болно.

	— Тэр үнээн. Өршөөлт тан шиг асар их алдарт аялан дайтагч морьтон эрийг хэвлүүрийн дуу чимээ айлган сандаргаж чаддаг юм байна. Харин үүнээс хойш би өршөөлт таныг дооглон шоолохын тулд бус, харин эзэн таныгаа төрөлхөөс заяасан эзнээ гэж гүнээ хүндэтгэн үзэхийн тулд л инээнэ, үүнийг та бат итгэж болгоо.

	— Чамд жаргах цаг ирнэ, харин эзэн гэдэг чинь эцэг лүгээ адил учраас эзнийгээ эцэг шигээ шүтэн хүндэтгэж явах л хэрэгтэй хэмээн Кихот ноён тосон авч айлдсан билээ.

	Тэр үест бороо шиврэхэд Санчо цэмбэ дарлагын нэг байшинд орох санал айлтгав. Гэтэл гашуун тавиландаа хөтлөгдсөн Кихот ноён тэнд орохоос ихэд дургүйцэж, мориныхоо амыг баруун гар тийш залаад, өчигдрийн явсантайгаа адилхан замд орлоо. Төдхөн, толгой дээрээ алт мэт гялалзсан нэгэн зүйл бүхий морьтой хүн явааг олж харсан бөгөөд түүнийг үзмэгцээ Санчод хандаж өгүүлрүүн:

	— За Санчо минь, ямар ч зүйр үг юмыг голыг нь олоод хэлчихдэг бололтой, өөрөөр хэлбэл шинжлэхүй ухаан бүхний ундрал болсон туршлагаас бүтсэн цэцэн хэллэг бөгөөд ялангуяа «Нэг хаалга хаагдахад нөгөө хаалга нээгдэнэ» гэдэг үг үнэхээр цэцэн байна. Бидний хайж яваа адал явдлын хаалга өчигдөрхөн хаагдаж байсан буюу өөрөөр хэлбэл цэмбэ дарлагын пижигнээн биднийг дөжрөөсөн боловч өнөөдөр энэ удаад жинхэнэ шилдэг сайн адал явдал лугаа учруулах өөр нэгэн хаалга бидэнд бүрэн төгс нээгдэж байгаа учраас би ингэж хэлж байгаа юм. Хэрэв би энэ хаалгаар орж эс чадвал түмэн буруутан болох бөгөөд шөнө харанхуй байсан гэх буюу цэмбэ дарлагын чимээг төдий л сайн таньдаггүй байсан гэх зэргийн учир шалтгаан тоочих ёсгүй болно. Би л андуураагүй бол Мамбрийны малгай өмссөн хүн бидний өөдөөс ирж явна, ийм малгайны талаар би андгай тавьж байсныг чи мэднэ, тэгээд би ингэж хэлж байгаа юм.

	— Ээ өршөөлт минь, та хэлж байгаа үгээ, гол нь хийх гэж байгаа хэргээ тунгаан бодоорой. Аягүй бол та бид хоёрыг барьж аваад, цэмбэнээс хатуугүй болтол нь элдээд хаячих цэмбэ дарлага явж байгаа юм биш биз? гэж Санчо дурдав.

	— Битгий дэмийр! Дуулга малгай, цэмбэ дарлага хоёр чинь адил байдаг юм уу?

	— Бүү мэд дээ. Хэрэв би урьдынхаа адилаар ярьж болох байсан сан бол өршөөлт таныг алдаагаа ухаартал нь яриад нотлоод өгөх сөн гэдгээ батлан хэлье.

	— Юу яасны чинь алдаа билээ мохоо монди минь? Цоохор халиун морь унаж, алтан малгай өмссөн хүн айсуй явааг чи харахгүй байна гэж үү? хэмээн Кихот ноён зандарлаа.

	— Яг минийх шиг халтар илжиг унаж, толгой дээр нь нэг юм гялтганасан хүн айсуйгаас өөр юм над ер харагдахгүй байна.

	— Тэр чинь л, Мамбрийны малгай шүү дээ. Чи намайг үүнтэй орхиод зайл, би цаг дэмий гарздалгүй, илүү дутуу үг хэлэлгүй энэ хэргийг нэг тийш болгоод, мөрөөдөж явсан малгайгаа эзэгнэн авахыг минь чи харах болно.

	— Би ч заавал зайлна л даа. Харин аман хүзүү нугалахын хэртэй санаж байгаад айдаггүй дайсантай тохиолдчих вэ гэхээс айдас хүрээд байна.

	— Битгий дэмийрээд толгой эргүүлээд бай гэж би танд хэлсэн шүү хайрт нөхөр минь, дэмийрээд байвал цусыг чинь холино шүү! хэмээн Кихот ноён загнав.

	Эзэн нь бул чулуу мэт бэх бат тангараг амлаж түүнээ биелүүлэх гэж байгаа тул Санчо айнцарлан дуугай болов.

	Тэгээд Кихот ноёнд зөн төрүүлсэн тэр малгай, морь, хүн гурав нь чухам юу байсныг дурдваас: Ойролцоод нь хоёр тосгон оршиж байсан бөгөөд нэг нь эмийн пүүс, үсчинтэй, нөгөө нэг нэлээд жижигт нь тийм зүйл байгаагүйг дурдах хэрэгтэй биз. Учир иймд том тосгоны нь үсчин жижиг тосгондоо үйлчилдэг байсан учраас тэр үсчин өвчтөнийг ханах ба өөр нэгэн хүний сахал хусаж өгөхөөр гуулин төмпөн авч явсан ажээ, гэтэл гай газар дороос гахай модон дотроос гэгчээр үсчин бороонд дайралдаад, бүрх малгайгаа нэвтэлчихгүйн тулд (бодвол малгай нь шинэ л юм байгаа биз) саахалтын газраас тийнхүү гялалзан харагдах болтол нь өнгөлчихсөн төмпөнгөө малгай дээрээ хөмөрч явсан нь тэр ажээ. Санчогийн хэлсэн ёсоор халтар илжиг унасан байх бөгөөд чухамдаа Кихот ноёны нүдэнд алтан дуулга өмсөж, халиун цоохор морь унасан хүн харагдаагүй боловч морьтны дон шүглэж, адал явдлын хэнээ туссан сэтгэлд нь тиймэрхүү зүйл харагдах мэт болсныг дээрх байдал нотоллоо гэж болох үндэс байна. Тийм учраас хөөрхий тэр морьтой хүнийг ойртон ирэхэд ямар ч үг дуугаралгүйгээр нэвт сүлбэхийг эрмэлзэн, жадаа занган Ажнайнхаа хар хурдаар ухасхийж, тэр зууртаа ийн хашхируун:

	— Сайхан мэдээрэй, зэвүүн хар новш минь, эсвэл жам ёсоор надад байвал зохих зүйлийг сайн дураараа өг!

	Ийм амьтантай яг мөргөлдөнө гэж огтхон ч бодоогүй явсан тэр үсчин төдхөн учрыг ухаарч, жаданд сүлбүүлэхгүйн тулд илжигнээсээ буун харайх болж хэмээн бодож завдаад, газарт унангуутаа босон харайж, салхинд боловч үл гүйцэгдэм хурднаар марал лугаа адил дэгдэн зугтлаа. Төмпөн нь газарт унан хоцроход Кихот ноён тэрхүү хөх мөргөлтний тийнхүү юмаа хаян зугтсаныг сайшаан үзэв. Дараа нь газар хэвтээ дуулга малгайг ав хэмээн тушаахад, Санчо түүнийг аваад өгүүлрүүн:

	— Үнэхээр сайн төмпөн байна, ийм төмпөн дор хаяад л найман зоосны үнэтэй байх нь лав.

	Дуулгыг эзэндээ өгөнгүүт нь Кихот ноён өмсөж ийш нь тийш нь эргүүлэн нүүрний хаалтыг олж ядахдаа ийн өгүүлрүүн:

	— Хөх мөргөлтөн анх энэ сайхан дуулга малгайг дархалж байх тэр цагт их том толгойтой байсан бололтой юм. Харин үүний маань тал нь алга байгаа нь л хайран байна.

	Сахал хусахад хэрэглэдэг төмпөнг сайхан дуулга малгай гээд байхыг нь сонсоод Санчо инээдээ барьж эс чадав. Гэвч эзнийхээ уурладгийг хараахан мартаагүй байсан тул мушилзан инээмсэглэв.

	— Чи юунд инээнэ вэ Санчо? хэмээн Кихот ноён асуухад:

	— Энэ малгайг өмсөж байсан тэр хөх мөргөлтний толгой хэчнээн том байсан бол гэж бодохоос миний инээд хүрлээ, үнэндээ энэ малгай чинь яг л сахал хусахад хэрэглэдэг төмпөн шиг л байх юм гэж хариу өчив.

	— Надад юу гэж бодогдож байгааг мэдэж байна уу Санчо? Гайхамшгийн ид шид бүхий гойд чамин хийцтэй энэхүү дуулга малгай нь хувь тавилангийн эрхээр сайн сайхан чанарыг нь үнэлж үл чадах бөгөөд үүний зориулалтыг мэддэггүй хүний гарт оржээ гэж бодох ёстой байна. Тийм учраас шижир алтаар хийсэн энэ малгайны ид шидийг нь танилгүйгээр ашиг хонжоо бодон хагасыг нь хайлуулж аваад хагасаар нь чамд сахал хусахад хэрэглэдэг төмпөн шиг санагдаж байгаа зүйлийг хийжээ. Гэвч чиний ойлголт ташаа юм: Үүний үнэ цэнг би эс мэдвэл өөр хэн мэдэх вэ дээ, ер нь ч тэгээд дуулга дүрсээ ингэж алдчихаад байгааг нь би нэг юманд бодохгүй байна. Төмрийн дархантай тосгонд очмогцоо л үүнийг засчихна, тэгэхтэй зэрэг л энэ маань тулалдааны тэнгэрт зориулж дархны урлалын тэнгэрийн52 урлаж хийсэн дуулганаас дутахгүйгээр үл барам түүнээс илүү болно. Харин одоохондоо энэ хэвээрээ байг, ямар ч л гэсэн оргүйгээс дээр л байх. Ядаж чулууны халхавч болж чадах нь лав.

	— Тэгэлгүй яах вэ, хоёр хэсэг цэрэгтэй дайтахад өршөөлт таны шүдийг түүчиж, миний гэдэс дотрыг баллах шахдаг шидэт гүгэлтэй цагаан төмөр савыг чинь цөм цохидог дүүгүүрийн чулуу л биш бол халхавч болно л доо гэж Санчо дурдлаа.

	— Тэрийг чинь ч би юманд бодохгүй л байгаа шүү. Санчо минь, би тэр гүгэлийн жорыг цээжээр мэддэг нь чамд илэрхий.

	— Би ч бас мэднэ. Хэрэв тэрийг чинь энэ насандаа дахиад л хийгээд уучих юм бол тэгээд л өнгөрөх нь тэр. Би бусдыг шархтуулах ба өөрөө шархтахгүйн төлөө таван махбодоо шавхан чармайж байгаа болохоор тэр гүгэлийг хэзээ нэгэн цагт уух явдал тохиолдохгүй байх гэж бодож байна. Харин орны бүтээлэг дээр шидүүлэх бол өөр учиртай юм: Тийм гай нөмрөөд ирэхэд далаа хавчиж, амьсгалаа хурааж, нүдээ аниад, тэр зүгийн тэнгэр мэдэг гээд л ойж бууж байхаас өөр арга огт олдохгүй юм билээ.

	— Санчо минь, чи тэнэг христос мөргөлтөн юм. Өөртөө тохиолдсон гайг тун ч мартахгүй юм. Буянт сайн сэтгэлтэй хүмүүс бол иймэрхүү зүйлийг юманд боддоггүйг чи мэдэж авах болно. Хөлийг чинь гэмтээж, хавиргыг чинь хугалж, толгойг чинь хага цохисон төдий тоглоомыг чи огт мартахгүй юу? Үнэнийг хэлэхэд ёстой л тоглоом хийж, цаг нөхцөөсөн явдал шүү дээ, тийм биш сэн бол би чамайг өмөөрч тэдэн дээр буцаж очоод, Еленыг53 хулгайлсны өшөөг грек нар авснаас давуу баллаж өгөх байсан юм. Үүний далимд хэлэхэд, эдүгээ үед Елена байсан бол, эсвэл миний Дульсинея тэр цагт байсан бол Елена үзэсгэлэн гоо гэж нэрд гарч чадахгүй байсан гэж бардан хэлж болно шүү хэмээн Кихот ноён дүгнэн хэлэв.

	Чингээд тэнгэр өөд ширтэн, урт санаа алдахад Санчо өгүүлрүүн:

	— За яах вэ, шоглоом гээд ч бид хоёр өшөөгөө авч чадаагүйгээс хойш тоглоом л болог л доо, харим тоглосон уу шоглосон уу гэдгийг би нэвтэрхий мэдэж байна, бас тэр явдал яс маханд шингэхтэй адилаар санаанд минь үүрд хадагдсаныг би мэдэж байна. За, энэ тухай ярихаа больё. Эзэн минь өршөөлт таны мориноос нь унагасан хэн билээ дээ... аа тийм Мам... Мартийны харах эзэнгүй хээрийн цагаан талд орхисон халтар илжигтэй төсөөтэй энэ халиун цоохор морийг яахыг та хэлж өгвөл сайн байна. Тавхайгаа гялалзтал зугтан зайлсныг нь бодоход тэр хүн мориныхоо төлөө буцаж ирэхгүй байх аа даа. Морь нь ч үнэндээ муугүй дэг ээ!

	— Ялагдсан хүнийг би талж сураагүй юм шүү, ер нь тэгээд ялагдсан дайсныхаа морийг булааж гахай явган нохой нүцгэн хаях ёс морьтонд байдаггүй юм, харин ялагч нь тулалдааны үед унаанаасаа салсан байвал ялагдагчийнхаа морийг шударга дайны олз болгон авах эрхтэй байдаг юм. Ингэхлээрээ Санчо минь, морь ч гэнэ үү, илжиг ч гэнэ үү, юу ч гэж нэрлэнэ дураараа болоод наадхаа орхи, биднийг холдохоор буцаж ирээд авна биз.

	— Үүнийг авах буюу үгүйдээ гэхэд өөрийнхөө илжгээр солиод авчихсан гэхээс шүлс минь гоожиж байгааг бурхан л мэдэж байгаа байх! Минийхийг бодвол ёстой л унаа юм. Илжгийг илжгээр нь сольж авахыг хориглодог болохоороо морьтны хууль үнэндээ даан ч хатуу юм. Та энэрэл ивээгээч, ядаж эмээл хазаараа сольж болох уу? гэж Санчо саналаа айлтгав.

	— Би сайн мэдэхгүй л байна. Үнэнийг хэлэхэд, их л төвөгтэй асуулт байна, гэвч би төдий сайн мэдэхгүй байгаа тул чамд тийм л их хэрэгцээтэй байгаа юм бол энэ удаад солио хийхийг зөвшөөрье дөө хэмээн Кихот ноён хариуллаа.

	— Туйлын их хэрэгцээтэй байгаа юм, ер нь өөрөө хэрэгцээтэй сэн бол ч би ингэтлээ нэг их улайрахгүй байсан л даа гэв.

	Зөвшөөрөл авмагцаа солио хийсэн бөгөөд сайн эмээл хазаараар гоёсон тул илжиг нь царай орж, харахад сайхан боллоо. Тэгээд үнхэлцгийг нь хагартал айлгасан нөгөө гайхал цэмбэ дарлагын зүг ганц эргэж харалгүй, горхины уснаас ууж, үүнээс урьд ачаатай лууснаас авсан зүйлээ идэж дууслаа.

	Сүүлд нь, санаа нь амарч, тэр ч байтугай сэтгэл нь сэргэн, мориндоо мордоод, аялан дайтагч морьтон хүмүүс харсан зүг рүүгээ зоригоор тэнэдэг заншилтай учраас Ажнайдаа зүг чигээ даатган ямар ч зорилгогүйгээр хөдлөхөд зөвхөн эзэн нь түүнийхээ аясыг дагасан бус, улмаар илдчийн нь унасан илжиг ч гэсэн ижилсэн барааддаг заншлаараа даган сажлав. Яаж ийгээд л бас л шилийн замд орж, ямар нэгэн тодорхой зорилгогүйгээр нүд балай чих дүлий явж гарлаа.

	Нэг үгээр хэлэхэд, яваад л байлаа, яваад л байлаа, тэгснээ Санчо гэнэт эзэндээ хандаж ийн өгүүлрүүн;

	— Ноёнтоон, тантай хэдэн үг ярихыг та над зөвшөөрч хайрлана уу? Таны над хатуу чанд нүглээн сахиулсан тэр цагаас эхлэн тантай яримаар таваад зүйл миний цээжинд хоногшоод байна. Тэгэхээр хэлүүштэй санагдаж хэлийг минь загатнуулж байгаа энэ зүйл бас л талаар бүү өнгөрөөсэй гэж хүсэж байна.

	— За, ярь, харин олон үг бүү яриарай, ер нь олон үг хэнд ч аятай санагддаггүй юм шүү.

	— За ийм байна, ноёнтон минь, хэчнээн ч удаа ялалт хийгээд, ямар ч айхтар тулалдаанаас амь мэнд мултраад, хэнд ч үзэгдэж харагдахааргүй хэн ч олж мэдэхээргүй ийм эл хуль газар, замын бэлчрээр өршөөлт таны адал явдал хайн аялж явааг яасан ашиг олбор муутай ажил вэ гэдгийн тухай би нэлээд хэд хоног бодлоо, ингээд явбал өршөөлт та гавьяа бүтээлээ ч гэсэн, гавьяа чинь сайн үйлд зориулагдлаа ч гэсэн анир чимээгүйд хүрээлэгдээд, таны хүслийг биелүүлж эс чадахад хүрч байна. Ийм учраас хэрэв өршөөлт та эс татгалзвал, та бид хоёр, аль нэгэн этгээд лүгээ дайн тулалдаан хийдэг амбан буюу бас бус ямар нэгэн хүчирхэг эзний албанд зүтгэвэл дээр баймаар санагдах юм. Энэ ажлаар л хөөцөлдвөл өршөөлт та эрэлхэг зориг, эр чадал, бас тэрчлэн элбэг их оюун билгээ харуулж чадах бөгөөд бид хоёрыг албандаа зүтгүүлэх тэр мэдэл ихт ван таны идэвх зүтгэлийг ойшоон үзэж, бидний бүтээсэн гавьяаны хэрээр хишиг хүртээхээр үл барам, өршөөлт таны гавьяаг судар шастирт бичиж, үүрд мөнхөд үлдээх хүн ч олдох нь лавтай биз. Би өөрийнхөө гавьяаг дурдах ч үгүй, чухамдаа илдэч хүн өөртөө ногдсон үүргээс хэтрэх ёсгүй биз. Ер нь тэгээд, морьтны ёсонд илдчийн нь гавьяаг бичдэг байлаа ч гэсэн лав л над бичүүлэх юм гарахгүй гэдгийг танд үнэн голоосоо айлтгая.

	— Зарим талаараа ч чиний зөв, Санчо минь. Гэвч тийм нэр төр олохын тулд морьтон хүн юуны урьд адал явдал хайж, газар сайгүй тэнэж, ялалт хийж, алдар хүнд олох шалгалтыг даваад харшийн хашаанд хүрэлцэн очих тэр цагт түүний бүтээсэн гавьяа даяарт илэрхий болсон байх учраас хотын хэрэм гаталмагц л багачууд гүйлдэн ирж, тойрон шаваад: «Энэ нь нарны морьтон» гэх буюу эсвэл: «Энэ чинь Могойны морьтон» хэмээн ямар талын гавьяа байгуулсан байдлаар нь нэрийдэн хашхичих болно. Бас: «Давуу хүчтэй, бяр ихт мундаг Брокабрүүнийг дийлсэн хүн чинь энэ, есөн зуугаад жилийн турш шид агуулж байсан Персийдийн морин цэргийн шидийг дарсан хун чинь энэ» гэж тэд хашхиралдах болно. Тийнхүү морьтон хүний бүтээсэн үйл цуунд гарч, багачуудын хашхирахыг ба хүмүүсийн шуугихыг ван хаан чихээрээ сонсоод, ордныхоо цонхны дэргэд очиж, морьтныг хараад, зэр зэвсгээр нь буюу бамбайн дээрх бичгээр нь таниад: «Хүүе морьтон нар минь ээ! Та нар цөмөөрөө гараад, энд хүрэлцэн ирээд байгаа морьтны жавхлан болсон эрийг угт» гэж заавал хэлнэ. Тэгэхээр нь түүний айлдсанаар ордныхон л цөмөөрөө гарч ван хаан өөрөө шатныхаа тэг дунд хүртэл бууж ирээд морьтныг тэврэн авч, хүндэтгэлээ илэрхийлэн, хацар дээр нь үнсэж, дараа нь гараас нь хөтлөн, хатантныхаа өрөөнд залахад хатантан нь аль ч орон гүрэнд тун ховор тохиолдох гоц гойдын сайхан гүнжийнхээ хамтаар тосон авах нь мэдээжийн хэрэг. Энэ агшинд гүнж нь морьтон эр дээр, морьтон эр нь түүн дээр хараагаа тусгаж хэн алин нь бие биедээ эгэл хүн бус, тэнгэрээс буусан асар таалалтай амьтад мэт санагдаж, ямар учир шалтгаанаас болсон нь үл ойлгогдох янаг сэтгэлийн мананд төөрч, хэчнээн мөрөөдөж, хэчнээн тарчилж байгаагаа дүрслэн хэлэх учраа олж ядан, зүрх нь булгилж байх нь зайлшгүй. Тэгээд, морьтон түүнийг тэрхүү орд харшийн гоёмсог заслалт нэгэн өрөөнд байрлуулж, зэр зэвсгийг нь тайлж өгөөд, сайхан улаан хэвнэг нөмрүүлэх нь лав, зэр зэвсэгтэйгээ байхдаа сайхан харагдсан болохоороо зэр зэвсэггүй байхдаа ч сайхан харагдах л болно. Үдшийн хэрд ван хаан, вангийн хатан, вангийн гүнж гуравтай оройны хоолонд ороод, дээдэс тэднээс нууцгайгаар гүнжийн ширтэхийг ажиглаж, гүнж нь өөрөөс нь дутуугүй болгоомжтойгоор морьтон тийш нүд тусгах бөгөөд тэр нь миний хэлсэн ёсоор дээд зэргийн ааль зөөлөн бүсгүй байх болно. Дараа нь цөмөөрөө ширээнээс босоход муухай царайтай бяцхан одой хүн, бас гүнжийн шивэгчин болох сайхан эмэгтэй хоёр мундаг эр дагуулан гэнэт орж ирээд, тэр эмэгтэй, эртний нэгэн оюун мэргэн хүний бодож гаргасан маягаар тэмцээн явуулж, хэн түрүүлснийг нь энэ дэлхийн тэргүүн морьтонд тооцох санал гаргана.

	Тэгэхэд ван хаан хүрэлцэн ирсэн хүмүүсийг бяр чадлаа үзэцгээ хэмээн зарлиг өгнө, гэтэл морьтон гийчин эрхбиш нэр алдраа бодож энэ тэмцээнийг эрэлхэг чадлаараа ялан дуусгахад ван хааны гүнж байж ядталаа хордон ширтэж байсныхаа хувьд багтаж цөхтлөө баярлаж, баясан бахархахын туйлыг үзнэ. Чингээд бас дуусахгүй шүү. Ван хаан нь өөрийнхөө адил хүчирхэг нэгэн этгээдтэй цус урсгах тулалдаан хийх нь лав, тэгэхээр нь, морьтон гийчин орд харшид нь хэд хоносныхоо хувьд, ван хааны нэрийн өмнөөс тэрхүү цуст тулалдаанд орох соёрхол гуйна. Ван хаан үлэмж дуртайяа соёрхоход түүний соёрхол хайрласанд баяссандаа морьтон гийчин мутар юуг нь хүндэтгэн үнсэнэ. Тэр шөнөдөө гүнжийн унтлагын өрөөний цонхны өөдөөс харсан цэцэрлэгийн сараалжны завсраар түүн лүгээ салах ёс хийх бөгөөд гүнжийн баруун гар болсон шивэгчний туслалцаатайгаар ба тэрчлэн өөрийнхөө авхаалжаар энэхүү сараалжны завсраар гүнж лүгээ хэдэнтээ ярилцсан байх болно. Морьтны санаа алдахад гүнжийн дотор аягүйцэхэд, гүнж эзэгтэйнхээ байдалд санаа зовсон шивэгчин нь хүйтэн ус авчирч өгөөд, үүр цайж амьтан хүн харчих вэ гэсэндээ байж ядан шанална. Гүнжийн дотор арай чарай онгойж сараалжны завсраар цагаан гараа сунгахад гарыг нь шимэн озож, дээрээс нь нулимсаа дуслуулна. Сайн, муу, ямар байгаагаа хоорондоо хэрхэн яаж мэдэгдэж байхаа ярилцан тохироход, чадвал л бушуухан хүрээд ирээрэй гэж гүнж нь мөргөн сөгдөн гуйна. Морьтон нь баярт амлал өгч, гарыг нь дахин үнсээд яг л одоо нас барах гэж байгаа мэт уруу царайлсаар зайлан одно. Байрандаа эгж ирээд, орондоо хэвтэхэд нь хагацлын гуниг нойрыг нь хулжаах тул үүр дөнгөж хаяармагц орноосоо босож, ван хаан, хатан, гүнж гуравтай салах ёс хийхээр гарна. Гэвч ван хаан, вангийн хатан хоёртой салах ёс хийж дуусах үед вангийн гүнжийн бие төдгүй тул уулзаж чадахгүй нь гэж түүнд мэдэгдэнэ. Өөрөөс нь хагацаж чадахгүйн эрхэнд тэгж байгаа байх гэж таамаглаад, зүрхээ дэлбэрэх шахан сэтгэлээ хачин байгааг бусдадаа мэдэгдчихгүйн тулд ихээхэн чармайна. Гүнжийн баруун гар болсон шивэгчин дэргэд нь байх тул бүх байдлыг ажиглаад гүнждээ очиж айлтгахад, гүнж нь хоёр нүдэндээ нулимс мэлтгэнүүлэн угтаж, өөрийн нь учирсан морьтон хэн гэгч бөгөөд ван язгууртай эсэх нь мэдэгдэхгүй байгаа нь зовлонтой байна гэж ярина. Тохитой, тааламжтай, зориг баатарлаг, энэ бүх байдлаас нь харвал таны энэ морьтонд язгууртан ван гаралтайн шинж мэдэгдэж байна гэж шивэгчин нь нотолно. Бухимдсан гүнжийн сэтгэл засарна. Эцэг эхдээ сэдэв авхуулахгүйн тулд бие сэтгэлээ барьж, хоёр хоногийн дараа хүн амьтантай уулзаж эхэлнэ. Энэ завсар морьтон нь явчихсан байна. Тулалдаанд орж, ван хааны дайсныг дарж, өдий төдий хот эзэлж, өчнөөн төчнөөн тулалдаанд ялж, ван хааны харшид эгэн ирж, гүнжтэйгээ нөгөө газраа уулзаж, байгуулсан гавьяаныхаа шанд өөрийг нь гуйх санаатай байгаагаа дурдана. Ямар хүн болохыг нь мэдээгүй байгаа учраас ван хаан гүнжээ өгөхийг үл зөвшөөрнө. Оргуулж босгодог ч юм уу, яадаг ийдэг ч юм, ямар ч л гэсэн, нэг мэдэхэд л, түүнийг гэргийгээ болгочихсон л байна, бүр сүүлдээ, ван хаан, тэр явдлыг ихээхэн завшаан гэж үзнэ, өөрөөр хэлбэл тэр морьтон нь газрын зураг дээр тэмдэглэгдээгүй аль нэгэн вант улсын алдарт вангийн хунтайж гэж өөрийгөө итгүүлнэ. Ван хаан нас барж, өвлөгчөөр нь гүнж хоцорно. Тэр морьтон нүд ирмэхийн зуурт ван хаан болно. За тэгээд л тийм сайн сайхан болоход нь тусалж байсан хүмүүс ба илдчидээ энэрэл өршөөл хайрлаж; Гүнж морьтон хоёрын янагийн холбоог барьж байсан шивэгчийг илдчидээ эхнэр болгон авч өгөх цаг ирэх нь тэр дээ, бас тэгээд тэр шивэгчин нь язгуур сайтай отгийн эзний охин байх болно.

	— Би ч тэгэх л болно, танд чин сэтгэлээсээ айлтгахад: Би тэгж л бодоод яваа хүн шүү дээ гэж Санчо үнэнээ хүлээн өгүүлэв.

	— Чи даамай итгэж болно, ер нь л иймэрхүү замаар, миний ярьдаг шатыг дамжиж л, аялан дайтагч морьтон хүмүүс ван хааны буюу амбан хааны ширээнд суудаг юм даа. Одоо бид хоёрт христос буюу хөх мөргөлтийн ямар ван дайн хийж байгаа ба аль нь үзэсгэлэн гоо гүнжтэйг мэдэж авах л дутуу байна. Гэвч энэ талаар бодож үзэх цаг олдоно, харин миний хэлсэн ёсоор харшид очихынхоо өмнө өөр нэгэн газар алдарших нь чухал байна. Бас тэгээд над нэг юм дутаад байна. Үзэсгэлэн гоо гүнж бүхий ба дайтаж байгаа ван хаан энэ дэлхийд байгаа бөгөөд миний алдар жавхлан орчлон даяар цуурайтлаа гэж бодъё л доо, гэтэл би маань хунтайж байтугай ядаж амбан ноёны үеэл дүү байж чадаж байгаа юм уу, үгүй юү гэдгийг ойлгож чадахгүй байна. Ван хаан гэдэг чинь, бат нот баримт сэлтгүй л бол миний гавьяа хэчнээн ч их байлаа гэсэн гүнжээ надад яасан ч өгөхгүй шүү дээ. Ийм л гайгаар миний байгуулсан эрэлхэг явдал талаар өнгөрч болох осол байна. Үнэндээ би тайж угсаатайн гадна газрын эзэн хүний үр юм, тэгэхээрээ, миний намтрыг бичих эрдэмтэн хүн, үндэс угсааг минь хөөсөөр байгаад намайг тав зургаан үеийн цаана ван хааны ач байжээ гээд биччихэж тун магадгүй биз. Санчо минь, чи мэдэж авах хэрэгтэй, угсаатан гэдэг чинь хоёр янз байдаг юм: Нэг нь томоохон ван гүн, бэйл бэйсээс гаралтай атлаа цаг хугацаа улирах тутам уруу нь харуулсан цагаан шүхэртийн балин мэт улам шувтайх бөгөөд нөгөө нь харц гаралтай атлаа бага багаар шат ахисаар байгаад бүр сүүлдээ язгууртан эзэд болчихдог юм. Ийм учраас зарим дээр үед одоо байгаа шигээ байгаагүй, бас зарим нь одоо байгаагаасаа дор байснаараа ялгаатай байдаг юм. Тэгэхээр, миний өвөг эцэг эрт цагт алдар цуутай бөгөөд ямар ч гарцаагүйгээр бахархаж явсан ван хааны ач байсан нь яв явсаар илэрч, дээрх хоёр төрлийн анхныхад нь хамаарч ч болох юм. Тэгэхгүй ч юм гэлээ гэсэн ван хааны гүнж над ухаангүй хайр сэтгэл өгөх учраас эцэг эхийнхээ саналыг харгалзахгүйгээр намайг ус тээгчийн хүү гэж гололгүйгээр, надаар хань нөхрөө хийчхэж болох юм. Эс тэгж гэм, гүнжийг нь босгоод алга болох нь хамгийн зөв арга бөгөөд эцэг эхийн нь уур хилэн цаг улирах тутам замхран намжсаар насан эцэслэхэд хүрэх биз.

	— Зарим бүтэлгүй хүмүүс: «Гуядаад авчхаж болох юм гуйгаад яах юм» гэж хэлдэг нь үнэнтэй байж болох нь ээ. Тэрчлэн, бас өөр нэг: «Буянт хүнээс бузар хүн өрсчихдөг» гэдэг зүйр үг их таарч байна. Өршөөлт таны хадам эцэг болон ван хаан гүнжээ тантай гэрлэх соёрхол эс хайрлаваас, өршөөлт таны хэлсэн ёсоор түүнийг босгож, нэг тийш нь аваачих болж байна. Гэтэл нэг аюул байна: Таныг орон гүрэн эзэлж, айван тайван болтол хөөрхий муу илдэч чинь таны энэрэл өршөөл хайрлахыг хараад л гар хоосон суух нь бололтой. Гүнжийг дагалдаж миний гэргий болох тэр баруун гарын нь шивэгчин эмэгтэй бид хоёр, тэнгэр тэтгэхийг хүлээн зовон зүдэрч байх хэрэг болох нь ээ, миний санахад бол эзэн та илдчийгээ шууд л түүнтэй ёс төрлөөд нийлүүлчихмээр юм.

	— Ямар ч саад байгаа нь над мэдэгдэхгүй байна хэмээн Кихот ноён дурдав.

	— Тийм л бол бид хоёр өөрсдийгөө бурханд даатгачхаад л заяандаа залбираад байж байтал сайн сайхныг үзэх тавилан учир тохиолдоно биз гэж Санчо шүүрэн авч өгүүллээ.

	— Миний хүслэнг бурхан тэнгэр биелүүлнэ, Санчо минь, чиний горилсон зүйлийг ч бас биелүүлж өгнө. Би ван хааны ширээнд суух тэр цагтаа чамд дав даруй язгууртны зэрэг олгоно, тэгэхээр олох долох, худалдан авах явдал чамд үл шаардагдах болно. Чамайг би гүн болгоно, тэгээд чи язгууртан болчихно, амьтан хүн юу л гэж ярина дураараа болог, хүн бүр л чамайг дээдэс та гэж дуудахаас өөр аргагүй болно гэдгийг би батлан хэлье.

	— Би ч харин гүнгийн байгуулалтыг гутаахгүй хүн шүү, та итгэж болно гэж Санчо өгүүлэв.

	— Байгуулалт гэдэггүй юм, нэр хүнд гэдэг юм хэмээн Кихот ноён залрууллаа.

	— Тийм ч болог гэж зөвшөөрөөд, Санчо цааш өгүүлрүүн: — Гүнгийн нэр хүндэд тохируулан ажиллаж маш сайн чадна гэдгээ дурдахыг хүсэж байна. Бурхан минь, үнэнийг хэлэхэд, би нэг үе лам болж үзсэн юм, хувцас нь над хачин зохидог байсан юм, тэгээд амьтан хүмүүс намайг хамба лам нь баймаар хачин чамин биетэй юм гэж ярилцдаг сан. Тэгэхлээрээ, хэрэв би отгийн захирагчийн хэвнэг нөмрөөд, алт сувд зүүчих юм бол гадаадын гүнгээс хавьгүй гоёмсог болох юм байгаа юм. Тэр цагт зөвхөн намайг л үзэхийн тулд газар нутаг бүхнээс хүмүүс цувж эхэлнэ гэдгийг би лавтай мэдэж байна.

	— Чи зэгсэн сайхан харагдах болно. Харин сахлаа л байнга хусуулж байхгүй бол чиний сахал даан ч өтгөн, арзгар сарзгар юм, ядаж, өнжөөд л хусуулдаг горимтой болчих юм бол зайдуухан газраас харахад чи гүн хүн шиг л харагдах болно.

	— Тэр ч юухан байх вэ, сахал хусагч аваад цалинтайгаар ажиллуулна л биз. Шаардлага тохиолдвол, намайг язгууртан дээдсийн бараа болооч шиг л дагаад явна биз.

	— Язгууртан дээдсийн бараа болооч дээдсээ дагаж явдгийг чи яаж мэдсэн юм?

	— Одоохон танд айлтгая, хэдэн жилийн өмнө би нийслэлд сар хэртэй болсон юм, тэгээд асар намхан биетэй нэгэн дээдсийн зугаалж явахыг үзсэн юм, түүнийг их л том хүн гэж хэлэлцэж байсан юм, түүнийг хаашаа л хандана, араас нь нэг морьтон хүн сүүдэр шиг дагаад л байх юм. Яагаад зэрэгцэж явахгүй, араас нь дагаад байгаа юм гэж би хүнээс асуусан юм. Тэгэхэд дээдсийн бараа болооч ингэж хойноос нь дагаж явах заншилтай байдаг юм гэж над хариулсан юм. Тийм учраас би одоо болтол мартахааргүйгээр сэтгэлдээ шингээж авсан юм.

	— Чиний зөв болохыг дурдах ёстой байна, бас тэгээд чамайг сахал хусагч дагаж явах ёстой гэдэг үндэс чамд байна. Заншил гэдэг бол гэнэт бий болдоггүй юм, харин аажмаар бий болдог юм, иймд сахал хусагч дагуулж явдаг анхны гүн чи гарч ирэх нь гэдгийг баттай хэлж болно. Бас тэгээд сахал хусдаг хүн, морь эмээллэдэг хүнээс дотно итгэлтэй байх ёстой.

	— Сахал хусагчтай холбогдох асуудлыг би өөрөө мэдье, харин өршөөлт та ван хаан болж, намайг гүн зэрэгт дэвшүүлэхээ л мэдэн чармайж үз.

	— Тэр бүтнэ хэмээн Кихот ноён нотлон өгүүлэв.

	Тэгтэл нэгэн зүйл нүдэнд нь харагдсаныг дараах бүлэгт өгүүлэх бүлгээ.

	 


ОЧООСОЙ ХЭМЭЭН ОГООТ ҮЛ ХҮССЭН ГАЗАР ТИЙШ ӨӨРИЙН ЭРХГҮЙ ТУУЛГАН ЯВАА ЗОВЛОНТНЫГ КИХОТ НОЁН ХЭРХЭН СУЛЛАСНЫГ ӨГҮҮЛСЭН АРВАН ЗУРГААДУГААР БҮЛЭГ

	 

	Чингээд, Ламанчийн тэнгэрлэг Кихот ноён, илдэч Пансын Санчотойгоо өмнөх бүлгийн төгсгөлд өгүүлсэн санал оноог ярилцаж дуусаад, тэргүүнээ өргөн харвал өөдөөс нь хүзүүгээрээ урт төмөр гинжээр эрих мэт хэлхүүлж, гав зүүлгэсэн арван хоёр гурван хүн айсуйг олж үзэв. Тэднийг хоёр морьтой, хоёр явган хуяг тууж, морьтой хоёр нь бороохой, явган хоёр нь жад, сэлэм барьжээ. Санчо хараад ийн өгүүлрүүн:

	— Энэ чинь вангийн ялтан, хоригдлууд шив, эднийг усан онгоц54 тийш л тууж явна даа.

	— Юун ялтан? Ван эзэнтэн хүнийг тэгж тарчлаадаг юм гэж үү? хэмээн Кихот ноён лавлан өгүүлэв.

	— Би тэгж хэлэх гээгүй юм л даа. Хэргийнхээ учир вангийн өршөөлд усан онгоц дээр албадан ажил хийхээр яваа улс биз л гэх гэсэн юм.

	— Ер нь л ямар боловч замаараа бус, зарлиг ийн эрхээр заларч яваа улс шив хэмээн Кихот ноён хариулан хэлжээ.

	— Чухам л тийм хэмээн Санчо зөвшин өчжээ.

	— Чингэвээс би үүргээ гүйцэтгэсүгэй. Эрх хүчээр түрэн дээрэлхэх ёсыг тасалж, зовлонд учрагсдад өмөг болъё хэмээн эзэн нь айлдлаа.

	— Эзэнтэн минь вангийн хууль, үгүй ээ вантан өөрөө эрх хүчээр түрж, эднийг ялд унагасан нь огт бус, үйлдсэн хэргийн нь учир гэсгээн цээрлүүлж байгааг та болгоож хайрла гэж Санчо хэлэв.

	Энэ үес хоригдлын цуваа нэгэнт тулан ирсэн тул Кихот ноён төв бөгөөд нэн эелдэгхнээр хуяг нараас нэгэн зүйлд тус болохыг мэхийн хүсэв. Юу гэвэл: Эднийг ийнхүү авч яваагийн учир буюу ингэж явахад хүрсэн шалтгааныг сэнхрүүлэн хэлж өгөхийг хүсэв. Морьтой хуягийн нэг нь: Эд нар бол ван эзний мэдлийн улс, ялтан хоригдлууд билээ. Үүнээс цааш өчих юм алга даа. Үтэл надад илүү ч мэдэх ёсгүй билээ хэмээн хариулав.

	— Гэлээ ч гэсэн, би хүн бүрийн хэрэг холбогдлыг мэдэх сэн гэсэн билээ хэмээн Кихот ноён өгүүлэв. Тэр өдий төдий аятай үгийг урсгаж, өчнөөн төчнөөн аргагүй учрыг тоочиход нөгөө нэг морьтон хуяг нь:

	— Энэ зовлонтны хавтаст хэрэг бидэнд яваа боловч түүнийг уншиж байх зав хаа билээ. Ноёнтон та өөрсдөөс нь асуувал асуугтун. Хэлье гэвэл хэлнэ биз. Ер нь наадуул чинь элдэв паянгаа хөөрөлхөж суухаас даанч нэг их дургүйцдэггүй улс. Хэлнэ ч биз хэмээв.

	Зөвшөөрөл нэгэнт олдов. Олдоогүй ч гэсэн Кихот ноён өөрөө өөртөө зөвшөөрөл өгөөд тэдэнтэй шууд ярьж чадах байсан биз. Мань Кихот цувааны түрүүчийн хоригдлын дэргэд очоод ямар хэргийн учир ялд унаж, ийм базаахгүй аялал хийх болсны учрыг асуув. Сэтгэлтэй болсны харгаагаар л ингэж явна даа гэж мөнөөхөн хоригдол хариу өчжээ.

	— Ердөө л энэ үү? гэж гайхсанаа сэтгэлтэй болсон хүн бүрийг усан онгоц тийш цөлөөд байдаг бол би ч гэсэн аль эрт онгоцны чинь сэлүүрээс барьсан байх нь ээ хэмээжээ.

	— Эзэнтэн минь, минийх сэтгэл сэтгэлээс онцгой юм. Надад тун этгээдийн сэтгэл ирсэн юм шүү, дотроо дүүрэн даавуу шаавуутай сийрсэн сав сэтгэлийг минь булаасан гэж яана аа. Чингээд хайрынхаа эрхэнд болоод ухасхийн авч элгэндээ чанга тэвэрсэн юм. Дээрхийн айлтгалын хүчээр тавиулаагүй бол би мунхаглаад одоо хүртэл тэвэрч байж магад байсан шүү. Намайг яг тэр дор нь сэнхрүүлсэн болохоор асуулга масуулга хэрэггүй байжээ. Шууд л дээрхийн зарлиг ивээж зуун чавчирга шагнан ар нурууг минь гоёж өгөөд, нэмэрт нь яг гуравт хайрласан юм, тэгээд л мулт даа.

	— Гуравт гэж юу вэ? хэмээн Кихот ноён асуув.

	— Яагаа вэ, гурван жилээр ял заасан байхгүй юү хэмээн хоригдол өчлөө.

	Тэр нь хорин дөрөв хэр насны бөгөөд түүний хэлснээр Пьедраит нутгийн хүн ажээ. Дараачийн нь хоригдолд Кихот ноён мөн асуултыг тавихад тэр нь уруу царайлаад хариу эс өчив, гэтэл түрүүчийн хоригдол түүнийг төлөөлж ийн өгүүлрүүн:

	— Эзэнтэн минь, энэ бол уран бялзуухай болохоор, өөрөөр хэлбээс, дуу хөгжмийн тухайд туугдаж яваа юм.

	— Юу? Хөгжимчин, дуучныг бас тийш нь цөлдөг юм гэж үү? хэмээн Кихот ноён лавлав.

	— Тийм ээ эзэнтэн минь, юү ч гэж хэлэх вэ, зовлон гунигтаа дарагдаад дуу аялсан хүнийг ч бас цөлдөг юм байна шүү дээ.

	— Би огт өөрөөр сонссон юм. Дуу дуулахад чинь гуниг арилж сэтгэл сэргэдэг гэдэг биш бил үү, хэмээн мань морьтон их л мэдэл түрэн өгүүлэв.

	— Ээ тэр ч тэс өөр юм л даа, нэг л дуу аялчхаад нэг насаараа уйлах нь тэр хэмээн хоригдол өчив.

	— Учиртай юм хэмээн Кихот ноён өгүүллээ.

	Тэгтэл нэг хуяг түүнд хандаж:

	— Язгууртан дээд эзэнтэн минь, зовж гунихдаа дуулна гэдэг нь эднийхнээр мөрдөн даахгүй хэрэг хүлээнэ гэсэн үг шүү. Энэ нүгэлт этгээдийг эрүүдэн шүүжээ, чингээд энэ хэргээ хүлээжээ. Тухайлбал наадах чинь морь хулгайлжээ. Түүнийгээ хүлээчихсэн байна, тиймийн учир үүнийг зургаан жилээр усан онгоцонд одуулж, нэмэрт нь хоёр зуун чавчирга шагналын амтыг зоо нуруу нь ёстой л нэг үзсэн шиг үзжээ. Гянданд хоцорсон луйварчид нь ч, хамт яваа эд нар нь ч мөрдөн давж чадахгүй хэрэг хүлээснийг нь дамшиглаж наадхыг чинь уран бялзуухай хэмээн гоочилж байгаа юм. Тэгээд энэ сохор зоосны үнэгүйд хүрснээс болоод ийнхүү уруу царайлжээ. Чухамдаа хэрэгтэн хүний үхэх сэхэх гэгч гэрч мэрчээс шалтгаалахаасаа өөрийн амнаас болох нь их тул хэргээ хүлээгээгүй хүнийг эд нар их овойлгодог улс байгаа юм. Миний зүгээс үзвэл тэр нь ч бас талтай л байдаг биз гэжээ.

	— Би ч мөн чингэж бодож байна хэмээн Кихот ноён өгүүлэв.

	Гурав дахь хоригдолд ойртож, нөгөө хоёроос асуусныгаа мөн л асуухад, тэр бээр эрээлж цээрлэлгүй дуртайяа хариу өчрүүн:

	— Би арван зоостой байж эс чадсан учир хулхилааны эзэд тийш таван жилтэй хүргэгдэж явна.

	— Тэгвэл таныг энэ гайнаас мулталдаг болжгэм би хорин зоос даруй дуртайяа өгье хэмээн Кихот өгүүлэв.

	— Энэ бол өвөр дүүрэн мөнгө байгаад их далайн дунд өлбөрч үхэхтэй адил билээ. Эзэнтэн минь та хорин зоосоо чухам тэр цагт өгсөн сөн бол би түшмэлтний үзгийн үзүүрийг өөрхөн тийш нь гулсуулж, өмгөөлөгчийн онгодыг дорвилогхон дуудчихаад өдийд чинь Толеэддоо аанай наргиж явахгүй юу. Яалаа гэж ийнхүү холбоотой тайга шиг мацаж байх билээ. Гэлээ гээд яах вэ бурхны аврал байх байгаа. Тэвчиж байтал нэг учир мэдэгдэх вий гэж хоригдол өчжээ.

	Өрөөсөн нүдний нь дотогшоо хялрыг эс өгүүлбэл царайлаг гэгчийн гуч эргэм насны эр хамгийн сүүлд нь явав. Түүнийг бусдаас их л онц бэхэлжээ. Хамаг биеийг нь ороож хүрэм урт гинжээр хөлөөс нь уяж, хүзүүнд нь хоёр цагариг зүүсний нэг нь гинжинд гагнаастай, нөгөөг нь «нөхрийг хамгаал» эсхүл «найзын тэврэлт» гэж нэрлэдэг хоёр нарийн төмрөөр бүсэлхийний тус газар гавтай нь холбож, хоёр том цоожоор цоожилжээ. Гараа ч амандаа хүргэж, толгойгоо ч гар луугаа тонгойлгож болохын аргагүй ажээ. Яагаад энэ хүнийг ийнхүү онц илүү гавласныг Кихот ноён асуувал, энэ хүн бусдын үйлдсэн хэргийг цөмийг нийлүүлснээс их хэрэг үйлдсэн шийдсэн айхавтар этгээд байгаа юм. Тэгээд гартаа гавтай, хөлдөө дөнгөтэй байгаа юм. Гэлээ ч гэсэн гараад өгөхөөс сийхгүй толгой. Алдчихаж хэрэгт орохгүйн эрхээр харуулынхан ингэсэн билээ гэж мэг хуяг хариу хэлжээ.

	— Усан онгоцонд цөлөгдөх төдийгөөр тасалсан байдаг. Тэгээд хүнд хэрэг үйлдсэн байх? хэмээн Кихот ноён ахиулан асуужээ.

	— Чингэхдээ арван жилтэй хүн шүү дээ. Наадах амьтан чинь нөгөө алдарт Пасамонтын Хийнес гэгчийг танд айлтгаваас болох биз, наадхыг чинь бас Талагчийн Хинесилио ч гэдэг юм хэмээн хуяг айлтгав.

	— Харгалзагч ноёнтон та ханшаараа аядаарай. Бусдын нэр хочийг надад битгий зүү. Миний нэрийг Хийнес гэдэг Хинесилио биш. Миний нутаг Пасамоонто. Дээдэс таны айлдаж байгаа Талагч чинь биш шүү. Биеэ үгүйлж байсан нь дээр байх аа гэж тэр хоригдол хөндлөнгөөс орж хэллээ.

	— Хатуу зүйл ангитай луйварчин та гуай дуугаа тат. Заавал хүнээр дуугүй болгуулах л гээгүй юм бол? гэж харгалзагч зандарчээ.

	— Тэнгэрийн таалал, таны айлтгал дагадаг нь ёс. Тийн хэдий боловч намайг Талагчийн Хинесилио гэдэг эсэх нь мөдхөн илэрхий болох байлгүй хэмээн тэр хоригдол шөргөлцөн дурджээ.

	— Чамайг чингэж нэрлэдэггүй гэж үү луйварчаан? хэмээн хуяг хашхирлаа.

	— Тэгж нэрлэж л бай. Болих цаг ирэх байлгүй, гайгүй. Морьтон ноёнтон та бидэнд нэг юмаа өргөх сөн гээд байгаа бол буянаараа бол. Гагцхүү огт хамаагүй юманд хошуу шургуулж шалгаасан саваагүй зан чинь биднийг даан ч залхааж байна. Замаараа мэнд заларч үз, бурхан өршөө. Харин та миний намтар түүхийг мэдье гээд байгаа бол мэдэж ав, би бол Пасамоомтын Хийнес гэдэг хүн, үүнийг би өөрийнхөө гараар сийлсэн юм шүү хэмээн хоригдол өчив.

	— Тэр үнээн. Чухамдаа энэ чинь намтраа хар тэнхээгээрээ төвийлгөөд биччихсэн хүн байгаа юм, гагцхүү тэр номоо хоёр зуун зоосны барьцаанд шоронд өгчихсөн юм хэмээн харгалзагч нотлон өгүүллээ.

	— Надаас хоёр зуун зоос шаардсан ч би түүнийг авахаа л авна гэж Хийнес дурдлаа.

	— Тийм сайхан ном юм уу? хэмээн Кихот их л сонирхон лавлажээ. 

	— Тун сайхан ном оо, Тормесийн эргийн Ласарилиотой55 ч зүйрлэхгүй бөгөөд энэ талаар урьд гарч байсан ба хойшид гарах хамаг ном түүний дэргэд юу ч биш юм. Эрхэм дээдэс минь, цөм үнэн явдал атлаа яаж ч зохиосноос илүү дур булаам уран хошин ном шүү хэмээн Хийнес хариу өчжээ.

	— Нэр нь юу сан бол? хэмээн Кихот ноён асуув.

	— Пасамоонтын Хийнесийн намтар гэдэг юм хэмээн хоригдол өчив.

	— Дуусгачихсан уу? хэмээн Кихот ноён асуулаа.

	— Миний түүх дуусаагүй байхад тэр ном яалаа гэж дуусах билээ? Эхээс гарахаасаа эхлээд, эндэж нэг усан онгоц тийш явсан мөчийг хүртэлх тэмдэглэлээ бүгдийг нь багтааж амжсан юм гэж Хийнес өгүүлэв.

	— Чингэхүл та чинь урьд тэнд бас очиж байсан юм уу? хэмээн Кихот ноён асуулаа.

	— Урьд би тэнд уригдаж ван бурхан хоёрын албанд дөрвөн жил сунчиндаж, талх ташуур хоёрын нь амтыг үзсэн хүн. Тэгээд, одоо дахин тийшээ очиж яваадаа онц ч харамсахгүй л байна. Тэнд номоо дуусгах цаг надад гарна. Цааш нь бичих юм ч их бий. Испанийн усан онгоцны цөллөгт очсон хүнд чинь зав ер дутдаггүй юм. Тэгээд ч хамаг явдал сэтгэлд тов тодхон байгаа болохоор удаан хугацаа хэрэггүй юм гэж Хийнес хариу өчлөө.

	— Чи ер нь зэгсэн сэргэлэн эр ээ хө! гэж Кихот ноён өгүүлэв.

	— Авьяас билигтнийг аюул занал үргэлж дагаж явдаг болохоор би заяа муутай хүн юм шүү дээ гэж Хийнес хэлэв.

	— Булай амьтан л аюул осолд унаж явдаг юм хэмээн харгалзагч залруулжээ.

	— Харгалзагч ноёнтон, таныг би ханшаараа аяд гэж хэлсэн шүү. Яам тамгын газраас танд биднийг авч яваад, вангийн заасан газар хүргэж өг гэж энэ бороохойг олгосноос биш, зол нь хазайсан биднийг зовоож шаналгаад бай гэж олгоогүй биз. Тиймгүй бол бөндгөрөө хэрчүүлэхэд бэлэн шүү... Харин оготнын нулимсанд муур авгайн толгой хөвөх цаг байж магадгүй юм шүү. За тэгээд дуугай л сажилж явъя. Хэн хэнээ хүндэлж, аятай эвтэй дуугаралцаж байя. Хөдөлнө байгаа Та минь: Үг олдож үхэр холдож гүйцлээ! хэмээн Хийнес нэмэн өгүүлэв.

	Ийнхүү битүүлэг дайрах үгэнд харгалзагч хариу болгон бороохойгоо далайлаа. Кихот ноён Хийнесийг халхлан зогсоод, гарыг нь чинэртэл гавлачихсан хүний хэл нь бага сага хөдлөх нь төдий л гэмтэй бус тул түүнийг битгий зовоогооч гэж гуйлаа. Чингээд хоригдлын цуваанд хандаж ийн дуугаруун:

	— Эрхэм ах дүүс минь ээ, та бүхний өчин мэдүүлснээс би бодлоо. Та нар хилс бусаар хэлмэгдсэн боловч эдлэх ял, очих газар чинь та нарт тийм ч таатай бус байгаа юм байна. Нэг нь эрүү шүүлтэд зүрх алдсанаас, нэг нь хэтэвч хоосон байснаас, бас нэг нь өмгөөлөх хүнгүй байснаас болж, бас цаашилбаас шүүхийн газар хараахан хазгай шийдсэнээс та нарыг мөчлөн мөргүүлэхийн шалтгаан болсон байж болох. Тэгээд ч хэргээ цайруулж чадаагүй биз. Энэ бүгдийг би сэтгэлийн хүчээр үзэж, нөгөөтээгүүр тэнгэрийн ивээлээр эрдэнэт хүмүүсийн биеийг олж төрөөд шударга ёсыг эгнэгт сахиж баяд ихэст дарлагдсан барлаг ядууст өмөг түшиг болж явах андгай өргөж хүлэг эр болсных юу билээ. Одоо л хэргээ гаргадаг цаг ирж хэмээн энэ явдал надад заан сургаж байна. Гэхдээ ухаантны нэг шинж нь сүх далайхын оронд учир хэлэлцэх явдал шаардагдаж гэгчээр дэмий төвөг удахгүйн тул эрхэм харуул харгалзагч нараас нэгэн зүйлийг мэхийн хүссүгэй. Тухайлбал: Эд нарыг гав дөнгөнөөс нь салгаж хайрлана уу. Тэртэй тэргүй эднээс илүү дээрээр вангийн албыг гүйцэтгэх хүн хаа мундах билээ. Тэнгэр бурхнаас хүнийг эрх чөлөөтэй заяалгасаар байтал боол зарц болгох нь юутай хэрцгий билээ гэж молхи ухаанд минь бодогдном. Тэгээд бас, эрхэм хуяг нар аа, энэ зовлонт хүмүүс эрхмүүдэд гэм зэм тарьсан нь огтгүй байна. Үйлдсэн нүглээ хүн бүр өөрсдөө наманчлаг. Тэнгэр бурхан буруутныг ямагт гэсгээж, буянтныг тэтгэдэг юм. Ёс төртэй хүнд ойр дэргэдхээ яргалах нь хэрхэвч нийцэшгүй зүйл. Ер нь ч тэгж байх хэрэг нь юу билээ. Энэ талаар би та нартай учир хэлэлцэн, уг явдлыг эеэр засахыг мэрийсэн билээ. Ингээд болбол би эрхэм та нарыгаа аргагүй бишрэн талархах болно. Саруул ухаанд тань саар бодол орж эс гүйцэтгэх аваас энэ жад сэлэм хоёр, бүл ихт гараа аргагүйн эрхэнд зангахаас яах вэ. Тэр цагт эрхмүүд албаар гүйцэтгэх болно гэжээ.

	— Яасан доогтой тэнэг вэ! Сэрчихгүй бол сайхан зүүдэлдэг эд байна даа. Харав уу хөөе биднээр эзний ялтнуудыг суллуулах гэнэ! Бид суллаж, энэ тушаах гэнэ. Тэнэг язгууртан минь эрдэнэт тэргүүн дээрх төмпөнгөө засчих. Хана мөргөөгүй дээрээ харгуйгаа дагаад морилж үз, хэмээн харгалзагч дангинав.

	— Би өөрийг чинь хана мөргүүлээд өгөмз, хар монди минь! хэмээн Кихот ноён зандрав.

	Чингээд даруй маш зоримгоор харгалзагчийг дайрахад, тэр нь бие хамгаалж амжилгүйгээр, жаданд сүлбэгдэн газарт унажээ. Энэ нь Кихот ноёнд үнэхээр аз болсон бөгөөд харгалзагч төөнүүр буунаас өөр олигтой зэвсэггүй байжээ. Энэ явдал бусад хуягуудыг сандраан балмагдуулжээ, гэвч ухаан орцгоож, морьтой нь сэлмээ далайн, явган нь жадаа барин, цөмөөрөө Кихот ноён руу дайрахад ер эс сандран туйлын амгалан хүлээж зогсов. Чингэтэл хоригдлууд сулрахыг эрмэлзэн, энэ үймээнийг ашиглаж өөрсдийгөө холбосон гинжийг салгахыг оролдсон нь үйл нь ирсэн Кихотод бөөн завшаан болжээ. Сүрхий түйвээн дэгдэж: Хуяг нар нь гинжээ тайлж байгаа хоригдлууд руу нэг ухасхийж, өөрсдийг нь дайрч байгаа Кихот руу нэг ухасхийгээд учраа олохгүй мунгинаж байлаа. Санчо Пасамоонтын Хийнесийг гинжнээс нь суллалцахад хамгийн түрүүнд суларсан тэрээр шархтсан харгалзагчийн буу сэлмийг шүүрэн аваад, хуяг нар луу шагайж буудахыг завдтал хамаг хуяг Пасамоонтын буудахаас болон бусад суларч амжсан хоригдлын шидсэн чулуун мөндрөөс айн цөм амь зулбан зугтсан байжээ. Үүнээс Санчогийн сэтгэл баахан зовжээ. Учир нь зугтсан хуяг нар сэргийлэхэд очиж хэлээд, сэргийлэх нь түргэн жагсаал авч бидний эрэлд мордоно байх гэхээс эмээжээ. Үүнийгээ Кихот ноёнд айлтгаж, аль болохоор бушуухан зайлж, ойрын ууланд бүгье гэжээ.

	— За за, яахыг би мэдэж байна хэмээн Кихот ноён нь хэлжээ. Харгалзагчийн хамаг байдгийг хуурайлж аваад, талаар тарж амжсан хоригдлуудыг тэр дуудаж цуглуулав. Тэд ирээд түүнийг тойрч юу хэлэхийг нь хүлээн зогсоход Кихот ноён ийн өгүүлрүүн:

	— Журам мэдэх хүн аваас тус болсон хүндээ зүй ёсоор талархал илэрхийлдэг учир бий билээ. Нүгэл нүглийн дундаас тэнгэр бурхны онц хилэгнэдэг нь журам эс мэдэх ачийг үл санах явдал байгаа юм. Та нарт өчүүхэн би ач болсныг эрхэм ноёд бэлээхэн нүдээр үзэж, биеэрээ амссан болохоор би үүнийг аймшиггүй хэлсэн билээ. Тэгээд та бүхнийг гав дөнгөнөөс салгасныг санаад эндээс даруйхан хөдөлж, Тобоос хотод очоод, Тобоосын Дульсинея гэгч эзэгтэйд бараалхан, морьтон нөхрөөс нь буюу өөрөөр хэлбээс, Гуниг царайт морьтон надаас мэнд хүргэхийн хамтад өнөөдрийн энэ адал явдлыг нэгд нэгэнгүй тоочиж, та бүхэн мөрөөдөж байсан эрх чөлөөгөө олж авснаа хүртэл тодорхой яриасай гэж хүсэх саналаа хэлэх гэсэн юм. Чингээд дөрвөн зүг найман зовхистоо одох биз ээ.

	Бүгдийг төлөөлөн. Пасамоонтын Хийнес хариу өчрүүн:

	— Бидний аврагч өршөөлт эзэн минь, та боломжгүйг бидэнд айлдаж байна, өөрөөр хэлбээс, бид зам дагаж бөөнөөрөө явах улс биш, харин ганц нэгээрээ, бүгж нуугдаж явах улс. Тэрчлэн бидний араас эрэл гарах нь дамжиггүй. Тэдэнд эс баригдваас бид үнхэлцгээ хагартал баярлах улс шүү дээ. Харин эзэнтэн та Тобоосын Дульсинея гэгч эзэгтэйд биднийг бараалхуулаар илгээхийн оронд «Эх дагина» «Сүслэн шүтье» хоёрыг унш гэж айлдвал дээр байна. Бид таныгаа бодоод хэчнээн л бод хэчнээн унших болно. Энэ хайрласан сургаалыг өдөр ч, шөнө ч, зугтаж явахдаа ч, амарч хэвтэхдээ ч, тайван цагт ч, дайтах үед ч биелүүлээд байх болно. Харин дахиад л диваажинд одох, өөрөөр хэлбээс дахин гав дөнгө зүүхээс буцахгүйгээр Тобоос хотын замаар алхана гэдэг маань бага үд болоогүй байхыг шөнө болчхоод байна гэсэнтэй адил бөгөөд бидэнд иймэрхүү сургаал хайрлах бол хайлаас модноос лийр горьдсонтой үлгэр нэг болж байна гэжээ.

	— Тэгвэл, Талаачийн Хинесилио ноён бил үү, хэн ч билээ дээ, хар лүд минь чи гинжээ чирч, сүүлээ хавчаад ганцаараа Тобоос руу явахыг би гуйя! хэмээн Кихот ноён цухалдан хашхирлаа.

	Пасамоонтын Хийнес удтал дэмий маргахаас төвөгшөөж, удмаар Кихот ноёны ухаан орж гардгийг дорхноо тааварлаад, эрүүл хүн бол өөрсдийг нь ингэж суллах мэтийн хачин ажил хийхгүйг мэджээ. Чингээд түүнтэй яаж харилцах ухаан зарж нүд ирмэж нөхдөдөө дохио өгөхөд, нөхөд нь зайлан очиж Кихот ноён руу чулуун мөндөр буулгаж гарчээ. Кихот дэмий л бамбайгаараа хаацайлж ядан байх бөгөөд хөөрхий муу Ажнай нь давирч байгааг огтхон ч мэдэхгүй, модон морь мэт хөдлөхгүй зогсож байв. Санчо илжигнийхээ цаагуур орж, хоёулыг нь онох чулуун мөндрөөс зайлж чадаагүй боловч дэмий л илжгээрээ хаан зогсжээ. Кихот ноён хамгаалалт муутайн харгаагаар хэдэн том чулуунд оногдоод, мориноосоо үлэмж чанга унажээ. Унамагц нь нэгэн хоригдол түүнийг дарж аваад, толгой дээрх төмпөнг нь шүүрэн авч, нуруу руу нь гурав дөрөв дэлсэж, толгойг нь хэдэнтээ газар мөргүүлсэн тул арай л хагарсангүй. Дараа нь хоригдлууд зэр зэмсгийнхээ гадуур өмсөж явсан хүрмийг нь тайлж аваад, оймсыг нь тайлах гэтэл өвдгөвч нь саад болжээ. Тэгээд Санчогийн цувыг тайлан авч, хамаг юмыг нь хуу хамж, хувааж аваад Тобосын Дульсинея эзэгтэйд бараалхахаар гинж зүүж явах байх гэж эмээхээс цагдаагийн гарт оруузай гэж айн зүг бүртээ тарж оджээ.

	Кихот ноён, Санчо, Ажнай, илжиг дөрөв л дөрвүүлхнээ торойн хоцорлоо. Чулуун мөндөр буух чимээ чихэнд нь хоногшсон илжиг нүдүүлсэн хэвээрээ байгаа юм шиг чихээ үе үе сэгсчин толгой гудайн зогсох ажээ. Чулуугаар цохиулж унасан Ажнай эзнийхээ хажууд тэрийн хэвтжээ. Санчо эхээс гарсан шигээ чармай нүцгэн бөгөөтөл сэргийлэхэд баригдахаас бас айн чичирнэ. Кихот ноён асар их ачийн нь хариуд өөрөөр нь ингэж дамшигласанд цаглашгүй гоморхож байсан бүлгээ.

	 


СИЭРР МОРИЭНИЙ УУЛАНД АЛДАР ТӨГС КИХОТ НОЁНД УЧИРСАН ЯВДАЛ, УРУУ ЦАРАЙТ САЙХЛАЙГ ДУУРАЙЖ БИЕЭ ХОРЛОСНЫГ ӨГҮҮЛСЭН АРВАН ДОЛООДУГААР БҮЛЭГ

	 

	Кихот өөрийг нь тийнхүү даан ч дэндүү дамшигласныг үзээд илдчидээ өгүүлрүүн:

	— Санчо минь, муусайн юманд тус хүргэх тороор ус хутгахтай адил шүү гэж би олонтоо сонссон гом. Чиний үгэнд орсон бол ийм юмнаас зайлах байж. Одоо яая гэх вэ, өнгөрчээ. Сэтгэлээ барьж, хойшдоо л хянуур байя.

	— Эзэнтэн таныхаа хянамгай болохоос наана би чинь хотон хүн болоод байна. Миний үгээр явсан бол саяын гайнаас зайлах байжээ гэж та айлдаж байна, тийм л бол одоо миний үгэнд нэг орж үз. Чингэхүл саяынхаас ч горжинтой юмнаас зайлна, өөрөөр хэлбэл сэргийлэх таны тэр морьтны ёсыг ажих ч үгүй бөгөөд хамаг хэрмэл морьтон бүгдээрээ байсан ч шал тоохгүй гэдгийг болгоож хайрла. Сэргийлэхийнхний буудах нь чихэнд минь дуулдах шиг болох юм хэмээн Санчо ухуулж гарчээ.

	— Санчо минь, чи юутай зүрхээ зүсүүлсэн хүн билээ. Намайг үгэндээ нэг ч ордоггүй, зөрүүд хүн гэж чи эс хэлдэг сэн билээ. Гэвч одоо л би чиний үгэнд нэг орж тэр айгаад байгаа аюулаас чинь зайлахыг бодъё. Харин ганцхан болзож тогтох юм бий. Чи намайг айхынхаа эрхээр амь зайлж байсан гэж энэ насандаа ч, хойд насандаа ч хэнд ч хэрхэвч бүү хэлэгтүн. Алин болгон чамаасаа зөрөх вэ, нэг удаа ч дагая гээд л би ингэж байгаа юм шүү дээ. Хэрэв хэлсэн байваас чи намайг гүтгэж алах нь тэр. Би чамайг худалч бөгөөд дуртай цагтаа худал хэлж явдаг хүн гэдгийг чинь үүрд илрүүлэн зарлах болно. Чи намайг аюулаас зугтаж нуугдлаа гэж хэрхэвч бүү бод. Чингээд зарим хүний аймхайгаасаа болж нүдэнд нь харагдах гээд байгаа болов уу хэмээлтэй төдий юмнаас айх байтугай энд ганцаар хоцроод чиний айн чичирч байгаа тэр цагдан сэргийлэхээр үл барам Израилын арван хоёр суман цэрэг, Маккаве, Кастоор, Поллуукс нарын долоон морьтон баатар, энэ хорвоогийн хамаг морьтон цөмөөрөө ирсэн ч би үзэлцэхээс буцахгүй гэх зэргээр Кихот ноён айлджээ.

	— Эзэнтэн минь, бүгнэ гэдэг зугтана гэсэн үг биш шүү дээ, аюул илүү байхад тулалдана гэдэг базаахгүй хэрэг. Ухаантай хүн маргаашийг бодохоос биш, хамаг хүчээ ганцхан өдөр шавхчихдаггүй билээ. Хэдийгээр би мунхаг харанхуй хүн боловч зөв буруугийн захыг гадарлана шүү. Эргэлзэж тээнэгэлзээд яах вэ, миний үгэнд ороод мориндоо мордож хайрла. Чадмааргүй бол би мордуулаад өгье. Чингээд миний араас морилогтун. Гараас хөл хөдөлгөсөн нь дээр гэж молхи ухаанд орж байна гэж Санчо, дахин, өгүүлэв.

	Кихот ноён үг дуугүй мориндоо мордон, илжиг унаатай Санчоогоороо тэргүүлүүлэн явсаар төдхөн Сиэрр Мориэн56 уулын наад сэжүүрт хүрлээ. Санчо, хэрэв сэргийлэх өөрсдийг нь мөрдвөл олдохгүй байхаар хавцал хаданд Кихот ноёнтойгоо хэд хоног бүгэхийг бодож явлаа. Илжгэндээ тохож явсан замын хүнс нь хоригдлуудын гарт өртөлгүй үлдсэнийг үзээд бүгье гэж бүр ч шийдэж басхүү тэдгээр хоригдол хамаг юмыг нь хэрхэн хуу хаман авч байсныг санахад яаж энэ богцтой юм үлдээ вэ гэдгийг гайхаж барахгүй явжээ.

	Орой болохын хэрд Сиэрр Мориэн уулын чанх элгэнд хүрч очжээ. Санчо энэ шөнө, ер нь хэд хоног хүнсээ барагдтал ямар ч гэсэн энд байхаар шийджээ. Чингээд мань хоёр илчүү царсан дунд, хадны ангалд хоноглох болов. Гэтэл гай газар дороос гэгчээр Кихот ноёны ухаан орон гаран, бас санаа сайтайн ачаар гав дөнгөнөөсөө салаад бас л цагдаагаас айж амь зулбагч цуутай луйварчин Пасамоонтын Хийнес тэр ууланд бүгэх санаатай явжээ. Учрал ерөөл тохиох, оргож зугтах хоёрын эрхэнд тэрээр Кихот, Санчо хоёрын байгаа газарт хүрч, мань хоёрыг таньж болохуйц гэгээ гэрэлтэй үед таарсан бөгөөд яг тэдний нойрсох гэж байсан үед нь очжээ. Муу явдалтан бүгд санаа сайнгүй бөгөөд ер аргагүйн эрх гэдгээр гул барьж, үл бүтэхийг үйлддэг билээ. Хийнес ч бас л тиймэрхүү бүтэлгүй, мөс муутай хүн тул Санчогийн илжгийг мултлахаар шийджээ. Ажнайг бол хүн барьцаанд ч авахааргүй, худалдаад ч үнэ хүрэхээргүй тул тоолгүй орхижээ. Пансын Санчог дуг нойрон дунд дугжирч байхад Хийнес илжгийг нь хэдийнээ хулгайлж аваад үүр цайхаас өмнө гүйцэгдэхийн эрхгүй холдож завдав.

	Үүрийн туяа газар дэлхийг гийгүүлэн баясгахад хөөрхий Санчог гомтгон харлуулжээ. Жороо саарал нь алга болж түүнээсээ үүрд хагацсаныг мэдмэгц Санчо нэн гомдолтой бөгөөд уй гашуу болон игэргэн уйлсан нь Кихотыг даруй сэрээсэн бөгөөд ийн үглэж байх сонсогджээ:

	— Ээ чааваас, эрх хөөрхөн зулзага минь, өөрийн унаган хонгор минь, хүүхдүүдийн минь, эхнэрийн минь зугаа минь, айлуудын хорхойг хүргэгч минь, үүргийг минь хөнгөлөгч минь, амьдралын хагас минь, өдрийн хорин зоосны орлогот минь, би чинийхээ олсон орлогын дөнгөж талаар нь чамайг тэжээдэг сэн!

	Уйлахыг нь сонсож, учрыг нь мэдээд, Кихот ноён түүнийг аргадахын ихээр аргадаж, эдлэндээ байгаа таван илжигний гурвыг нь бүрмөсөн олгох гарын үсэг хийж өгье, жаахан тэсвэрлээч хэмээн гуйв.

	Санчо сэтгэл нь тайтгарч, нулимсаа арчиж, цурхиран уйлахаа болиод, Кихот ноёны хишиг хүртээсэнд талархлаа. Кихот ноён төдхөн ууланд гарахад, энэ газар нь өөрийн нь эрдэг адал явдалд тохирсон мэт санагдаж, сэтгэл нь хөдлөв. Ийм эл хуль ганга хавцалд хэрмэл морьтонд тохиолддог хачин явдлууд санаанд нь орж байлаа. Тэгээд тийм бодолд автагдан хөөрсөн учраас гагцхүү түүнээ бодоод, бас бус бүх юмаа мартаж орхилоо. Санчо бас аюулаас мултарснаа мэдсэн цагаас эхлэн: Лам нараас булааж авсан юмныхаа хог шавхрууг идэж гол орох сон гэдэг ганц хүсэлтэй байлаа, энэ талаар хэлэхэд хамаг юмаа илжгэндээ тохчхоод, ноён эзнийхээ ард орж, туламдаа гараа шургуулан, цадталаа хивж явдаг байсан юм, ингэж явах нь ямар ч адал явдлаас давуутай сайхан санагддаг байжээ.

	Гэгэл гэнэт харваас ноён эзэн нь мориныхоо амыг татан, жадныхаа үзүүрээр ямар нэгэн бөндгөр юм газраас өргөж ядан байхыг үзлээ, чингээд тун ч чадмааргүй бол гүйж очоод элбэлцэлтэй санагдлаа. Тэр дорхноо гүйгээд хүрвээс бараг төлөв илжрэн задарсан бөгөөд зэгсэн хүнд жинтэй, хоорондоо холбоотой жинтүү чемодан хоёрыг жадныхаа үзүүрээр өргөж байв. Кихот ноён тэр чемодан дотор юу байхыг үз хэмээн айлдав. Санчо онц шалмаг хөдлөхөд уг чемодан илжирч язарсан тул дотор нь байгаа дөрвөн ширхэг нимгэн голланд торгон цамц, туйлын цэвэрхэн бөгөөд үнэ ихтэй дотуур хувцасны зүйл нь ил харагдсан учраас цоож, гинж нь ч саад болсонгүй, харин нэг нусны алчуурт нэлээд их алтан зоос боолттой байхыг үзмэгцээ ийн хашхируун:

	— Бид хоёрт ийм олзтой адал явдал хайрласан тэнгэр бурхнаа ерөөе!

	Санчогоо аваг гээд Кихот ноён зоосыг нь авсангүй. Ийнхүү хишиг хүртээсэнд Санчо эзнийхээ мутарт мөргөж, дотуур хувцсыг нь хоолныхоо тулам руу чихэв. Дараад нь нөгөө чемоданыг дахин шалгалаа, зуу гаруйхан алтан зоос олсондоо амтшаад өөрийнхөө анхааралгүйгээс болж юм орхичихгүйг хичээн нэгжиж үзээгүй булан, шалгаж шинжлээгүй, ярж ханзлаагүй оёдол, задалж сэмлээгүй туг ноос ганцыг ч үлдээсэнгүй билээ. Тэгээд түрүүчийнхээ олсноос өөр юу ч олж чадаагүй боловч орны бүтээлгэ дээр шидүүлж байсан, гаж буруу юм ууж байсан, бороохойгоор балбуулж байсан, тууварчдын гарын шүүс болж байсан, аяны богцоо алдаж байсан, цуваа булаалгаж байсан, бас өлсөж цангаж, ядарч зүдрэхийн туйлыг үзэж байсан ба сайн сэтгэлт эзэндээ хүчээ өгч яваа нь дэмий хэрэг бус бөгөөд Кихот ноён олсон олзоо авахгүйгээр өөрт нь өгч асар том өршөөл хишиг ивээж байгаа мэт мань илдчид санагдлаа. Кихот ноён цагийг дэмий өнгөрүүлэлгүйгээр мориныхоо сонгосон замаар, тухайлбаас түүнийхээ явж чадах замаар явсан бөгөөд иймэрхүү бөглүү ширэнгэд ямар нэгэн адал явдал эрхбиш тохиолдоно гэж даамай итгэж байлаа.

	Яв явсаар тэр хоёр хамгийн эгц хясаанд хүрлээ, чингэхэд Санчо ноён эзэнтэйгээ ярих сан гэж асар их хүсэж байлаа, гэвч эзнээсээ айгаад, өөрийг нь ам нээж үг дуугарахыг хүлээж байв. Тэгснээ төдий л удтал дуугүй байхыг эс тэсвэрлэн ийн өгүүлрүүн:

	— Өршөөлт эзэн Кихот ноён минь, та намайг замаар нь явуулчих Би одоохон гэртээ харьж, авгай хүүхэдтэйгээ уулзмаар байна. Хамгийн наад зах нь би тэдэнтэйгээ уушгиа тэнийтэл ярьж хөөрч, санаагаа амраамаар байна, харин өршөөлт таныг дагаж өдөр шөнийн хорин дөрвөн цагт бөглүү газраар тэнүүчилж явахынхаа хажуугаар дуугарах дуугаа цагдуулна гэдэг чинь амьдаараа булшлуулсантай адил байна. Насан турш хэрэн тэнэж, адал явдал хайх нэрээр амьтанд өшиглүүлж, орны бүтээлэг дээр шидүүлж, чулуугаар нүдүүлж, зангидсан гараар балбуулж, бас чингээд үг дуугарах эрхээ хасагдаж, сэтгэлийнхээ үгийг ярьж чадахгүй, хэл амгүй юм шиг байхыг тэсвэрлэх хүн тун цөөн шүү дээ.

	— Санчо минь, би мэдэж байна, чиний дууг би хорьсон бөгөөд энэ хорионоос салах сан гэхээс чи байж ядаж байгаа биз. Тэгэхлээрээ, чи тэр хорионоос салсан гэж бодоод, санаандаа орсон бүхнийг ярьж бай, харин энэ уулыг давтал уг хориог хүчин төгөлдөр байх болзол тогтооё хэмээн Кихот ноён өгүүллээ.

	— За яах вэ, уг нь би одоо ярих л гэсэн юм сан даа, хойшид юу болохыг бурхан болгооно биз. Ингэхэд ер нь: зам жимгүй уулаар тэнүүчилнэ гэдэг чинь морьтон ёсны мэргэн хууль уу? гэж Санчо асуув.

	— Энэ газарт ямар нэг ялалт байгуулж, түүний ачаар чамд үхэшгүй алдар хүнд олгож, бидний сонсож мэдсэн улс орон бүхэнд түгээх гэсэн хүсэлд хөтлөгдөж би энэ нутгаар явж байгаа нь чамд илэрхий болно хэмээн Кихот ноён өгүүлэв.

	— Тэр ялалтыг байгуулах маш хэцүү юү? гэж Санчо магадлав

	— Хэцүүгүй ээ. Тэгэхдээ, энэ тоглоомд мод муу ирвэл ямбийтлаа хожигдчихож болох л юм шүү. Гэвч, хамаг явдал чиний зүтгэлээс л нөлөөлнө хэмээн уруу царайт морьтон өчлөө.

	— Миний зүтгэлээс гэнэ ээ? гэж Санчо дахин асуулаа.

	— Тийм ээ, хэрэв чи, миний очуулах гэж байгаа газраас мөдхөн буцаад ирэх юм бол миний тэнэх явдал бушуухан дуусаж, сүр жавхлан бадрах цаг улам ойртох болно. Гэвч, би өөрийнхөө мэдэж байгаа зүйлийн талаар чамайг сэнхрүүлэхгүй байх ёсгүй юм, Санчо минь, Галлын алдарт Амаадис гэдэг чинь дэлхийн шилдэг морьтны нэг байсан нь чамд илэрхий болно. Үгүй ээ, би буруу ярьж байна, тэр бол морьтны нэг биш, харин тэр үед дэлхий ертөнцөд байсан бүх морьтноос давсан бөгөөд ялагдашгүй, ганц оргил нь байсан юм. Түүнийг өөртэйгөө адил мэтээр чалчдаг байсан бусад хүмүүс ба тэр муу Белианис ноён хэлж байсан нь зөвхөн ам байсан тул тэд сайнаа үзэхгүй ээ, би чамд чин үнэнийг хэлж байгаа юм шүү. Бас нэрд гарахыг бодсон зураач хүн хамгийнхаа сайн зураачийн бүтээлийг дуурайхыг хичээдэг ба сайн зураачийн бүтээл нь улс гүрнийг чимэглэх бөгөөд энэ ёс нь бүхий л хүндэтгэлт ажил ба урлалын газруудаа тархсан байдгийг дурдъя. Чухам ийм учраас, ухаантай эрэлхэг гэгдэж нэрд гарахыг бодсон хэн ч гэсэн Улиссыг57 дуурайдаг бөгөөд дуурайх ч ёстой юм үүний давж туулсан зовлон бэрхшээлийг Хомер дүрслэн бичиж, Энэйг58 туршлага ихтэй, зориг төгс цэргийн даргын бодлого бүхий хүндэт хөвгүүн гэж Вергийлийн дүрсэлсний нэгэн адилаар эрэлхэг бөгөөд ухаантай байхын жишээ бидэнд гаргаж өгсөн юм. Чингэхдээ тэднийг яг ямар байснаар нь дүрслэн бичиж байсан бус, харин ямар байх ёстойгоор нь дүрсэлж байжээ, тэр чанараараа тэдний гавьяа тэргүүтнийг хойч үед нь дуурайваас зохих үнэт жишээ болгон заасан байдаг юм. Бас үүний нэгэн адилаар Амаадис бол эрэлхэг зоригтой бөгөөд хүүхэнд сэтгэл өгсөн морьтны гэрэлт бамбар, хурц наран, зам заагч од байсан учраас бид түүнийг дуурайх ёстой юм. Иймийн тулд Санчо найз минь, Галлын Амаадисыг хамгийн сайн дуурайж чадсан хүн л морьтны шинж дүртэй бусдаасаа илүү адил байх нь ээ гэж би боддог юм. Харин, Ориана хатагтайд гологдоод байхдаа Амаадис онцын ухаан, зориг, хатуужил, тэсвэр, тэвчээр хүч гаргаж, өөртөө гомдож, өөрийгөө уруу царайт Сайхлай гэж нэрлээд Хохимой Хавцал тийш одсон бөгөөд энэ нэр нь гүн утга агуулснаас гадна үүнийг амьдралынхаа байдалд тохируулан, дуртайяа сонгож авсан нь тодорхой юм. Харин миний хувьд бол мундагчуудыг тас цавчиж, лууны толгой хяргаж, цэргийг зугтаалгаж, дайны онгоцыг далайн ёроол руу живүүлж, муу шидийг сөнөөхөөс Амаадисын тэр байдлыг дуурайх нь хялбар юм. Чингээд, миний тэр ажилд энэ газар асар тохиромжтой тул аятай тохиолдлыг өнгөрүүлэх хэрэг юун хэмээн Кихот ноён айлдав.

	— Өршөөлт та энэ бөглүү газар чухам яах гэж бодож байгаагаа айлдаж болно уу? хэмээн Санчо лавлав.

	— Амаадисыг дуурайж, цөхөрлөө барж, байж ядаж, улангасаж байгаа юм шиг болох санаатай байна гэж би чамд хэлээгүй гэж үү? хэмээлээ.

	— Морьтон хүмүүст гэмшин харамсаж, тэнэг авирлах шалтгаан байсан юм шиг санагдах юм. Харин өршөөлт танд бол тэгж солио тусах шалтгаан юу байх билээ? гэж Санчо асуув.

	— Чухам үүнд л хамаг давс хужир нь байгаа юм. Чухам үүнд л миний хийх явдлын ер бус байдал нь орших юм. Хэрмэл морьтны хэн нэг нь ямар нэгэн шалтгаанаар солио тусах юм бол шагнал хүртэнэ, талархал хүлээнэ гэж санахын ч хэрэг алга. Хэрэв намайг ёстой галзуурчихваас яах нь вэ? гэж солиорох шалтгаангүй атлаа хатагтайдаа солиорсон болж мэдэгдэхэд гол учир нь байгаа юм. Тэрчлэн насан туршид миний сэтгэлийг татсан Тобосын Дульсинеятайгаа би уулзаагүй удсан болохоор чингэх үндэс бүрэн байна, бас тэгээд амрагаасаа алс яваа хүн аливаа талаар зовлонтой байдаг учраас яаж ч болох юм шүү. Санчо найз минь, ийм болохоор намайг энэ маш өвөрмөц, маш баяртай, маш ер бусын баашлалтаас хорих гэж цаг битгий гарзад. Би одоо ч ухаангүй байна, бас тэгээд Дульсинея хатагтайдаа чамаар илгээх гэж байгаа захидлын хариу авчиртал чинь ч ухаангүй байх болно. Миний үнэнч сэтгэлийг тэр заавал ойшоож үзэх болно, чингээд л би ухаангүй бөгөөд ганиралтай байхаа болино. Хэрэв эс ойшоовоос би ёстой л солиорно, солиороод юу ч мэдэхгүй болно. Нэг үгээр хэлэхэд Дульсинея ямар хариу өгөхийг хүлээх энэ хугацаа бол миний яахыг турших хугацаа болох бөгөөд түгшүүрт сэтгэлтэйгээр чамайг харж суух хугацаа юм: Чи баяртай хариу авчирваас би ухаан орох учраас түүгээр чинь тэтгэгдэнэ, чи бүтэлгүй хариу авчирваас би ухаан орохгүй тул түүнийг чинь мэдрэх ч үгүй. Санчо минь, Мамбрийны дуулга чинь бүтэн үү? Намайг харсаар байтал, тэр бүтэлгүй мондийн хагалчих шахсаны дараа чи тэр малгайг авна билээ, харин хагараагүйг нь үзвэл туйлын бөх ажээ.

	Санчо ийн хариу өчрүүн:

	— Ээ бурхан минь, уруу царайт морьтон ноён минь ээ, та заримдаа хачин балай юм ярих тул өршөөлт таны хажууд байна гэдэг чинь бараг галзуурчихмаар юм! Морьтны ёс вант ба хаант улсыг эзлэн авах, арал ба бас бус хишиг шагнал хуваарилах талаар таны ярьж байсан бүхэн чинь шал худал бөгөөд заль гэдэг бил үү мэх гэдэг бил үү, би зөв хэлж чадахгүй байна, ер нь тиймэрхүү л болж байх шиг санагдаж эхэллээ. Хэрвээ сахал хусах усны төмпөнг Мамбрины дуулга малгай гэж нэрлэж байгаа бөгөөд нэлээд хэд хоногийн турш ийнхүү төөрөлдөж байгааг тань хүн мэдвээс таны ингэж баталж нотолж байгааг үнэндээ солиорсон гэхээс өөр юу гэж бодох билээ? Тэр төмпөн чинь тулам дотор бий, хонхойж ёнхойсон хэвээрээ л байгаа, харин хэзээ нэгэн цагт гэртээ харьж эхнэр хүүхэдтэйгээ уулзах заяа бурхан хайрладаг юм бол би түүнийг чинь засаж сэлбээд сахал хусах усны төмпөн болгож авъя.

	— Санчо чи сонсож бай, тун саяын чиний тангарагласнаар би чамд тангараглан хэлье, үхэж үрэгдсэн ба одоо амьд мэнд байгаа бүх илдэч нарын дотор чамаас богино ухаантай хүн нэг ч байхгүй! Надтай хамт өчнөөн удаанаар хэрэн тэнэж явахдаа, хэрмэл морьтны бүх явдал бодитой бус, бүдүүвтэр, тоймгүй бөгөөд илэн далангүй байдаг гэдгийг таньж амжаагүй байна гэдэг чинь яаж байгаа нь тэр билээ? Гэтэл энэ нь чухам дээрээ тийм биш юм, чухам дээрээ биднийг газар сайгүй үй түмэн увдисч хүрээлж байдаг юм, чингээд тэд л ингэж дүрсийг өөрчилж, хувилгаж, биднийг тэтгэх буюу устгах ямар бодолтой байгаадаа тааруулан ямаршуу байваас тохирох байдал янзад оруулж байдаг юм. Ийм учраас л чамд сахал хусах усны төмпөн шиг, над Мамбрийн дуулга шиг, өөр нэг хүнд юу шиг ч юм санагдаад байгаа юм. Хамгийн бодитой, жинхэнэ Мамбрийны дуулгыг хүн бүхэнд сахал хусах усны төмпөн гэж бодуулахын тулд намайг тэтгэгч увдисч хачин холын хараатай юм хийсэн байна. Энэ нь үлэмж үнэт эрдэнэ бөгөөд хэн хүнд танигдахгүй учир жирийн л нэг төмпөн харагдаж байгаа юм, тэгээд ч үүнийг хүн надаас булаахыг оролдохгүй байгаа юм, жишээ нь тэр хүн анхандаа энэ дуулгыг эвдэхийг оролдсон атлаа дараахан нь газарт шидээд тэр чигт нь хаячихсан явдлаас миний хэлж байгааг итгэж болно. Хэрэв тэр хүн энэ малгайны шидийг мэддэг байсан бол үүнээс хэрхэвч салахгүй байсан юм. Найз минь, үүнийгээ хайрлаж яваарай, одоохондоо би хэрэглэхгүй, харин би хамаг зэр зэмсгээ тайлаад чармай нүцгэн хоцрох хэрэгтэй юм гэж Кихот ноён дурдав.

	Иймэрхүү янзаар ярилцан явсаар уулын хормойд тулж очлоо, тэр нь ойр тойрны олон уулсын дундаас гав ганцаараа эгц хад лугаа адил шовхойно. Хажуу руу нь намуухан горхи урсаж, тойрон ургасан нуга нь нов ногоон бөгөөд нэн сахлаг тул харах нүд өөрийн эрхгүй баясна. Тэнд мод ногоо, навч цэцэг их учраас гойд үзэсгэлэнтэй юм. Энэ намгийг уруу царайт морьтон цөхрөл үйлдэх газраа болгон сонгосон бөгөөд тэр намгийг үзмэгцээ, галзуурсан мэт чанга дуугарч ийн өгүүлрүүн:

	— Хан хурмаст минь, таны над хайрласан зовлонд уйлахын тулд энэ газрыг би сонгож авлаа. Энд, энэхэн газарт, миний нүдний нулимсаар энэ горхи халин бялхана, харин миний цаг ямагт санаа алдахын аясаар уулын модны навч хөдөлж энэлэн шаналан цохилох миний зүрхний адилаар чичрэгнэх болно. Аяа, энэхүү хээрийн зэлүүд нутгийг эзэгнэсэн лус савдаг тэргүүтэн та нар минь ээ, удаан хугацааны хагацал үзэж, хардан тарчлахын хал амсаж, энэ хавцлыг тэмцэж ирсэн бөгөөд хүүхэнд сэтгэл өгч хөөрхийлөлтэй болсон миний үглэн дуулж орчлонгийн сайхны туйл болж хүн тамлагч үзэсгэлэнт эмэгтэйн хатуу сэтгэлтэйг дурдаж гомдол айлтгахыг минь сонсон соёрхмуу! Аяа, ой хөвчид оршдог уулын савдаг минь, та нарт шуналтай дурласан түргэн хөлт лус нар та бүхний амтархам тайван байдлыг зөрчөөгүй байлаа ч гэсэн миний гунигт тавиланг бодолцож, надтай хамт уйлан соёрхмуу, ядаж миний уйлахыг сонсож болгоом уу! Аяа Тобоосын Дульсинея минь, шөнийн цагт гэрэл минь, зовлонт цагийн зугаа минь, замд хөтлөх залуур минь, тавилан заах төөрөг минь, чамд минь тэнгэр бурхан заяа зол ивээх болтугай, бас горилсон бүхнийг чинь хайрлах болтугай, чамтай хамт байгаагүйн учраар альхан газар ямархан байдалтай байгааг минь бодооч, тэрчлэн миний үнэнчийг зохих хэмжээгээр нь ойшоогооч гэж чамаасаа мөргөн гуйя! Аяа, ганц ганцаараа байгаа өнчин модод минь ээ, одоогоос эхлэн та нар ганцаардсан миний найз нөхөд болж, миний хэлж байгаад дургүйцээгүйн тэмдэг болгож миний зүг мөчир нахиагаа алгуурхан хөдөлгөмүү! Аяа, миний илдэч минь, жаргал зовлон хуваалцаж яваа миний хайрт дагуул минь, одоо миний яахыг бүгдийг нь санаарай, тэгээд бүх явдлыг үүсгэсэн буруутан хатагтайд энэ талаар тоочин хэлээрэй! хэмээн Кихот ноён өгүүлэв.

	Ингэж хэлээд, яаран сандран байж нүд ирмэхийн зуурт Ажнайнхаа эмээлийг авч газар шидээд, ийн өгүүлрүүн:

	— Өөрийнхөө эрх чөлөөг өөрөө хасаж байгаа би чинь үлэмж хатуу замыг туулж, үлэмж их үйлийг бүтээсэн хүлэг морь чамдаа тэр эрх чөлөөгөө бэлэглэе!

	Энэ зуурт Санчо үгийг нь тасалж өгүүлрүүн:

	— Бурхны авралаар нэг хүн тохиолдож, жороо саарлын эмээлийг авах ажлаас намайг салгаж өгөөгүй сэн бол би бас эмээлээ авч шидчихээд, элдэв янзын сайхан үг асгаруулж байх байсан гэдгийг итгэ. Тэгэхдээ, тэр минь одоо энд байгаа бол түүний эмээлийг авахыг би хэнд ч зөвшөөрөхгүй, учир нь хүүхэнд сэтгэл өгч солио туссан хүмүүсийн элдэв аашийг зарлиг гэж би үзэхгүй, өөрөөр хэлбээс түүний эзэн тэд биш, харин цагийн сайнд би хэд хоног эзэн нь байсан болохоор зөвшөөрөхийн хэрэг юун. Тэгээд уруу царайт морьтон ноён минь, үнэн сэтгэлээсээ хэлэхэд, хэрэв миний явах ба өршөөлт таны солиорол цөмөөрөө үнэхээр юм бол Ажнайг эмээллэвээс зохих байна: Чингэвээс энэ нь жороо саарлыг минь орлох бөгөөд миний тийшээ очоод буцаж ирэх хугацааг саах юм, хэрэв би явган явах аваас хэзээ хүрэлцэн ирэхээ буюу хэдийд эргэж ирэхээ мэдэхгүй байна, үнэнээ хэлэхэд би чинь явган явахдаа ч маруухан амьтан шүү дээ.

	— Санчо би чамд үг хэлье, чи дураараа л бол, чиний бодол зөв л юм шиг санагдаж байна. Бас нэг зүйлийг хэлье, чи гурав хоногийн дараа яв, энэ хугацаанд би тэр хүүхнээс болж ямаршуу явдал гаргаж, юу гэж хэлэхийг бүгдийг нь үзэж харж аваад, хожим нь тэр тухай түүнд яриасай гэж би горилж байна хэмээн Кихот ноён айлдлаа.

	— Би тун хачин юм үзсэн болохоороо өөр бас юугаа үзэх болж байна даа? хэмээн Санчо татгалзан асуув.

	— Яршиг даа, юм үзсэн гэнэ шүү! Одоо би хувиас хунараа урж тастана, зэр зэмсгээ тарааж хаяна, хар толгойгоороо хад мөргөнө, бас бус иймэрхүү явдал гаргаж чиний сэтгэлд гайхал төрүүлнэ хэмээн Кихот ноён айлдав.

	— Бурхан өршөө, өршөөлт эзэн минь, та тэргүүнээ хайрла аа ч дээ, эс чингэвээс нэг л эвгүйхэн ёнтгор хад дайралдвал ингэж цөхрөл үйлдэх ярвигтай явдал чинь тэр дороо л таалал төгсчихнө шүү. Харин та юуны урьд толгойгоороо мөргөхийг чухалд үзэж байгаа бөгөөд өөр ямар ч замгүй гэж үзэж байгаа ахул би танд ингэж хэлье: Энэ бүгд тань зөвхөн бааш, тоглоом төдий хуурамч юм учраас толгойгоороо ус руу буюу хөвөн цаас мэтийн нэлээд зөөлөн юм руу мөргөж хүслээ хангачхаад, бусдыг нь над даатгачих: таныг алмас эрдэнээс хатуу хадны орой мөргөсөн гэж хатагтайд хэлэмз гэж Санчо өгүүллээ.

	— Сайн зөвлөгөө өгсөнд чинь баярлалаа Санчо найз минь, гэвч энэ бүгдийг би тоглоом төдийгөөр хийх бус, харин чин үнэнээсээ хийнэ гэдгийг чи мэдэж авах хэрэгтэй, эс чингэх аваас морьтон ёсны хууль зөрчиж, буруу номын хуурамч үйл хийсэн лүгээ тэнцэх болно, ер нь нэг зүйлийн оронд өөр зүйл хийнэ гэдэг чинь хуурна гэсэн үг шүү дээ. Ингэхлээрээ, миний толгойгоороо хад мөргөе гэсэн бодол бол жинхэнэ үнэн мөргөх явдал бөгөөд хуурах буюу үзүүлэх төдий ямар нэгэн хольцоогүй юм. Харин заяа дутаж гээчхээд гүгэлгүй болсон тул чи намайг эмнэхэд зориулж жаахан бамба заавал байлгаарай хэмээн Кихот ноён айлдав.

	— Илжгээ алдсан явдал бидэнд их муу болжээ, бамба ба бас бус юм хамт алдагдсан байна. Өршөөлт минь, би танаас ганцхан зүйлийг гуйя: Тэр олиггүй юмаа бүү дурс, түүнийг тань санахаас л дургүй хүрэхээр үл барам дотор муухай оргиод явчих юм. Бас өөр нэг зүйлийг гуйя: Өөрийнхөө солиорохыг харуулахын тулд над олгосон гурав хоногийн тань хугацааг дууссанд тооцъё, яг таг боллоо гэгчээр би бүх байдлыг тань үзэж харсныг та ойшоон соёрхох биз, таны талаар би хатагтайд гайхамшигтайгаар ярина. Тэгэхлээрээ та захидлаа бичээд намайг бушуухан явуул: Аль болохоор түргэхэн явж ирээд таныгаа энэ тамаас тань ангижруулж өгөхийг бодож байна гэж Санчо хэллээ.

	— Чи үүнийг там гэж нэрлэж байгаа юм уу, Санчо? хэмээн Кихот ноён асуув. Чингээд: — Үүнийг тамтай юм уу, тамаас муухай юм энэ хорвоод байдаг юм бол тийм юмтай зүйрлэх нь зөв гэлээ.

	— Нэг үгээр хэлэхэд би Тобоос руу явж, Дульсинея хатагтай дээр шулуухан очъё, чингээд таны солиорч тэнэглэж байсныг би энэ байдлаа үргэлжлүүлэн үйлдэж байгааг түүнд нэгд нэггүй ярьж хэлье, тэгэхлээр тэр хатагтай урьд өмнө нь царс модноос хатуу байсан бол одоо гарын бээлийнээс зөөлхөн болно гэж зүйрлэн бодоорой, бас түүний өгөх балын амтат эелдэг зөөлөн хариуг аваад, агаарт дүүлэх салхи мэт хүрч ирээд, тамыг санагдуулсан энэ зовлонгоос тань ангижруулах болно, гэвч үүнийг там гэж болохгүй, өөрөөр хэлбээс, үүнээс мултарч болно, харин тамын амьтад бол яаж түүнээсээ мултрах сан билээ, энэ талаар өршөөлт та маргахгүй биз.

	— Чи үнэн хэлж байна гэж уруу царайт морьтон зөвшөөв. Дараа нь: — Чингээд, чи хамгийн эхэнд замдаа тохиолдох тосгонд очиж, энэ захидлыг сайн цаас дээр гоё бичигтэй хүнээр хуулуулахыг бодоорой, хэрэв олдвоос сургуулийн багшаар, эс олдвоос тахилчаар хуулуулаарай, харин бичээч нараар л болохгүй шүү, тэд чинь хүн гаргаж уншихааргүй болтол нь угалзлуулаад хаячихна хэмээв.

	— Гарын үсгийг нь яах билээ? гэж Санчо асуулаа.

	— Амаадис гарынхаа үсгийг нэг ч зурж байгаагүй юм хэмээн Кихот ноён хариу өчлөө.

	— Мэдлээ, харин нөгөө илжигнүүдийг над олгох тушаал дээр таны гарын үсгийг байхгүй болгоод хуулчихсан байваас хуурамч гарын үсэг гэж бодоод над илжиг өгөхгүй биз гэж Санчо өгүүлэв.

	— Тушаал дээр миний гарын үсэг байх болно, тэгээд чи манай зээ хүүхэнд өгөөрэй, миний тушаалыг тэр үг дуугүй биелүүлнэ. Харин янаг амрагийн захидлын талаар бол гарын үсгийг нь: «үхэн үхтлээ таны болсон уруу царайт морьтон» гэж зуруулаарай. Ер нь миний гарын үсгийг өөр хүн төлөөлөн зурах нь төдий л ноцтой явдал биш юм, учир нь Дульсинея өөрөө бичиг гаргадаггүйг би мэдэж байна, бас чингээд энэ насандаа миний бичгийг үзээгүй, надаас захидал авч ч яваагүй юм шүү, өөрөөр хэлбээс бид хоёрын байдал ямагт хөндийвтөр байснаар барахгүй, харилцан ойшоолцох сэтгэл санаа төрж ч байгаагүй юм. Чухамдаа сэтгэл санаагаа ярилцах явдал өдрийн од шиг л тохиолдсон байх, би эрт орой, хэзээ нэгэн нагт шороонд булагдах хоёр нүднээсээ илүүгээр тэр хүүхнийг хайрласаар яваад арван хоёр жил болж байна, энэ арван хоёр жилийн хугацаанд би түүний барааг гуравхан удаа харсан болохоо тангараглан хэлж ч болно. Эцэг Корчуэлийн Лориэнсо, эх Ногалиэсийн Алидоонса нар нь түүнийг туйлын цэвэр ичимтгий болгон хүмүүжүүлсэн учраас миний өөрт нь санаатай байгааг тэр ганц ч удаа анзаараагүй байж тун магадгүй юм шүү.

	— Ухай, ухай! Корчуэлийн Лориэнсын охин байх нь ээ, түүнийг чинь бас Лориэнсын Алидоонса гэдэг юм, Гобоосын Дульсинея хатагтай гэдэг чинь тэр юм уу? гэж Санчо сүүрс алдан асуув.

	— Яг л тэр чинь дээ, хорвоо ертөнцийн эзэн баймаар хүүхэн шүү хэмээн Кихот ноён нотлон дурдлаа.

	— Тийм ээ, би тэрийг тань маш сайн танина, барр59 шидэхдээ манай тосгоны хамгийн булиа залуугаас дутдаггүй юм. Мөн ч сүрхий хүүхэн шүү, тийм ч амархангүй дээ. Үйлэнд уран, газар тариаланд сайн, тогловол ч тоглочихно, шогловол ч шоглочихно, хэрмэл юм уу, хэрмэл болж эхэлж байгаа ямар ч морьтон хүнд уулнаас түшигтэй хүүхэн дээ. Бас наргих дуулахын нь сайхныг яана! Нэг өдөр тэр хүүхэн манай тосгонд сүмийн гонх дээр гарчхаад, эцгийнхээ зарц нарыг дуудлаа, чингэхэд нь тэндээс гурван саахалтын хэр хол газар ажил хийж байсан тэр улсад түүний дуу гонхны ёроолд зогсоод сонсож байгаа юм шиг тодхон дуулдаж байсан юм шүү. Хамгийн гол нь тэр хүүхэн гэдэг гэдэн годон зангүй юм шүү, тэр нь л үнэтэй юм. Хэнтэй ч инээнэ хөхөрнө, дандаа найртай зугаатай авирлана. Уруу царайт морьтон ноён минь, тэр хүүхний хойноос та ингэж ухаан алдаж болохоор барахгүй, ухаан алдах ёстой гэдгийг танд шууд хэлье, цөхрөлөө барж боож үхэхэд хүрч байгаа тань долоон зөв байна, хэн боловч үүнийг сонсоод, цаашдаа юу болохыг харгалзахгүйгээр, түмэн зөв л гэж хэлэх нь зайлшгүй юм. Би ч тэр хүүхэнтэй нүүр учрахын тулд бушуухан л замд гарах сан гэж бодож байна, би түүнтэй уулзаагүй уджээ дээ, бодвол их л хувираа биз дээ, өдөржин хээр талд, нар салхинд явсан эмэгтэй хүний нүүр царай хачин болчихдог юм шүү дээ. Эзэнтэн Кихот ноён минь ээ, би одоо танд үнэнээ хэлье: Би одоо болтол учрыг мэдээгүй явсан бөгөөд өршөөлт таны сэтгэлтэй болсон Дульсинея гэдгийг тань ямар нэгэн гүнж юм уу, эсвэл ямар нэгэн ихэмсэг хатагтай байдаг юм байх гэж хатуу итгэж явсан юм, тийм учраас ч, өршөөлт таныг, бискай хүнийг ч гэсэн хоригдлуудыг ч гэсэн түүн рүүгээ илгээх гээд байдаг юм байх, тэрчлэн намайг илдэч болоогүй байх цагт өршөөлт таныг өдий төдий ялалт хийгээд, түүн рүүгээ хүн илгээж байсан юм байх гэж боддог байсан юм шүү. Гэтэл сайтар бодоод үзвээс өршөөлт та ялагдсан хүмүүсийг хойшид Лориэнсын Алидоонса, биш ээ, Тобоосын Дульсинея руу илгээхэд тэд түүн дээр очоод сөгдөн хүндэтгэнэ гэж бодож байна уу? Таны илгээсэн хүмүүс яг маалинга самнаж байхад нь юм уу, үтрэм дээр тариа цайруулж байхад нь хүрэлцэн очих тохиолдол таарч болох юм; чингэвээс тэр хүмүүсийн хөх инээд хүрэх бөгөөд тэр хүүхэн тань таны илгээсэн бэлгийг гайхан гөлөрч, аягүй бол гомдох биз хэмээн Санчо өгүүллээ.

	— Санчо минь би чамайг сүрхий чалчаа хүн юм гэж урьд өмнө олон удаа хэлсэн шүү, бас чингээд ухаан муутай төрснөө мэдэхгүй цэцэн үг хэлэхийг байнга оролдож байх юм. Яруу найрагч нарын магтан дуулж өөрсдийнхөө дураар нэр өгдөг хатагтай нарын чинь зарим нь зохиомол юм шүү дээ. Ихэнхийг нь санаанаасаа зохиож гаргаад өөрсдийгөө хүүхэнд сэтгэл өгдөг сэтгэлч хүмүүс гэж бишрүүлэхийн тулд түүнийхээ тухай шүлэг бичдэг юм. Ийм учраас Лориэнсын Алидоонсыг сайн зантай, сайхан үзэсгэлэнтэй, цэвэр ариуны нь хувьд дурсан итгэж байгаа явдал миний буруу биш юм, харин тэр маань ямар угсаатай байх нь над хамаагүй билээ. Санчо минь хэрэв чи энүүхний учрыг мэдэхгүй байгаа аваас мэдэж ав, хоёр зүйл нь миний сэтгэлийг булаасан юм: Үлэмж үзэсгэлэн гоо бөгөөд нэр сайхантай юм, харин Дульсинея минь энэ хоёроороо гайхуулах эрхтэй юм, өөрөөр хэлбээс ижилгүй гоо сайхан бөгөөд ганц нэгхэн хүнд олддог сайхан нэртэй юм. Товчхон хэлэхэд, миний энэ хэлж байгаа бүхэн нь туйлын үнэн бөгөөд илүү дутуу үг хэрэггүй гэж би боддог юм, бас миний бодоход энэ хүүхэн миний сэтгэлийн ханал юм: Сайхныхаа хувьд ч гэсэн язгуурын хувьд ч гэсэн Елиэнатай ч зүйрлэхгүй, Лукриэци60 ч түүнд хүрэхгүй, өнгөрсөн зууны дотор алдаршиж байсан хүүхнүүдийн алинаас нь ч давуутай бөгөөд ийм хүүхнийг грекээс олохгүй, латинаас ч олохгүй, зэрлэг нараас ч олохгүй юм шүү. Харин хүмүүсийн хэлэх нь над падгүй, хэрэв бүдүүлэг хүмүүс намайг муу хэлбээс тэднийг тэнгэр таалахгүй хэмээн Кихот ноён айлдав.

	— Өршөөлт та маш үнэн хэлж байгааг би ойлгох ёстой, харин би бол илжиг юм. Яагаад би «илжиг» гээд хэлчих вэ дээ, бүү мэд, боож үхсэн хүний гэрийнхэн олс дээс гэж ярьдаггүй гэдэг шүү дээ. За, захидлаа бэлд, чингээд сайн сууж байгаарай, би мордъё гэж Санчо хэлэв.

	Кихот ноён холдож очоод, захидал бичихээр суулаа. Дараа нь захидлаа бичиж дуусаад түүнийгээ уншиж өгөх санаатай Санчог дуудлаа, Санчо нь салан бөгөөд замдаа гээчхэж магадгүй хүн тул үгийг нь цээжээр мэддэг болог гэсэн зорилготой ажээ. Чингэхээр нь Санчо ийн өгүүлрүүн:

	— Өршөөлт та үүнийгээ хэдэн хувь болгож бичээд над аль, чингээд би бүрэн бүтэн хүргэж өгье, харин надаар үгийг нь тогтоолгох гэж байгаа ахул дэмий хэрэг, би ухаан муутай болохоороо мартаач нэртэй болсон хүн шүү. Харин, өршөөлт та наад захидлаа уншаад орхи, сонсох сон гэхээс хорхой хүрээд байна. Ёстой л илүү дутуу үггүй болсон захидал биз гэв.

	— Ийм л юм хэлэх гэсэн юм даа хэмээн Кихот ноён айлдав.

	 

	Тобоосын Дульсинеяд Кихот ноёны бичсэн захидал

	 

	«Хамгийг мөхийлгөгч ариун шударга хатагтай минь ээ! Чам лугаа хамт эс байсан явдлаас шарх олж, сэтгэл санаанд нь сэв тогтсон нэгэн хүн амтлаг сайхан бодогддог Тобоосын Дульсинея чамдаа эрүүл байхыг ерөөж, өөрийнхөө эрүүл мэндээс хагацаж байна. Хэрэв чиний үзэсгэлэнд би гологдох юм бол, хэрэв чиний буян миний атаархал байх юм бол, хэрэв чиний басамжлал миний зовлонг зузааруулах юм бол би хэдийгээр гүнээ зорьж байгаа ч гэсэн, энэ шаналлыг даахаа болилоо: Энэ шаналал хүндээр үл барам, хэтэрхий удаан хугацаатай байна. Аяа, миний хайрыг булаасан дайсан минь, нүгэлт үзэсгэлэн гоо минь, чиний над учруулсан байдлыг миний сайн сэтгэлт илдэч Санчо чамд тодорхой ярьж өгнө. Хэрэв чи над ач тус болъё гэж бодвоос би чиний болно. Хэрэв үгүй аваас яахыгаа өөрөө мэдээрэй, би амиа хорлож, чиний хатуу сэтгэл, өөрийнхөө шунал хоёрыг ундлах болно.

	Үхэн үхтлээ чамдаа үнэнч, уруу царайт Морьтон"

	 

	Үгийг нь сонсоод Санчо өгүүлрүүн:

	— Толгойгоороо тангараглая, үүнээс сайхан зүйлийг би энэ насандаа олж сонсоогүй юм. Ээ дээ, надаас л болох вэ дээ! Өршөөлт та, өөртөө хэрэгтэй бүхнийг энэ захидалд яаж ингэж дурдаж чадсан бөгөөд бүх зүйлийг уруу царайт морьтон гэсэн гарын үсэгт ямар сүрхий тохируулаа вэ! Ээ, өршөөлт та гэдэг чинь хүн биш шулам юм аа, танд ер нь мэдэхгүй юм алга.

	— Миний зүтгэж яваа энэ хэрэгт юм бүр хэрэг болно хэмээн Кихот ноён хэлэв.

	— За, чингээд одоо өршөөлт минь, наадхынхаа ар дээр нөгөө гурван илжигнийхээ тухай зурвас бичээд, гарынхаа үсгийг харсан хүнд гаргагдахуйц аль болох аятайхнаар зураад аль даа гэж Санчо өгүүлэв.

	— Дуртайяа зуръя хэмээн Кихот ноён дуугарлаа.

	Тэрээр зурвас бичээд, дараа нь үг үсэг орхилгүй уншиж өгөв.

	«Өршөөлт зээ минь, сайн сэтгэл гаргаж: Миний эдлэнд, өршөөлт чиний асрамжид байгаа (над дээр данстай) таван илжигний гурвыг нь миний илдэч Пансын Санчод олгох тухайд уг илжигний вексель гаргаж өгье. Дээр дурдсан гурван илжигний оронд би үүгээр нь энэ хүнээс гурван илжиг бэлэн авсан учир уг вексель Санчо хоёрын өр авлагын дансыг хаагдсанд тооцвол зохино. Сиэрр Мориэн уулын энгэрт энэ оны найман сарын хорин хоёрны өдөр бичив»

	— Маш сайн байна, өршөөлт та гарынхаа үсгийг зурчих гэж Санчо хэлэв, 

	— Гарын үсэг зурах албагүй ээ: Миний бичиг л байваас болно, энэ чинь л гарын үсэг шүү дээ, наадхаар чинь гурван илжиг байтугай гурван зуун илжиг ч олгоно хэмээн Кихот ноён мэтгэн өгүүллээ.

	— Би таныг итгэнэ ээ өршөөлт минь. Харин одоо очиж Ажнайг эмээллэхийг зөвшөөрмүү, өршөөлт та над сайн явах ерөөл тавихад бэлдэж байх биз, би чинь таны зэрлэг авирлахыг харж байхаа болиод аян замд мордох гэж байна шүү дээ: Би таны авирыг маш их үзлээ гэж ихээр давсалж ярина гэж Санчо өгүүлэв.

	— Юу ч гэсэн, Санчо минь, миний чармай нүцгэнээр хорин тав орчим удаа солиорохыг чи хараад авбал хэрэгтэй сэн гэж над бодогдоод байна, тэгэхдээ би хагас цагийн зуурт л энэ явдлыг багтаан хийж чадна. Чи үүнийг нүдээрээ үзэх бөгөөд миний бас бусаар авирлахыг бишгүй л харсан болохоороо гараараа элгээ дарж байгаад л эвлүүлж цуглуулаад нотлон ярьж чадах болно. Харин чи хэчнээн ч өсгөж яриад миний авирлахын хэр хэмжээнд хүрэхгүй гэдгийг чамд нотлон хэлье.

	— Ариун тэнгэр өршөөх болтугай, эзэнтэн минь, та намайг байхад битгий нүцгэл, хэрэв нүцгэлбээс би өршөөлт таныгаа өрөвдөөд уйлчих нь зайлшгүй! Өчигдөр жороо саарлынхаа хойноос уйлж уйлчихсан чинь одоо болтол толгой өвдөөд байгаа болохоор нэмж уйлахын арга алга байна. Хэрэв өршөөлт та өөрийнхөө зарим нэгэн солиорлыг над харуулах сан гээд байгаа ахул хувцастайгаа, түргэхэн, яаж ч хамаагүй солиормуу. Ядаж бас над харах хэрэгцээ байхгүй бөгөөд өршөөлт таны хүлээн шаналж байгаа мэдээг аваад буцаж ирэх явдлаа түргэлбээс сайн сан гэдгийг би танд айлтгаад байгаа шүү дээ. Харин Дульсинея хатагтайд ямар ч гай учирч мэднэ шүү! Хэрэв тэр болж бүтэх хариу эс өгвөөс би ямар ч хамаагүй тангараг тавьж, өшиглөж, дэлсэж байгаад аятай хариу гаргуулж аваад ирэхэд бэлхэн байна. Ер нь өршөөлт тан шиг ийм жавхлант хэрмэл морьтныг ингэж ямрыг нь алдтал солиотой болгосныг бодохоор тэсэж байхын арга алга шүү.

	— Үнэн шүү, Санчо минь, чиний ухаан санаа минийхээс арай эрүүл байгаа юм шиг санагдаж байна гэж Кихот ноён хэллээ.

	— Би ч тийм тэнэг хүн биш ээ, харин жаахан дэвэргэн зантай юм. За, энэ яриаг орхиё, харин намайг ирэн иртэл өршөөлт та юу идэж байх гэж бодож байгаагаа хэлсэн нь дээр биз.

	— Энэ талаар бүү санаа зов, идэх юмтай хоцорлоо ч гэсэн би энэ ой мод, нуга зүлгийн хүртээх ногоо жимсийг иднэ: Миний энэ явдлын ер бус байдал нь чухамдаа идэх уухаа цагдаж, элдэв янзаар зовоход оршино. За, сайн яваарай! хэмээн Кихот ноён өгүүлэв.

	— Өршөөлт та миний юу гэж айгаад байгааг мэдэж байна уу? Энэ маш бөглүү газар учраас би энэ газраа эргээд олохгүй байх шүү.

	— Хавийн нь газрыг ажиглаад авахгүй юү, харин би эндээсээ холдохгүй байхыг хичээе, түүгээр ч үл барам чамайг айсуй явна уу үгүй юү гэж хамгийн өндөр хадан дээр гарч харахаа үл залхуурна. Түүнээс гадна (хамгийн зөв арга нь) намайгаа олохгүй болж, төөрөхгүйн тулд энэ их тэрэлжээс огтлоод, газрын цагаанд гартлаа, замынхаа дагуу хаялаад яв, чингээд түүгээрээ таних тэмдэг хийгээд Тезеевийн61 утсыг дагаж яваа юм шиг явсаар байгаад над дээрээ хүрээд ирээрэй хэмээн Кихот ноён айлдав.

	— Тэгж л үзье гэж Санчо хэллээ.

	Баахан тэрэлж огтолж аваад эзнээсээ сайн явахыг ерөөхийг гуйгаад, салах ёс хийлээ, түүнийхээ зэрэгцээгээр хэн хэн алин нь асгартал уйллаа. Дараа нь Санчо Ажнайдаа мордоход Кихот ноён морио өөрөөсөө илүү асарч, хайрлаж яваарай гэж тушаалаа, чингээд тал газрыг чиглэн, эзнийхээ хэлсэн ёсоор байн байн тэрэлж хаясаар одов. Кихот ноён өөрийнхөө солиорлоос ядаж хоёрхныг нь хар гэж хэчнээн шалсан боловч Санчо зогсолгүй явчихлаа. Чингэсэн атлаа айлын чинээхэн ч явалгүйгээр буцаж ирээд ийн айлтгаруун:

	— Ноёнтон минь таны маш үнэн айлдсаныг хэлэхийг хүсэж байна: Таны солиорлыг харж аваад очвоос сэтгэл бардан ярьж тангараглаж байж болох нь үнэнтэй юм, ингэхлээр таны солиорлоос ядаж нэгийг нь харчихваас сайн сан, харин гагцхүү таны энд ганцаараа хоцорч байгаа тань ч гэсэн л таны бас л нэг зэгсэн сүрхий солиорол юм шүү дээ.

	— Би чамд юу хэлсэн билээ? Байз, Санчо минь, нүд ирмэх зуурт чинь би нэг солиороод орхиё гэж Кихот ноён айлдлаа.

	Чингээд асар хурднаар өмдөө шувт татан хаяж, дан цамцтайгаа, яаруу байдлаар дээш үсрэн, хоёртоо онхолдож, хөл нь дээшээ, толгой нь доошоо харахад, эзнийхээ солиорлоос ярих юмтай болсондоо баяр хөөр болсон Санчо мориныхоо жолоог явах зүгтээ залсан бүлгээ.

	 


ЯНАГИЙН СЭТГЭЛТ МАНЬ МОРЬТОН ӨӨРТ НОГДУУЛСАН ХЭТЭРХИЙ ХАТУУ ЦӨХРӨЛӨӨС ЯМАРШУУ ХӨГТЭЙ БӨГӨӨД НАРИЙН АРГААР АНГИЖИРСНЫГ ӨГҮҮЛСЭН АРВАН НАЙМДУГААР БҮЛЭГ

	 

	Тэр үед Кихот ноёны бөгсөн бие нь нүцгэн, цээжин бие нь хувцастай байсан бөгөөд Санчо өөрийн нь солиорохыг саатан харахыг хүсэхгүйгээр явчихсан байхыг хараад, тэр дороо өндөр уулын орой дээр гараад, урьд өмнө олон удаа бодож байсан зүйлээ бодсон боловч тэрхэн үедээ ямар нэгэн хатуу шийдвэр олсонгүй ээ, тухайлбаас: Ролаандын хөөрүү солиорол, Амаадисын аажуу солиорол хоёрын алийг нь дуурайваас зөв сайн болохыг эргэцүүлэн бодлоо. Чингээд ганцаараа ярьж, ийн өгүүлрүүн:

	— Ерөнхийдөө иймэрхүү санал байна, Ролаанд жавхлантай зоригтой морьтон байжээ, гэтэл түүнийг гайхаад яах юм? Тэр нь сэтгэл өгсөн хүн байсан бөгөөд өсгий рүү нь тэвнэ шаахаас өөрөөр алах аргагүй байжээ, гэтэл тэр долоон давхар төмөр тахтай гутлаас салдаггүй байсан байна. Тэгэвч тэр аргаараа өөрийгөө аварч чадаагүй байна, өөрөөр хэлбээс Карпиогийн Бернэаррдо түүний аргыг мохоож, Ронсеваалид барьж аваад багалзуурыг нь шахаж алжээ. Гэвч түүний зоригийн тухай ярихаа болиод, яагаад тэр хүний ухаан санан муудсаныг ярья, Анжиэликийгээ садарлаж гэдгийг мэдээд, ухаан муутай болсон нь маргаангүй юм. Түүнийг л нэгэнт үнэмшсэн болохоороо галзуурч цөхөх юухан байх билээ, гэтэл тиймэрхүү шалтгаан над байхгүй болохоор би түүний солиорлыг яаж дуурайх вэ? Хэрэв Тобоосын Дульсинея садарласан сэжиг гарсан аваас би түүнийг илт доромжилж, догшин Ролаандад тохиолдож байсан сэтгэлийн зовлонд учрах байсан биз. Нөгөөтээгүүр, Галлын Амаадис нь ухаанаа алдалгүйгээр, яаж ч солиоролгүйгээр, гагцхүү өөрийнхөө сэтгэлийн хүчээр мөнх алдар түгээснийг би мэдэж байна, өөрөөр хэлбээс Ориана өөрийг нь тоохоо болиод, улмаар, миний нүдэнд бүү харагд гэхэд нь түүний соёрхлыг дагасан төдий болсноор бүх явдлаас хязгаарлаж, нэг даяанч хүний хамтаар Хохимой Хавцал тийш зайлж очсон түүхтэй билээ, чингээд тэндээ нулимсаа шавхартал уйлж, бурхан тэнгэрт бишрэн мөргөж байжээ, эцэс сүүлд нь яг л туйлын ихээр гунин тарчилж байх үед дээд тэнгэр нь түүнийг эрхбиш өрөвдөө биз. Хэрэв тийм байдаг ахул би нэг их чармай нүцгэлж, над ямар ч гэм хор хийгээгүй энэ ой модыг зовоогоод л хэрэгцээтэй цагт намайг ундлах горхины тунгалаг усыг уйлуулж, өөртөө төвөг болгож байхын хэрэг юу билээ? Амаадис бол дурсгалтай хүн, Ламанчийн Кихот ноён чадах л хэрээрээ түүнийг дуурайг! Тобоосын Дульсинея ч намайг голж басамжлаагүй болог, харин давтан хэлье: Би түүнээс хагацанги байгаа нь л солиорох үндэс юм. За чингэхээрээ, үзэлцээд байдаг хэрэг ээ! Амаадисын үйлдлүүд миний санаанд ороод ирээч, таныг дуурайхад юунаас нь эхэлбээс зохихыг над заагаад өгөөч, аа тийм, юу юунаас өмнө мөргөл үйлдэж, өөрийгөө тэнгэр бурханд даатгаж байсан нь санаанд ороод ирлээ... Тийм шүү дээ, харин би эрихгүй болохоороо яадаг байна?

	Тэгснээ, яах ийх ухаанаа төдхөн олоод авлаа тухайлбаас: Цамцныхаа унжиж байгаа хормойноос урт цуулж аваад, арван нэгэн газар нэжгээд зангилаад, зангилаанууд нь том бага янз бүр боллоо, чингээд орших хугацааны туршид тэр зангилаатай даавуу нь эрих болж байсан ба энэ завсар «Эх тэнгэрийг» сая тоонд хүртэл уншиж элбэг багтах хугацаа байлаа. Гэвч, энд өөрийн нь төлөө сүслэн наманчилж, сэтгэлийг нь засаж байх даяанч хүн байгаагүй явдалд ихээхэн гомдолтой байлаа, тийм учраас яажшуу цаг өнгөрүүлж байсныг нь дурдъя: Нуга дундуур сэлүүцэж, уйтгар гунигаа тоочсон ба Дульсинеяг магтсан шүлэг зохиож, модны хальс дээр сийлж, торгон элсэн дээр эрээчдэг байлаа. Харин сүүлд Кихот ноёныг олж аваад, улмаар эрж хайхад, тэдгээр шүлгийн нь дотроос бүрэн бүтэн бөгөөд уншихад арай дээр зарим нэг нь иймэрхүү юм:

	 

	Энэхэн уулын чимэг болж

	Эрдэнийн шидээр эгнэн дэлгэрсэн

	Ой мод, бут, ургамал аа, 

	Эгэл наддаа сайныг санаж

	Энэлэн дуулахыг ойшоон сонсож 

	Эсэн мэнд амгалан байцгаа

	Таагүй гашуун гомдол юугаа

	Та бүхэндээ яаран тоочъё

	Тобоос нутгийн Дульсинеяг дурсаж 

	Тумин уйлав Кихот ноён.

	Хамгаас үнэнч хайрт хүн 

	Хатагтай түүнээсээ далд газар 

	Хээрийн шугуйд бүгж байнам.

	Хамаг буруу хаана нь бийг, 

	Хар нүгэл хэнд нь байгааг 

	Хайрын тэнгэр харж байгаа.

	Лүдийн муухай хортон этгээд

	Лүүнд шунахдаа хагалах адил 

	Тобоос нутгийн Дульсинеяг дурсаж 

	Тунин уйлав Кихот ноён.

	Адал явдлын шунал болж

	Асар сүрлэг хадан дунд

	Эдлэх зовлон элбэг байна.

	Амсах зовлон хайж олоод

	Асга, чулуу, бутнуудын хооронд, 

	Амрагийн тэнгэрт ширвүүлж байна.

	Шилэн хүзүүнээс базаж аваад 

	Ширвэхийн тоо хэмжээ алдлаа.

	Тобоос нутгийн Дульсинеягаа дурсаж

	Тунин уйлав Кихот ноён.

	 

	Ингэж шүлэг зохиол эрээчиж, санаа алдаж, ойр тойрны царсан ой, хээр тал, гол мөрний лус савдгийг ба уруу царайт Цуурай62 тэргүүтнийг дуудан цурхирч, хэлж байгаа үгээ сонсгож, өөрийгөө анхааруулан аргадуулахын тулд дуу тавьж цаг нөхцөөж байлаа. Тэрчлэн Санчог иртэл гол зогоох ногоо эрж явдаг байжээ. Хэрэв Санчо гурав хоноод ирсэн бус, гурван долоо хоноод ирсэн ахул уруу царайт морьтны маань дүр төрсөн эх нь танихааргүй болчих байсныг тэмдэглэвээс зохилтой.

	За, энэ ч яах вэ, шүлэг зохиогоод л, санаа алдаад л байсан биз, тэр завсар Пансын Санчо юу болж явсныг ярья. Ингэж хөглөлөө. Их замд орж, Тобоосын зүг явсаар, маргааш нь нөгөө орны бүтээлэг дээр шидүүлдэг дэндээ хүрээд оччихлоо. Түүнийгээ сайн таньж амжаагүй байтал бас л дээш шидүүлж агаарт хөөрч байх мэт гэнэт санаанд орлоо, тэнд буумаар бөгөөд бууваас зохих цагт хүрч очсон боловч буух хүсэл төрсөнгүй ажээ, өөрөөр хэлбээс, үдийн хоолны цаг байсан бөгөөд өчнөөн хоног хуурай юмаар хооллосон тул халуун хоол идэж хорхойгоо дарахад яг л тохирсон цаг байсан билээ.

	Энд буу юу, байя юу гэж тээнэгэлзсээр явсан боловч хорхой нь хүрсээр яваад буудалд тулж очив. Гэтэл энэ үед хоёр хүн гарч ирээд дорхноо танилаа. Тэгээд, нэг нь нөгөөдөө өгүүлрүүн:

	— Та сонсооч, эрхэм санваартан минь, энэ морьтон хүн чинь, мань адал явдал эрэгчийн нярав хүүхний ярьснаар, эзнийхээ хамт илдэч нь болж яваа нөгөө Пансын Санчо биш биз?

	— Мөн л байна, бас чингээд Кихот ноёны морийг уначихсан явна шүү хэмээн санваартан өчив.

	Кихот ноёны номыг шалгаж, номын нь бодийг хөтөлсөн бөгөөд өөрийн нь тосгоны санваартан үсчин хоёр байсан тул тийнхүү сүрхий таньжээ. Пансын Санчо Ажнай хоёрыг танимагцаа, Кихот ноёныг асуухын хүслэн болж, түүнд ойртож очоод, нэрээр нь дуудаж ийн өгүүлрүүн:

	— Санчо найз аа, эзэн чинь хаа байгаа вэ?

	Санчо тэр хоёрыг дорхноо таньжээ, чингээд эзнийхээ хаана, ямар байдалтай байгааг нуухаар шийдсэн тул нэгэн газар маш чухал ажилтай байгаа бөгөөд чухам ямар ажилтай байгааг нь миний нүдийг ухсан ч би мэдэхгүй гэж хариу өчив.

	— Тэгэхгүй ээ, Санчо минь, хэрэв түүний хаана байгааг бидэнд эс хэлбээс бид чамайг түүнийг алж талчхаад морийг нь унаад явж байгаа юм байна гэж бодно шүү, бодогдож эхэлж ч байна. Тоглоомгүй, чи энэ морины эзнийг олж аль, эс чингэвээс би чамайг гөвдөнө шүү хэмээн үсчин мэтгэн өгүүлэв.

	— Та намайг битгий зана, би хүнийг алж талахаар ч хүн биш. Миний эзэн одоогоор өөрийнхөө хүслээр ууланд цөхрөл үйлдэж байгаа.

	Тэгснээ Кихот ноёныг ямар байдалд орхисон, түүнд ба өөрт нь ямар янзын адал явдал тохиолдож байсныг Санчо ганцхан амьсгаагаар бурж орхилоо. Тэндээс Санчо Тобоосын Дульсинея хатагтайд, өөрөөр хэлбээс, эзнийхээ ухаангүй дурласан Корчуэлийн Лориэнсын охинд бараалхаар захидал өвөртлөн яваагаа дурдав. Пансын Санчогийн амнаас гарсан яриа санваартан, үсчин хоёрт гайхал төрүүллээ. Кихот ноён солиорсон бөгөөд чухам ямаршуу янзын сэтгэл санааны зовлон эдэлж байгаа нь тэр хоёрт илэрхий байсан боловч тэр хоёр ахин дахин гайхацгааж байв. Тобоосын Дульсинея хатагтайд барихаар авч яваа захидлаа үзүүлмүү гэж тэр хоёр гуйв. Уг захидлыг тэмдэглэлийн дэвтрийн хуудас дээр бичсэн байх бөгөөд урьдаж тохиолдсон тосгонд хуулуулаарай гэж Кихот ноён тушаасан болохыг Санчо хэллээ. Чингэтэл санваартан түүнийг үзүүлэх ахул туйлын сайхнаар хуулан бичиж өгөхөөр хэлж үзүүлэхийг гуйв. Пансын Санчо гараа өвөртөө шургуулж тэрхүү дэвтрийг эрсэн боловч огт олсонгүй ээ, түүнийг өчигдөр нь эрсэн ч бас л олохгүй ёстой байсан ажээ, учир нь; Кихот ноён түүнийгээ Санчод өгөхөө мартсан ба Санчо нь нэхэж авахтай сэлтэй уймран мордсон тул уг дэвтэр мартагдан хоцорсон ажээ.

	Тэр дэвтэр нь алга байхыг мэдээд Санчогийн царай талийгаачийн царай лугаа адил болсноо, өөрийгөө сайтар нэгжиж үзээд, уг дэвтэр үнэхээр алга гэдэг дүгнэлт дахин хийлээ. Чингээд, агшин зуурт хоёр гараараа сахлаасаа атгаж аваад, тэн хагасыг нь зулгаалаа, дараа нь нүд ирмэхийн зуур гараа зангидаж нүүр лүүгээ зургаантаа дараалан балбахад хамраас нь цус гоожив; Үүнийг хараад, санваартан үсчин хоёр юу болж байгаа ба яагаад ингэж өөрийгөө зодож байгааг асуув.

	— Би юу болж байна вэ? Яарваас даарна гэгч болж байна, амьсгал авахын хэртэй хугацаанд нэжгээд нь бүхэл бүтэн шилтгээний үнэ бүхий гурван илжигнээсээ саллаа хэмээн Санчо сүүрс алдав.

	— Юу гэсэн үг вэ? гэж үсчин асуулаа.

	— Би Тобоосын Дульсинеяд өгөх захидал ба эдлэндээ байгаа дөрөв юм уу таван илжигнийхээ гурвыг над олгохоор зээ хүүхэндээ бичиж явуулсан (эзнийхээ гарын үсэгтэй) тушаалыг гээчихжээ гэж Санчо тайлбарлан хэллээ.

	Чингээд, жороо саарлыгаа алдсанаа тэдэнд дурдав. Санваартан түүний сэтгэлийг засаж, эзэн дээрээ очихоор чинь дагаж мөрдөж байгаа хууль дүрмийн ёсоор том цаасан дээр тэр тушаалыг дахин бичиж өгнө биз, өөрөөр хэлбээс, тэмдэглэлийн дэвтрийн цаасан дээр бичсэн вексель хүчингүй бөгөөд хэн ч хүлээн авахгүй хэмээн өгүүллээ.

	Санчогийн сэтгэл засарч, Дульсинеяд бичсэн захидлыг бараг цээжээр мэдэх бөгөөд хэрэв хэрэгцээтэйд тооцвоос үгийг нь хэлээд бичүүлчхэж болох тул тэр захидал алга болсонд санаа төдий зовохгүй байна гэж хэлэв.

	— Санчо чи хэлээд аль, бид хоёр бичээд авъя гэж үсчин гуйв.

	Санчо үгийг нь санаж ядан шилээ маажиж, хоёр хөл дээрээ ээлжлэн зогсож, дээшээ доошоо харж, хумсаа мэрж, санваартан үсчин хоёрыг хөштөл нь хүлээлгэж байгаад, тээ сүүлд нь ийн дурдруун:

	— Миний ухаан л холиогоод байгаа биш ахул иймэрхүү юм байсан юм... ухаан минь намайгаа бантагнуулаагүй л бол ийм юм: «Ёжтой, нойргүй, шархтай нэгэн хүн таны өршөөлт мутрыг үнсэж байна шүү, шударга бус бөгөөд хэнд ч ойшоогдоогүй үзэсгэлэнт минь» гээд бас цааш нь эрүүл, өвчтэйн талаар түүнийг ерөөсөн юм билээ, нэг үгээр хэлэхэд, өдий л төдий л юм донгоссон байсан юм, харин: «Үхэн үхтлээ чамдаа үнэнч уруу царайт морьтон» гэж л төгссөн юм билээ.

	Пансын Санчогийн ухаан гойд тул тэрхүү замын хоёр хүний зугааг овоохон гаргасан ба тэр хоёр ухаантайг нь гайхаж байгаагаа илэрхийлээд, болж өгвөөс тогтоож аваад бичээд өгч магадгүйгээ хэлж, дахин хоёртоо давтан хэлэхийг гуйлаа. Санчо тэр үгээ дахин гурвантаа давтаад, есөн шидийн дэмий юм чалчив. Түүнийхээ дараа эзнийхээ явдлын тухай ярьсан атлаа энэ дэн дээр өөрийг нь шидэж байсан учраас энд бууя гэж зориглон гуйж чадахгүй байгаагаа нуулаа. Бас эзэн нь Тобоосын Дульсинея хатагтайгаас аятай хариу хүлээж ядаж байгаа бөгөөд хааны буюу вангийн ширээнд суухыг завдаж байгаа ба Кихот ноёны эрэлхэг зориг, түүний гарын хүч байхад тэр хүсэл төлөөгүй биелнэ гэж хоорондоо ярилцан тохирсон хэмээн хэллээ. Улмаар уг хүслийг биелэхэд, тэр үед бэлэвсрэх магадгүй гэж үзээд, Кихот ноён өөрт нь тааламжгүй санагддаг элдэв янзын арал марлын бус, харин жинхэнэ эх газар дээр орших томоохон баян эдлэнг өвлөн хоцорсон хатан хааны охинтой нийлүүлнэ гэсэн ажээ. Энэ бүгдийг ярихдаа Санчо хэв хэнэггүй, байн байн нусаа татаж, асар тэнэг царай гаргаж байхыг нь хараад хөөрхий Санчогийн ухааныг ийм болтол нь мунхруулсан болохоороо Кихот ноён хэчнээн айхтар солиорсон байж таарах нь вэ гэж бодоод тэр хоёр дахин гайхаш нь барагдав. Тэгэвч түүний донгоссоныг дүйвээлэн замхраахыг тэр хоёр оролдоогүй билээ. Өөрийнхөө санаснаар ярьж байваас санаа сэтгэл нь тайван байхаас гадна тийнхүү шал дэмий чалчиж байхын нь сонсож байхад тэдэнд туйлын зугаатай байв. Ийм учраас, мөдхөн хаан болох юм уу, тун үгүйдээ хамба лам юм уу, эсвэл өөр ямар нэгэн дээд хэргэмд дэвших явдал боломжтой бөгөөд нэн хялбар бүтэх зүйл учраас эзнийхээ эрүүл мэнд байхыг даатгаж бурхан тэнгэрт наманчилж бай гэж түүнд захилаа. Тэгэхэд нь Санчо ийн өгүүлрүүн:

	— Ноёд оо, манай эзэнд өөр бодол төрж, хаан суухаа болиод хамба лам болчих ахул хэрмэл хамба нь илдчээ яаж шагнадаг заншилтай байдгийг урьдаас мэдэж болох болов уу?

	— Ердийн шагнал нь ламын үүрэг гүйцэтгэж цалин пүнлүү авах буюу эсвэл дуганчаар томилдог юм, харин дуганч бол хөндлөнгийн том орлогоосоо гадна их цалин авдаг юм гэж санваартан өчив.

	— Тэгвэл илдэч нь эхнэргүй юм уу, ядаж л сүмд хурал хурж чаддаг хүн байх нь чухал биз. Тийн аваас би балрах нь тэр шүү, учир нь: Нэгд би эхнэртэй хүн, хоёрт ном мэддэггүй хүн шүү! Хэрэв манай эзэн хэрмэл морьтны горим дэглэмийг дагаж хаан суухаа болиод хамба лам болох хүсэлтэй болчихвоос би яаж харладаг билээ?

	— Бүү санаа зов, Санчо найз минь, бид танай эзнээс гуйж, зөвлөж, хэлж ярина, чингэвээс эрхбиш хамба болохгүйгээр хаан сууна биз. Өөрт нь ч дээр л дээ, өөрөө бол эрэлхэг талын хүн болохоос биш, эрдэмтэн талын хүн биш шүү дээ гэж үсчин дуугарав.

	— Би ч бас чингэж бодож байна, гэвч миний эзэнд чадахгүй юм байхгүй шүү. Би ч өөрийнхөө зүгээс, эзэнд минь өлзийтэй, над ашигтай зүгт л илгээж өршөө гэж тэнгэр бурханд наманчилна гэж Санчо хэллээ.

	— Чи ухаантай хүний боддогийг бодож байна, бас чингээд жинхэнэ христос мөргөлтөн шиг хандах гэж байна. Гэтэл одоо танай эзнийг чиний ярьж байгаа тэр дэмий цөхрөлөөс яаж салгаж авцгаах вэ гэдгийг ярилцах ёстой байна. Үүнийг яаж биелүүлэх вэ гэдгийг бодохоос гадна унд хоол ууж идэх цаг болсон байх тул энэ дэнд орвол зүгээр сэн хэмээн санваартан өгүүлэв.

	— Та хоёр ор л доо, би хүлээзнэж байя, энд орж болохгүйн учир ба ийнхүү орохгүй хоцорсны шалтгааныг сүүлд хэлье гээд харин өөртөө ямар нэгэн халуун хоол, Ажнайд минь нохойн хошуу авчрахыг гуйв. Тэд явж, Санчо хоцорлоо, төдхөн үсчин хоол авчирч өглөө. Дараа нь зорьсондоо яаж хүрэх вэ гэж тэр хоёр удтал бодоод, эцэс сүүлд нь Кихот ноёны санаанд маш таалагдах бөгөөд тэдний хүссэнд яв цав тохирох нэгэн бодол санваартны цээжинд орж ирлээ, бодож олсон зүйлээ үсчиндээ ингэж хэллээ. Би хэрмэл хүүхэн болж хувцаслая, чи миний бараа болооч болж харагдахыг хамаг чадлаараа хичээ, чингээд хоёулаа Кихот дээр очъё, харин би чадал доройн учир бусдад доромжлогдож гомдол хүлээсэн тул над өмөг тус ивээхийг гуйсан болж айлтгая, чингэхэд ялгуусан хэрмэл морьтон хүн болохоороо тэр өмөг тус болохоос татгалзах ёсгүй юм. Өмөг тус нь юунд орших вэ гэвэл: Кихот ноён, хөөрхий тэр хүүхнийг дагаж очоод, түүнийг доромжилсон нэг хэрцгий морьтноос өшөөг нь авч өгөхөд оршино. Түүнээс гадна, тэрхүү хэрцгий морьтноос зохих өшөө авч дуусахаас нааш тэр хүүхэн үг асуусан ч дуугарахгүй бөгөөд нүүрээ ил гаргахгүй байх зөвшөөрөл авна шүү гэж хэллээ. Ийм нөхцөлд Кихот ноён яахаас ч буцахгүй болох бөгөөд ийм янзаар тэндээс нь холдуулж тосгондоо дагуулж аваачаад, энэ айхтар солиорлыг нь эдгээх эм тан хайхыг бодъё гэж хэлээд, санваартан яриагаа дуусгалаа.

	Санваартны тэр овыг үсчин буруушаагаагүйгээр үл барам, харин үлэмж сайшаасан тул төдхөн түүнээ биелүүлсэн юм. Тэр хоёр дэнгийн даамлаас эмэгтэй хүний хувцас, малгай олж аваад, оронд нь санваартны хүрмээр дэнчин бариулав. Үсчин дэнгийн даамлын сам шигтгэдэг үхрийн сүүлээр урт сахал хийлээ. Яахаар эдгээрийг авч байгааг дэнгийн эзэгтэй асуув. Кихот ноён солио тусчхаад байгаа ба одоогоор ууланд байгаа болон ийм өмсгөл хэрэглэж, түүнийг тэндээс гаргаж авах гэж байгааг санваартан товч тайлбарлан ярилаа. Тэгтэл, эзэн эзэгтэй хоёр тэр солиотой хүн үүний урьд манай дэнд бууж гүгэл ууж байсан хүн мөн бөгөөд түүний илдчийг дэнгийн хашаан дотор бүтээлгэн дээр шидэж байсныг (Санчо хэчнээн их нууж байлаа ч гэсэн) ба бас цааш юу юу болсныг санваартанд нэгд нэггүй тоочин ярьцгаав. Эцэс сүүлд нь дэнгийн эзэгтэй санваартныг үүнээс цаашгүй гэмээр болтол гоёж өглөө. Вамба63 хааны үеийн тус бүрдээ имнээ нүх бүхий дөрвөн хуруу хэрийн өргөн хилэн мөшгөөртэй цэмбэн банзал ба түүний нь адил маягаар цагаан пүүсүүгээр тоноглосон ногоон хилэн цамц өмсгөлөө. Гэтэл санваартан нь эмэгтэй хүний малгайны оронд өөрийнхөө шөнө өмсдөг ширмэл маалинга бүрхүүл малгайг өмсөөд, духаараа хар өнгийн таавт зангидаж, бас хагасаар нь гивлүүр хийж, сахал нүүрээ хачин сайхан далдлав. Дээрээс нь, нарны хаалт гэмээр том эсгий малгай өмсөж, дээгүүр нь хасаг авгайн маягаар алчуур дарж боогоод, луусандаа мордоход, үхрийн хир буртаг болсон сүүлээр бүсэлхийгээ хүртэл сахал хийсэн үсчин өөрийнхөө луусанд мордлоо.

	Тэр хоёр, бүх хүмүүстэй, тэрчлэн сайхан зант Маритоорнестай салах ёс гүйцэтгэхэд, жинхэнэ христос мөргөлтний үйлдвэл зохих энэ айхтар төвөгтэй явдлаа урагштай биелүүлж ирэхийг тэнгэр бурханд даатган наманчилъя хэмээн амлав. Чингээд дэнгийн газраас зайлж амжаагүй явах үед ийм янзын өмсгөл өмсөх нь тун муухай юм боллоо хэмээх бодол санваартны сэтгэлд орлоо өөрөөр хэлбээс, уг зорилгод яв цав тохирч байлаа ч гэсэн ийм юм өмсөж явах нь ариун номын хүнд таарамжгүй санагдлаа. Энэ бодлоо үсчинтэй ярилцаад, хувцсаа сольж өмсөх санал гаргалаа өөрөөр хэлбээс, үсчин нь хохирсон хүүхнийг дүрсэлж санваартан нь түүний бараа болоочийг дүрсэлбээс зөв бөгөөд сахил санваараа бузарлахыг арай бага болгохын нөхцөл мэт санагдсан ажээ. Үүнийг үсчин эс зөвшөөрвөөс Кихот ноёныг чөтгөр чирээд явж байсан ч би цаашаа явахгүй гэдгээ санваартан хэллээ. Энэ үед, тэр хоёр дээр Санчо хүрч ирээд, тэдний өмссөн хувцсыг харж инээд алдлаа. Тэр зуурт үсчин нь санваартны хэлснийг зөвшөөрлөө, чингээд өөрсдийнхөө төлөвлөгөөг улам баяжуулж, Кихот ноёны сэтгэлийг хөдөлгөж, ашиггүй цөхрөлийн байр болгон сонгож олсон өтгөн ширэнгээ орхиж, өөрсдийг нь дагаад явтал нь овлохын тулд ямаршуу байдал гаргаж, юу гэж хэлэх ёстойн талаар санваартан нь үсчиндээ сургамж өгөв. Үсчин нь би таны сургамжгүйгээр уг ажлыг хийчхэж бардан дөнгөнө гэж мэтгэн хэллээ. Кихот ноёны оршиж байгаа хавцалд ойртож очтолоо хувцсаа өмсөхгүйгээр шийдээд, үсчин хувцсаа эвхлээ, харин санваартан сахлаа янзалчхаад, Санчогоор газарчлуулан, цааш явав. Энэ ууланд өөртөө ба эзэндээ тохиолдсон бүхий л паянг Санчо ярилаа, гэвч аливаа зүйлд урагш муутай боловч алт мөнгөнд ухаштай болохоороо чемодан ба түүнд байсан зүйлийг нуусан ажээ.

	Маргааш нь тэд, эзнийгээ орхисон газрыг олох тэмдэг болгож, Санчогийн цувуулан хаялсан тэрэлжтэй тохиолдлоо; газрынхаа баримжааг олж аваад, эндээс хавцал газар залгана, иймд Кихот эзнийг аврах явдалд үнэхээр тус болох аваас одоохон хувцсаа өмсөөрэй гэж Санчо дурдлаа; ийм маягаар хувцаслаж л очвоос Кихот ноёныг тэр айхтар байдлаас нь салгаж өөр байдалд оруулж болох тул энэ онц эрхэм зүйл гэдгийг тэд Санчод тайлбарлаж өгснийг дурдах ёстой юм, бас бид хэн хэн гэгч бөгөөд өөрийг нь таньдаг гэж хэрхэвч түүнд хэлж үл болохыг асар хатуу захилаа; хэрэв Дульсинеяд захидал гардуулав уу? гэж тэр асууваас, ер нь заавал асууна шүү, чингэхэд нь гардууллаа гэж хэлээрэй, харин бичиг мэддэггүй учраас ам хариу өгсөн бөгөөд маш чухал уулзаатай тул бушуухан ир гэснээр хэлж далайлгаарай; бид хажуугаас чинь жаахан ташуур өгнө, чингэвээс танай эзнийг үүнээс нь илүү сайхан байдалд оруулах нь дамжиггүй; бидний ачаар даруй алсын замд мордож, хаан ширээнд эс суусан ч, ямар ч л гэсэн, ван зэрэгт хүрнэ биз, харин хамба лам болчих байх гэж битгий айгаарай гэв. Санчо тэдний хэлж ярьж байгаа бүхнийг сонсож, сайтар тогтоож аваад, эзэндээ хамба лам болохын оронд хаан бол гэсэн зөвлөгөө өгөхийг бодож байгаад нь талархал хүргэлээ, өөрөөр хэлбэл хэрмэл хамбаас хаан хүн нь илдчидээ илүү хишиг хүртээх байх гэж тэр даамай итгэсэн ажээ. Бас чингээд өөрөө түрүүлж очоод Дульсинеягийн айлдсан хариуг айлтгаваас эзнийг тэндээс аваад ирж лавтай болох байх, чингэх ахул та нар ч тийшээ явж төвөг ургуулах хэрэг алга гэж хэллээ. Санчогийн энэ санал зөв болох учир тэр хоёр түүнийг эзэн дээрээ очоод иртэл нь хүлээж байхаар шийдсэн билээ.

	Санчог нэг ам өгсөн далд ороход, наад хоёр нь энд тэндээ ургаа мод бүхий хадан хясааны сэтгэл татам сэрүүхэн сүүдэр дагаж урссан намуухан горхи хоржигносон өөр нэг аманд хоцорлоо. Халуун наран шатсан намрын эхэн сар байсан тул өдөр дундын ид халуун цаг байлаа. Өдрийн гурван цаг байсан тул уг газрын байдал улам сайхан харагдаж; Санчог хүлээн суух нь жаргал мэт санагдан, сэтгэлд нь тавтай байв. Чингээд, тэр хоёрын сүүдэрт амарч байтал гуньхруун дуугаар ийн хашхирах чимээ сонстов:

	— Бурхан минь! Би өөрөө өөртөө зовлон хурааж байгаа хүн дээ, харин яв явсаар зовлон эдэлсэн биеэ нууцаар оршуулах газар оллоо гэж үү? Тийм ээ, эргэн тойронд анир чимээгүй уулс харагдаж байгаа нь үнэн аваас би газраа олжээ.

	Санваартан, үсчин хоёр чагнаваас ингэж хэлж байгаа нь яах аргагүй үнэнтэй бөгөөд маш ойрхон дуугарч байх тул үглэж дуулж байгаа тэр хүнийг хайн хандлаа, хориодхон алхам явтал, элгэн хадны цаад талын нүцгэн ховлын сүүдэрт нэгэн сайхан бүсгүй байхыг олж харлаа. Тэр хоёрыг үзмэгцээ, тэр бүсгүй, босон харайж ум хумгүй зугтан гүйлээ, гэтэл булбарай зөөлөн хөлийг нь, арзгар ширүүн асга өвтгөхийн эрхэнд хэдхэн алхам газар гүйгээд, шургачин уналаа. Тэр үед санваартан үсчин хоёр ойртож очоод, санваартан урьдаж ийн өгүүлрүүн:

	— Эзэгтэй минь, та хэн ч байлаа гэсэн, битгий зугт, таны нүдэнд харагдаж байгаа хоёр хүн бол танд л ач тус болох улс юм шүү. Та дэмий зугтан гүйлээ, та энэ асгыг хөл нүцгэн туулах ч үгүй, бид ч таныг явуулахгүй.

	Айж бачимдсан бүсгүй үгний хариу эс өчив. Тиймийн тулд тэр хоёр бүр дэргэд нь очиж гараас нь бариад, санваартан дахин өгүүлрүүн:

	— Эзэгтэй минь, бид хоёрыг ингэж битгий зовоогооч, харин өөртөө учирсан сайн, муу аль нэгэн зүйлийг ярьж хэлээч, бид хоёр, хоёулаа таны байдлыг ойшоож, танд ач тус хүргэнэ шүү.

	Бүсгүй төдий л удтал гуйлгалгүйгээр нэгэн гайхал сурвалжит язгууртан Ферраандо ноён гэгч түүнийг мэхлэн бузарласан учраас байж ядахдаа эцэг эхээсээ зугтаж, энэ уул руу оргосноо ярив.

	Энэ үед хүн хашхирах чимээ сонстоход өөрсдийг нь орхисон газартаа алга байхаар нь Пансын Санчо тийнхүү чанга дуугаар бархирч байгаа байх гэж санваартан үсчин хоёр таамаглав. Тэр хоёр түүнийг угтаж очоод Кихот ноёны тухай асуухад дан цамцтай, туранхай зэвхий царайтай бөгөөд өлсгөлөн байдалтайгаар Дульсинея хатагтайн хойноос санааширсаар байна, энэ газрыг орхиж Тобоост ирээрэй, би хүлээн харж байя гэж Дульсинея айлдсан гэж хэлэхэд, тэр хүүхний ивээж байгаа өршөөлтэй тэнцэхүйц алдар гавьяа байгуулахаасаа нааш сайхан түүндээ очихгүй гэж хэллээ. Хэрэв ингээд байх аваас Кихот ноён маань байлдан эзлэхээр амласан хаант улс байтугай, арга тасарвал хэрэг болох төдийд тооцогдож байгаа хамбын зэрэг ч үгүй хоцорч магадгүй болоод байна, иймд ямар ч гэсэн үүнийг эндээс холдуулах хэрэгтэй байна гэж Санчо хэлэв. Чи битгий санаа зов. Кихот ноён юу гэж бодсон ч хамаагүй, бид түүнийг эндээс холдуулахаа л холдуулна хэмээн санваартан өгүүллээ. Дараа нь Кихот ноёныг эдгээх буюу ядахдаа гэрт нь хариулахын тулд яах гэж байгаагаа Доротиэд (тэр бүсгүйн нэр) дуулгав. Хөөрхий болсон бүсгүй болохдоо үсчин гуайгаас би арай дээр байх, ядаж би тохирсон хувцас хунартай болохоороо нэлээд бодитой харагдах болно, тэрчлэн би морьтны зохиол олныг уншсан учраас хохирч гомдсон хүүхэн хэрмэл морьтноос тусламж яаж гуйдгийг тодорхой мэдэх тул энэ ажлаа над даалгаваас та бүхний сэдсэн горилол сэтгэлчлэн бүтэх болно гэж бодоод би та нарын хэргийг бүтээж өгье гэж Доротиэ хэлэв.

	Тийн аваас ажлаа л бодъё, гэж санваартан өгүүлэв.

	Тэгтэл Доротиэ боодолтой юмаа задалж, гоё хувцас, сайхан ногоон даавуун ууж, бяцхан хайрцаг дотроос сондор ба бас бус чимэг зүүлт гаргаж, тэр бүхнээ өмсөж зүүгээд, агшин зуурт баян язгууртан эзэгтэй болон хувирлаа. Энэ өмсөж зүүж байгаа юм хум ба бусад аар саар зүйлийг нэг цагт хэрэг болж магадгүй гэж авч гарсан бөгөөд иймэрхүү хэрэгцээ өнөө болтол тохиолдоогүй юм шүү гэж тэр бүсгүй хэллээ. Түүний үлэмжийн гоё, сайхан, хөөрхөнд тэр гурвын гайхаш нь барагдлаа, чингээд ийм сайхан амьтныг цааш гэсэн болохоороо Фернаандо ноён гэдэг чинь ёстой юм мэддэггүй хүн юм хэмээн ярилцав. Харин хамгийн ихээр гайхаш нь барагдсан хүн Пансын Санчо бөгөөд энэ яваа насандаа ийм дур булаам сайхан амьтны бараа хараагүй мэт санагдах (үнэндээ тийм) тул энэ сайхан амьтан хэн гэгч эзэгтэй энэ бөглүү газарт хэнийгээ эрж хайж яваа юм гэж Санчо мэл гайхаж цэл хөхрөн санваартнаас асуулаа.

	— Энэ сайхан эзэгтэй чинь эрэгтэй талаараа бол их ван Миколикооны шууд үе залгамжлагч юм байна шүү, Санчо минь, чингээд танай эзнийг эрж хайж яваа юм гэнэ, өөрийгөө гомдоон доромжилсон нэгэн мундаг баатраас өшөөгөө авч өгөөч гэж эзнээс чинь гуйх гэсэн юм гэнэ. Танай эзэн айхтар сүрхий морьтон болохоороо алдар цуу нь дэлхий даяар тарсан учраас энэ гүнж Гвиниэгээс гараад, эзнийг чинь эрэн хайж яваа ажээ хэмээн санваартан хариу өчлөө.

	— Азтайхан эрэл, аятайхан олз байна даа, ялангуяа, өршөөлт таны ярьж байгаа тэр муу мундаг баатрыг алж, үүнийг доромжилсны нь өшөөг авч өгөх заяа манай эзэнд тохиовоос юутай сайхан билээ, хэрэв тэр мундаг баатартай дайралдваас тэр нь чөтгөр л биш ахул манай эзэн заавал л ална даа, харин чөтгөр байх ахул түүний өөдөөс яах маань вэ дээ. Гэвч санваартан эзэн минь, өршөөлт танаас нэг зүйл гуйхыг хүсэж байна: Манай эзэнд хамба болох хүсэл төрчих вэ, би тун их айх юм, ингэхлээр, өршөөлт та, энэ хүүхэнтэй бушуухан ханилчих гэж манай эзэнд зөвлөгөө өг, чингэвээс хамба зэрэгт дэвшихгүй байх, чингээд эзэн маань онцын зовлонгүйгээр хаан титэм өмсөнө биз, улмаар би санасандаа хүрнэ. Энэ талаар би их бодсон бөгөөд манай эзэн хамба лам болчих аваас над огт таарахгүй юм: Би бол сүмд хэрэггүй хүн, би эхнэртэй юм түүнээс гадна би эхнэр хүүхэдтэй болохоороо сүмийн бяцхан орлого авах эрхтэй болохын тулд эхнэрээсээ салах гэж хөөцөлдөж явалтай ч биш, ер нь л найдвар муутай юм гэдэг дүгнэлт хийсэн юм шүү. Тиймийн тулд эзэнтэн минь, энэ хүүхнийг л манай эзэнтэй нийлүүлчих хэрэгтэй юм, энэ өршөөлтийг чинь би танихгүй юм, чингээд л нэрийг нь ч мэдэхгүй л байна хэмээн Санчо өгүүлэв.

	— Нэрийг нь Микомикоона гүн гэдэг юм, өөрөөр хэлбээс, вант улс нь Микомикоон нэртэй болохоороо энэ хүүхэн бас тийм нэртэй байх нь илэрхий биз гэж санваартан хэлж өгөв.

	— Тэгэлгүй яах вэ гэж зөвшөөрөөд, Санчо төрсөн газрынхаа нэрээр өөрсдөдөө нэр овог өгсөн хүмүүс над бишгүй тохиолдсон юм, жишээ нь: Алькаалын Пиэдро, Убиэдийн Хуан, Валиадолийдын Диэго байна. Гвиниэд ван хатнаа вант улсынхаа нэрээр нэрлэдэг жамтай юм байх даа гэв.

	— Чингэдэг юм байх аа. Харин танай эзнийг гэрлүүлэх талаар хэлэхэд, би чадах чинээгээрээ л оролдъё гэж санваартан өгүүлэв.

	Энэ үгэнд Санчо ихэд баярлалаа, энэ нь Санчо хэчнээн гэнэхэн бөгөөд хаан сууна гэж лавтай бодсон эзнийхээ шал дэмий бодлыг үхтлээ итгэсний нь гэрч бөгөөд санваартан түүнийг асар их гайхсан ажээ.

	Тэр зуурт Доротиэ санваартны луусанд мордож, үсчин үхрийн сүүлээр хийсэн сахлаа зүүлээ, чингээд Кихот ноёны байгаа газрыг зааж аль гэж тэр хоёр Санчод хэлээд, бас үсчнийг хэрхэвч илрүүлж үл болох бөгөөд тэр хоёрын хэн хэнийг Кихот ноён танихгүй л байваас уг хэрэг бүтэхээс гадна, түүний хаан суух эсэх нь үүнээс л нөлөөлнө гэж урьдчилан захилаа. Санваартан өөрийгөө хамт очих нь ерөнхийдөө шал илүү явдал гэж үзсэн учраас тэднийг мордуулчхаад хойноос нь явган гэлдрэв. Ямар янзтай байх талаар Доротиэд сургамж өгье гэсэн боловч тэрээр та санаа бүү зов: Морьтны зохиолд гардаг шаардлагыг хангаж чадах тул энэ чинь над амархан ажил гэж хэлсэн билээ. Мань гурвыг ойрхон саахалтын хэртэй явж байтал барзайн харагдах бөөн хадан дунд Кихот ноён хувцас хунараа өмсчхөөд, зэр зэмсэггүй байгаа харагдлаа. Доротиэ түүнийг дорхноо олж хараад, Кихот ноён лавтай мөн бишийг Санчогоос лавлан асууж мэдээд, жороо луусаа гуядлаа, араас нь сахал баатар даган давхилаа; Кихот ноёнд ойртож очоод, үсчин лууснаасаа буун харайж, Доротиэг сугадан буулгахыг завдлаа, гэтэл тэр нь сэв хийтэл буун харайж, Кихот ноёны өлмийд яаран сөгдлөө; Кихот ноён түүнийг өндийлгөхийг оролдсон боловч тэр нь эс өндийн, ийн эгүүлрүүн:

	— Аяа, ялгуусан, хүчирхэг морьтон минь, эрхэм та сайн санааныхаа үүднээс сарт ертөнц дээр хамгийн ихээр гомдол хохирол хүлээсэн эмэгтэй над өөрийнхөө тангараг ёсоор ач тус ивээнэ гэж айлдахаас нааш би өндийхгүй сэн билээ. Хэрэв таны хүчирхэг мутрын чадал үхэшгүй алдартайгаа тэнцүү аваас алс холын орноос гарч, алдарт таныг зовлонт над туслаач гэж зорьж ирсэн хөөрхий надад өмөг тус үзүүлэх нь таны үүрэг болов уу. Үзэсгэлэн сайхан эзэгтэй минь, таныг өндийхөөс нааш би үг ч дуугарахгүй, таны гуйлтыг сонсох ч үгүй хэмээн Кихот ноён хариу айлдав.

	— Эзэнтэн минь, миний хүсэлтэд ач тус ивээнэ гэж өршөөлт та айлдахыг хүртэл би өндийхгүй хэмээн гунигт хүүхэн татгалзан хэллээ.

	— Хэрэв үүнээс болж манай ван, миний эх орон, тэрчлэн миний сэтгэл зүрх, эрх чөлөөний түлхүүрийг барьсан хүнд гэм хор эс болох аваас би танд тус үзүүлэхийг зөвшөөрье гэж Кихот ноён айлдав.

	— Үүнээс болж хор ч болохгүй, гэм ч болохгүй ээ, сайн сэтгэлт эзэнтэн минь хэмээн гунигт бусгүй хариу айлтгалаа.

	Энэ завсар Санчо эзнийхээ дэргэд очиж, чихэнд нь өгүүлрүүн:

	— Эзэн минь, өршөөлт та, энэ хүүхэнд тус болно тээд зоригтойхон амлачих, нэг муу баатаршуу юмыг алаад хаячихад юухан байдаг юм, бас чингээд Эфиопийн их вант улс Микомикооныг өвлөн хоцорсон буян төгс Микомикоона гүнж гуйж байна шүү.

	— Хэн гуай нь ч байсан яадаг юм, би үүргийнхээ ёсоор, сэтгэлийнхээ аясаар л болно хэмээн Кихот ноён мэтгэн айлдав.

	Чингээд, хүүхэнд хандаж ийн дуугаруун:

	— Таны гойд сайхан үзэсгэлэн улам бадрах болтугай, таны хүссэн ёсоор тус үзүүлэхээ би зөвшөөрье.

	— Бурхан тэнгэрийн ба хүний төрөлтний жам ёсыг эвдэж, миний вант улсыг эзэлж авсан үл бүтэх этгээдээс миний өшөөг авч өгөхөөс нааш бас бус ямар нэгэн адал явдал хайхгүй ба хэний ч хүсэлтийг гүйцэтгэхгүй гэж над урьдаас амлаад, намайг даган одоохон морилохыг эрэлхэг танаас гуйя хэмээн хүүхэн айлтгав.

	— Давтан хэлье: Би таны хүсэлтийг биелүүлье, харин эзэгтэй та сайн сайхан бүхнийг чинь унтрааж байсан сэтгэл санааныхаа гуниг зовлонг одоогоос эхлэн цээжнээсээ гаргаж хаяваас зохино, өөрөөр хэлбээс, бурхан тэнгэр ба миний гарын ачаар мөдхөн вант улс чинь дахин таны болж, та өөрийнхөө улсын эртнээс оршиж ирсэн сүрлэг сайхан ширээндээ дахин заларч, түүнийг чинь булаахыг оролдсон үл бүтэх амьтдын тавыг хангахаа болино. За хөдөлцгөөе, оройтвол доройтно гэж үг байдаг шүү хэмээн Кихот ноён айлдлаа.

	Хөөрхий байдалд хүүхэн Кихот ноёны гарыг духандаа хүргэхийг ихэд оролдлоо. Гэвч дээд зэргийн тохитой буйртай морьтон учраас түүнийг эс зөвшөөрөв. Тэр ч байтугай, эелдэг тохитой байдлаар тэвэрч босгоод, дараа нь Санчод Ажнайн олмыг чангалж, зэр зэмсэг бушуу авчир гэж тушаав. Санчо олзны зүйл мэтээр модонд өлгөөстэй байсан зэр зэвсгийг нь тайлан авч, морины нь олмыг чангалаад, хоромхон зуурт эзэндээ агсаж өглөө. Зэр зэмсгээ дэрийлгэн сэрийлгэн агссан эзэн нь ийн өгүүлрүүн:

	— Бурхан өршөөх болтугай, ингээд энэхүү сурвалжит эзэгтэйг өмгөөлөөр хөдөлье.

	Үсчин, сахал нь салаад уначихвал сайнаар эхэлсэн бүх явдлыг нь бүтэмжгүй болгочихоос болгоомжлон, өрөөсөн гараараа сахлаа дарж, инээд юүгээн барьж ядан, сөгдсөн хэвээрээ байлаа, гэтэл ач тус үзүүлнэ гэж амласнаа нурших сан гэхээс Кихот ноёны хорхой хүрээд байхыг хараад үсчин босож, Доротиэг сугадан, Кихот ноёны хамтаар луусанд нь мордууллаа, дараа нь Кихот ноён Ажнайгаараа хөлөглөж, үсчин хурдан саарлаа унаад, Санчо явгаар алхлаа, энэ үед жороо саарал нь аанай л үгүйлэгдэж, түүнийг алдсан тухай харамсал Санчогийн сэтгэлд төрлөө. Гэвч, эзэн нь хаан ширээнд суухаар мордож байгаа бөгөөд энэ явдал мөдхөн биелж, улмаар энэхүү гүнж лүгээ эр эм болох учир наана хаяад Микомикооны ван болно гэдэг сэтгэлдээ хууртан энэ удаад илжигнийхээ хойноос төдий л үл гонсойв. Харин тэрхүү вант улс нь негрийн оронд оршдог учраас өөрт нь харьяалуулан хуваарилах хүмүүс хар арьстан байх болов уу гэдэг бодол л сэтгэлийг нь зовоож байлаа; тэгснээ: «Негр хүмүүсийг харьяалсан байхад яадаг юм? Усан онгоцоор Испани руу ирж тэднийг худалдаад, мөнгийг нь бэлэн авч, тэр мөнгөөрөө хэргэм буюу тушаал худалдаад авчихлаар л болоод явчихна, чингээд насан турш сайхан амьдарна даа! Гайгүй ээ, бид үзүүлээд өгнө, энэ явдлыг нааш цааш болгож нүд ирмэхийн зуурт гурван мянган буюу нэг түмэн албатыг худалдчих арга ухаан бидэнд бий. Бурхан мэднэ, би тэр муусайныг сайхан дөнгөнө, сүрэг сүргээр нь буюу ямар нэгэн янзаар хар хүмүүс өгөөд, оронд нь цагаан мөнгөн юм уу, шар алтан зоос авна. Чингэхлээрээ, би та нарын боддог шиг тийм тэнэг амьтан биш юм шүү!» гэдэг сайхан бодол ороод ирлээ. Ийм юм бодож сэтгэл тэнэгэр явсан тул явган таврахын зовлонг мартсан ажээ.

	Кихот ноён дагалдан яваа хүмүүсийнхээ хамт явсаар тал газар гарсан үед өөрийг нь таньж байгаагаа мэдэгдэхийн тулд санваартан царай өөд нь удтал ширтээд, дараа нь хоёр гараа алдлан, сүүрс алдаж ийн өгүүлрүүн:

	— Сайн байна уу, морьтны сод минь, нутгийн бөгөөд дотнын найз Ламанчийн Кихот ноён минь, ээ буян чинь дэлгэр гэж, заяа зол нь хазайсан хүмүүсийн өмөг түшиг минь, хэрмэл морьтнуудын сор минь!

	Ингэж хэлэх зуураа Кихот ноёны зүүн өвдөгнөөс зууран авахад нь тэр хүний хэлж байгаа үг ба хөдөлгөөнийг гайхан ядаж, анхааралтай гөлрөн байж таниад, дотор нь балартах мэт болж, царай нь хувьсхийгээд, мориноосоо буун харайхыг завдлаа, гэтэл санваартан түүнийг буулгасангүй тул Кихот ноён өгүүлрүүн:

	— Өршөөгөөрэй, өршөөлт санваартан минь, ийм ачит дээдэс хүнийг явган тавруулаад би морьтой явж яахин болох билээ.

	— Би яасан ч зөвшөөрөхгүй, дээдэс та морьтойгоо морил, өөрөөр хэлбээс, та морьтойгоо морилж яваад, энэ зуунд үзэгдэж харагдаагүй өндөр гавьяа байгуул, харин миний мэтийн өчүүхэн шүтлэгтэн хүн луус унасан хүний араар сундалбал таарна хэмээн санваартан өгүүлэв.

	— Бодвол гүнж эзэгтэй намайг хайрлан үзээд: Өршөөлт таныг эмээл дээрээ мордуулж, луус нь даавал, сундал гэж бараа болоочдоо тушаана байх гэж би итгэж байна хэмээн Кихот ноён дурдав.

	— Миний санахад, даах байх. Манай бараа болооч надаар тушаалгахгүй ээ: Энэ маш тохитой, анхааралтай хүн болохоороо лам хүнийг харсаар байж явган явуулахгүй болов уу гэж би итгэж байна хэмээн гүнж өгүүлэв.

	— Долоон зөв гэж үсчин нотлов.

	Тэр дороо буун харайж, санваартныг эмээл дээр морд гэхэд, төдий л гуйлгалгүйгээр мордлоо. Гэвч тэр нь хөлсөлж унасан луус байсан тул «хөлсний юм» гэдэг маань «хөсрий юм» гэсэн үг байдаг нь гайтай; үсчнийг араар нь мордох гэж авирч байтал луус нь хоёртоо тонгорсон тул үсчин Николаасын элэг юм уу толгой дайралдсан бол Кихот ноёны хойноос явсан биш балрах байсан нь илэрхий биз. Үсчний айн сандарч унах зуурт сахал нь салаад ойчсон тул сахалгүй болчихлоо; сахалгүй болсноо мэдэхтэйгээ зэрэг шүдээ унасан болгож гараараа нүүрээ даран чарлахаас дээр арга эс олдов. Нэлээд зайдуухан, бараа болоочийн осолдсон газар мах цусгүй сахал хэвтээг хараад Кихот ноён сүүрс алдруун:

	— Сахиус минь; сахиус минь, энэ юутай гайхамшигтай вэ! Санаатайгаар л биш ахул сахлаа ийм эвтэйхэн зулгааж аваад хаячхаж яасан ч л боломгүй юм даа!

	Арга нь илэрч балрах гэж байгааг хараад, санваартан гүйн очиж сахлыг аваад, хар тэнхээгээр чарлан, тэрийн хэвтээ үсчин Николаас руу харайлгалаа, чингээд түргэн зуур арга бодоод, толгойг нь элгэндээ тэвэрч, сахлыг нь эрүүнд нь байрлуулж, сахал унахад уншдаг тусгай ном байдаг бөгөөд сахлыг хуучин хэвээр нь болгодог шидтэй гэж урьдчилан тайлбарлаад жаахан бувтналаа, сахлыг нь тогтоогоод босоход нь мань бараа болооч урьдынхаа адил энх тунх бөгөөд эрүүндээ сахалтай болчиход Кихот ноён туйлын гайхаад, нэг завтай цагтаа энэ номоо зааж өгөөч гэж санваартнаас гуйлаа, өөрөөр хэлбээс, энэ ном нь унасан сахлыг буцаагаад тогтоочих чадалтай болохоороо зөвхөн сахлыг нь тогтоогоод зогсох бус улмаар шарх шалбархайг нь эдгээдэг байх ёстой, тиймийн тулд сахал тогтоодог төдий ном биш байх гэж бодлоо.

	— Зүйтэй ээ, аятай тохиромжтой цаг олдмогц энэ номыг зааж өгнө гэж санваартан хэлэв.

	Тэд одоо санваартныг ганцаарыг нь луус унуулахаар шийдлээ. Гурав нь буюу өөрөөр хэлбээс Кихот ноён, гүнж, санваартан гурав морь унаад, хоёр нь буюу Санчо үсчин хоёрыг явган явахад Кихот ноён хүүхэнд хандан өгүүлрүүн:

	— Дээдэс эзэгтэй минь, та намайг дуртай зүгтээ дагуулан соёрхмуу.

	Гэвч, хүүхний хариу өчиж завдаагүй байтал санваартан ийн дуугаруун:

	— Гэрэлт та, ямар гэгч вант улст биднийг дагуулж аваачих вэ? Микомикоон гэдэгт үү? Тийш нь л байх даа, за би ч вант улс гэгч юмыг мэддэг ч биш дээ.

	Доротиэ түүнтэй яриатай байсан учир нотлон хариулах ёстойгоо дорхноо мэдээд ийн өгүүлрүүн:

	— Тийм ээ, эзэнтэн минь, тэр л вант улс руу явна даа.

	— Тийн ахул манай тосгоныг дайраад гаръя, өршөөлт та манай тосгоноос гарч Картаахен орж, тэндээсээ бурхны авралаар усан онгоцонд суух биз. Салхины нь аяс таараад, далайн ус намуун дөлгөөн байгаад байваас ес орчим жил болоход Писписийск..., биш ээ, Меотийск64 хэмээх их нуурын барааг харах биз, чингээд зуу орчим хоног яваад вант улстаа хүрч очно доо гэж санваартан ташуур өглөө.

	— Эзэн тэнгэр минь, та эндүүрч байна. Би вант улсаасаа гараад хоёр жил болоогүй байна шүү дээ, тэнгэрийн байдал дандаа л муухай байсан, тэгэвч зорьсон хүнээ, тухайлбаас, над сонсогдтолоо алдар нь түгсэн Ламанчийн Кихот ноён эзнийг энэ хугацаанд олоод харж амжлаа гэдгийг танд батлан хэлье, чингээд Испанийн эрэг дээр гарч ирмэгцээ л энэ ноёны буянт сэтгэлд биеэ даатгаж, үнэн хэргийн төлөөний өшөөгөө энэ ноёны хүчирхэг гарт итгэн даатгахын тулд эрж хайсан билээ гэж гүнж өгүүллээ.

	— Болиорой, намайг дахин битгий магт, элдэв янзын нялууралд миний зэвүү хүрээд байдаг юм, чухамдаа энэ чинь нялуурал биш юм, гэвч иймэрхүү яриа чинь миний ариун сонорыг гутаагаад байна. Би тандаа нэг л зүйлийг хэлье, эзэгтэй минь: Ямар ч л гэсэн ялгуусан байдал над аль нэг хэрээр байгаа болохоор, би амь биеэ хайрлахгүйгээр таны төлөө зүтгэх үүрэгтэй билээ. Гэвч юманд ээлж дараа байдаг, иймд би одоо танаас нэг зүйлийг хүсье, санваартан эзэнтэн минь, та энэ газар гав ганцаараа, өмссөн хувцаснаасаа өөр юмгүй, хөтөл дагуул ч үгүй яваагийнхаа учрыг над хэлж өгмүү, би үнэхээр гайхаж байна гэж Кихот ноён хэллээ.

	— Би үүнд товчхон хариулъя. Кихот ноён эзэн минь, өршөөлт тандаа цөмийг айлтгая, та бидний хоёулын нь найз, та бид хоёрын үсчин Николаас бид хоёр Севийли орж, олон жилийн өмнө Америкт очиж суусан миний садан болох хүний над ирүүлсэн мөнгийг авахаар явж байсан юм, овоо их мөнгө юм шүү: Тус бүрдээ лан лангийн хэмжээний, зургаан түмэн ембүү учраас гайд нь гаргаад хаячихмаар ч юм биш. Чингээд, өчигдөр энд явж байтал биднийг хэдэн дээрэмчин дайрч, хамаг байдгийг минь сахал ч үлдээлгүй мулзалчихлаа. Биднийг ёстой л нэг хуурайлж өглөө дөө, аргаа бараад, үсчин маань хиймэл сахалтай яваа юм. Та цааш нь сонс: Нутгийн хүмүүсийн ам амандаа ярилцаж байгааг үзвээс биднийг хоригдлууд дээрэмдсэн бололтой юм, тэр хоригдлуудыг, бараг л яг энд, нэг их сүрхий эр тохиолдож, хуяг харгалзагч нарыг нь огт ойшоохгүйгээр суллан тавьж, дөрвөн зүг найман зовхист тарааж явуулсан юм шиг ярилцах юм. Чингэхлээрээ, тэр хүн нь галзуу солиотой юм уу, эсвэл хоригдлуудынхаа өрөөсөн дугуй болсон ичих нүүр энэрэх сэтгэлээ барчихсан, ёстой л үл бүтэх амьтан байх л даа: Тэднийг суллана гэдэг чинь чоныг хонь руу, үнэгийг тахиа руу, ямааг бурам руу тавина гэсэн үг шүү дээ. Бодвол, тэр этгээд шударга ёсыг нурааж, вангийн мэргэн тушаалыг хөсөрдүүлж, байгалиас заяасан ван эзнийхээ эсрэг самуун дэгдээе гэж бодсон бололтой юм. Бодоод үзэхэд, тэр этгээд, аминыхаа ажлыг талаар орхиж, олны ажилд зүтгэх болоод олон жил болсон цагдан сэргийлэхийг үймүүлж, бас усан онгоцнуудыг сэлүүрдэх хүнгүй болгоё гэж бодсон бололтой байна. Нэг үгээр хэлбээс ийм хэрэг хийсэн хүн санаа сэтгэлээрээ аль муугаа үзэж, бие махбодоороо зовон тарчлах ёстой хэмээн санваартан өгүүлэв.

	Эзнийг нь сүрхий шившиг болгох явдлаар төгсгөл хийсэн тэр адал явдлыг үсчин санваартан хоёрт Санчо ярьчихаж амжсан ажээ, чингээд Кихот ноёны яадгийг үзэх гэж энэ талаар санваартан зориуд сүр бадруулж байгаа ажгуу. Санваартны үг хэлэх бүрд Кихот ноёны царай хувьсхийсээр байсан боловч тэрхүү үл бүтэх амьтдыг өөр хэн нэгэн этгээд сулласан бус, харин өөрөө сулласнаа зориглон хэлж эс чадав.

	— Ийм л хүмүүс биднийг дээрэмдсэн юм даа. Тэднийг эдэлбээс зохих ялаас нь мултлан тавьсан этгээдийг бурхан тэнгэр сайн сэтгэлийнхээ үүднээс өршөөн соёрхох л болтугай даа гэж хэлээд санваартан яриагаа дуусгасан бүлгээ.


САЙХАН ДОРОТИЭГИЙН ОВТОЙ ЖИВТЭЙГ БА БАС БУС НЭН ТААЛАМЖТАЙ СОНИН ЯВДЛЫГ ӨГҮҮЛСЭН АРВАН ЕСДҮГЭЭР БҮЛЭГ

	 

	Санваартныг ярьж дуусаагүй байтал Санчо хөндлөнгөөс орж, өгүүлрүүн:

	— Шударгаар хэлэхэд, санваартан минь, тэр будилааныг чинь манай эзэн тарьсан юм, харин муу явдалтан гэж шаарлагдаад, тийшээ туугдаж яваа тэднийг суллах нь нүгэл учраас яах вэ, ийх вэ гэдгээ бодоорой гэж би эзэнд урьдаас сануулж хэлсэн юм шүү.

	— Ээ тэнэг! Замд тохиолдож байгаа зовон тарчилж, гав дөнгө, гинж хүлэг чирч, хавчигдан доромжлогдсон хүмүүсийн гэм хийсэн буян үйлдсэнийг ялган салгаж бодох үүрэг хэрмэл морьтонд байдаггүй юм. Харин зовсон зүдэрсэн амьтанд үзэл санааг нь харгалзахгүйгээр туслах нь хэрмэл морьтны хэрэг юм. Зовлон зүдрэл эдэлсэн эрих мэт хэлхээтэй олон хүмүүс над тохиолдсон юм, чингэхэд нь би өргөсөн тангаргийнхаа ёсоор л хандсан юм, зөв бурууг бурхан ялгана биз. Энэ явдал хэнд ч муухай санагдахгүйг би батлан хэлнэ, санваартан таны ариун санваар, дээдэс таныг онцлон үзээд ингэж хэлж байгаа минь мэдээж, харин энэ бол морьтны ёсыг огт мэддэггүй учраас хүний адгаа харуулж худал хэлж байгаа юм. Тиймийн тулд миний сэлэм дэргэд байгаа сан бол түүний туслалцаатайгаар би үүнд үзүүлээд өгөх сөн гэж Кихот ноён занан хэлэв.

	Үгээ хэлж дуусангуутаа, дөрөөн дээрээ босож, хоригдлуудад балбуулж хонхойж ёнхойсон учир засаж авна гээд урд бүүрэгтээ өлгөөстэй байсан бөгөөд Мамбрийны дуулга гэж бодож явдаг үсчний төмпөн юүгээн духдуулан тавив.

	Кихот ноёны ухааныг ухна бөглөж, Санчогоос бусад нь түүгээр зугаа хийж байгааг мэдэж байгаагаас гадна үлэмж ухаалаг, ов живтэй хүүхнийхээ хувьд Доротиэ бусдаасаа дутуугүй цовоо учир Кихот ноёны хилэгнэж байхыг мэдээд, түүнд хандаж ийн өгүүлрүүн:

	— Морьтон эзэнтэн минь ээ, та над ач тус үзүүлэхээр амласан бөгөөд өөрийн тань амласан ёсоор та ямар нэгэн адал явдал тохиолдоход оролцох эрхгүй сэн билээ. Иймд хилэнгээ дарж, өршөөл ивээмүү: Хоригдлуудыг таны хүчирхэг гар сулласан гэдгийг энэ санваартан мэдсэн аваас танд үл таалагдах үг дуугарахгүйг хичээн амаа гурвантаа хавчиж, хэлээ гурвантаа хазах байсан биз.

	— Тэр ч байтугай сахлаа тастаад хаячих байсныг тангараглая! гэж санваартан нотлов.

	— Би дуугарахаа байя, эзэгтэй минь, цээжинд дүрэлзэж байгаа шударга хилэнгээ дарж, амарлингуй номхон байсаар амлалтаа биелэхийг хүрье. Гэтэл, хэрэв танд төвөгтэй биш аваас миний тусч сэтгэлийн шан болгож: Өөрийнхөө зовлон ба хэд хэчнээн тооны, хэн хэн гэдэг, ямаршуу хүмүүсийн эсрэг тулж шударга, үнэтэй, хайр найргүй өшөө авах гэж байгааг над хэлж өгөхийг гуйя хэмээн Кихот ноён өгүүлэв.

	— Таны хүсэлтийг би дуртайяа биелүүлнэ, харин гуниг зовлонгийн яриа танд тойв болж магадгүй гэж Доротиэ хэлэв.

	— Тойв болохгүй ээ, эзэгтэй минь гэж Кихот ноён өгүүллээ.

	Чингэхэд Доротиэ ийн өгүүлрүүн:

	— Ингэхлээр, анхааран сонсохыг эзэд та нараас гуйя. Юуны өмнө, эзэд та нарт би нэрээ хэлье, миний нэрийг...

	Тэгснээ, өөртөө санваартны өгсөн нэрийг мартчихсан учир таг дуугүй болчхов. Гэтэл үүнд саад тохиолдож байгааг мэдмэгцээ санваартан тосон авч яаран өгүүлрүүн:

	— Эзэгтэй минь, гай зовлонгоо ярьж байгаа хүн цухалдаж түгдрэх нь гайхалтай бус. Гай зовлон гэдэг чинь өөдгүй зүйл учраас цохлоод ирсэн хүнийхээ ухаан санааг мангууруулдаг болохоор гэрэлт таны адилаар нэрээ таг мартчихдаг гүн ч байдаг л юм, өөрөөр хэлбээс, таны нэрийг Микомикооно гүнж гэдэг бөгөөд их вант улс Микомикооны хууль ёсны өвлөгч гэдгээ та мартаж байна. За, одоо ингэж нэрээ хэлүүлж авснаас хойш, эрхэм та бидэнд ярихыг хүссэн зүйл тань таны гунигт сэтгэлд хялбархан орж ирэх биз.

	— Тэр үнэн, над одоо дахин сануулах хэрэггүй бөгөөд үнэн түүхээ эцсийг нь хүртэл та бүхэндээ ярьчихаж дөнгөнө байх гэж би бодож байна. Миний түүх ийм юм. Манай эцэг Мэргэн ван Тинаакри гэгч нь увдисын зүйлд тун сүрхий байсан юм, чингээд түүнийхээ хүчээр арга чарга хийсээр байгаад миний эх ван˗хатан Харамийлийг өөрөөсөө түрүүхэнд нас баруулаад, түүнээс хойш төдий удалгүй өөрөө өөд болсон учир би өнчрөн хоцорсон юм. Гэвч тэр бүхэнд санаа нь төдий л зовоогүй ажээ, харин нэгэн том арлыг эзлэн суудаг Харнүдэн Пандафилаандо гэдэг нэртэй мундаг баатар манай вант улстай зэргэлдээ шахам оршдог гэж итгэлтэй хүмүүсээсээ сонссон учир сэтгэл нь их зовдог байжээ. Тэр баатрын нүд нь байдаг газраа байсаар атал өөдөөсөө харсан хүнийг айлган чичрүүлж байхын тулд зориуд хялар юм шиг болгон нүднийхээ булангаар хардаг байсан нь нийтэд илэрхий байжээ. Нэг үгээр хэлбээс тэр баатар намайг өнчрөн хоцорлоо гэдгийг сонсмогцоо манай вант улс руу их цэрэг оруулж, эзэлж аваад, над толгой хоргодох өчүүхэн тосгон ч үлдээхгүй хуурайлна гэдгийг нь аав минь мэдэж байж л дээ. Чингээд, хэрэв чи тэр баатарт гэргий болж очих хүсэл байваас уг үгүйрлийн аюулаас зайлж болох юм, гэвч нас тэнцүү биш тэр баатартай ямар ч байсан ханилаад яах вэ гэж аав минь хэлж байсан юм. Аавын минь санаа маш зөв байжээ, өөрөөр хэлбээс, тэр баатартай ч, өөр баатартай ч, ер нь хамгийн мундаг хүчирхэг баатартай ч гэсэн ханилах хүсэл над даан ч төрдөггүй юм. Чингээд, намайг нас барснаас хойш, вант улс руу чинь Пандафилаандыг орж ирэхэд хориглохыг битгий бодоорой, хориглох ахул амиа алдахын цондон шүү, харин амьд мэнд үлдэж, үнэнч сайн албат нараа хядуулахгүй байя л гэвэл вант улсаа орхин зайлаарай, хосгүй хүчирхэг тэр баатрыг чи яаж ч чадахгүй шүү, тийм учраас ийм тийм юм бодолгүйгээр, бараа болоочийнхоо нэгийг дагуулаад Испани оронд очоорой, тэнд чамайг зовлон бүхнээс ангижруулж өгөх нэг хэрмэл морьтон тохиолдоно, тэр цагт түүний алдар цуу энэ вант улс даяарт тархсан байх болно хэмээн эцэг минь над гэрээс өгсөн юм, харин тэр морьтны нэрийг би будилуулаад байх шиг байна, галзуу ноён бил үү, мангуу ноён бил үү гэж гүнж ярилаа.

	— Кихот ноён гэсэн байх аа, эзэгтэй минь, эсвэл уруу царайт морьтон гэсэн байх гэж Пансын Санчо залруулан хэлэв.

	— Чи үнэн хэлж байна. Бас өндөр нуруутай, туранхайвтар царайтай гэж хэлж байсан юм шүү. Тийн учир сайн сэтгэлт эцэг минь үнэн хэлсэн бөгөөд Кихот ноён эзэнтэнд бараалхаж байгаа минь номын ёсоор таарч байна, ер нь Кихот ноён нь эцгийн минь хэлж байсан хүн мөн байх нь ээ. Өөрөөр хэлбээс энэ морьтны нүүр царай Испаниар барахгүй бүх Ламанчаар тарсан яриатай яг тохирч байна. Намайг Осуунд бууж амжаагүй байхад л энэ морьтныг өдий төдий гавьяа байгуулсан хүн гэдэг сураг дуулдсан юм, чингэтэл эрж яваа хүн чинь тэр морьтон шүү гэсэн совин сэтгэлд ороод ирсэн юм гэж Доротиэ хэллээ.

	— Осуун усан буудал биш байтал өршөөлт та чинь яагаад тэнд буусан байдаг билээ? хэмээн Кихот ноён асуулаа.

	Гэтэл, Доротиэн хариу өчихийн хооронд санваартан хөндлөнгөөс орж өгүүлрүүн:

	— Бодвол, гүнж эзэгтэй, Малаагд бууснаа хэлэх гээ биз дээ, харин өршөөлт таны сургийг анх Осуунд сонссон байх л даа.

	— Би чингэж л хэлэх гэсэн юм гэж Доротиэ нотлов.

	— Ухай, чингэвээс ойлгомжтой болно. Дээдэс та цааш нь яригтун гэж санваартан хэлэв, 

	— Цааш ярихын учир бол явган явсаар би Кихот ноён эзэн лүгээ тохиолдож байгаа ба зол заяа айсуйг мэдэж байгаад оршино. Учир иймд одоо би ванхатан бөгөөд бүх вант улсынхаа эзэн хэмээн тооцож болохоор боллоо, өөрөөр хэлбээс энэ морьтон эзэн үлэмжийн буянч сэтгэлтэй; сайн хүн учраас миний явъя гэсэн газар явж, над ач тус үзүүлнэ гэж амласан юм, би энэ эзнийг Харнүдэн Пандафилаандо дээр шууд дагуулаад очно, чингээд тэр баатрыг алж, хууль бусаар надаас булааж авсан зүйлийг над эгүүлж олгох болно. Энэ бүхэн сэтгэлчлэн бүтэх ёстой, өөрөөр хэлбээс ингэх ёстойг миний сайн сэтгэлт эцэг Мэргэн Тинаакри урьдаас мэдэж, халдей юм уу, грек бичгээр бичиж орхисон юм, түүний нь учрыг би ойлгохгүй юм билээ, хэрэв эртнээс зөгнөсөн энэ морьтон тэр баатрын толгойг авчхаад, дараа нь надтай эр эм болъё гэх аваас би нэн даруй, ямар ч үг яриагүйгээр ёс төртэй гэргий нь болж, вант улсынхаа мэдлийг ба өөрийнхөө биеийн мэдлийг нэгэн адил, өгөх ёстой юм гэж Доротиэ өгүүлэв.

	— Чамд ямар санагдаж байна даа, Санчо найз минь? Явдал хаашаа болж байгааг харж байна уу? Чамд би юу гэж хэлдэг билээ? Чингээд л бид хоёр вант улстай, ванхатантай болчихлоо шүү дээ, одоо ч мэдлийн нь жолоог аваад, гэрлэчихэд дурны байна гэж Кихот ноён илдчидээ хандаж хэллээ.

	— Энэ явдал үнэн мэт санагдаж байгааг би батална! Ингэхлээр Боольхой эзний хүзүүг хуга мушгичхаад дараа нь гэрлэчихье гэж үл санах хүн хаа байх билээ! Бас чингээд энэ ванхатан, үнэндээ сайхан хүүхэн юм гэж Санчо сүүрс алдлаа.

	Ингэж хэлэнгүүтээ, үнхэлцгээ хагартал баярлаж, хоёртоо дэвхрээд, дараагаар нь Доротиэн унасан луусны ногтноос шүүрэн авч, урд нь гүйн очиж, өвдөг сөхрөн суугаад, өөрийн нь ванхатан эзэгтэй болж байгаад талархсаны тэмдэг болгож гарыг нь үнсэх зөвшөөрөл гуйв. Иймд, эзний нь солиорол, илдчийн нь цагаан санаатай байдлыг хараад инээдээ барьж чадах хүн үнэндээ байхгүй биз? Тэр зуурт Доротиэ гараа сунгаж үнсүүлээд, хан хурмастын ивээлээр вант улсаа дахин захирах явдал тохиолдох аваас Санчог вант улсдаа амбан суулгана гэж амлалаа. Санчо баяр талархлаа тун хачин янзаар илэрхийлсэн тул цөмөөрөө дахин инээд алдав.

	— Эзэд минь, би ийм л түүхтэй хүн дээ. Зөвхөн нэг зүйлийг нэмж хэлье, вант улсаасаа миний дагуулж гарсан бараа болооч нараас амьд үлдсэн нь л энэ сахалт юм шүү, бусад нь усан буудалд ил гармагц бидэнд тохиолдсон сүрхий шуурганы үед живж үхсэн юм. Миний бүх амьдрал, үнэндээ, гайхамшигтай бөгөөд нууц явдлаар дүүрнийг та бүхэн таамаглаа л биз. Хэрэв би ямар нэгэн илүү дутуу юм уу, буруу гажуу зүйл ярьчихсан бол миний ярианы эхэнд энэ санваартан эзэнтний хэлснийг санаж, намайг уучлах биз, тухайлбаас үзүүр хязгааргүй үй олон зовлон үзнэ гэдэг чинь уймраа болгочих юм байна шүү дээ хэмээн Доротиэ залгаж ярилаа.

	— Би л уймраа болоогүй шүү, буянт сайхан эзэгтэй минь, харин таны төлөө зүтгэж яваа цагт над хэчнээн олон тооны, ямар ч хүнд хүчир зовлон тохиолдвоос би шал тоохгүй ээ! хэмээн Кихот ноён сүүрс алдаад: Би үүний урьд амласнаа дахин нотлохын дээр таны догшин дайсантай тулахын тулд тантай хамт хаа ч хүрэхээс буцахгүй бөгөөд бурхны өршөөл ба хүчирхэг гарынхаа бяраар тэр дайсны толгойг энэ..., ээ харла аа, «энэ сүрхий сэлмийнхээ ирээр» гэж хэлж болохгүй юм байна, өөрөөр хэлбээс Пасамоонтын Хийнес хулгайлаад авчихсан юм байна шүү, гэвч түүний толгойг авч дөнгөнө гэдэгт би найдаж байна гэлээ.

	Сүүлчийн хэдэн үгийг шүдээ зууж байж хэлээд, цааш нь өгүүлрүүн:

	— Харин би түүний толгойг авчхаад, улс гүрнээ амар тайван эзэмшин суух болгож өгнө, иймд таны бие сэтгэл амарч, дур зоригоороо аж төрөх болтугай, өөрөөр хэлбээс ямар нэгэн хүүхэнтэй би сууна гэж бодож болохгүй юм шүү.

	Гэрлэхийг бодохгүй гэж Кихот ноёны хэлэхэд Санчогийн дургүй ихэд хүрсэн тул өндөр дуугаар маш ууртайгаар өгүүлрүүн:

	— Танд би тангараглан хэлье, батлан хэлье, өршөөлт эзэн Кихот ноён минь, ер нь таны ухаан бүрэн биш байгаа байх, ийм буянтай гүнжтэй гэрлэх тухай яриа болж байхад эргэлзэж байна гэдэг тань юу гэсэн үг вэ! Эсвэл, өнөөдрийнх шиг ийм их олзыг хаана хамаагүй хэвтдэг зүйл гэж та бодож байгаа юм уу? Эсвэл таны бодоход Дульсинея эзэгтэй давуу сайхан санагдаад байна уу? Тиймгүй нь илэрхий шүү, энэ нь хоёр дахин илүү царайлаг юм, Дульсинея үүний хаана ч хүрэхгүй гэж би тангараглахад бэлхэн байна. Хэрэв өршөөлт та ингэж хийдүүлээд байх ахул миний гүн зэрэг хүртдэг ч ёстой л гонжийн жоо байх. За та гэрлэчих, яадаг юм, гэрлэчих л дээ, чингээд өөрөө өнхрөөд гарт чинь орж ирж байгаа энэ вант улсыг алдалгүй байж ванхаан болчхоод намайгаа зарлигийн сайд юм уу бэйл болгоод тавьчих. бусад нь пад алга.

	Кихот ноён Дульсинея эзэгтэйг өөрийнхөө дэргэд муу хэлүүлэхийг эс тэвчсэн тул жадаа далайж, сайн муу дуугаралгүйгээр, Санчог хоёртоо дэлсэхэд, тэр нь хөлөө дээш харуулан онхолдон унасан бөгөөд Доротиэ зөвлөгөө эс өгсөн аваас түүний голыг нь таслах байсан нь гарцаагүй билээ.

	— Бүтэлгүй муу бүдүүлэг минь, та намайг дандаа ингэж танхайгаар дайран гутааж, хамаг будилааныг тарьчхаад л, бас надаар өршөөлгөж байх гэж бодож байна уу? Тэгж наргихгүй шүү, хүний адаг минь, өөрөөр хэлбээс, хосгүй сайхан Дульсинеяг муулж байгаа болохоороо та ёстой л бүтэлгүй амьтан юм. Эргүү, төөрүү, мулгуу минь ээ, та мэдэж байна уу, тэр хатагтай миний гарт хүч чадал заяаж байгаа биш сэн ахул би нохой бөөс ч алж чадах уу? За, урт хошуутайгаараа элэг доог болсон монди минь, та хэл л дээ, таны бодлоор бол мундаг баатрын толгойг хэн тастаж, вант улсыг эзлээд, таныг бэйл болгосон байх нь вэ? (Энэ бүгд цөм биелж бүтээд хөдөлбөргүй болсон мэтээр өөрөө бодсон ажээ) Миний гарыг зэвсэг болгон шилж авсан Дульсинеягийн ялалт биш үү? Тэр хатагтай миний бие сэтгэлд оршиж надаар ялалт хийлгэж, би тэр хатагтайгаар амьсгалж, аж төрж яваа учраас би амь нас аль байдгаа түүнд зориулах өглөгтэй юм шүү. Аяа, урваач, шарваач минь, та буянгүй байлгүй яах вэ дээ! Таныг хогийн байдлаас чинь өөд татаж, дээд язгууртанд дэвшүүлж байхад өөртөө тэнгэр тэтгэсэн тэр хатагтайд хорон санаагаар ачийг нь хариулж байна гэнэ ээ! хэмээн Кихот ноён өгүүллээ.

	— Боль доо, боль гэж Доротиэ хөндлөнгөөс орж хэллээ. Тэгээд: — Санчо чи гүйн очиж эзнийхээ гарыг үнс, өршөөл гуй, үүнээс хойш юмыг магтах, муулахдаа болгоомжтой бай, Тобоос дахь эзэгтэйн талаар муу юм битгий хэл, түүнийг харах заяа над олдохгүй биз, гэвч тэр эзэгтэйд ач тус хүргэхэд би бэлэн байна, чи бурхан тэнгэрт наманчилж бай, чамд эдлэн бий болох нь гарцаагүй юм шүү, чингээд чи ван хүн шиг аж төрөх болно гэлээ.

	Санчо толгойгоо бөхийлгөн гэлдэрч, эзэндээ хүрч очоод, гараа нааш хандуулахыг гуйлаа, эзэн нь ихэмсэг царайлан гараа хандуулав. Санчо гарыг нь үнсэхэд Кихот ноён түүнд сайны ерөөл тавиад, намайг дагаад яв гэж тушаалаа, бодвол онц чухал зүйл асууж ярилцах гэсэн юм байгаа биз. Санчо дагаад явлаа, Кихот ноён түрүүлж очоод, түүнд хандаж ийн өгүүлрүүн:

	— Чамайг буцаж ирснээс хойш чамд өгч явуулсан даалгавар, чиний авчирваас зохих хариуны алины нь ч талаар тодорхой асууж ярилцах зав бололцоо олдохгүй байлаа, харин одоо, ийм зол тохиосон энэ үед, өөрөөр хэлбэл, үүнийг ярилцах зав ба газар олдсон дээр сайхан хариу сонсгож магнайг минь тэнийлгэх цаг болоод байна.

	— Дуртай зүйлээ асуугтун, өршөөлт минь гэж Санчо хэлэв.

	Тэгтэл, өөдөөс нь илжиг унасан хүн айсуй байхыг харлаа, ойртож ирэхийг нь үзвээс цыган хүн бололтой байв. Гэтэл илжиг унасан хүн л харваас Санчогийн сэтгэл нь хачин болдог учраас түүнийг ширтэж байгаад Пасамоонтын Хийнес мөн бололтойг таамаглав. Чингээд тэрхүү цыганы байдлыг сайтар харснаараа өөрийнхөө илжгийг танилаа, үнэхээр Хийнес өөрийн нь илжгийг унаж явсан тул мадаггүй таньсан ажээ. Хийнес нь зүсээ буруулан байж илжиг худалдах гэж цыган маягаар хувцасласан бөгөөд цыган ба бас бус нэлээд хэдэн хэлийг төрөлх хэлнээсээ дутуугүй мэддэг байсныг дурдах ёстой юм. Санчо түүнийг харж таниад, гонгиносон дуугаар чарлан өгүүлрүүн:

	— Хүүе, хулгайч Хийнес ээ! Миний юмыг өгөөд орхи, миний сэтгэлийн зовлонг арилгаад аль, намайг амраагаад орхи, миний илжгийг тавиад орхи, намайг жаргаагаад орхи! Чингээд тонил, нохой минь, илжирсэн муу луйварчин минь, хүний юманд битгий хүрч бай!

	Чухамдаа, үг дуугармагц Хийнес илжигнээс нь буун харайж, зугтан гүйж, агшин зуурт нуугдан далд орсон учир тийнхүү олон тооны муу үгээр булах хэрэгцээ байгаагүй юм. Санчо жороо саарал дээрээ гүйн очиж тэвэрч аваад өгүүлрүүн:

	— За, надаасаа холдоод ямаршуу байв даа, эрдэнэ минь, үзэсгэлэнт минь, саарал найз минь?

	Чингээд, түүнийгээ хүний адилаар үнсэн таалав. Илжиг нь үл дуугарна; Санчод үнсүүлэн таалуулах атлаа хариуд нь ганц ч үг үл дуугарна. Бусад хүмүүс нь ойртон очиж, илжгээ олж авсанд нь талархал хүргэлээ, харин Кихот ноён илдчийнхээ өмнөөс туйлын ихээр баярлаж, гурван илжигний нэхэмжлэгийг хүчин төгөлдөр хэвээр байлгана хэмээн дурдав. Санчо баяр илэрхийлэв.

	Кихот ноён Санчо хоёрын ярилцаж байх завсарт санваартан Доротиэд хандаж, морьтны зохиолд гардаг адил товчхон бөгөөд асар чадалтай сайхан ярьж чадсаныг нь магтав. Хариуд нь: Би морьтны зохиол их уншсан боловч олон янзын нутаг хошуу, усан буудал хаана хаана байдгийг нь мэдэхгүй юм, чингээд санаагаараа таагаад Осуунд буусан гээд буудаж орхисон шүү гэж хэлэв.

	— Би тэрийг мэдээд бушуухан залруулсан учраас бүх явдал зөвтсөн шүү. Гэвч хэллэг, маягаараа өөрийн нь уншсан зохиолуудтай төсөөтэй л байваас энэ мулгуу язгууртан элдэв янзын үлгэр мэт худал юмыг хялбар үнэмшдэг нь даан ч сайхан биз? Бас чингээд ийм нэг явдал байгаа юм: Энэ сайн сэтгэлт язгууртан маань өөрийн нь солиорлын дагуу л үг дуугарваас элий балай юм яриад гарах юм, харин өөр ямар нэгэн зүйл яриваас дээд зэргээр зөрж мэтгэж, аль ч талаар саруул тунгалаг ухаантай мэт санагдах бөгөөд морьтны л тухай үг дуугарсан хүнийг их ухаантай хүн гэж бодох юм гэж санваартан өгүүлэв.

	Энэ хоёрын ярьж байх үед Кихот ноён Санчотойгоо яриагаа үргэлжлүүлж хэлрүүн:

	— Ингэхэд, Санчо найз минь, муудалцахаа болъё, чингээд чи над юм санаж, гомдолгүйгээр хэлж аль: Чи Дульсинеятай хаана яаж уулзав? Цаадах чинь юу хийж байна? Чи түүнд юу гэж хэлэв? Чамд юу гэж хариу өчив? Миний захидлыг уншихдаа царай нь ямар болж байх юм? Захидлыг хэнээр хуулуулав? Нэг үгээр хэлэхэд, сонсговоос зохино гэж өөртөө бодогдсон асуулт хариултыг цөмийг нь над ярь, миний санааг засах гэж хумсын чинээ ч нэмж шимэлгүй ярь, харин хамгийн гол нь юм орхигдуулж, намайг төрөлдүүлэв дээ.

	— Эзэн минь, шударгаар хэлэхэд, би захидал авч яваагүй болохоор ямар үхсэн хатсанаа хуулуулах вэ гэж Санчо өчив.

	— Тэр үнэн шүү, тэмдэглэлийн дэвтэр хоцорсныг би чамайг явсны нөгөөдөр мэдсэн, чингээд би санаа их зовсон шүү, өөрөөр хэлбээс чамайг түүнтэй уулзаад, захидлаа алга байхаар яадаг бол гэж бодож байснаас гадна чамайг цалгараа мэдээд буцаад ирэх байх гэж бодсон хэмээн Кихот ноён өгүүллээ.

	— Өршөөлт таны уншиж өгөхөд үгийг гом, нь эс цээжилж авсан ахул чингэх л байсан байх, харин цээжилсэн болохоороо нэг ламд хэлж өгөөд бичүүлчихсэн шүү, тэр лам маш сайхнаар ширхэгчлэн бичиж өгсөн юм, бас, ийм сайхан захидал энэ яваа насандаа үзэж сонсоогүй гэж хэлж байна билээ.

	— Чи чингээд одоо цөмийг нь цээжээр мэдэж байна уу? хэмээн Кихот ноён асуулаа.

	— Үгүй ээ, эзэнтэн минь, түүнийг би цээжээр хэлж өгсөн боловч дахин хэрэгцээ тохиолдохгүй бололтой болохоор нь аяндаа мартсаар байгаад зөвхөн "бузар булай..." үгүй ээ биш "бүхнийг татагч эзэгтэй минь" бас төгсгөлд нь: "үхэн үхтлээ чамдаа үнэнч уруу царайт Морьтон" гэж байсныг л мартаагүй байна. Харин дунд нь би «сэтгэл зүрх», «амь нас», «нүдний минь чимэг» гэх зэргийн үг гурван зуугаадыг нэмж оруулсан шүү гэж Санчо хариу өчсөн бүлгээ.

	 


КИХОТ НОЁН ИЛДЭЧ САНЧО ХОЁРЫН НАРГИАНТАЙ ЯРИА БА БАС БУС ЯВДЛЫГ НЭГЭН АДИЛ ӨГҮҮЛСЭН ХОРЬДУГААР БҮЛЭГ

	 

	— Миний сэтгэл хангамжтай л байна, цааш нь ярь. За чи хүрээд очдог байжээ, чингэхэд чинь тэр үзэсгэлэнгийн охь юу хийж байв? Бодвоос өөрт нь үнэнч морьтондоо бэлгийн зүйл бэлдэж сувд хадаж байв уу, эсвэл алтан саа хэрж байв уу?

	— Огт үгүй ээ, хашаан дотроо тариа сэвж байсан гэж Санчо хариу өчив.

	— Тийн аваас түүний гар хүрсэн тариа сувд эрдэнэ болж хувилдгийг мэдэж ав. Ямаршуу тариа байсныг нь найз минь чи анхаарч харсангүй юу? Бодвоос, хамгийн шилдэг буудайны тариа байгаа биз? гэж Кихот ноён асуулаа.

	— Тийм биш ээ, хамгийн хямд буудайных байна билээ хэмээн Санчо хариу өчив.

	Түүний сэвсэн тариа ямар ч эргэлзээгүйгээр хамгийн цэвэр цагаан талх болдог юм гэж би чамд хэлж байна шүү. За цааш нь ярь. Миний захидлыг гардуулахад чинь түүнийг тэр үнсэв үү? Адис авав уу? Миний захидлыг хүндэтгэх ёслол хийв үү? Нэг үгээр хэлэхэд тэр яав? гэж Кихот ноён асуув.

	— Намайг захидал өгөхөд дотроо нэлээд их тариатай шаа ухаан жолоогүй сэгсэрч байсан ба над: «Эрхэм хүн та, наад захидлаа тэр шуудай дээр тавьчих, үүнийгээ сэвж дуусахаас нааш би наадхыг чинь уншихгүй" гэж хэлсэн хэмээн Санчо хариу өчлөө.

	— Аяа, ухаант эзэгтэй минь! хэмээн Кихот ноён сүүрс алдав. Чингээд: — Бодвол, тэр чинь завтай цагтаа тавтай уншиж санаа сэтгэлээ жаргуулах гэж чингэж байгаа байх л даа. Цааш нь ярь, Санчо. Тийнхүү юм хүм хийж байхдаа чамтай юу ярив даа? Миний тухай асуух юм уу? Чи юу гэж хариулж байв даа? За аль вэ, яасан ийснийг цөмийг нь ярь, юу ч битгий үлдээгээрэй! хэмээв.

	— Надаас тэр юу ч асуугаагүй, харин би л хамаг байдгаа ярьсан: Манай ноён таныг мөрөөдөж, зэрлэг амьтан мэтээр ууланд бүгж, бүсэлхийнээсээ дээш нүцгэн шалднаар шороон дээр унтаж, ширээний бүтээлэг дэвсэхгүйгээр хоол идэж, сахлаа самнахаа больж, заяа тавилангаа хараан зүхэж, уйлж унжиж, цөхрөл үйлдэж байгаа гэх байдлаар ярьсан гэж Санчо хариу өчлөө.

	— Заяа тавилангаа хараан зүхэж байна гэж хэлсэн чинь олигтой үг болж нэг л чадсангүй дээ хө, харин Тобоосын Дульсинея шиг тийм өндөр дээдэс эмэгтэйд сэтгэл өгөх хувьтай төрсний учир би өөрийнхөө заяаг насан турш бахдан ерөөх болно гэж Кихот ноён дурдлаа.

	— Тэр чинь нээрээ өндөр юм, чухам үнэнийг хэлэхэд надаас гурван цун гаруй өндөр байх гэж Санчо өгүүлэв.

	— Яаж байгаа нь тэр вэ, Санчо? Чи түүнтэй биеэ чацуулж үзлээ гэж үү? хэмээн Кихот ноён асуулаа.

	— Би чацуулсан юм, шуудайтай тариа илжгэнд тохолцоод өгөөч гэхээр нь би зэрэгцэн зогссон юм, чингэхэд надаас сайн алга дарам өндрийг нь мэдсэн юм хэмээн Санчо хариу өчив.

	— Тэр өндөр биед нь тохирсон өчнөөн сайхан сэтгэлийн чанартай бөгөөд тэр нь түүнийг чимэглэж байдгийг үгүйсгэж хэн боловч яахан чадах ажээ! Харин, Санчо минь, чи нэг зүйлээс эс татгалзах нь лав биз: Дэргэд нь тулаад очиход сэтгэл ундалсан, нэн тааламжтай нэг л их анхилуун сайхан үнэр ханхлахыг нь мэдсэнгүй гэж үү? Үүний сайханд тохирох үг олж хэлж би чадахгүй байна. Нэг үгээр хэлэхэд, үлэмж чамин мухлагт байдаг шиг үнэр ханхалж байгаа биз? хэмээн Кихот ноён сүүрс алдан асуув.

	— Энэ талаар хэлэх юм над алга, бодвоос тэр ажил явдалдаа алжааж, хөлөрсөн байсан нь илэрхий биз гэж Санчо хариулав.

	— Битгий худал хэл! Чи хамрын ханиадтай байсан байх. Тэр дэлбэгүй саргай цэцэг, тэр хээрийн бадраа цэцэг, тэр лянхсын шүлт хэчнээн сайхан үнэртэйг би мэдэж байна. За чингээд, тариагаа сэвчхээд тээрэм рүү илгээсэн юм байжээ. Миний захидлыг уншаад юу гэж хэлэв? гэлээ.

	— Захидлыг тань тэр уншаагүй ээ, уншиж ч чаддаггүй, бичиж ч чаддаггүй гэж хэлж байна билээ. Тэр захидлыг олж уншаад: Өршөөлт та түүнд сэтгэл өгснийг ба түүний тулд та биедээ зовлон учруулж цөхрөл үйлдэж байгааг миний амнаас сонсож мэдсэн, энэ нууцыг хэн нэгэн хүн мэдэхээс айгаад юу ч үгүй болтол нь ураад хаячихна билээ. Дараа нь таны захидлыг уншихын оронд тантай биеэр уулзахыг илүүтэй хүсэж байгаа учраас гарыг тань үнсэж байна гэж хэлээрэй, бас чингээд, энэхүү хэлийг авмагцаа надаас илүү ямар нэгэн зүйл таныг саатуулаад байгаа биш ахул тээ тэнд тэнэглэж байхаа больж, тэр ой ширэнгээсээ гарч, нэн даруй Тобоосын зүг морд, бас өршөөлт тантай нүүр учрахыг тэсэн ядан хүлээж байгаа наддаа ирээч ээ гэж гуйн шаардаж байна билээ. Өршөөлт та өөрийгөө Уруу царайт морьтон гэж нэрлэснийг хэлэхэд тэр элгээ хөштөл инээнэ билээ. Ухаан цовоо бискай хүн тан дээр ирсэн үү гэж миний асуухад: Ирсээн, шавхийсэн эр билээ шүү гэж хэлж байна билээ. Би түүнээс нөгөө хоригдлуудын тухай бас асуулаа, нэг ч хүн ирээгүй байна гэж хэлнэ билээ хэмээн Санчо хариу өчлөө.

	— Одоохондоо цөм л аятайхан явж байна. Харин чи над хэл, надаас хэл хүргэж очсоны шан болгож чамд ямар зүйлийн үнэт хишиг хайрлав даа? Өөрөөр хэлбээс хэзээ язаанаас нааш хэрмэл морьтнууд ба хатагтай нар нь морьтноос хатагтайд буюу хатагтайгаас морьтонд хэл хүргэж ирсэн илдэч, түнш, одой хүмүүст даалгавар биелүүлсний нь шан болгож ямар нэгэн үнэтэй цэнтэй зүйл бэлэглэдэг заншилтай болсон юм хэмээн Кихот ноён айлдав.

	— Тун магадгүй, ер нь, миний санахад, тэр чинь сайшаалтай заншил юм. Гагцхүү дээр цагт л тийм байсан байх, харин одоо бол ганц зүсэм талхан дээр бяслаг тавьж өгдөг болсон бололтой юм, намайг мордоход Дульсинея эзэгтэй маань надаа тийм л юм хашаан дээгүүр давуулж өгнө билээ, ядаж бяслаг нь хониных юм билээ.

	— Тэр чинь дээд зэргийн өглөгийн эзэн юм шүү, өгчихмөөр бэлэн зэлэн юм байгаагүйн улмаас л чамд ямар нэгэн алтан эдлэл бэлэглээгүй байх л даа, ер нь бэлгийг хэзээ ч өгч болдог учраас би уулзахаараа түүнд хэлэмз, чингээд л болоод явчихна. Харин би тун гайхаж байгааг чи мэдэж байна уу Санчо? Чи нисэж оччихоод нисээд ирчихсэн юм шиг санагдаад байх юм: Чи гурав дөрөвхөн хоногийн дотор Тобоос орчхоод буцаад ирсэн байх юм, гэтэл эндээс Тобоос хүртэл гуч гаруй бээр хэрийн зайтай шүү дээ. Ингээд бодвоос найзын сэтгэлээр намайг тэтгэж байдаг мэргэн увдисч л явах замд чинь зайлшгүй тусалсан байна, над тийм увдисч бий нь мэдээжийн хэрэг, тийм юмгүй бол би яалаа гэж ийм алдар цуутай хэрмэл морьтон байх вэ. Заримдаа энэ увдисч ор дэрэндээ унтаа хэвтээ морьтон хүнийг шүүрч аваад, тэр газраас нь мянган бээрийн тэртээ авааччихдаг бөгөөд уг морьтон маргааш нь сэрэхдээ яаж ийгээд тийн хол очоод ирснээ огт мэддэггүй юм. Хэрэв увдисч байдаггүй сэн бол хэрмэл морьтнууд нь ямагт ингэж бие биеийгээ аюулаас авраад байж яахин чадах сан билээ. Зарим үед хэрмэл морьтон эр нь Армений уулс дунд догшин ширүүн амьтантай буюу бас бус морьтонтой тулалддаг юм. Чингээд үхэхэд ганц хуруу дутуу байгаа хамгийн бэрх мөчид түрүүхэн нь Англи оронд байж байсан нэг найз морьтон нь үүлээр буюу галт хөлөг хэрэглэн хаанаас гарч ирсэн нь мэдэгдэхгүй, гэв гэнэт дүүлэн ирээд, түүнийгээ үхлийн аюулаас авардаг юм, чингээд тэр аврагдсан морьтон нь орой болоход гэртээ суугаад, хоолоо тавтай идэж байдаг юм, гэтэл гэр нь тэр тулаан болсон газраас хоёр юм уу, аягүй бол гурван мянган бээрийн цаана оршиж байсан байж ч магадгүй байдаг юм шүү. Энэ бүхний хариуд морьтон хүн нь ялгуусан морьтнуудыг хаацайлж байдаг гарамгай увдисчийн мэргэн ухаан ба авьяас чадлыг эзэмших үүрэгтэй байдаг юм. Иймийн тулд, Санчо найз минь, чиний маш түргэн яваад ирснийг би гайхах юун, өөрөөр хэлбээс, түрүүнд миний хэлсэн ёсоор аль нэгэн мэргэн хамгаалагч агаараар чамайг дүүлүүлснийг чи ажиглахгүй байна. За энэ талаар болъё; Миний хатагтай намайг хүрч ир гэж байгаа болохоор би одоо яаваас таарах байна, чи юу гэж бодож байна? Би бол түүний хэлснийг биелүүлэх нь зүйтэй гэж бодож байна, тэгэвч бидэнтэй хамт яваа энэ гүнжид өгсөн амлалтаа биелүүлэх ёстой юм, ер нь морьтны хуулиар бол би бие сэтгэлийнхээ жаргалыг бодохоос өмнө өөрийнхөө амлалтыг биелүүлэх ёстой байна. Нэг талаар, хатагтайтайгаа уулзах сан гэдэг хүслэн намайг шаналган зовоож байна, нөгөө талаар энэ амлалт ба үүнээс олдох алдар жавхлан намайг даллан дуудаад байна. Ингэхлээр би ийм зам бодлоо: Би яаралтай явж, аль болохоор бушуухан тэр мундаг баатар дээр нь очиж, толгойг нь огтолж хаяад, энэ гүнжид орон гүрнийг нь аятай таатай эзэмшүүлж өгөөд, дараа нь цаг мөч гээлгүй явж, сэтгэлийг минь гэрэлтүүлэгч гэгээн тунгалаг эзэгтэй дээрээ хүрч очоод, олон тооны чухал шалтгаан тоочно, чингэхээр миний хожимдсоныг тэр уучилна. Хожимдсон явдал нь алдар жавхлан, ариун журмын хэрэг болохыг, өөрөөр хэлбээс түүний минь буянт сэтгэл ба миний үнэнч сэтгэлийн төлөө зэр зэмсгийн хүч хэрэглэж урьд хийсэн, эдүгээ хийж байгаа, хойшид хийх нэр төрийн хэрэг гэдгийг тэр үзэж мэдэх болно хэмээн Кихот ноён айлдлаа.

	— Аяа, өршөөлт минь ээ, таны тархи толгой яасан айхтар гажаа вэ? хэмээн Санчо сүүрс алдав. Чингээд: — Эзэн та над нэг зүйлийг айлдмуу: Өршөөлт та, бүхэл бүтэн вант улсан сүйтэй, ийм язгууртан баян гүнжийг урдуураа гаргачхаад шал дэмий хэрэн тэнэх гэж үү? Чин үнэнийг хэлэхэд, эдний вант улс хоёр түм гаруй бээрийн урт хилтэй юм гэдгийг би чихээрээ сонссон юм, нэг үгээр хэлбээс, Португали, Кастийли хоёрыг нийлүүлснээс их нутагтай ажээ, бас чингээд хүн төрөлхтний аж төрөлд шаардагдах юм бүхэн элбэг дэлбэг байдаг юм гэнэ. Та бүтээлч хүн учраас надтай битгий марга, хэлсэн үгэндээ эзэн болсон нь дээр шүү, та миний зөвлөгөөг сонс, таныг би уурлуулах гэж хэлж байгаа юм биш, та лам тохиолдох тосгонд очмогцоо л энэ гүнжтэй ёс төр хийчих, лам олдмооргүй бол бидний хамт яваа санваартан та хоёрын ёс төрийг шилдэг сайн гүйцэтгэж өгөхөд бэлэн байгаа биз. Тэрчлэн, би бол хүнд зөвлөгөө өгөхөд буруудах насны хүн биш бөгөөд миний зөвлөгөө гарцаагүй зөвөөс гадна маргаашийн өөхнөөс өнөөдрийн уушги дээр гэдгийг та болгоож хайрламуу. Сайхан явах гээд алцан явах гэж үг байдаг биз дээ? Бас нэг бүдэрвэл зуу бүдэрнэ гэж ч хэлдэг шүү дээ гэж айлтгалаа.

	— Санчо чи сонс, хэрэв тэр мундаг баатрыг алахтайгаа зэрэг би ван болчхоод, чамд амласан бүхнээ дур зоригоороо элбэг бийлгээр өөрт чинь олгуулахын тулд л эр эм бололц гэж зөвлөж байгаа юм бол би гэрлэхгүй байлаа ч гэсэн чиний хүслийг биелүүлэх нь тийм ч төвөгтэй биш биз. Тулаанд ялна гэдгээ урьдаас мэдэх юм бол, би гэрлэхгүй байлаа ч гэсэн, уг вант улсын зарим хэсгийг над олгоно, би түүнийг дуртай хүндээ бэлэглэж болно. Тэр хэсэг нь миний л болдог юм бол би чамдаа эс өгөөд хэндээ өгөх вэ? хэмээн Кихот ноён айлдлаа.

	— Тэр ойлгомжтой байна, харин өршөөлт та далайд ойр шиг хэсгийг нь л авахыг бодоорой, хэрэв сэтгэлд эс таарваас хар арьстан албат нараа усан онгоцонд ачаад буцна гэж ямагт бодож байгаа миний хүслийг биелүүлэхийг хичээгээрэй. Иймд өршөөлт та Дульсинея эзэгтэй дээр энэ удаад очихыг битгий бод, чингэхийн оронд тэр мундаг баатрыг нидэрч хэргээ бүтээхийг бодъё, түүнийг дарах явдал та бид хоёрт маш нэр хүндтэй бөгөөд туйлын ашигтай болно гэсэн совин над байгааг тэнгэрийг барьж тангараглая хэмээн Санчо хариу айлтгалаа.

	— Чиний зөвлөгөөг авч, урьдаар гүнжтэй яваад, дараагаар нь Дульсинеядаа очно, иймд санаа амар байж болно гэж чамд хэлээд байна шүү Санчо минь. Харин хоёр биеийнхээ хооронд хуйвалдан тогтсон энэ шийдвэрийг хэнд ч, тэр ч байтугай хамт яваа хүмүүстээ дурсаж болохгүй гэдгийг сайхан мэдээрэй, өөрөөр хэлбэл Дульсинея өөрийнхөө бодлыг бусдад мэдэгдэхгүйг тийм айхтар хичээж байхад би ч бас нууцаа хэн хүнд задлах нь зохисгүй болох биз хэмээн Кихот ноён айлдав.

	— Тэгвэл өршөөлт та юуны учир гарт дайралдсан хүн бүрийг Дульсинея эзэгтэй рүү илгээгээд байдаг юм бэ? Ер нь та Дульсинеяд сэтгэл өгсөн төдий бөгөөд тэрээр таны хайрын сэтгэлийг татсан төдийгөөс өөр даамай холбоогүй хүүхэн гэдгийг нотолж байх шив дээ? Хэрэв тийм ахул та түүн тийш хүмүүс илгээж, тэд очиж тэр хүүхний өмнө өлмий даран сөгдөж, өршөөлт таны зарлигаар түүний бүрэн захиргаанд очиж байгаа нь чухам дээрээ та хоёрын нууц бодлын зугаа болж байгаа хэрэг үү? гэж Санчо асуув.

	— Ээ тэнэг, ээ мангуу! хэмээн Кихот ноён сүүрс алдлаа Чингээд: — Санчо, энэ бүхэн нь түүнийг цуунд гаргахад нөлөөтэй гэдгийг чи ухахгүй байна гэж үү? Морьтон бидний ойлголтоор бол энэ нь эмэгтэй хүнд томоохон нэр төр олгодог нь чамд илэрхий болно, ер нь нэг эмэгтэйн төлөө өдий төдий хэрмэл морьтон зүтгэдэг бөгөөд өөрсдийгөө морьтонд тооцуулах төдийгөөс өөр ямар ч шан шагнал горьдохгүйгээр зөвхөн тэрхүү эмэгтэйнхээ төлөө л ариун сайхан сэтгэлээсээ зүтгэдэг юм гэв.

	— Тамд орохоос айхынхаа эрхэнд нүгэл хилэнцээ наманчлахын тулд л тэнгэр бурхныг иймэрхүү янзаар шүтэх ёстой хэмээсэн номлол байдаг гэж би сонссон юм. Харин өөрт хэрэг болох л юм бол түүнийг тийнхүү биширч зүтгэх нь зүйтэй юм гэж би хувьдаа бодох нь байна шүү хэмээн Санчо өгүүлэв, 

	— Аяа, чамайг чөтгөр аваасай! Тариачин монди минь чи бас хөөрхөн ярив аа! Үнэндээ чамайг эрдэмтэй хүн гэж бодож болмоор байна шүү! гэж Кихот ноён өгүүллээ.

	— Шударгаар хэлэхэд, би ном гаргадаг ч үгүй хүн шүү хэмээн Санчо дурдав.

	Тэгтэл, цөмөөрөө булгийн дэргэд жаахан амрах хүсэлтэй байсан учраас наанаа хүлээж бай гэж тэр хоёрын хойноос Николаас гуай хашхирлаа. Кихот ноён хүлээн зогслоо, энэ нь хэзээ л баригдчих бол гэж ямагт айж. худал ярьж байгаа Санчод тун ашиггүй санагдав. Булгийн дэргэд яаран бууцгааж, дэнгээс санваартны авч гарсан жаал жуул юмаар бүгдээрээ өлссөн ходоодоо жийрэглэв. Яг энэ үед нэгэн жаал хүү замаар орон алхаж явлаа; тэр жаал, булгийн дэргэд байгаа хүмүүсийг туйлын их ажиглаж хараад, Кихот ноён руу гүйн очиж, өвдгийг нь тэврэн авч, гаслантайгаар цурхиран уйлж, ийн өгүүлрүүн:

	— Аяа, эзэн тэнгэр минь ээ! Өршөөлт та намайг танихгүй байна уу? Сайтар харагтун, би ургаа царсанд хүлүүлсэн байгаад өршөөлт таны тавиулсан Андресо гэдэг жаал шүү дээ.

	Кихот ноён түүнийг таньж, гараас нь барин бусдадаа хандаж өгүүлрүүн:

	— Хатуу сэтгэлтэй бурангуй хүмүүсийн тарьсан хорсол гомдлын хонзонг авч өгдөг хэрмэл морьтнууд хорвоо дэлхийд байх нь хэчнээн чухал гэдгийг өршөөлт та нар мэдэж авах болно, жишээ нь өршөөлт та нарт нэг зүйлийг ярьж өгье. Саявтархан би ой дотор явж байлаа, тэгтэл ёстой л нэг хаацайлах хүнгүй дарлагдсан амьтан л ингэдэг байх гэмээр янзтай гаслантайяа ёолон чарлах дуу сонсогдлоо. Би ариун үүргээ биелүүлэхээр уйлан гаслах чимээ гарсан газар тийш яаран очвоос нэгэн жаалыг ургаа царсанд барьж хүлсэн харагдлаа. Тэр жаал одоо бидний дэргэд зогсож байна, энэ явдалд би баярлаж байна. өөрөөр хэлбэл миний ярьж байгаа зүйл, чин үнэн гэдгийг энэ жаал нотлох юм. За чингээд энэ жаалын цээжийг нүцгэлээд царс модонд барьж хүлээд, хөдөөгийн нэгэн хүн үүнийг цулбуураар ороолгож байсан юм. тэр хүн энэ жаалын эзэн байсныг сүүлд нь би мэдсэн юм. Би ямар учир шалтгаанаар тийнхүү хайр харамгүй зодож жанчиж байгааг асуулаа. Энэ жаал түүний зарц бөгөөд баахан салан задгай, урагш муутай, төрх томоогүй болохоор нь ийнхүү урж байгаа юм гэж тэр будангуй эрийн хариулахад, хөөрхий энэ жаал: «Эзэн минь энэ хүн намайг хөлсөө нэхлээ л гэж нүдэж байгаа юм» гэж мэтгэн хэлсэн юм. Эзэн нь өчнөөн төчнөөн уран үг хэлж мэлзлээ, би үгийг нь цөмийг сонссон боловч түүнийг зөвтгөөгүй юм. Товч хэлэхэд, энэ жаалын хүлгийг тайлж тавих тушаал өгөөд, гэртээ дагуулж аваачаад, сохор улаан мөнгөний зөрөөгүйгээр хөлсийг нь олгоод, улмаар энэ жаалд талархал хүргүүлэх талаар тэр хүнээс ам өчгийг нь авсан юм. Үнэн биз дээ, Андрес хонгор минь? Би хэчнээн сүрхий захирангуй дуугаар тушааж, миний шаардсан, тушаасан, хэлсэн зүйлийг гүйцэтгэнэ гэдгээ тэр хүн хэчнээн мөхөлзөнгүй байдлаар амласныг чи ажигласан уу? Айж сандралгүй хариулаарай. Энэ ноёдод цөмийг үнэн байдлаар нь яриад өг, чингэх ахул хээр шилийн замд хэрмэл морьтонтой тохиолдоно гэдэг хэчнээн их буян ерөөл байдгийг эд мэдэж ухамсарлах болно.

	— Энэ бүхэн маш үнээн, өршөөлт минь, харин тэр явдлын төгсгөл өршөөлт таны бодож байгаагаас тэс өөр болсон шүү гэж жаал өгүүлэв.

	— Яагаад тэс өөр байдаг юм? Тэр хүн хөлсийг чинь олгоогүй юү? хэмээн морьтон асуулаа.

	— Хөлсийг минь олгох байтугай, өршөөлт таныг ойн цаагуур далд ормогц бид хоёр хоёулхнаа хоцорсон учраас намайг яг тэр царсанд барьж хүлээд арьс хөрсийг минь хууртал ураад, бараг Варфолооме хувилгаан шиг болгоод хаячих шахсан шүү. Чингээд элдэв янзаар ёжлон тохуурхан намайг балбаж, таныг шоолон тантай адилхан алхаж гишгэж байсан ба махбод өвдөөгүй сэн бол элгээ хөштөл инээмээр байсан юм. Бүр сүүлд нь тэр муу золиг чинь намайг даанч хэрцгий балбасны уршгаар би өнөө хүртэл эмнэлэгт хэвтлээ шүү. Энэ бүгд нь эзэн тэнгэр таны л гай юм шүү: Хэрэв та хөндлөнгөөс хөлөө, хөгнөд хүзүүгээ шургуулаагүй явдаг замаараа явчихсан бол манай эзэн намайг сайн л бол хорин тав ороолгож, хүлэг тавиад, хөлсийг минь олгох байсан юм. Гэтэл өршөөлт та тэр хүнийг иш мухаргүй дайран доромжилж, дэмий балай юм ярьчихсанаас болж уур нь шатаад, урд хөл бүдрэхэд хойд хөлийг ташуурддаг гэгчээр, танд уурласан уураа над гаргаж намайг хэтрүүлчихсэнээс болоод би насан турш тахир татуу амьтан болчих шиг байна даа хэмээн жаал хүү хариу өчив.

	— Хөлсийг чинь чамд төлж өгөхийг хүлээлгүй явчихсанд миний алдаа оршино, өөрөөр хэлбээс би их туршлагатай хүн учраас харц хүн өөртөө ашиггүй юман дээр үгэндээ огт хүрдэггүйг бодох ёстой байсан юм. Гэвч чамд хөлсийг чинь өгөөгүй байвал түүнийг хаа байгаа газраас нь олоод авна шүү гэж би түүнд ам тангараг өгснийг Андрес чи мартаагүй биз хэмээн Кихот ноён өгүүллээ.

	— Туйлын үнээн, чингээд ямар нэмэр байх вэ дээ! гэж Андрес хэлэв.

	— Ямар нэмэр байхыг чи үзнэ дээ гэж Кихот ноён хэллээ.

	Ингэж хэлмэгцээ босон харайгаад, хоол идэж байх зуурт сул явсан Ажнайг барьж хазаарлахыг Санчод тушаав.

	Түүний яах гэж байгааг Доротиэ асуулаа. Тэр хэрцгий этгээдийг эрж олоод, тийм муухай явдал гаргасны нь шийтгэлийг хүлээлгэж, орчлон хорвоо дээр байгаа бүх харамч хэрцгий амьтдаас өшөө авч байгаагийн тэмдэг болгож Андресын хөлсийг улаан мөнгө үлдээлгүй төлүүлэх гэж байна хэмээн хариу өчлөө. Өөрт нь түүнд өгсөн амлалт ёсоороо өөрийн нь явдлыг дуусгахаас нааш өөр бусад явдалд оролцох ёсгүйг Кихот ноён хэнээс ч илүү мэдэж байваас зохихыг сануулаад, уур хилэнгээ дарж уг вант улсыг эзэлж авахаа бодсон нь дээр гэж Доротиэ хэллээ.

	— Тэр үнэн. Харин эзэгтэй таны хэлсэн ёсоор намайг вант улс эзэлтэл Андрес хүлээзнэж байг. Тэгэвч, тэр муугаас энэ жаалын өшөөг авч хөлсийг нь төлүүлэхээс нааш би тайвшрахгүй гэдгийг амлан тангараглая хэмээн Кихот ноён дурдлаа.

	— Би таны тангараглаж байгааг үнэмшихгүй байна! Над Севийли орох юм залгуулбаас яаж ч өшөө авч өгснөөс дээр болчхоод байна. Танд жаал жуул идэх юм байваас над өгөөч, би аваад явъя, өршөөлт та сайн сууж байгаарай, харин бүх морьтнууд таны адилаар бусдад битгий гай тарьж байх болтугай хэмээн Андрес хэлэв.

	Санчо авч явсан талх бяслагаасаа жаахан авч өгөөд өгүүлрүүн:

	— Миний дүү минь, бид цөмөөрөө л энэ гашуун зовлонг чинь эдэлж байна.

	— Яахын гашуун зовлон билээ? гэж Андрес асуув.

	— Яагаа вэ дээ, аанай л талх бяслагийн л зовлон л доо. Хэн мэдэх вэ, аягүй бол талх бяслаггүй байх үе ч тохиолдож мэднэ шүү, учир нь, хэрмэл морьтны илдэч бид өлсөхийн зовлонг ч, өнчрөлийн зовлонг ч, өөр бусад олон янзын онцын ба онцын бус зовлонг эдлэх тавилантай нь чамд илэрхий биз хэмээн Санчо хариу өчлөө.

	Өөр хэн ч юу ч өгөхгүйг мэдээд, Андрес талх бяслагийг шүүрэн аваад, дорогш харан ум хумгүй алхан одов. Харин явах даа Кихот ноёнд ийн өгүүлрүүн:

	— Хэрмэл морьтон эзэнтэн минь ээ, хэзээ нэгэн цагт та надтай дахин тохиолдвоос намайг хэдэн хэсэг огтлоод хаяж байсан ч битгий хамгаалаарай, битгий өмөөрөөрэй, битгий гай тариарай, өөрөөр хэлбээс өршөөлт та хамгаалбаас над улам гашуун зовлон учрах юм билээ шүү, иймд өршөөлт та ба таны мэтийн хэрмэл морьтнууд энэ хорвоод байдаг бол тэр бүхнийг тэнгэр бурхан битгий таалаасай.

	Түүнийг залхаахыг завдан Кихот ноён босон харайхыг завдсан боловч Андрес гүйн одсон тул хэн ч гүйцэх аргагүйгээр холдон зайллаа. Андресын хэлсэн үг Кихот ноёныг сандаргасан ба бусад нөхөд нь инээд алдаж, түүнийг бүрмөсөн сандаргахгүйн тулд биеэ барин тэсвэрлэхээс өөр аргагүй болсон бүлгээ.

	 


КИХОТ НОЁНООС ДАРСНЫ БОРВИ ЛУГАА ЯВУУЛСАН ХАТУУ БӨГӨӨД ИЖИЛГҮЙ СҮРХИЙ ТУЛАЛДААН БА ДЭНД БОЛСОН БАС БУС ХОВОР ТОХИОЛДЛЫГ НЭГЭН АДИЛ ӨГҮҮЛСЭН ХОРИН НЭГДҮГЭЭР БҮЛЭГ

	 

	Чамин хоолоо зооглож дуусаад, тэд нэн даруй хурдан хүлгээ эмээллэж мордоод сэтгэлд шингэм ямар нэгэн адал явдалтай тохиолдолгүй явсаар маргааш нь мань илдчийн айдаг дэнд хүрэлцэн очлоо. Чингээд Санчо зайлсхийхийг хэчнээн оролдсон боловч орохоос өөр аргагүй болов. Дэнгийн даамал, тэдний эзэгтэй, охин, Маритоорнес дөрөв Кихот ноён, Санчо хоёрыг хараад, үнэн голоосоо инээд нь хүрч жуумганалдан угтлаа, тэгтэл Кихот ноён ихэмсэг хээнцэр байдал гаргаж, түрүүчийнхээсээ илүү сайн ор дэвсгэр бэлдэхийг тушаав. Түрүүчийнхээсээ илүү их үнэ төлөх ахул хааны түшлэг шиг ор дэвсгэр бэлдэнэ гэж эзэгтэй хэллээ Кихот ноён зөвшөөрөхөд түрүүнд байрласан пинд нь дэнжгэр ор засаж өгөхөд тэр бушуухан хэвтлээ, өөрөөр хэлбээс хамаг биеийн нь тамир тасарч, ухаан санаа нь сулбуухан байсан юм.

	Түүнийг үүдээ түгжиж амжаагүй байхад, эзэгтэй үсчин тийш гүйн очиж, сахал дээрээс нь барьж аваад, ийн хашхируун, 

	— Ээ сахиус минь, та энэ сүүлээр сахал бүү хийж байгаарай, одоохон над аваад өгөөрэй!

	Үсчин эс өгсөн боловч дэнгийн эзэгтэй сүүлэн сахлаас нь чангаалаа. Сүүлд нь одоо ингэж сахал махал хийх хэрэгцээгүй болсон тул сүүлийг нь өг гэж санваартан хэллээ, харин: Хуучин янзаараа болчхоод. Кихот ноёнд хэлэхдээ хоригдлуудад дээрэмдүүлж, тэднээс зугтан зайлаад зүсээ буруулан, дэнд хоргодож байна гэж болох юм хэрэв гүнжийн бараа болооч хаана байна. гэж Кихот ноён асууваас гүнж эзэгтэй вант улсдаа буцаж ирж яваа, бас түүний хамт биднийг аврагч морьтон ирнэ гэж албат нартаа мэдэгдэхийн тулд бараа болоочоо явуулна билээ гэж хариу хэлье хэмээв. Санваартны хэлсэнд сэнхэрч, үсчин Кихот ноёныг хуурахын тулд авч хэрэглэсэн бүх зүйлийн хамтад үхрийн сүүлийг нь эзэгтэйд эгүүлэн өглөө. Санваартан ширээн дээр байгаа хоол ундны зүйлийг бүгдийг нь өрөхийг тушаахад үнэ өртгийг нь сайн өгнө гэж найдаад даамал агшин зуурт сайхан хоол бэлдэв. Энэ үед Кихот ноён унтсаар байлаа, гэвч түүнд хоолноос нойр илүү ашигтай байгаа тул сэрээхгүй байхаар шийдэцгээлээ. Тэд хоол идэж байх үедээ даамал, эзэгтэй, тэдний охин Маритоорнес нарын дэргэд Кихот ноёнд туссан сэтгэл мэдрэлийн ер бусын эвдрэл ба яаж байж түүнийг олж авснаа ярьж эхлэв. Кихот ноён морьтны зохиол уншсаар байгаад ингэж солио туссан юм гэж санваартны хэлэхэд даамал хөндлөнгөөс оролцож өгүүлрүүн:

	— Яагаад ингэснийг би ойлгохгүй юм. Миний санахад зохиол уншихаас сайхан зүйл энэ хорвоод байдаггүй гэж би батлан хэлнэ. Над бичиг сэлтээс гадна хэдэн зохиол байдаг юм, түүнийг уншсанаар би амьдралдаа үнэхээр их юм ойлгож авсан, надаар барахгүй, надаас бусдад маань ч хэрэг болдог л юм. Тариа хураах үеэр, амралтын өдөр хүмүүс энд цуглардаг юм, тэдний дотроос ном мэддэг хүн эрх л биш олддог юм, чингээд түүний зохиол уншихад бидний гучаад хүмүүс тойрон суугаад, асар их амтархан сонсож, шүлс залгин хорхойтож байдаг юм. Миний хувьд бол морьтнуудын тэгж баруун зүүнгүй тас няс балбалдаж байсан тухай сонсоход, тийнхүү тулалдаж явмаар бодогддог бөгөөд тийм зохиолыг өдөржин шөнөжин чагнасан ч уйдмааргүй санагддаг юм шүү.

	— Би ч бас чамаас дутуугүй сонирхдог юм, ядаж гэрт нам гүм болчихдог юм. Чи зохиол чагнахаараа ухаан алдчихаад, надтай хэрэлдэхээ ч мартчихдаг шүү гэж эзэгтэй хэлэв.

	— Даамал гуай, та зохиолуудаа аваад ирээч, би үзээд орхиё хэмээн санваартан өгүүллээ.

	— Тэгье тэгье гэж даамал хэллээ.

	Тэрээр суудаг өрөөндөө орж, хуучин авдар гаргаж ирээд. тагийг нь сөхөж, гурван зузаан боть гаргалаа. Нэг нь "Фракийсийн Сироонхил ноён65" нөгөө нь «Харкаансын Фелисмаарт66», бас нөгөө нь «Их жанжин Кордоов Фернаандесыи Хонсаало67» гэдэг зохиол Паредиэсийн Хаареи Диегогийн68 намтарчилсан хавсралттай байлаа. Санваартан төдхөн эхний нь хоёр гарчгийг уншаад, үсчинд хандаж өгүүлрүүн:

	— Мань найзын зээ, нярав хоёр л дутуугаас биш бусад нь яг л байна.

	— Тэр хамаагүй ээ, энэ номыг чинь би малын хашаанд аваачих юм уу, эсвэл энэ сайхан дүнгэнэтэл ноцож байгаа пийшин рүү шидчихэж чадна гэж үсчин хэллээ.

	— Юу гэнэ ээ? Өршөөлт минь, та миний номыг шатаахыг завдаж байна уу? хэмээн даамал асуув.

	— Хоёрхныг л, Сироонхил ноён Фелисмаарт хоёрыг л гэж санваартан хариу өчлөө.

	— Таны бодлоор бол ямар байна вэ, та шатаах гээд байгаа болохоор буруу номын юм уу, эсвэл дүйнгэ болгодог ном юм уу? хэмээн даамал лавлан асуув.

	— Дүйнгэ болгодог гэж хэлдэггүй юм, харин тэрсүүд ёсны гэж хэлэх хэрэгтэй гэж үсчин залруулан хэлэв.

	— За яая гэх вэ. Та нар заавал л ном шатаах гээд байгаа юм бол Их Жанжин Хаарси Диего хоёрыг шатаагаарай харин өөр ном шатаахын оронд төрсөн хүүг минь шатаачхаарай гэж даамал өгүүлэв.

	— Найз минь ээ, энэ хоёр номд худал зүйл гардаг юм, шал дэмий юмаар дүүрсэн ном байгаа юм, харин их жанжны тухай ном бол үнэн түүх бөгөөд олон том гавьяа байгуулсны учир дэлхий дахинд «их жанжин» гэдэг хоч авсан Кордоов Фернаандесын Хонсаалогийн үйл явдлыг өгүүлнэ, бас чингээд тэр хүн л ийм цуутай гоёмсог хочтой болсон юм шүү. Харин Паредиэсийн Хаарси Диего бол эстремадуурын Трухийлио хотоос гаралтай нэрт язгууртан бөгөөд хар хурдаараа эргэж байгаа тээрмийн дугуйг ганц хуруугаараа зогсоох чадалтай төрсөн эрэлхэг дайчин юм. Гүүрний хаалт дээр бороохой барьж зогсоод, үй түмэн цэргийн замыг хаачхаж байсан юм гэнэ билээ хэмээн санваартан ярилаа.

	— Энэ чинь юу ч биш ээ! хэмээн даамал сүүрс алдаад, цааш нь: Үүнийг бид гайхахгүй ээ, тээрмийн дугуй зогсооно гэнэ шүү! Өршөөлт минь, бурхан мэднэ, та «Хиркаансын Фелисмаартыг» уншаад үзээрэй: тэр бол таван мундаг баатрыг ганцхан далайгаад тас цавчиж байсан юм. Бас бүх биеэ зэвсэглэсэн нэг сая зургаан буман цэрэг бүхий хүчирхэг их цэрэгтэй тулалдаад, үргэсэн хонь мэт дүрвүүлэн зугтаалгаж байсан юм. Тэрчлэн мөрний усанд хөвж явахад нь усан дотроос гал могой гарч ирэхийг хараад, тэр дороо түүн тийш ухасхийж, хальсархаг зоон дээр нь мордож, хоёр гардан хар тэнхээгээрээ багалзуурыг нь шахахад, тэр морьтны гарт амь алдахаас айн ёроол руу живэх нь дээр гэж бодоод багалзуураасаа зуураад байгаа морьтныг аван доошоо живсэн гэж зохиолд гардаг зориг авхаалж бүхий жавхлант ноён Фракийсын Сиронхийлийг та ямар гэх вэ? Чингээд, усны ёроолд хүрэхэд урд нь гайхалтай сайхан орд, цэцэрлэг харагдсан бөгөөд нөгөө могой нь эрт цагийн өвгөн болон хувираад, чихний чимэг болсон сайхан зүйлийг ярьж өгчээ. Юу ч гэх вэ дээ, эзэн минь, та түүнийг сонсвоос гайхшаа барж ухаан алдах байх. Ингэхлээр, их жанжин, Хаарси Диего хоёр чинь юухан байх вэ дээ! гэлээ.

	Энэ яриаг сонсоод, Доротиэ сэмхэн дуугаар өгүүлрүүн;

	— Жаахан азнавал манай даамал бас л Кихот ноён болчих нь шив дээ.

	— Хүү минь ээ, морьтны зохиолд гардаг Хиркаансын Фелисмаарт, Фрахийсын Сиронхийл ноён гэх мэтийн морьтнууд энэ хорвоод байгаагүй юм шүү дээ. Энэ чинь таны хэлдгээр, танай тариа хураагчдын сонсон сонирхдогийн адилаар хүмүүсийн сонирхлыг татахын тулд санаагаараа зохиосон хий бодол шүү дээ. Ер нь тийм морьтон байгаа ч үгүй, тиймэрхүү байж боломгүй, гавьяа байгуулж байгаа ч үгүй гэдгийг би тангараг тавьж хэлье хэмээн санваартан дахин өгүүлэв.

	— Та үүнийгээ өөр хүнд хэл ээ. Бид бас хувьтайгаа бөгөөд нялх хүүхэд биш юм шүү. Өршөөлт та намайг нэг тэнэг амьтан гэж бодохоо больж үз, бурхан мэднэ, та хүнээ олж дайрахгүй байна. Тэгж жаалдаггүй юм аа өршөөлт минь, энэ сайхан зохиолуудад гардаг бүхнийг шал дэмий зүйл гэж ойлгуулах гэнэ шүү! Үүнийг чинь улсын зөвлөлд ажилладаг ноёдын зөвшөөрөлтэйгөөр хэвлэж гаргадаг юм шүү, тэд гэдэг чинь хүний толгой эргүүлэх тийм дэмий дайн тулаан, ид шидийг сайшаасан зүйлийг хэлүүлж байх мангуу амьтад биш шүү! гэж даамал өгүүлэв.

	— Найз минь ээ, бид бүхний сэтгэл санааг сэргээхийн тулд энэ бүхнийг бий болгодог юм гэж танд хэлж байна шүү. Тэрчлэн тохижсон улс оронд ч гэсэн хүсэл сонирхолгүй, тоглож чаддаггүй, тоглож баймгүй хүмүүсийн сонирхлыг татахын тулд шатар, гар бөмбөг, ширээний бөмбөг тоглуулдгийн нэгэн адилаар иймэрхүү ном зохиол хэвлэн гаргахыг зөвшөөрдөг юм. Өөрөөр хэлбээс таны ярьж байгаа зүйлийг үнэмших тийм будангуй хүн энэ хорвоод байхгүй биз гэж бодогдож байна, үнэндээ байхгүй. Хэрэв болдог сон бол, бас чингээд миний үгийг хүмүүс сонсдог сон бол морьтны сайн зохиол ямар байваас зохих талаар би үг хэлэх л сэн, энэ ашигтай бөгөөд аятай санагдаж ч болох юм. Гэвч түүнийг ухах авьяас билэг бүхий хүмүүстэй ярих цаг ирэх биз гэж найдаж байна. Одоо ноён даамал та миний үгэнд орж хайрла, май та номоо ав. үнэн нь хаана аа, худал нь хаана аа бийг өөрөө шийдвэрлэ, үүнийгээ ханатлаа уншигтун, харин танай дэнд буучхаад байгаа Кихот ноёнд туссан хэнээ л танд бүү тусах болтугай.

	— Яалаа гэж дээ, би солио тусаагүй бөгөөд хэрмэл морьтон болох сон гээгүй байна. Тэдгээр жавхлан төгс морьтон хорвоо даяар хэрж явдаг байсан тэр сайхан цаг биш болсон гэдгийг би туйлын сайн мэдэж байна хэмээн даамал хэллээ.

	Яг энэ үед Кихот ноёны амарч байсан пингээс Санчо айсан байдалтай гүйн гарч ирээд ийн хашхируун:

	— Ноёд оо, нааш ирээрэй, бушуулаарай. эзэнд минь туслаарай, эзэн маань урьд өмнө үзэгдэж харагдаагүй, хамгийн хатуу ширүүн тулалдаанд орж явчихлаа. Гүнж эзэгтэй Микомикооны дайсан мундаг баатрыг ганцхан тавиад л толгойг нь манжин ховхолж байгаа мэт аваад хаячихлаа, бурхан юутай авралтай вэ!

	— Дүү минь, чи юу гэнэ ээ? Ухаан чинь бүрэн байна уу. Санчо минь? Тэр мундаг баатар манай эндээс хоёр мянган бээрийн цаана байхад яалаа гэж тийм балай явдал гардаг билээ? хэмээн санваартан сүүрс алдав.

	Энэ зуурт тэр пингээс асар их шуугиан дэгдэж, Кихот ноён ийн хашхируун:

	— Муу хулгайч, дээрэмчин, аймхай монди чи бүү хөдөл! Одоо, чи миний гараас гарахгүй, чиний матга тус болохоосоо өнгөрсөөн!

	Ингэж хэлээд, дараагаар нь сэлмээ далайгаад, хар тэнхээгээрээ хана балбав бололтой. Гэтэл Санчо өгүүлрүүн:

	— Та минь ээ чагнаад зогсоод байх юу байх вэ, эсвэл эднийг салгаад орхи, эсвэл эзнийг минь дэмжээд орхи. Тэгэвч, тэр мундаг баатар аль хэдий нь алагдаад, одоо бузраар аж төрж байсныхаа хариултыг бурханд өгч байгаа нь илэрхий тул дэмжихийн ч хэрэг алга биз.

	Танай борвитой дарсны чинээ том толгой нь хэрхэн тээр тийшээ өнхөрч, цус нь хэрхэн асгарч байхыг би харсан шүү.

	— Хэрэв тэр Кихот ноён золиг чинь орны нь толгой дээр өлгөөтэй байгаа борвитой дарсны нэгийг язалчихсан байваас намайг алаад өгөөрэй, тэгж л таарлаа л даа, энэ муу мангуу нь дарс гоожихыг цус гэж бодсон байх нь ээ! хэмээн дэнгийн даамал бархирав.

	Ингэж хэлээд даамлыг ороход бусад нь дагалдан орвоос Кихот ноён хүний санаанд оромгүй үлэмж хачин байдлаар хувцасласан байх харагдлаа. Дэндүү тоодон дан цамц эгэлдэргэж, төдий л цэвэр гэж яасан ч хэлмээргүй урт хоёр хөл дүүжийж, толгойдоо дэнгийн даамлын шөнө өмсдөг тос болсон улаан өнгийн бүрхүүл малгай өмсөж, солгой гар дээрээ Санчогийн зүрхэнд үнэхээр орсон бүтээлгийг тохож, зөв гартаа хуйгүй сэлэм барьж, түүгээрээ арван зүг тийш чичлэн, бас хажууд нь яг л мундаг баатартай тулалдаж байгаа хүн гэлтэй үг хэлж байв. Харин нүд нь аниастай байсан нь яамай биз, өөрөөр хэлбээс, тэрээр унтаа байх бөгөөд мундаг баатартай тулалдаж байна гэж зүүдэлж буй ажээ. Хүссэн адал явдал нь түүний сэтгэлд нэн тод туссан учраас Микомикооны вант улсад оччихоод тэр гүнжийн дайсантай тулалдаж байх мэт санагдсан ажгуу; чингээд мундаг баатрыг дэлсэж байгаа нь энэ гээд борвийг язалчихсаны улмаас пингээр нэг дарс нэлийн асгарчээ. Тэгтэл даамлын уур дүрсхийн бадарч, гараа зангидан, Кихот ноён руу чавхдан очиж, ум хумгүй балбаж гарсан бөгөөд хэрэв санваартан байгаагүй бол мундаг баатартай хийсэн дайнд Кихот ноён бүрмөсөн нойрсох байсан биз, гэтэл хөөрхий тэр морьтон нойрноосоо сэрээгүй юм шүү. Бүр сүүлд нь үсчин худаг дээр очиж, том тогоо хүйтэн ус авчирч хамаг биеийг нь шавшиж байж Кихот ноёныг сэрээлээ.

	Санчо мундаг баатрын толгойг шалан дээгүүр эрж хайсан боловч эс олоод, ийн хэмээв өгүүлрүүн:

	— Энэ байшинг би мэднэ. Энэ бол байшин биш, тийрэнгийн үүр байгаа юм. Нөгөө толгой маань олдохоо байчихлаа, огтлоод хаяхыг нь би хоёр нүдээрээ харсан юм, цус нь усан оргилуур мэт цоргиж байсан юм!

	Юу яасны чинь цус, үхсэн хатсаны чинь усан оргилуур вэ, чи гэдэг чинь хамаг сахил санваар, сайн сайхны дайсан юм! хэмээн даамал зандрав. Чингээд: — Луйварчин минь. цоолж гаргасан усан оргилуураас борви цус годогдуулж байгааг харахгүй байна уу... биш ээ, би шал буруу хэлж байна. хамаг байдаг юм дарсанд хөвж байна. борви язлах санаа сэдсэн хүний сүнс тамд хөвөх болтугай! гэв.

	— Би юу ч ойлгохгүй байна гэж Санчо хариу өчлөө. Чингээд: — Тэр толгойг олдоггүй юм бол би хүний хүү биш, нохойн хүү болно гэдгийг л мэдэж байна, түүнийг эс олбоос миний гүнт улс усанд уусах давс лугаа адил замхран арилах болно гэлээ.

	Сэрүүн байгаа Санчо унтаж байгаа Кихот ноёноосоо долоон доор байхыг үзвээс эзнийхээ амласныг үхэн хатан итгэсэн ажээ. Кихот ноёны байдал ба түүний илдчийн амгалан байдалд даамлын уур шатах тул одоо ч энэ хоёр, түрүүчийнхээ буудалласны мөнгийг төлөхгүй мордоод явсныхаа адил амар салахгүй ээ, энэ хоёр одоо чингэж морьтны тусгай эрх мэрх гэж залилдаг нь өнгөрсөөн, харин түрүүчийнхээ буудалласны мөнгийг одоогийнхтойгоо өгөөд тэр бүхнээс гадна язалсан борви тэргүүтнээ төлж өгч байж л сална даа гэж хангинав.

	Санваартан Кихот ноёныг гараас нь барьж байлаа, тэр нь адал явдал дуусаад, Микомикоона гүнж хажууд нь байгаа юм байх гэж бодоод, санваартны өмнө сөгдөн сууж ийн өгүүлрүүн:

	— Өндөр дээдэс, алдар буян төгс эзэгтэй минь ээ, өнөөдрөөс эхлээд тэр бузар амьтан танд хор хөнөөл хүргэхээ болилоо гэж та бат санаж болно. Би ч гэсэн танд өгсөн амлалтаа биелүүлсэн тул чөлөөтэй боллоо гэж бодъё, өөрөөр хэлбээс, хамгийг аврагч бурхан ба миний бие махбодыг заяасан хан хурмастын ивээлээр миний бие дайснаа дараад дархан цол оллоо.

	— Би юу гэлээ Та минь? Чухам дээрээ би согтуу хүн биш шүү! Манай эзэн тэр мундаг баатарт мөн ч гашуухан тан хүртээгээ биз дээ, та нар миний хэлснийг итгэвэл таарна шүү! Нэг үгээр хэлэхэд, хэрэг явдал бүтэх тийшээ хандаж байна, гүн болох цаг тун ойрхон болж байна! гэж Санчо эзнийхээ хэлсэн үгийг сонссоныхоо дараа хашхирав.

	Эзэн зарц хоёрын дэмийрэхийг сонсоод хэн эс инээх билээ? Тэр хоёрыг зүхэж байгаа даамлаас бусад нь цөм инээд алдлаа. Эцэс сүүлд нь санваартан үсчин хоёр ядарч доройтсон Кихот ноёныг бага бус зүдэрч байж ор дэвсгэрт нь хэвтүүллээ, тэр нь дорхноо унтлаа. Нойроо ханатал унтах бололцоо олгож ганцаарыг нь орхиод, баатрын толгой олж ядаж байгаа Санчог тайтгаруулах зорилгоор тэд хаалганы довжоон дээр гарав. Гэв гэнэт борвитой дарснаасаа хагацаж, ёроолгүй гунигт учирсан даамлыг тайтгаруулах л улам бэрх байв. Хажуугаар нь ядаж эзэгтэй бухимдан ийн хэмээн дуу тавин нуршина:

	— Энэ гайхал хэрмэл морьтон манайд зол мөр таарахгүй муу цагт орж иржээ, нүдэнд минь бүү үзэгдээсэй, яасан их гай гарлага уддаг амьтан бэ! Түрүүнд хоногийнхоо мөнгийг төлөлгүй яваад өгсөн юм: Оройн хоол, ор дэвсгэр, өөрийнхөө ба илдчийнхээ морь илжиг хоёрт өгсөн өвс тэргүүтний үнийг би адал явдал хайж яваа морьтон хүн тул хэрмэл морьтны тухай дүрэмд дурдсанаар тэр бүхнийг төлдөггүй журамтай гэж хэлээд өгөөгүй юм. (Энэ морьтноос эхлээд энэ дэлхийн бүх морьтнуудад адлын адал явдал тохиолдоод эднийг нэгмөсөн амраагаад өгөөсэй). Адаг сүүлд нь хэдэн борвийг минь яз татаж, байдаг дарсыг минь асгадаг байна шүү, өөрийн нь цусыг ингээд нэг юүлээд өгөөсэй! Яавал л яаг, ямар ч л гэсэн сохор зоос дутаалгүй төлүүлж авна, эс тэгжгэм би хүний хүүхэн биш, нохойн жингэр болъё гэж эцэг эхийнхээ нэр төрийг барьж андгайлъя!

	Дэнгийн эзэгтэй уурынхаа мунхгаар ингэж хэлж байхад зан сайт шивэгчин Маритоорнес ч дагалдаж байлаа. Харин охин нь хааяа хааяа инээмсэглэн дуугүй суув. Санваартан бүх гарзыг цөмийг нь төлж өгье хэмээн амлаж аргадаж байв. Доротиэ Кихот ноён мундаг баатрын толгойг авсан бөгөөд вант улсаа амгалан тайван болох цагт хамгийн сайхан гүнт улсаа чамдаа эзэгнүүлэх болно хэмээн Санчог тайтгаруулж байлаа. Үүгээр Санчогийн сэтгэл тайтгараад, тэр мундаг баатрын толгойг үзсэн нь ямар ч эргэлзээгүйгээр барахгүй, өвдгөө хүрсэн сахалтай байсныг нь хүртэл ажигласан бөгөөд өөрөө түрүүнд халыг нь үзсэн болохоороо энэ байшин дахь юм бүхэн тийрэнгийн маягаар явагддаг учраас л тэр толгой алга болжээ гэж гүнжид нотолж байв.

	Энэ үед хашааны хаалга дээр зогсож байсан даамал ийн өгүүлрүүн:

	— Тэнд бөөн хүн: Дөрвөн морьтон хүн, хоёр явган зарцтайгаа айсуй.

	— Ойрхон айсуй юу? гэж санваартан асуув.

	— Дэргэд ирлээ. одоохон буух нь хэмээн даамал хариу өчив. Яриад байсан тэр хүмүүс нээрээ дэнд буулаа, тэгтэл Доротиэ тэднийг хараад өөрийгөө мэхэлсэн Фернаандо ноён мөнийг үзлээ; түүнийг дөнгөж таниад тэр хүүхэн сэтгэлийнхээ гүнээс харамсангуй бөгөөд удаанаар ёох! гэж дуугарлаа, Фернаандо ноён Доротиэг таниад гөлрөн зогсов. Тэгтэл Доротиэ түүнд ийн хэмээн өгүүлрүүн:

	— Чиний өөрийнхөө гэж нэрлэхийг хүсэж байсан тосгон газрын тэр нэгэн номхон хүүхэн би байна. Даруухан байдалдаа оршиж, эцэс сүүлд нь чиний чин сэтгэлийн гэдэг үгэнд хөндөгдөж, чамд өөрийнхөө хаалгыг нээж, бүх зүйлийнхээ түлхүүрийг чамд өгөөгүй байхдаа амьдрал гэдгийг сайхнаар бодож явсан тэр нэгэн хүүхэн би байна, чингэхэд миний халуун сэтгэл рүү чи хүйтэн ус хийсэн билээ. Гэвч чамд мөргөн гуйя, эцэг эхийн минь насыг ухрааж ануухан болгож хайрла: Тэр хоёр чиний эцэг эхээс айсандаа бус, харин санаа сайтайдаа тэдэнд чинь журамт боолынхоо хувьд зүтгэж явсан болохоороо чамаас өөр юм горьдох эрхтэй юм шүү дээ. Хэрэв чи надтай ханилчихваас, түүнээс болж язгуураа гутаачихна гэж бодоод байгаа бол жинхэнэ буянт сэтгэл гэдэг маань сайн санаанд оршдогийг ойлгож ав. хэрэв чи миний бүрэн эрх бүхий зүйлээс татгалзахуйц тийм муу санаатай юм бол би чамаас илүү буянтай юм байжээ. Эзэнтэн минь ээ, чиний зугаа цэнгэлийн дундаас чиний хүн мөсний зогсолтгүй дуун зайлшгүй дэгдэж, миний хэлсэн үнэнийг чамд сануулж, чиний сайхан цэнгэл зугааг далдираана гэдгийг чамд би төгсгөлд нь хэлэх ёстой байна.

	Зовлонт Доротиэ зүрх сэтгэлээсээ уйлан байж өөр бус зүйл удтал ярихад Фернаандо ноёны бараа болооч нар ба дэргэд нь байсан хүмүүс цөмөөрөө уйлав. Фернаандо ноён, ганц ч үг дуугаралгүй сонсон, Доротиэн царай өөд удтал ширтэж байснаа, сэтгэл нь хөдөлж, гайхсан царайгаар ийн өгүүлрүүн:

	— Чи дийллээ, сайхан Доротиэ чинь чи дийллээ!

	Ингэж хэлээд Доротиэг ер бусын эелдэг байдлаар тэвэрч аваад, түүнийг шимэн озлоо. чингээд гэмшлийн туйл болсны эцсийн өгүүлшгүй нотолгоо болгож уйлж унжихгүйг чадлынхаа хэрээр хичээх хэрэгтэй боллоо. энэ завсар бусад хүмүүс мэлмэртэл уйллаа, эднийг харахад цөмд нь хүнд зовлон учирсан юм уу гэж бодож болмоор байсан бүлгээ.

	 


ҮЗЭСГЭЛЭНТ ГҮНЖ МИКОМИКООНЫ ТҮҮХИЙГ ДУУСГАЖ, БАС БУС НАРГИАНТ ЯВДЛЫГ ӨГҮҮЛСЭН ХОРИН ХОЁРДУГААР БҮЛЭГ

	 

	Тэр бүхнийг Санчо сэтгэл гонсойн сонсож байлаа. өөрөөр хэлбэл хэргэм хүртэх горьдлого нь ор мөргүй замхран ариллаа: Үзэсгэлэнт гүнж Микомикоона нь Доротиэ болж хувирахад эзэн нь ямар ч сэжиггүй дугжран унтаж байв.

	Яг энэ үед нойрноосоо сэрж байгаа эзэн дээрээ Санчо уруу царайлан очиж, ийн өгүүлрүүн:

	— Уруу царайт морьтон өршөөлт эзэн минь, та хэчнээн ч унтсан болох байна. Одоо ямар ч мундаг баатрыг алах хэрэгцээгүй бөгөөд вант улсыг гүнжид эгүүлж олгох шаардлагагүй боллоо, цөм бүтэж, цөм дууслаа.

	— Би бас чингэж бодож байна, өөрөөр хэлбээс, тэр мундаг баатартай би мөн ч хайр найргүй хатуу ширүүн туллаа шүү, ийм айхтар тулаан над дахин тохиолдохгүй байх. Би гэдэг чинь ганцхан тавиад л толгойг нь аваад хаячихлаа шүү, бас чингээд цус гэдэг нь юутай их вэ. шалан дээгүүр ус шиг л нэлийтэл урсаад байсан шүү.

	— Дарс шиг л гэж хэлсэн нь дээр байх өршөөлт эзэн минь хэмээн Санчо мэтгэн хэлэв. Чингээд: Өршөөлт минь ээ, таны алсан мундаг баатар чинь дарсны борви бөгөөд цус гээд байгаа тань түүнд байсан зургаан тогоо орчим дарс байсан гэдгийг та мэдээгүй ахул одоо мэдэж ав, за ийм дэмий юм яриад ч яах вэ гэлээ.

	— Юу гэнэ ээ чи, тэнэг минь! Чи ер нь ухаантай байна уу? хэмээм Кихот ноён зандран асуув.

	— Өршөөлт та, босоод, ямаршуу будилаан тарьж, хэчнээн юм төлөх болсноо хар л даа. бас далимд нь Доротиэ гэдэг нэртэй жирийн хүүхэн болж хувирчхаад байгаа ван гүнжээ харчих ер нь чингээд та л ойлгожгэм, үнэхээр гайхмаар юм тун их болоод байгаа шүү.

	— Би юуг нь гайхахгүй хэмээн Кихот ноён мэтгэв. Тэгээд: — Хэрэв чи мартчихаагүй аваас түрүүнд энд буухдаа, энэ байшинд тохиолдож байгаа бүх явдал илбийн үзэгдэл юм гэж би чамд хэлж байсан шүү. тиймийн тулд одоо тохиолдож байгаа явдлыг гайхаад яах вэ гэлээ.

	Миний бүтээлгэн дээр шидүүлсэн явдал мөн л тиймэрхүү янзтай байсан учраас би энэ бүгдийг үнэмших л сэн, гэвч намайг яах ч аргагүй үнэн бодитойгоор шидэж байсан нь гайхалтай юм даа. Яг энэ даамал тэр бүтээлгийн нэг сэжүүрээс бариад, цовоо шалмаг байдлаар намайг бараг тэнгэрт тултал шидэж, тэр сүрхий гавшгай хөдөлгөөнтэйгөө адилхан үлэмж айхтар инээгээд байсныг би хоёр нүдээрээ харсан юм. Би хэдийгээр жирийн нүгэлтэн хүн боловч уг хүмүүс царай зүсээрээ яг танигдаж байгаа болохоороо ямар нэгэн илбэ шидийн зүйл оролцоогүй гэдгийг бат итгэж байна, харин нэг л их бүтэлгүй, ихээхэн урагшгүй юм л болоод байх шиг байна гэж Санчо хэллээ.

	— За, яамай, бурхан өршөөж, бүх юм учир нь олдоно. Миний хувцсыг аваад аль, чиний яриад байгаа тэр хувирч мувираад байгаа юмыг чинь очиж үзье гэж Кихот ноён айлдав.

	Санчо хувцсыг нь авч өглөө, хувцаслаж байх зуурт нь санваартан Кихот ноёны солиотой байдал ба хатагтай нь эс тоомсорлосон мэт санагдсаны улмаас зайлан одоод байхад нь түүнийг Хохимой Хавцлаас гаргаж авахын тулд ямар ов мэх хэрэглэснээ Фернаандо ноён болон бусад хүмүүст нь ярьж өгсөн билээ. Бас Санчогоос сонссон адал явдлуудыг нь бараг цөмийг нь ярьсан тул хүмүүс бүгдээрээ гайхан шагшиж, инээн хөхрөлдөж байгаад, эцэс сүүлд нь Кихот ноёнтой дайралдсан хүн бүрийн сэтгэлд ордог дүгнэлт хийлээ. Тухайлбаас: Ийм ер бусын байдлаар солиорч байсан хүн ганц ч байгаагүй байх гэж ярилцав.

	Энэ үед Кихот ноён дайныхаа зэвсгийг бүгдийг нь агсаж цөмгөр болсон Мамбрийны малгайгаа өмсөж, бамбайгаа барьж, жадаа шилбүүр шиг тулсаар орж ирлээ.

	Түүний хачин байдлыг хараад Фернаандо ноён ба бусад хүмүүс гайхан ширтлээ: Тохой хэрийн урт шүлтгүй зэвхий царайтай, ижил буруу зэр зэмсэг холилдуулан хэрэглэсэн бөгөөд ихэмсэг байдалтай тул юу хэлэхийг нь чагнан хүлээж дуугүй сууцгаав. Гэтэл тэрээр үзэсгэлэнт Доротиэ тийш харцаа тусган, ер бусын тайван бөгөөд ёслолын байдлаар ийн өгүүлрүүн:

	— Үзэсгэлэнт эзэгтэй минь ээ, таны сүр хүчин сарнин алга болоод ван гүнж язгууртан эзэгтэй байхаа больж жирийн нэгэн хүүхэн болчихсон гэж манай илдэч над айлтгасан юм. Хэрэв намайг танд зохих сайн тусламж үзүүлж чадахгүй байх гэж айгаад танай увдисч ван эцэг чинь таныг чингэж хувиргасан аваас тэр чинь юу ч мэддэггүй бөгөөд морьтны түүх муухан мэддэг хүн юм гэдгийг танд айлтгая. Хэрэв аав чинь морьтны зохиолыг миний хэртэй анхааралтай бөгөөд удаанаар уншиж судалсан ахул надаас дутуу алдар жавхлан бүхий бусад морьтнууд давуутай хэцүү даалгаврыг биелүүлж чадаж байсны жишээг алхам бүрдээ санаж байх байсан биз, харин нэг муу мундаг баатрыг ална гэдэг маань тэр баатар хэчнээн хэрцгий байлаа ч гэсэн, төдий л төвөгтэй явдал биш юм. Би түүнтэй чинь хэдхэн цагийн өмнө тохиолдсон бөгөөд тэр муу чинь аль хэдий... за болъё доо, аягүй бол намайг худал хэллээ гэцгээх биз. Гэвч хамаг нууцыг задлагч маань нэг сайхан өдөр миний нууцыг задалчихна биз дээ.

	— Та хоёр борвитой тохиолдсоноос биш, мундаг баатартай ч тохиолдоогүй байх аа хэмээн даамал хөндлөнгөөс дуугарав.

	Гэтэл Фернаандо ноён түүнийг битгий дуугар, бас Кихот ноёны яриаг хэрхэвч битгий тасал гэж тушаалаа, чингэхэд Кихот ноён яриагаа залгаж өгүүлрүүн:

	— Нэр төрөө алдсан буянт эзэгтэй минь ээ, хэрэв танай эцэг миний саяын хэлсэн шалтгаанаар таныг ингэж хувиргасан ахул ийнхүү хувирсандаа бүү итгээрэй, өөрөөр хэлбээс, миний сэлмийн замыг хааж чадах аюул занал энэ хорвоод байхгүй гэдгийг би үгийнхээ төгсгөлд хэлэхийг хүссэн юм, чингээд би энэ сэлмээрээ таны дайсны толгойг авч, газарт унагасан болохоороо мөдхөн таны төрсөн орны титмийг тэргүүн дээр чинь тавих болно.

	Кихот ноён дуугүй болоод, тэр гүнж хүүхний юу хэлэхийг хүлээхэд тэр хүүхэн маш ялдам бөгөөд ихэмсэг байдлаар ийн өгүүлрүүн:

	— Уруу царайт жавхлант морьтон минь ээ, миний бие махбодыг өөрчлөгдөн хувирсан гэж танд хэлсэн тэр хүн худал хэлсэн байна, өөрөөр хэлбээс, би өнөөдөр өчигдөр байсан хэвээрээ л байна. Харин над тохиолдсон зарим урагштай явдлын ачаар миний сэтгэлд үнэндээ тусгай өөрчлөлт гарсан бөгөөд миний заяа санаснаас минь давуутай сайн боллоо. Гэвч энэ маань хуучин байсан шигээ биш болсон гэсэн үг бөгөөд таны ялагдашгүй хүчирхэг гарын тусламжид цаг ямагт бишрэхээ байлаа гэсэн үг биш билээ. Үүгээр үзвээс эзэн тэнгэр минь, та сайн сэтгэлдээ сэв оруулж, миний төрсөн эцгийг сэжиглэхээ больж, юмыг нэвт таньдаг мэргэн хүн байсан гэдгийг ойлгомуу, өөрөөр хэлбээс, эцэг минь эрдмийнхээ хүчээр намайг гай тотгороос аврах тийм хялбар бөгөөд итгэлтэй арга олж авчээ: Эзэн минь, хэрэв би түүний хэлснээр таныг олж аваагүй ахул одоогийн тохиолдож байгаа энэ аз заяаг яаж олж чадах байсан билээ. Энэ бүх байдлыг энд байгаа эздийн олонх нь буюу тал тохой үл татах энэ эзэд нотлон хэлнэ. Харин бид маргааш л мордох хэрэгтэй байна, өөрөөр хэлбээс өнөөдөр мордоход хоёрын хооронд болчихлоо, уг явдлыг амжилттай дуусгах талаар би аймшиггүй та авралт тэнгэр хоёрт итгэж байна.

	Ухаант Доротиэн ингэж ярихыг сонсоод, Кихот ноён Санчод хандаж, сэтгэл нь хөдөлсөн байдлаар өгүүлрүүн:

	— Хожгор Санчо минь, би чамд нэг үг хэлье: Чам шиг ийм новш Испани оронд байхгүй юм! Чи хэл, энэ гүнжийг Доротиэ нэртэй жирийн хүүхэн болоод хувирчихлаа гэж хэлээд, хэн ч эргүүлж чаддаггүй миний толгойг эргүүлж орхисноо чи худал гэх үү, муу худалч тэнэмэл минь? Чингээд, тэнгэр өөд харж, шүдээ зуугаад хэзээ нэгэн цагт хэрмэл морьтонд худалч илдэч тохиолдвоос өршөөх ёсгүй тул муу новшийг би таташ болгоод хаячихад бэлэн байгаагаа андгайлъя!

	— Эзэн тэнгэр минь, та тайвшир гүнж эзэгтэй Микомикооныг хувирсан гэж би алдас ойлгосон байж тун ч болох юм, харин, үнэнийг хэлэхэд, мундаг баатрын толгой, язарсан борви цус мусны тухай алдаа гаргаагүйг минь бурхан мэднэ, учир нь өршөөлт таны орны толгой дээрх борвинууд ёнхойн хоосорч, шалан дээгүүр дарс нуур мэт нэлийж байгааг харахад тодорхой байна.

	Гайгүй ээ, танаар төлүүлээд өгнө, чингэхлээр та үнэмшинэ, өөрөөр хэлбээс даамал гуай танд тооцоог нь гаргаад нэхэмжлэг бэлэглэнэ. Харин эзэгтэй ван гүнж хэвээрээ байгаад би чин сэтгэлээсээ баярлаж байна, бодвоос над хишиг олдох л хэвээрээ байгаа бололтой хэмээн Санчо өгүүлэв.

	— Би чамд нэг юм хэлье. Санчо минь, чи намайг уучил, гэвч чи тэнэг хүн юм, чингээд л дуусаа гэж Кихот ноён дурдлаа.

	— Дуусаа, энэ талаар ярихаа зогсъё. Хэрэв гүнж эзэгтэй маргааш явахыг хүсэж байгаа аваас, өөрөөр хэлбээс, өнөөдөр оройтлоо гэж байгаа ахул түүнийг зөвшөөн үзээд, бид шөнийн турш, үүр цайн цайтал сайхан ярьж хоноод, үүр цайхаар Кихот ноён эзэндээ бараа болон мордоцгооё, өөрөөр хэлбээс, эзэн ноён өгсөн амлалтаа биелүүлэхийн тулд бидний сонсоогүй айхтар сүрхий гавьяа байгуулахыг нь бид бүхэн харахыг хүсэж байна.

	— Харин би л танд үйлчилж, танд бараа болох ёстой байна хэмээн Кихот ноён мэтгэн хэлэв. Чингээд: — Таны над аятай хандаж, намайг сайн санаж байгаад би туйлын ихээр талархаж байгаа бөгөөд үүнийгээ батлахын тулд би амь биеэ хайрлахгүйгээр үл барам, хэрэв хэрэгцээ тохиолдох аваас түүнээс ч давуу зүйлийг эс хайрлах болно.

	Чингээд орой боллоо. Фернаадо ноёны бараа болооч нарын тушаалаар даамал хачин сайхан хоол хийхийн тулд чадлынхаа хэрээр хичээв. Хоол бэлэн болоход цөмөөрөө ширээнд суусан бөгөөд Кихот ноёныг албадсаар байж хоймор талд суулгалаа, Кихот ноён өөрийгөө Микомикоона гүнжийн дотнын хамгаалагч гэж бодож байгаа учраас түүнийг өөрийнхөө дэргэд суулгах хүсэлтэй байгаагаа дурдав. Фернаандо ноён ба бусад язгууртан хүмүүс тэр хоёрын өөдөөс харан сууж, дараад нь санваартан үсчин хоёр суулаа, чингээд бүгдээрээ хоол юугаа үлэмж амтархан зооглолоо, гэвч тэд Кихот ноёныг хоолноосоо давуу ихээр амтархан байцгаав. Урьд ямаачидтай хоол зооглохдоо нэг их олон үг дэлгэснийхээ адилаар Кихот ноёны сэтгэл хөөрсөн тул хоол зооглохоо гэнэт болиод ийн өгүүлрүүн:

	— Эзэн тэнгэр нар минь ээ, сайтар бодоод үзвээс, урьд сонстоогүй их тулааныг харах тавилантай хүн хэрмэл морьтны нийгэмлэгт хамаарна гэдэг дүгнэлтэд аргагүй л хүрдэг юм. Чухам дээрээ, хорвоод аж төрж байгаа хүмүүсийн дотроос хэн нэгэн хүнийг одоо тэр шилтгээний хаалгаар яваад ороход нь бид яг л энэ байгаагаараа тохиолдлоо гэхэд биднийг тэр хүн чухамхүү үнэн байдлаар нь ойлгож чадах уу? Одоо миний дэргэд сууж байгаа энэ эзэгтэйг бүхэнд илэрхий их ван гүнж гэж, бас намайг дайны тэнгэрт магтагдсан Уруу царайт морьтон гэж хэн бодох вэ? Чингэхлээрээ, дайны ажил ба урлаг нь хүн төрөлхтний бүтээсэн бусад бүх ажил ба урлагаас давуутай бөгөөд хамгийн сүрхий аюул лугаа тулгардгаараа энэ урлаг хамгийн үнэ цэнтэй гэдэг нь эргэлзээгүй юм. Эрдмийг дайны ухаанаас дээр гэж над хэлээд ямар ч хэрэг байхгүй, над хэн ч чингэж хэллээ гэсэн, би түүнийг юу гэж мөөрч байгаагаа мэддэггүй үхэр гэж хэлнэ. Өөрөөр хэлбээс, тийм хүмүүсийн сүрхий цэцэн үг хэлж байна гэж бодоод гаргадаг нотолгоо нь оюуны хөдөлмөр биеийн хөдөлмөрөөс дээр бөгөөд дайны ухаан нь гагцхүү бие шаардагдах учраас дайчин хүмүүсийг ердийн нэг бие чийрэг махнууд гэж үзээд, дайчин бидний дайны урлаг гэж нэрлэдэг зүйлийг зоригтны гавьяанд тооцдоггүй юм, бас гавьяа бүтээхийн тулд хэчнээн их ухаан зардгийг мэддэггүй юм, өдий төдий цэрэг захирсан буюу бүслэгдсэн хотыг хамгаалах даалгавартай жанжин хүний толгой биеэсээ дутуу ажилладаг гэж хэлдэг юм! Та бүхэн бодоод үз л дээ. Зөвхөн биеийнхээ чийрэг булчингаар дайсан этгээдийн санаа, түүний заль, дайтах аргыг нь ойлгон таамаглаад, түүний аюулыг унтрааж болох уу даа? Яалаа гэж дээ, энэ бүхэн нь ухаанаар бүтнэ, бие пад алга. Ингэхлээрээ, дайны явдал нь эрдмээс бага бус ухаан шаарддаг юм. Одоо алины нь толгой илүү ажилладгийг авч үзье л дээ: Эрдэмтэй хүнийх үү, дайчин хүнийх үү гэдэг нь тэр хоёрын зорилго ямар болохоос харагдана, өөрөөр хэлбээс, хамгийн буянтай зорилго агуулсан нь л дээр байх болно. Эрдмийн зорилго бол сайн сайхныг шударга хуваарилж, хүн бүрд эрхийн нь ёсоор ногдох зүйлийг нь олгож, сайн гэж үзсэн хуулийг сахиулахын тулд хяналт тавьж арга хэмжээ авч байхад оршино. Энэ зорилго ихээхэн магтууштай. дээд зэргийн буянтай болох нь эргэлзээгүй юм, тэгэвч дайны урлаг шиг тийм хэр хэмжээнд хүрэхгүй юм, дайны зорилго ба эрмэлзлийн туйл нь энх амгалан юм, энх амгалангаас сайн сайхан юм энэ дэлхийд байхгүй юм. Ийм учраас дэлхий хүн хоёр анх бий болмогцоо: «Дээд тэнгэр мандаж, доод дэлхий энх амгалан дунд нь орших хүмүүс сайн санаатай байх болтугай» гэдгийг юуны өмнө сонссон юм, энэ үгийг дандаа шөнө байхыг хагасыг нь өдөр болгож өгсөн лха тэнгэр нар айлдсан юм. Бас тэнгэр дэлхий хоёрын хамгийн сайн багш нь: Айлд орох бүрдээ: «Амар сайн байна уу» гэж мэндлэхийг хамгийн шилдэг сайн зүйл гэж номносон юм. Тэр багш: «Та нарт энх амгаланг орхиё, өөрийнхөө энх амгаланг та нарт өгье, энх амгалан байгтун» гэж олонтоо айлдсан юм, энэ үнэт эрдэнийг асар их ухаан билигтэн хүн бүтээж өгсөн бөгөөд энэ л эс байваас дэлхий тэнгэр хоёрын алин дээр нь ч сайн юм байж болох нь илэрхий буюу. Иймд энх амгалан гэдэг маань дайны гол зорилго нь юм, дайн гэдэг маань дайчин хүмүүсийн урлаг юм. Дайны зорилго энх амгалан мөн нь зайлшгүй гэж бодохлоор эрдмийн зорилгоос дээр гэдэг нь илэрхий юм, ингэхлээр, эрдэмтэн хүн дайчин хүн хоёрын алины нь бие махбод илүүтэй зовох вэ гэдгийг аваад үзье.

	Ийм маягаар Кихот ноён үлэмж чадамгай ярьж байсан тул яриаг нь сонсож суугаа хүмүүс түүнийг солиотой хүн гэж бодох ч байтугай, тэдгээр хүмүүсийн олонх нь дайны талбар дээр өссөн морьтон хүмүүс атлаа түүний яриаг гайхан чагнаж байлаа, Кихот ноён цааш нь өгүүлрүүн:

	— Тиймийн тулд оюутан хүний мөн чанар ийм юм: Нэгд ядуу юм (цөмөөрөө ядуу биш л дээ, би зориуд ядуугаар авч үзэж байгаа юм), Ядуу гэж хэлж байгаа болохоороо би бүх зовлонг нь дурдаж байгаа нь тэр биз, өөрөөр хэлбээс, ядуу хүний зовлон үй түм л дээ. Янз бүрээр гачигдана. Өлсөнө ч, даарна ч, нүцгэрнэ ч, аягүй бол цөмийг нь нэг дор үзнэ. Тэгэвч жирийн хүнээс хожуухан ч гэсэн нэг юм олоод гэдэс рүүгээ хийчихнэ, баячуудын орхисон талхны хэлтэрхийг ч олоод үмхчихнэ гэж үзье, оюутан хүнийг ёстой гуйлгачин гэж бодоод үзсэн ч тэр нь нэг гал олоод дулаацчихна, эс чадсан ч хөлдөөд үхчихгүй бөгөөд гадаа хонодоггүй юм. Цамцгүй, гутал муутай, гадуур хувцас нь хуучирсан байдаг, хааяа нэг их азаар тохиолддог дайллага цайллага дээр нэлээд ховдогдуухан байдаг зэрэг аар саар зүйлийг ярихаа болъё. Харин иймэрхүү бартаат хүнд замыг туулж, заримдаа бүдрэн унаж, заримдаа бас дахин бүдэрч унахын тулд босож явсаар зорьсондоо хүрч эрдэмтэн болдог юм. Эцэс сүүлд нь эрдмийн зэрэг хүртээд; аз хүү ирэхэд ёоз хүүгээр цохиж Сицийлл69, Харийбада70 хоёрыг давж, газрын цагаанд гардаг юм, чингээд тэдний олонх нь зөөлөн сандал дээр сууж, бидний харсаар байтал, нэг их шалихааргүй атлаа дарга марга болж, амьтныг захираад, өлсөхөө болин цатгалдаж, даарахаа болин сэрүүцэж, нүцгэрэхээ болин гангалж, бамбалзсан орон дээр нойрсож, холмаанд минчүү, дамааск торгон дээр хажуулж хэвтдэг болдог юм. Гэтэл тэдний зовлонг дайн хийдэг хүний зовлонтой харьцуулаад үз л дээ, чингэвээс л, өдөр шөнө хоёр шиг зөрөөтэй нь та бүхэнд харагдана хэмээн өгүүлсэн бүлгээ.

	 


ДАЙНЫ ЯВДАЛ, ЭРДЭМ ХОЁРЫН ТУХАЙ КИХОТ НОЁНЫ ЯРЬСАН ЗУГААТАЙ ЯРИАГ ӨГҮҮЛСЭН ХОРИН ГУРАВДУГААР БҮЛЭГ

	 

	Кихот ноён цааш нь ийн хэмээн өгүүлрүүн:

	— Бид оюутан хүний ядуу байдлын дүрийг задлан үзэхээс яриагаа эхэлсэн билээ, тэгэхлээрээ одоо түүнийг хамгаалж байгаа цэрэг хүн аль хэр баян байдгийг авч үзье. Гэтэл цэргээс ядуу хүн энэ хорвоод байдаггүй юм байна, өөрөөр хэлбээс, хожимдож буудаг өчүүхэн цалингаараа голоо зогоож байдаг юм, бас чингээд заримдаа огт олгодоггүй юм, тэгэхээр нь аргагүйн эрхээр мөсгүй зан гаргаж, амь насандаа аюултай байдлаар дээрэм хийхэд хүрдэг байна. Хувцас маш муу учраас нэг муухай уранхай хүрмээ гоёлд ч өмсөнө, цамцны оронд ч өмсөнө, тэгээд өвлийн жаварт эзгүй хээрийн талд амьсгаагаараа биеэ дулаацуулж байдаг юм, байгалийн жам ёсоор хүний амьсгаа халуун байх ёстой боловч өл хоолгүй биеэс гарч байгаа амьсгаа хүйтэн байдаг байх гэж би лавтай боддог юм. Бас болоогүй ээ, тэнгэрийн муухайд цэрэг хүн харанхуй шөнөөр хучлага хийдэг юм, өөрөөр хэлбээс ямар ч шаардамтгай хүн давчуу хавчиг гэж яасан ч хэлэхээргүй ор дэртэй байдаг юм, нүцгэн газар дээр хэвтдэг болохоороо хөлөө хааш нь яаж жийсэн ч, эргэж хөрвөж байсан ч цагаан даавуугаа хуйлруулчих бол уу гэж айх учир байдаггүй юм. Чингээд арай гэж өдөр болохоор цэргийн хүнд ногддог цалингаа авах цаг нь ирдэг юм. Тулалдаанд ороод, хэрэв толгой руугаа буудуулчихвал оточ нарын малгайрхуу бөгөөд үс ноосоор хийсэн малгай өмсдөг юм. Хэрэв толгойгоо буудуулаагүй байваас гар хөл хоёрынхоо нэгээс салсан байдаг юм. Хэрэв эдгээрийн аль нэг нь тохиолдоогүй байвал ивээл ихт тэнгэр бурхны авралаар амьд мэнд бүрэн бүтэн үлдэнэ, тэглээ гээд ч баяжихаар биш дээ, харин дахиад л хэдэнтээ тулалдаанд орж, хэдэнтээ дайтна, бага сага зэрэг нэмүүлэхийн тулд дайн тулалдаан бүрд ялалт хийх ёстой байдаг бөгөөд тийм гайхамшиг заяа хааяа л нэг тохиолддог юм. Эзэнд минь, та нар хэл л дээ, үнэн хэрэг дээрээ дайнд орсон хүмүүсийн дотроос шагнуулснаасаа алагдсан нь олон байдгийг ажигласан уу ер нь? Мэдээжийн хэрэг, та бүхэнд алагдсан хүний тоог мэдэгдээгүй бөгөөд амьд үлдэж шагнагдсан хүний тоо тодорхой байх учраас энэ хоёрыг адилтгаж болохгүй гэж хэлэх байх л даа. Гэтэл шүүхийнхэн өөрөөр амьдардаг юм. Тэд өврийн хаалгаар эс чадсан ч арын хаалгаар хоолоо олж идээд байх юм, ингээд бодохоор цэрэг хүний ажил нь арай хатуу, шагнал нь арай бага байдаг юм. Гурван түмэн цэрэг шагнахаас хоёр мянган шүүхийнхнийг шагнах нь хялбар, өөрөөр хэлбэл, шүүхийнхэн бол тодорхой албан тушаалтай учраас шагнах шаардлага гарахад тэднийг эрхэлсэн ажил төрлөөр нь тодорхойлох бөгөөд цэргийг бол тэднийг захирсан эзний нь хүсэлт төдийгөөр шагнаж болох юм гэж маргаж ч магадгүй, миний санахад л тийм санагдаж байгаа юм шүү. Ер нь энэ яриаг орхиё, өөрөөр хэлбэл, ингэж олон юм бодох яршигтай байдаг юм, харин дайны ухаан эрдмээс илүү буюу дутуу гэдэг бөгөөд одоо болтол шийдвэрлэгдээгүй байгаа, өөрөөр хэлбэл, хоёулаа өрсөлдөн, олон олон нотолгоо гаргаж, нэг нь нөгөөгөөсөө давахын төлөө тэмцэлдэж байгаа тухай асуудлыг ярилцъя. За чингээд, бидэнгүй бол цэрэг байж чадахгүй, өөрөөр хэлбэл, дайн гэдэг чинь дагаж мөрдөх хуультай байдаг болохоор тэр хуулийг эрдэмтэн хүмүүс зохиож гаргадаг гэж эрдэмтэн хүмүүс нотолдог юм. Гэтэл бидэнгүй бол хууль байж чадахгүй, өөрөөр хэлбэл, бид төр улсыг хамгаалж, вант улсыг манаж, хот суурин, зам харгуйг хаацайлж, тэнгисийн усыг дээрэмчдэд бузарлуулахгүй байдаг учраас гэж цэргийнхэн нотолдог юм, нэг үгээр хэлэхэд, цэргийнхэн байгаагүй ахул төр улс, вант улс, хаант улс, хот балгад, хуурай ба усан зам орших газрууд нь тусдаа эрх захиргаатай довтолдог дайны шуурганд орсон мэт журам дэглэмээ алдаж, үймээн түйвээн дэгдэж байхад хүрнэ гэж нотолдог юм. Аль хэцүүг нь үнэлдэг бөгөөд ихээр үнэлэгдэх ёстой нь хэнд ч илэрхий юм. Сайн хуульч болохын тулд удаан хугацаа хэрэгтэй, их суух хэрэгтэй, хувцас, хоолоор дутагдахыг ажрахгүй байх хэрэгтэй, бас толгой эргэх, ходоод муудах зэргийн миний энэ дурдсан лугаа төсөөтэй бас бус саадыг тоохгүй байх хэрэгтэй юм биз. Харин сайн цэрэг болохын тулд оюутан хүний туулдаг бэрхшээлийг цөмийг нь гатлах хэрэгтэй юм, харин тэр бэрхшээлийг хэдэнтээ давхарласантай тэнцэх учраас оюутантай адилтгах нөхцөлгүй юм, өөрөөр хэлбээс, цэрэг хүн ганцхан хормын цаана амьд байх эсэхээ мэддэггүй юм. Үнэндээ, бүслэгдсэн хэрмийн харуулд зогсоод, дайсан этгээд газар ухаад доогуур хөндийлж байгааг мэдсээр байгаа боловч харуулын байраа орхин зугтаж, тэр айхтар аюулаас амиа аврах ямар ч эрхгүй байгаа цэрэг хүн хэчнээн айдгийн дэргэд оюутан хүн ядуу зүдүү байхаас айна гэдэг чинь юу гэсэн үг билээ! Харуулд зогсож байгаа цэрэгт гагцхүү даргадаа мэдээ өгөхөөс өөр ямар ч арга байхгүй бөгөөд дарга нь эсэргүүцэх мина дэлбэлж тэр аюулыг дарах гэж болох юм, гэтэл мань харуул номхон зогсоод, жигүүргүйгээр үүлэнд тултлаа хөөрөөд, дараа нь төдий л ямбатай бус байдлаар газарт буцаж унах цагаа тэсвэрлэн хүлээж байдаг юм. Хэрэв энэ явдал та бүхэнд бага аюул мэт бодогдож байгаа ахул тэнгис дунд явсан хоёр онгоц харилцан дайралт хийж, хоорондоо нийлэн хавиралдахад өргөнөөрөө хоёр тохой хэрийн ирмэг дээр нь зогсож байх тушаал авсан цэрэг арай илүү аймшигтай байдалд оршино гэдэг нь таамаглагдах биз. Бас чингээд, огт дэргэдээс нь дайсны талын өдий төдий их буунуудын өөр лүү нь харж, өчнөөн төчнөөн дайсан этгээд голыг нь гогодохоор бэлдэж байгааг харж байдаг учраас ганц л удаа болгоомжгүй хандвал Нептууны71 усан жасын эдлэнг ажиглаар тонилох нь тэр гэдгээ мэдэж байдаг юм, тэгэвч тангараг ёсоороо дайсны сумыг цээжээрээ аймшиггүй таглаж, нарийхан банзан дамнуурга даган гүйж дайсны онгоц руу нэвтрэхийг оролддог юм. Түүгээр ч үл барам: Нэг нь энэ зуун дууссан ч эргэж ирэхгүй болтлоо далайн ёроол руу живэн сөнөхөд, түүний оронд бас нэг нь зогсоно, чингээд түүнийг нь дайсан мэтээр далайн ус олзлоход оронд нь хойно хойноосоо гарч зогсоод байх тул хэчнээн нь тонилж байгаа нь үл ажиглагдана. Тиймэрхүү айхавтар зориг баатарлагийг өөр ямар ч дайн шаарддаггүй юм! Цагийн сайнд ийм аймшигтай шулам мэт их бууны аюул байсангүй ээ, гэтэл энэ их бууг барьсан аль нэгэн урагшгүй бөгөөд шударга биш этгээд ялгуусан морьтны голыг тасалчхаж болох ийм муухай шулман их буу зохион бүтээсэн хүнд хачин их шагнал олгосон байх гэдэгт би итгэж байна. Тэр морьтон нь бусдын зүрх сэтгэлийг зоригжуулан дүрэлзүүлэхүйц зориг төгс шийдэмгий байдлаар дүүрэн байдаг юм, гэтэл хаанаас ирсэн нь үл мэдэгдэх зэрлэг сум гэв гэнэт (энэ сумыг бууныхаа дуунаас айн цочиж, тэр муу хараалын их буунаасаа зугтан гүйхээс буцахааргүй хүн ч илгээсэн байж болно), дайрч агшин зуурт урт насалж удаан жаргаваас зохих тэр морьтны ухаан санааг балардуулж амь насыг нь хөнөөж байна. Энэ бүхнийг бодоод үзэхээр, би энэ муу цагт хэрмэл морьтон болох замыг сонгож авсандаа чин сэтгэлээсээ харамсаж байгаагаа хүлээвэл зохих байна, өөрөөр хэлбээс, ямар ч аюул надад аймшигтай бус байв ч, дарь сум хоёрт дайралдана байх гэж бодохоос хүчит гар хурц сэлмийнхээ алдар цууг хавь тойрны улс оронд түгээх боломжийг минь тасалчих вэ гэдэг сэжиг төрөөд байх юм. Гэвч бүхнийг тэнгэр мэддэг учраас хэрэв би санасан бүгдийгээ биелүүлж чадах аваас над хамгийн дээд нэр төр хүртээх болно, өөрөөр хэлбээс өнгөрсөн зуунуудад байсан хэрмэл морьтонд эдүгээ хүртэл тохиолдож байгаагүй тун сүрхий аюул лугаа би одоо улаан нүүрээрээ тулгарах гэж байна.

	Бусдыгаа хоол идэж байх үед Кихот ноён бодол санаагаа ийнхүү сунжруулан нуршиж байсан бөгөөд одоо хоолоо зооглох цаг тул дараагаар нь ярьж хөөрмөөр юм гэж Санчо хэдэнтээ сануулсан боловч хоолноосоо амссан ч үгүй билээ. Юмыг асар зөв боддог бөгөөд зэгсэн сайн ойлгодог бололтой ийм аятайхан хүн атлаа нүглээ дүүрсэн муусайн морьтны тухай л яриа гарваас ухаан санаа нь үймрэн замхардаг болчихсоныг хараад яриаг нь сонсож байгаа хүмүүст түүнийг өрөвдөх сэтгэл дахин төрсөн бүлгээ.

	 


МАМБРИЙНЫ ДУУЛГА БА ЭМЭЭЛИЙН ТАЛААР ГАРЧ БАЙСАН ЭРГЭЛЗЭЭГ БҮРМӨСӨН ШИЙДВЭРЛЭЖ, БАС БУС НАРГИАНТАЙ ЯВДЛЫГ АЛЬ БОЛОХУЙЦ ҮНЭНЭЭР ӨГҮҮЛСЭН ХОРИН ДӨРӨВДҮГЭЭР БҮЛЭГ

	 

	Маргааш өглөө нь дэнгийн хашааны хаалганы дэргэд ийм нэгэн учир шалтгаанаар өндөр дуугаар хараалцах шалтаг гарлаа. Энэ дэнд хоносон хоёр этгээд мөнгөө төлөлгүй явахыг бодсон ажээ, гэтэл даамал нь бусдын ажлаас өөрийнхийгөө илүү боддог учраас тэр хоёрыг хашааны хаалган дээр барьж аваад, мөнгө төлөхийг шаардан, бүтэлгүй бодлыг нь муучлан, элдвээр дайрсан тул тэр хоёр хариу хэлэхийн оронд гар зангидан дайрав. Чингээд түүнийг хэтэрхий балбасан учраас хөөрхий тэр даамал бусдыг дуудан тусламж эрлээ. Даамалд тусламж үзүүлэхээр хамгийн түрүүнд очих ёстойгоороо эзэгтэй охин хоёр нь хүрэлцэн очиж, Кихот ноёныг таниад, даамлын охин ийн өгүүлрүүн:

	— Морьтон эзэн минь ээ, өршөөлт та, эгэл биднийг хаацайлахаар бурхан тэнгэрээс илгээгдсэн хүн учраас хөөрхий муу эцэгт минь тусалмуу, үл бүтэх хоёр этгээд түүнийг тариа цайруулж байгаа юм шиг няц цохиж байна.

	Түүний үгийг сонсоод, Кихот ноён үлэмж аажуухан бөгөөд нэн тайван байдлаар өгүүлрүүн:

	— Сайхан бүсгүй минь ээ, таны хүсэлтийг энэ удаад үл хэрэгсэх болоод байна, өөрөөр хэлбээс, би нэг хүнд ам өгчихсөн болохоороо, түүнийгээ биелүүлэхээс нааш өөр ямар нэгэн адал явдалд оролцох бололцоогүй байгаа юм. Харин би танд ийм л тус үзүүлж болно. Та гүйж очоод, энэ тулалдаандаа маш тэсвэрлэж, хэрхэвч бууж өгөлгүй байж бай гэж аавдаа хэл, тэр зуурт би Микомикоона гүнжээс аюулд учирсан эцэгт туслах зөвшөөрөл гуйя, хэрэв зөвшөөвөөс намайг түүнийг аварна гэдэгт итгэж болно шүү.

	— Ээ халаг! Өршөөлт таныг зөвшөөрөл мөвшөөрөл гэсээр байтал эзэн минь нөгөө ертөнцөд оччих нь ээ! хэмээн хажууд нь байсан Маритоорнес дуу алдлаа.

	— Байз л даа, би зөвшөөрөл эрээд орхиё, харин тэр болтол нөгөө ертөнцөд очно уу байна уу, тэр хамаа алга, өөрөөр хэлбээс, нөгөө ертөнц нь намайг хавьдуулахгүй байлаа ч гэсэн би түүнийг чинь тэндээс нь гаргаад л өгнө, тун үгүйдээ л түүнийг тэр ертөнцөд явуулсан хоёр этгээдээс хариуг нь аваад өгнө, тиймийн тулд та бүхний сэтгэл нэн хангамжтай болно хэмээн Кихот ноён мэтгэн хэллээ.

	Чингээд, жаахан бодол бодсоноо, Доротиэн өмнө өвдөг сөгдөн, хэрмэл морьтныхоо хэлээр: Энэ шилтгээний эзэн асар их аюулд учирсан тул түүнд туслахыг дээдэс та зөвшөөн соёрхмуу гэсэн хүсэлтээ дурдлаа. Гүнж дуртайяа зөвшөөл хайрлахад Кихот ноён бамбайгаараа халхлан, сэлмээ суга татаж аваад, даамалтай нооролдсоор байгаа хоёр этгээдийн байгаа хаалга тийш ухасхийлээ, тэгснээ, эзэгтэй нь нөхрөө авраад өгөөч гэж Маритоорнес нь эзнийгээ хамгаалаад өгөөч гэж хашхирсаар байгааг мэдсээр атлаа ойртож очоод хөдлөхгүй зогсов.

	— Би азная, өөрөөр хэлбээс, албаны хүмүүсийн өөдөөс сэлэм сугалах эрх над байхгүй ээ. Манай илдэч Санчог нааш нь дуудаад орхи, өөрөөр хэлбээс, иймэрхүү маягийн юман дээр хамгаалалт хийх, өшөө авах нь, түүнд л таарах юм гэж Кихот ноён айлдлаа.

	Энэ яриа дэнгийн хашааны хаалга дээр болж байсан юм, гэтэл дээд зэргийн цэцнээр нүүр нүдгүй балбасан хэвээрээ байх бөгөөд нэгний нь нөхөр, нэгний нь эзэн, бас нэгний нь эцэг болох хүнийг довтолж байх тул эзэгтэй Маритоорнес, охин гурвын бухимдал дэвэрч Кихот ноёны хулчиймтгай байдалд тэдний уур шатав.

	Гэвч эцэг сүүлд нь заналаас айсандаа бус, харин Кихот ноёны эвийг нь олж гуйснаас болж тэр хоёр намжраад, даамалтай эвлэрч, мөнгөө тоо ёсоор төллөө, гэтэл, яг тэр үед, гай газар дороос гэгчээр Кихот ноёнд Мамбрийны дуулгаа булаалгаж, Санчод эмээл хазаараа алдсан нөгөө үсчин дэнд хүрээд ирлээ. Тэр үсчин унаж яваа илжгээ морины хашаанд оруулахдаа, тохош эмээл оролдож байгаа Санчог харж, тэр дороо эмээлээ таниад, Санчо тийш зориглон гүйж очоод, ийн хашхируун:

	— Уухай, муу луйварчин чи энд байгаа бий! Надаас дээрэмдсэн усны төмпөн, эмээл хазаарыг минь өгөөд орхи хө!

	Гэнэт довтолж, өөрийг нь айхтар бассаны учир Санчо өрөөсөн гараараа эмээлээсээ зуурч, нөгөө гараараа үсчний шүд рүү тавиад орхисон тул амаар нь дүүрэн цус болсныг тэр мэдлээ, тэгэвч, түүнийгээ үл хайхран, олсноо алдахгүйг чармайн, эмээлээсээ зуурсан хэвээрээ, үлэмж өндөр дуугарсан тул тэр их хараал ерөөл нь дэнд байсан бүх хүмүүсийн анхаарлыг татлаа.

	— Эзэн тэнгэр минь, үнэн мөнийг ялгаж хайрла! Өөрийнхөө юмыг авч байхад минь, энэ муу хулгайч, шилийн дээрэмчин намайг алах гээд байна! хэмээн үсчин чарлав.

	— Битгий худал хэл, би шилийн дээрэмчин биш, энэ эмээлийг манай эзэн Кихот ноён ариун тулалдаан хийж байж над хишиг болгон хүртээсэн юм хэмээн Санчо мэтгэв.

	Кихот ноён тэдэн дээр ирэхээ яахаа хождох вэ, илдчийнхээ хэрхэн хориглож, хэрхэн довтолж байхыг ихэд тааламжтайгаар харж, ийм сүрхий эрд бололцоо тохиолдмогц морьтон цол заавал хүртээх ёстой юм гэж хөдөлбөргүй шийдлээ, өөрөөр хэлбээс, Санчо нь морьтны омогт эрдэнэ мэт ховор хүн санагдсан ажгуу. Хэрэлдэж байх үед үсчин бас ийн дурдруун:

	— Ноёд минь, энэ эмээл минийх мөн нь үхэхтэй адил үнэн бөгөөд үүнийг би төрсөн үр шигээ сайн таньж байгаа юм. Бас чингээд, энэ морины хашаанд байгаа илжиг минь ч миний эмээл мөн болохыг нотолно, тохоод үзсэн ч би энэ гээд л таарна, эс таарваас би үл бүтэх этгээд болог. Тэр ч байтугай: Яг тэр эмээл алдагдсан өдөр цоо шинэ зэс төмпөн минь алга болсон байсан юм, түүнийг би илүүгүй дутуугүй нэг эскудээр72 дөнгөж аваад явж байсан юм.

	Чингэхэд нь Кихот ноён тэсвэрлэж эс чадан тэр хоёрын дундуур орж салгаад, үнэн мөнийг олтол ингэж байг гэсэн шиг тэр эмээлийг олны нүдэнд ил тавиад, ийн өгүүлрүүн:

	— Энэхүү сайн санаат илдчид тохиолдсон төөрөгдлийг өршөөлт та нарт ив илхэн тов тодхон болгож өгөхгүй байж болохгүй юм, өөрөөр хэлбээс, өөрөөс нь би ариун тулалдаанаар авсан учир хууль ёсны бүрэн эрхтэй эзэн нь болоод, одоо болтол хэрэглэж яваа Мамбрийны дуулгыг энэ хүн сахлын усны төмпөн гэж нэрлэж байна. Харин тэр тохоош эмээлийн талаар би оролцохгүй ээ. Би нэг л зүйлийг мэдэж байна. Манай илдэч Санчо бидэнд ялагдсан энэ хулчгарын морины хударгыг авч өөрийнхөө хүлгийг чимэх зөвшөөрөл эрсэн юм. Би зөвшөөрсөн юм, чингээд түүнийг нь энэ авсан юм, харин тэр хударга нь яаж ийгээд тохоош эмээл болсны учрыг олоход хялбар байна. Морьтон хүмүүст байнга тохиолддог хувирлуудын нэг нь бидэнд харагдаж байгаа нь энэ юм. Магад сайтар итгүүлэхийн тулд Санчо найз минь гүйж очоод, энэ сайн санаат хүний үсчний төмпөн гэж нэрлэж байгаа Мамбрийны дуулгыг аваад ир.

	— Хүүе хүүе, эзэн минь ээ, бидний ариуныг нотлох талаар таны дурдаж байгаагаас өөр баримт олдмооргүй бол энэ сайн санаат хүний хударга эмээл болж хувирсны нэгэн адилаар нөгөө гайхал... хэн билээ дээ... Нохойн гөлөгний дуулга үсчний төмпөн болж хувирсныг дурдаарай гэж Санчо цэцэрхэв.

	— Миний хэлснийг биелүүл, энэ шилтгээнд байгаа юм бүр увдисын үзэгдэл биш биз хэмээн Кихот ноён айлдав.

	Санчо төмпөн авчрахаар гүйлээ, төдхөн Кихот ноён барьж өгүүлрүүн:

	— Өршөөлт нар минь ээ, үүнийг миний дурдсан дуулга биш, харин үсчний төмпөн гэдгийг энэ илдэч ямар нүүрээрээ хэлж болж байгааг та бүхэн болгооцгоо. Үүнээс авсан энэ дуулганы талаар би нэмж чимэлгүй хэлж байгаагаа өөрийгөө захирсан морьтны омгийг барьж тангараглая.

	— Үүнд эргэлзээ байхгүй ээ, учир нь: Энэ дуулгыг байлдан эзэлснээсээ хойш манай эзэн гав дөнгөтэй зовлонт хүмүүсийг суллах тулаанд нэг удаа өмсөж орсон юм, хэрэв энэ төмпөн дуулга байгаагүй аваас эзэн минь балрах байсан нь лав, өөрөөр хэлбээс, дайсан этгээд бид хоёр луу чулуу нүүлгэж байсан юм шүү хэмээн Санчо өөрийнхөө нотолгоо болгон дурдлаа.

	— Үгүй, ноёд минь, энэ хоёр та бүхэнд ямар санагдаж байна вэ? Наад хоёр чинь үүнийг төмпөн биш, дуулга малгай гэж булаацалдсан хэвээрээ байна! хэмээн үсчин хашхирав.

	— Харин өөрөөр нотолж байгаа нь морьтон юм бол хүрээд ир, түүний худал хэлж байгааг үзүүлээд өгье, хэрэв тэр хүн илдэч байжгэм мянгантаа худал байгааг нь би үзүүлээд өгье.

	Мань үсчин Николаас энд байсан бөгөөд тэрээр Кихот ноёны зан байдлыг сайн мэдэх тул уг явдалд ташуур өгч, амьтан хүний доог болгохоор шийдээд, саяын ирсэн үсчинд хандаж ийн өгүүлрүүн:

	— Үсчин гуай минь, хэрэв би эндүүрээгүй ахул би тантай мэргэжил нэгтэй хүн гэдгийг та мэдэж ав, би үнэмлэх аваад хорь гаруй жил болж байгаа учраас сахал хусахад юу юу ордгийг би таван хуруу шигээ тодорхой мэднэ, залуу насандаа би бурхны авралаар цэрэг байж үзсэн юм, тиймийн тулд: Дуулга малгай гэж юуг хэлдэг, боргоцой сампинт төмөр дуулга малгай гэж юуг хэлдэг, хаалт зэрэг цэргийн хүний хэрэглэдэг зүйлийг гадарлана, өөрөөр хэлбээс, зэр зэмсгийн бүх төрлийг би мэднэ. Учир иймд энэ сайн санаат ноёны барьж байгаа зүйлийг би сахал хусахад хэрэглэдэг төмпөн огт биш бөгөөд төмпөнгөөс тэс өөр гэдэг нь харын дэргэд цагаан юм, худлын дэргэд үнэн юм байгаатай адил юм гэж би нотлохыг хүсэж байна. Хэрэв би ташаарсан ахул залруулж хайрлаарай. Харин энэ нь дуулга малгай боловч зарим юм нь дутуу байна гэдгийг дурдах нь зүйтэй гэж бодож байна.

	— Тийм ээ, дутуу юм, хагас нь буюу тухайлбаас хоёр чих нь дутуу байгаа юм хэмээн Кихот ноён өгүүлэв.

	— Шударга хэлж байна хэмээн үсчин найзынхаа санааг таамагласан санваартан хэллээ.

	Фернаандо ноён, бараа болооч нарынхаа хамтаар үсчний талд орлоо.

	— Бид барилдлага нэгтэй шүү! хэмээн бухимдсан үсчин бархирав. Чингээд: — Үүнийг сахлын усны төмпөн биш, харин дуулга малгай гэж дээдэс та нар хэлж болдог байжээ! Эрдэм мэдлэгийн газар болох бүхэл бүтэн их сургууль хүрч ирсэн ч үүнийг чинь гайхах байх аа! Хэлэх ч хэрэг алга. Энэ төмпөнг дуулга малгай гэж байгаа аваас эмээлийг хударга гэж энэ ноёны маргах нь аргагүй биз гэлээ.

	— Миний бодоход энэ ч эмээл ээ. Гэвч энэ талаар би үл оролцоно гэдгээ дээр хэлсэн шүү хэмээн Кихот ноён дурдав.

	— Эмээл үү, хударга уу гэдгийг эзэн Кихот ноён магадлах ёстой, өөрөөр хэлбээс, морьтны байдлыг мэдэх талаар биднээс давуутай тул бид дуугараад яах вэ гэж санваартан өгүүлэв.

	— Эзэн тэнгэр нар минь ээ, би энэ шилтгээнд хоёронтоо буулаа, чингэхэд надтай өдий төдий жир бусын явдал тохиолдсон тул миний дурдсан шилтгээнд хамаарах аль нэгэн асуудалд би олигтой хариу өгөхийг зүрхлэхгүй байгаагаа тэнгэр бурхны өмнө тангараглан хэлье, өөрөөр хэлбээс, энд тохиолдож байгаа явдал бүр увдисын холбогдолтой байх гэж би бодоод байна. Ийм учраас энэ бүх будилааны талаар саналаа хэлбэл миний зүгээс талаар болчих гээд байна. Харин үүнийг дуулга биш, төмпөн гэж хэлсэн хүнд би хариуг нь өгсөн шүү, энэ юу вэ: Эмээл үү, хударга уу гэдгийн талаар би тодорхой юм хэлэхийг зүрхлэхгүй байна. Гэвч үүнийг шийдвэрлэхийг өршөөлт та нарт даатгая. Та нар бол надтай адил морьтон цол хүртээгүй учраас буюу энэ нутгийн увдисч нар та нарт өлзийтэй байх учраас энэ шилтгээнд болж байгаа юм бүрийг над бодогдож байгаагаас тэс өөрөөр ойлгож магадгүй юм, иймийн тулд та бүгд л жинхэнэ байдалд тохирох үнэн зөв санал гаргаж чадах юм хэмээн Кихот ноён дахин айлдав.

	— Эзэн Кихот ноён гайхамшигтай зөв хэлж байгаа нь эргэлзээгүй юм! Үнэндээ, энэ асуудлыг бид шийдэх нь зүй юм, харин улам үндэстэй шийдэхийн тулд юу болох тухай эдгээр ноёдын саналыг би нууцаар хураагаад, бүрэн тодорхой хариу өгье гэж Фернаандо ноён хөндлөнгөөс орж хэллээ.

	Кихот ноёны солиотойг мэдэх хүмүүс нь элгээ хөштөл инээлдэж, эс мэдэх хүмүүст нь, ялангуяа тун сая энэ дэнд ирж байгаа бөгөөд цагдаа баймаар царайтай (чухам дээрээ тийм байсан) явуулын гурван хүнд энэ бүгд нь шал дэмий юм шиг санагдаж байлаа. Өөрийн нь төмпөнг Мамбрийны дуулга гэж үзээд, тохоош эмээлийг нь ямар ч эргэлзээгүйгээр гоёмсог хударга гэж үзэхийг завдаж байхыг нүдээр үзэж байгаа учраас нөгөө үсчин хамгийн ихээр гайхаж байв. Энэ үед Фернаандо ноён хүн хүний урд очиж, тохоош эмээл үү, эсвэл хударга уу гэдэг талаар тун их ширүүн тэмцэл гаргаж байгаа тэр эрдэнэ мэг үнэт зүйл чухам юу болохыг нууцаар шивнэж хэл гэж гуйн санал хурааж явааг хараад хүмүүс цөмөөрөө тэсэж ядан инээлдэж байлаа, бүгдийн саналыг хураахад, Кихот ноёныг таних учраас цөмд нь сонстохоор дуугаар тэр ийн мэдэгдрүүн:

	— Ийм байна, эрхэм минь, санал асуусаар байгаад би ядарч гүйцлээ. Хэнээс л асууна илжигний эмээл огт биш, тэр дэмий, харин морины хударга, чингэхдээ сайн угсааны морины хударга байна л гэх юм. Ингэхлээр, яахын ч арга алга, өөрөөр хэлбээс, танд ба таны илжгэнд хэчнээн харамсалтай байлаа ч гэсэн энэ чинь тохоош эмээл биш, харин хударга юм, иймд таны гаргаж байгаа нотолгоог алдаатай гэж үзлээ.

	— Өршөөлт та нар алдаж байгаа биш, би алдаа хийж байгаа аваас би, хойд насандаа тамын ёроол сахья! Сүнс минь бурхан тэнгэрийн бараа бүү хараг, хэрэв тохоош эмээл биш ахул вангийн хууль сохор... чааваас, за болъё, болъё! Хүмүүс минь ээ, үнэнийг хэлэхэд би согтуу хүн биш шүү: Миний хийсэн нүгэл л би өнөөдөр өглөөнийхөө хоолыг идээгүй яваа хүн хэмээн хөөрхий тэр үсчин дуу тавилаа.

	Үсчний чалчсан дэмий яриа хүмүүсийн инээдийг Кихот ноёны солиорлоос дутуугүйгээр хүргэсэн бөгөөд энэ үед Кихот ноён ийн дурдруун:

	— Одоо хүн бүр хэлснээрээ байх л хэрэгтэй байна.

	Тэгтэл энэ хэрүүл маргаан дээр сая ирсэн цагдаагийн нэг нь бухимдан цухалдаж, ийн хэмээн өгүүлрүүн:

	— Энэ чинь эмээл мөн болох нь би төрсөн эцгийнхээ хүү мөнтэй адил гарцаагүй юм, харин эмээл биш гэж хэлж байгаа буюу хэлэх гэж байгаа хүн байваас тэр нь ухаангүй согтуу хүн байх нь лавтай юм.

	— Та худал хэлдэг өөдгүй хүн байна шүү гэж Кихот ноён дурдав.

	Чингээд гараасаа салгахгүй байгаа жадаа далайж тэр цагдаагийн толгой руу хар тэнхээгээрээ халз буулгах гэтэл тэр нь булт үсрэн зайлав. Жад нь газар дэлсээд бут үсрэв. Нөгөө хоёр цагдаа нь нөхрийгөө дэндүүлж байхыг хараад, цагдан сэргийлэхийн хүмүүст туслаач хэмээн чанга дуугаар дуудаж гарлаа.

	Даамал нь урьд цагдан сэргийлэхэд албан хааж байсан учраас агшин зуурт давхин очиж очир, бороохой хоёрыг шүүрч аваад, цагдаа нартай нийлэв. Үсчин үймээн дэгдэж байгааг хараад, эмээлээс шүүрэн авахад Санчо бас нэгэн адил шүүрэн авлаа, Кихот ноён сэлмээ суга татан, цагдаа нар тийш ухасхийлээ, санваартан байж ядав. Эзэгтэй чарлалаа, охин нь балмагдав. Маритоорнес уйллаа, Доротиэ тэвдэн гүйлээ. Үсчин Санчог балбаж гарлаа, Санчо нь бас тэр үсчнийг дэлсэж эхэллээ, Фернаандо ноён нэг цагдааг унатал тавилаа, тэр нь хэвтээгээрээ өшигчих тул Фернаандо ноёныг унагачих дөхөж байв. Даамал хачин муухай дуугаар цагдан сэргийлэхийнхэнд туслаарай Та минь гэж бархирлаа, нэг үгээр хэлэхэд, дэн буудлын газар тэр аяараа ёолон, орилон, уйлан, гүйн, тэвдэн, түгшүүр дэлдэж, гаслан амсаж, бороохойгоор нанчилдан, гараараа дэлсэлцэн, мунаар балбалцан, хөлөөрөө өшиглөлдөн, цусаа урсгаж байв. Чингээд, тэр үймээн, түйвээн, нооролдоон туйлдаа хүрэхэд, Аргамаантын73 нутагт дэгдсэн бослого дунд орчихсон мэт Кихот ноёны сэтгэлд орлоо, тиймийн тулд хамаг амьтны чих дөжиртөл ийн хашхируун:

	— Зогс! Сэлмээ хуйлцгаа! Ноомхон! Аминдаа хайртай ахул миний хэлэхийг сонс!

	Түүний тэнгэрийн дуу мэт дуугарахад, хүмүүс бүгдээр ухаан орсон бөгөөд тэрээр цааш нь ийн өгүүлрүүн:

	— Ноёд оо, энэ шилтгээн илбэтэй бөгөөд үүн дотор үй түмэн чөтгөр оршдог нь гарцаагүй гэж би та нарт хэлээгүй бил үү? Үүний нотолгоо болгож би та бүхэнд нэг учрыг дурдахыг хүсэж байна: Аграмаантын нутагт гарсан бослогын хараал шуугиан, тун саяхан та бидний харсаар байтал бидэн дунд орж ирээд энд чимээгээ дэгдээлээ. Бодоод үзэцгээ: Бид бие биедээ ухаан санаа оруулахын оронд бүгдээрээ нүдэлдэж байлаа. Эвлэцгээе, Та минь, өөрөөр хэлбээс энэ явдал нь бузрын бузар гэдгийг бүхнийг ивээгч бурхан тэнгэрийг барьж тангараглая, бас чингээд, бид буянт угсааны хүмүүс атлаа шал дэмий юмнаас болж бие биеэ алахад хүрч байна.

	Цагдаа нар Кихот ноёны хэлж байгааг ойлгоогүй бөгөөд Фернаандо ноён ба түүний бараа болооч нар өөрсдийг нь хэтэрхий гүгснийг ойлгосон учраас болихгүй байв. Харин үсчин тэр дорхноо зодолдохоо больсон юм, өөрөөр хэлбээс зодоонд эмээл сахал хоёроороо хохирсон ажээ; Санчо үнэнч зарц нь болохоороо, эзнийхээ үг дуугармагц хөдлөхөө больжээ, гэтэл даамал бараа нь харагдах бүрдээ будилаан гаргаж байдаг энэ солиотой хүний танхай байдлыг цээрлүүлбэл зохино гэж шаардсаар байлаа. Байн байсаар шуугиан аажмаар дарагдахад, дахин эс шуугиан дэгдээвэл Кихот ноёны сэтгэлд тохоош эмээл нь хударга мэт, төмпөн нь дуулга мэт, дэнгийн газар нь шилтгээн мэт бодогдсон хэвээрээ байх байсан ажээ. Гэтэл эвлэрлийг дайсагнаж, энх амар байхыг үзэн ядуулдаг өвчин нь хөдөлсөн тул өөрөө гутамшиг болж бухимдаж байгаа мэт санагдсан бөгөөд тарьсан будилаанаа чамлалтай боллоо гэж үзээд, дахин үймээн будилаан дэгдээж азаа үзээд авахаар шийдлээ.

	Чингээд ийм явдал боллоо. Цагдаа нар жирийн бус хүмүүстэй нанчилдаж байгаагаа мэдэхтэйгээ зэрэг нүдэлдэх онгод нь дарагдаад, тулалдахаа болилоо: Энэ явдал ямраар төгслөө ч гэсэн хариуцлага хүлээнэ гэдгээ тэр дорхноо ойлгоод авлаа, гэвч Фернаандо ноёнд өшиглүүлж нүдүүлсэн нэг цагдаа, өөрт нь буулгасан бусад зарлигийн дотор хоригдлуудыг суллан тавьсны нь учир Кихот ноёныг баривчлах талаар цагдан сэргийлэхээс гаргасан зарлиг бийг саналаа, энэ зарлигаас Санчо айгаад байсан нь нэлээд үндэстэй ажээ. Чингээд, үүнийг санамагцаа тэр цагдаа, Кихот ноёны дүрс байдал уг зарлигт дурдсантай тохирох эсэхийг нь тулгаж үзье гэж бодоод, өврөөсөө нэг бичиг гаргаад, түүн дээрээсээ хэрэгцээтэй газрыг эрж байв. Гэтэл тэр цагдаа нь бичиг сайн мэддэг хүмүүсийн тоонд үл багтах учир, гаргаж цөхөн үе бүрээр нь таслан уншиж, уг зарлигт дурдсан дүрс байдал лугаа тулгахын тулд Кихот ноён тийш байн байн хялалзан байж, мөнхүү зарлигт тодорхойлогдсон хүн эргэлзээгүй мөн юм гэдгийг мэдлээ. Мөнийг нь мэдмэгцээ, зарлигийн бичгээ эвхэж солгой гартаа бариад, зөв гараараа Кихот ноёны хүзүүн дээрээс шүүрэн авахад, тэрээр амьсгаа авч ядан байсан бөгөөд цагдаа хар чадлаараа ийн хашхируун, 

	— Цагдан сэргийлэхийнхэнд туслаарай! Би дэмий ингэж хашхирч байгаа биш гэдгийг итгээрэй, энэ шилийн дээрэмчийг баривчил гэсэн зарлиг энэ байна, уншаад үзэцгээ.

	Санваартан зарлигийг авч үзээд, цагдаа үнэн хэлж байгаа бөгөөд түүнд дурдсантай Кихот ноёны дүрс байдал таарч байгааг мэдлээ; Кихот ноён, нэг бурангуй эр өөрт нь айхтар зэрлэг хандаж байна гэж бодоод уур нь шатан, ясаа янгинатал өвдөж байгааг үл анхааран, хоёр гараараа, цагдааг багалзуурдаж авлаа, хэрэв нөхөд нь салгаж аваагүй бол Кихот ноёноос урьдаар амь алдаж, өөрөө хохирол хүлээх байсан юм. Даамал үүргийнхээ ёсоор нөхдөдөө туслах ёстой болсон учраас тэр цагдаад туслаар ухасхийв. Нөхрийгөө дахиад тулаанд орж байхыг хараад эзэгтэй түрүүчийнхээ нэгэн адилаар чарлахад охин нь Маритоорнесийн хамтаар дагалдан бархирч, тэнгэр бурхнаас аврал ивээл эрлээ. Санчо энэ бүх байдлыг хараад ийн өгүүлрүүн:

	— Бурхан гэгч юутай авралтай вэ, энэ дэнд байгаа юм бүхэн увдистай гэж манай эзний хэлдэг ёстой үнэн юм. Ийм учраас энд ганц цаг ч тайван байж болохгүй юм!

	Фернаандо ноён цагдаа, Кихот ноён хоёрыг салгаж, Кихот ноёны захнаас базсан цагдаагийн гарыг тавиулж, цагдаагийн багалзуураас зуурсан Кихот ноёны гарыг тавиулахад, хэн аль нь амралаа, энэ бүгдийн зэрэгцээгээр, цагдаа нар, хэрэгтэн этгээд Кихот ноёныг барьж хүлэхэд тусалж, өөрсдийг нь мэдэлд бүрэн гардуулан өгөхийг шаардсаар байлаа, тэгээрэй гэж вангийн ба цагдан сэргийлэхийн бичигт даалгасан болохоор тэрхүү шилийн дээрэмчин талаач этгээдийг барих явдалд тус дэмжлэг үзүүлэхийг тэдгээрийн нэрийн өмнөөс дахин шаардлаа. Ийм үгийг сонсоод Кихот ноён анхандаа зөвхөн инээмсэглэж байснаа дараагаар нь үлэмж тоомсоргүй байдлаар өгүүлрүүн:

	— Муу төрлийн муусайн новшнууд минь ээ, наашаа хүрээд ирцгээ! Мүглэнд хэвтээ хүмүүст эрх чөлөө бэлэглэж, хоригдол хүмүүсийг суллан тавьж зовлонт хүмүүст тус хүргэж, унаж туссан хүмүүст гараа сарвайж, хохирсон хүмүүсийг шагнаж явдаг хүнийг та нар шилийн дээрэмчин гэж нэрлэж байгаа юм уу? Аяа, илжирсэн мондиуд минь ээ, та нарын ухаан санаа мөхөс учраас хэрмэл морьтны нэр хүндийг ухамсарч, өөрсдийнхөө хэдий чинээ харанхуй бүдүүлгийг ойлгож, хэрмэл морьтонтой нүүр учрах байтугай, сүүдэр нь дайраад өнгөрсөн ч хүндэтгэж байх ёстойг мэдэрч чадахгүй байна шүү! Харин та нар чинь л өөрсдөө шилийн цагдаа нар бөгөөд цагдан сэргийлэхийн нэр барьж зодоон цохион хийж явдаг улс байх, учир иймд наашаа хүрч ирээд: Над шиг сүрхий морьтныг баривчлах энэ зарлигт хэн гэгч тэнэг амьтан чинь гарын үсэг зурсныг над хэлээд аль! Хэрмэл морьтнууд ямар ч хуульд хамаардаггүй бөгөөд эдгээрийн хууль нь сэлэм, хуулийн ухаан нь гавьяа, хуулийн цоморлог нь тэдний өөрсдийн нь зориг санаа гэдгийг мэддэггүй тэр хүн чинь хэн гэгч вэ? Хэрмэл морьтны омогт элсэж, морьтон эрчүүдийн хялбар бус үйл хэрэгт биеэ зориулах өдрөө хэрмэл морьтны авдагтай адил тийм их хэмжээний хөнгөтгөх ямар ч язгууртанд олддоггүйг тэр мануухай чинь мэддэггүй юм уу? гээд хэлчхэлтэй билээ. Хэрмэл морьтонд хэзээ өргөл татвар ногдож байсан юм? Хэрмэл морьтонд хувцас оёсон сайван хүн мөнгө авдаг бил үү? Шилтгээний эзэн хүн хэрмэл морьтныг үнэ төлбөргүйгээр байрлуулдаггүй бил үү? Ван хүн ч гэсэн хэрмэл морьтныг ширээндээ суулгадаггүй бил үү? Ер нь яв явсаар замдаа саад болсон дөрвөн зуун цагдааг дөрвөн зуунтаа бэрээдчих зүрхгүй заяасан хэрмэл морьтон байж болох бил үү?

	 


КИХОТ НОЁН ХЭЧНЭЭН ХАЧИН ЯНЗААР МАНГУУРСНЫГ БА САНААНААС ҮЛ ГАРАМ БАС БУС ЯВДЛЫГ ХАМТАД ӨГҮҮЛСЭН ХОРИН ТАВДУГААР БҮЛЭГ

	 

	Кихот ноёны тийн ярьж байх завсар, Кихот ноён нь ухаан солиотой бөгөөд энэ байдал нь түүний хэлж байгаа үг, гаргаж байгаа явдлаас илэрхий тул баривчлахаа болиоч, өөрөөр хэлбээс, барьж аваачлаа ч гэсэн ухаан мэдрэл хагасын учир тавьж явуулах хэрэгтэй болох биз хэмээн санваартан цагдаа нарт учирлалаа, гэтэл зарлиг авч яваа цагдаа Кихот ноёны ухаан санаа хагас бүтнийг шалгах үүрэг над байхгүй, харин зохих газрын тушаал биелүүлж, заавал баривчлах ёстой юм, дараа нь үүнийг гурван зуунтаа тавьж явуулах байсан ч над падгүй гэж хэллээ.

	— Тэглээ ч гэсэн, та энэ удаад үүнийг битгий баривчил, ер нь баривчлагдах ч үгүй хүн байх гэж би бодож байна хэмээн санваартан өгүүлэв.

	Санваартан маш даамай нотолж, Кихот ноён олонтоо балай авирласан учир яв явсаар Кихот ноёны элий балайг эс ойлгосон аваас тэр цагдаа нарт түүнээс нэт элий балай мэт санагдах байсан биз, чингээд тэд эв зүйгээ ололцож, улмаар нэн ширүүн хэрэлдсээр байгаа Пансаагийн Санчо үсчин хоёрыг эвлүүлэх нь зүйтэй гэж тогтлоо. Эцэс сүүлд нь тэд уг явдлын үнэн мөнийг ологчийн чанартайгаар оролцож нэгэн шийдвэр гаргалаа, тэр шийдвэр хоёр этгээдийг бүрнээ эвлүүлж эс чадсан боловч зарим гомдлыг нь барагдууллаа: Маргасан хоёр этгээд эмээлээ сольж, олом жирэм, ногт сэлтээ хэвээр үлдээв. Мамбрийны дуулганы талаар гэвэл: Санваартан, Кихот ноёнд мэдэгдэлгүйгээр төмпөнгийн нь өртөг болгон үсчинд найман янчаан өгөхөд тэр нь өнөөгөөс эхлээд үеийн үед гомдолгүй боллоо гэсэн баталгаа гаргаж өглөө. Санваартан тэр үсчинд өдий төдий юм өгснийг даамал мэдсэн учраас хамаг гай гарзыг минь төлж өгөхөөс нааш Ажнай, Санчогийн илжиг хоёрыг яасан ч өгөхгүй, Кихот ноёноос байрны хөлс, язалсан борви, асгасан дарсны үнийг авна хэмээн шаардан тангараглав. Санваартан үүнийг ч нэг тийш болгож өгсөн юм: Тэр бүгдийн үнийг Фернаандо ноёноор төлүүлчихлээ, тэгсний ачаар дэнгийн газар нам тайван болж, Кихот ноёны айлдаж байсан Аграмаант нутгийн бослого дажны газартай адил бус болов. Харин Октавианы74 үеийн нам тайван байдалд орсон тул мань санваартныг зөв санаатай, уран үгтэй гэж, Фернаандо ноёныг хосгүй өглөгч гэж бүх хүмүүс нэгэн зэрэг магтан шагшихаас өөр аргагүй боллоо.

	Гэтэл Кихот ноён, өөрөөс нь ба өөрийн нь илдчээс болж үүссэн хэрүүл уруулаас ангижран салж байгаагаа мэдээд, нэгэнт эхэлсэн явдлаа үргэлжлүүлж ихээхэн хэрэг тарих цаг боллоо гэж бодсон учир туйлын шийдэмгий байдлаар Доротиэн өмнө сөгдөн суухад, тэр дээш босохгүй аваас үг дуугарахыг зөвшөөхгүй гэлээ. Чингэхэд нь түүний дурыг дагуулан босож зогсоод ийн өгүүлрүүн:

	— Сайхан эзэгтэй минь ээ, «Эс няцах нь амжилт олохын эх» гэдэг зүйр үг байдаг бөгөөд амьдралд тохиолддог олон олон эрхэм тохиолдолд зарга нэхэгчийн шаргуугаас болоод үлэмж маапаантай зарга зөвөөр эргэчихдэг бөгөөд үүний үнэнийг дайн шиг илэрхий нотолдог зүйл байдаггүй юм, дайн нь эрчтэй, түргэн тул дайсны бүх төлөвлөгөөг нураагаад, улмаар дайсан этгээдийн хамгаалал бэлдэж амжаагүй байхад нь ялалт хийчихдэг юм. Буян ивээл төгс эзэгтэй минь, бид цаашдаа энэ шилтгээнд удаан байх нь миний санахад ашиггүй бөгөөд нэг л мэдэхэд бидэнд сүрхий том гай учирч магадгүй байгаа тул би энэ бүхнийг хэлж байгаа юм. Өөрийг нь би дарахаар явж байгааг таны дайсан болох тэр мундаг баатар далдын сүрхий үзмэрч нараараа харуулчхаад, бидний хүрэлцэн очихоос наана, миний чармайлт ба цуцашгүй гарт минь дийлдэхээргүй бөгөөд хүн нэвтрэхийн эрхгүй бэх бат шилтгээн юм уу, цайзад орж хориглосон байж болохыг хэн мэдэх билээ. Иймийн тулд, эрхэм хатагтай минь ээ, миний хэлснээр тэр мундаг баатарт өрсүүлчихгүйг хичээн, цаг алдалгүйгээр дээдэс таны тааламжтай цагт мордъё, өөрт нь зав өгөхгүйгээр таны тэр дайсантай улаан нүүрээрээ нэн даруй учрах л хэрэгтэй байна.

	Кихот ноён дуугүй болоод, ганц ч үг нэмж хэлэлгүйгээр сайхан гүнжээс хариу сонсоор туйлын тайван царайлан зогслоо; Доротиэ, Кихот ноёны үг хэлэх маягийг дуурайн, ихэмсэг байдалтайгаар ийн өгүүлрүүн:

	— Морьтон эзэнтэн минь ээ, айхтар аюулд учирсан миний биед тус ивээхээс татгалзаагүйд тань, тэрчлэн, өнчин өрөөсөн амьтдад өмөг түшиг болохын тулд бий болсон жинхэнэ морьтон хүний сэтгэлээр хандаж байгаад тань баярлалаа, иймд та бидний хүслийг тэнгэр тэтгэх болтугай, бас чингээд буян ивээдэг эмэгтэй хүн энэ хорвоод байгаа гэж та айлдсан билээ. Явахын хувьд аваас одоохон мордъё, өөрөөр хэлбээс та бид хоёрын санаа нийлж байна, намайг яасан ч таны л дур шүү: Би бол амь биеэ танд даатгаж, эдлэн газраа эгүүлэн олгох болов уу гэж танд биширч байгаа хүн учраас өршөөлт таны мэргэн үгнээс огт гарахгүйгээр даган биелүүлж байх болно.

	— Бурхан өршөө! Ямар нэгэн эзэгтэй миний нүдний өмнө мөхийж байхыг харахаараа ба түүнийг өөд татаж, зохих эрх ямбыг нь эдлүүлэхгүй байж чаддаггүй юм. Тиймийн тулд одоохон мордъё, өөрөөр хэлбээс оройтвол доройтно гэсэн үг байдаг шүү гэж бодохоос л аль болохоор түргэн хөдлөх сөн гэхээс тэсэж сууж болохгүй байна. За чингээд, намайг айлгаж буюу сүрдүүлж чадахаар эрийг дээд тэнгэр доод газар хоёр заяагаагүй болох тул Санчо чи Ажнайг эмээллэж, өөрийнхөө илжиг, гүнжийн жороо хоёроо барьж хазаарла, энэ шилтгээний эзэн ба эдгээр ноёдтой салах ёс хийгээд, зорьсон замдаа шуудран оръё! хэмээн Кихот ноён айлдав.

	Дэргэд байсан Санчо толгой сэгсрэн ийн өгүүлрүүн:

	— Аяа, эзэнтэн минь, эзэнтэн минь, эмэгтэй хүнд муу хэлж байгаа ч юм биш, үнэнийг хэлэхэд худал л магтдагаас биш, манай тосгонд олиггүй л юм их бий шүү!

	— Яадаг юм, олиггүй юм ганц нэг тосгонд байгаа юм биш, дэвэн дэлхийн хот бүрд байдаг учраас түүнээс болж над шившиг болно гэж үү, бүдүүлэг минь?

	— Та уурлах аваас би дуугарахаа байя, ер нь үнэнч илдчийн хувьд ч, үнэнч зарцын хувьд ч, эзэндээ хэлэх ёстой зүйлийг ч гэсэн хэлэхээ байя гэж Санчо айлтгав.

	— Хэлэх гэснээ хэл, чиний хэлэхээс би айхаар биш. Чи хүний адаг учраас айж байна, би бол арай өөр угсаатай учраас айхгүй байгаа юм хэмээн Кихот ноён өгүүлэв.

	— Ээ ивээлт бурхан минь, би тэс өөр юм хэлж байна шүү! хэмээн сүүрс алдаад, Санчо өөрийгөө Микомикооны их вант улсын гүнж гээд байгаа энэ эзэгтэй минь манай бурхан болооч ээжийн л нэг зиндааны гүнж юм шүү, тийм учраас ч бидэн дотор байгаа нэг хүнтэй үнсэлдээд л байгаа юм гэв.

	Ингэж хэлэхэд Доротиэн царай час улайлаа, өөрөөр хэлбээс Фернаандо ноён, бусдын нүдийг манаж, түүний хошуун дээр хэдэн удаа үнссэн нь үнэн учраас тэр хүүхэн Санчотай мэтгэлцээгүй бөгөөд яриаг нь тасалж эс чадав. Санчо яриагаа залган өгүүлрүүн:

	— Эзэнтэн минь, би үүнийг ийм учраас ярьж байгаа юм: Та бид хоёр дэвэн дэлхийгээр хэрэн тэнэж, өдий төдий өдөр шөнийг өчнөөн ихээр зовж өнгөрөөгөөд, нэг мэдэхэд, та бид хоёрын хийсэн ажлын шанг энэ дэнгийн газар энэ хүүхэнтэй амраглаж байгаа хүн хүртэнэ вий, тэгэхлээрээ, Ажнай, илжиг, жороо гурвыг эмээллэхийг яарах хэрэггүй байж болох байна.

	Ээ тэнгэр минь, илдчийн нь эрээ бараагүй хэлсэн энэ үг Кихот ноёны сэтгэлийг хэчнээн сүрхий дэвэргэсэн гэж санана! Сэтгэл нь ихэд дэвэрсэн учраас ээдрэн түгдрэн, нүдээ гялалзуулан байж ийн сүүрс алдруун:

	— Аяа, тохьгүй, балмад, бүдүүлэг, будангуй, шулга, танхай, ховч, урваач муу тариачин минь ээ! Чи чинь наад муу тэнэг толгойдоо ямар гэгчийн балмад санаа агуулах гээд байна вэ? Үнэний дайсан, ховын тулам, худлын сан, бузрын зоорь, тэрсүүд санаа гаргагч, тэнэг яриа тараагч, ван угсаатны нохойны ч үнэгүй новш чи миний нүдэнд бүү харагд! Уур нь хүрсэн над баллуулчихаасаа өмнө миний нүдэнд харагдахаа боль!

	Кихот ноёны уур хилэн цээжиндээ багтаж ядан, хөмсөг нь зангиран, хацар нь минчийн, нүд нь эргэлдэн байснаа, адаг сүүлд нь баруун хөлөө өргөн, байдаг тэнхээгээрээ газар дэвсэв. Тэгтэл Санчо тиймэрхүү үгийг нь сонсож, тиймэрхүү авирлахыг нь хараад, үлэмж айн мэгдсэн тул хэрэв тэрхэн үед дор нь байгаа газар дэлхий хага үсрээд, тэр хагархай руу хөл алдан унасан аваас үнэхээр баярлах байсан бөгөөд уурлан хилэгнэж байгаа эзнийхээ үгэнд орж далд орсон минь боллоо гэж бодох байсан биз. Гэтэл овжин Доротиэ, Кихот ноёны байдлыг нэвтэрхий мэдэх учраас, уурыг нь дарахын тулд ийн өгүүлрүүн:

	— Уруу царайт морьтон эзэн минь, та сайн санаат илдчийнхээ дэмий ярьсанд битгий хилэгнэ, өөрөөр хэлбээс, илдэч тань шалтгаангүйгээр ингэж ярьсан бус биз. Ухаан саруул бөгөөд жинхэнэ христос мөргөлтөн гэдгийг нь бид мэдэх учир бусдыг гүтгэж байгаа байх гэж үүнийг сэжиглэхэд бэрхтэй юм. Учир иймд элдэв сэжиг санахыг орхиод, морьтон эзэн таны айлдсанаар, энэ шилтгээнд болж байгаа бүх явдал илбийн шидээр хөглөгдөж байдаг болохоороо Санчогийн үзсэн харсан гэж намайг элдвээр хэлж байгаа бүхэн нь бас л тиймэрхүү байж магадгүй гэж үзэх ёстой гэж хэлмээр байна.

	— Хамгаас давуутай бурхан тэнгэрийг барьж тангараглая, дээдэс та ёстой орой руу нь ортол хэлж байна! хэмээн Кихот ноён сүүрс алдлаа. Тэгээд: — Үнэндээ, ямар нэгэн муу талын юм л ингүүлчихлээ л дээ, бас мань нүгэл удагч Санчогийн нүдэнд тиймэрхүү илбийн замаар л харагдаж болох зүйл үзэгдэж л дээ, энэ муу дорд илдэч маань санаа сайтай, зөв шударга нь над тун тодорхой бөгөөд хэн нэгэн хүнийг гүтгэх ёсгүй биз гэлээ.

	— Юу үнэн бэ, тэр үнээн, тийм ч учраас, эзэн Кихот ноён минь, үүнийг уучлуулахын хамт иймэрхүү байдлаас тань болоод солиорчихоос нь өмнө та хилэнгээ намжааж хайрла хэмээн Фернаандо ноён өгүүлэв.

	Кихот ноён түүнийг уучиллаа гэдгээ мэдэгдлээ. Чингэхэд нь санваартан Санчог авчраар одсон бөгөөд тэр нь нэн мөхийнгүй байдалтай хүрч ирээд, сөгдөн сууж эзнээсээ гараа өгөхийг гуйхад эзэн нь гараа хандууллаа, чингэхэд гараас нь зууран тонгойход эзэн нь ийн өгүүлрүүн;

	— Санчо минь, хүү минь, энэ шилтгээнд тохиолдож байгаа явдал бүхэн увдисын аргаар болж байна гэж миний чамд олон удаа хэлсний үнэн болохыг одоо чи гүйцэд мэдэж авах ёстой байна.

	— Жирийн байдлаар, жинхэнэ үнэн бодитойгоор шидсэн учраас орны бүтээлгэ дээр шидсэнээс бусад нь л цөм увдисын арга гэж би бас бодож байна хэмээн Санчо өгүүлэв.

	— Тэгж бодох чинь дэмий, яагаад вэ гэвэл, хэрэв жирийн байдлаар тэгсэн ахул би тэр үед нь юм уу, одоо юм уу өшөөг чинь авах байсан юм, гэтэл чамайг минь хэн тэгж гомдоосон бөгөөд түүний өшөөг хэнээс авбаас зохихыг би тэр үед ч мэдээгүй, одоо ч мэдэхгүй байна хэмээн Кихот ноён айлдлаа.

	Хэрхэн юу шидсэнийг олж мэдэхгүй хүмүүс бүгдээрээ хүсэхэд Санчод тохиолдсон паянг мань эзэн нэгд нэггүй ярьж өглөө. Эзний яриа бүх хүмүүсийн инээдийг тун их хүргэлээ, гэвч тэр явдал нь увдисын үзэгдэл байсан юм шүү гэж эзэн нь дахин дурдаагүй аваас Санчо тун ч их ичих байсан биз. Санчо хэчнээн санаа сайтай гэлээ ч эрхбиш эргэлзсэн тул өөрийн нь эзний нь ярьж хэлж байгаагаар хий үзэгдэл шидсэн бус, харин амьд хүмүүс тийнхүү шидэж байсан нь ямар ч хольцоогүй үнэн байх тул эзнийхээ хэлж байгааг гарцаагүй бөгөөд эргэлзээгүй үнэн гэж арай бодсонгүй ажээ.

	Тэр хэдэн наргиантай хүмүүс дэнгийн газар хоёр өнжсөн бөгөөд явуулын хүмүүс тул явах нь зүйтэй гэж үзлээ, чингээд Микомикоона гүнжийн улс орныг чөлөөлүүлэх нэрийдлээр Доротиэ, Фернаандо ноён хоёрыг Кихот ноёнтой тосгонд нь очуулахын оронд санваартан үсчин хоёр түүнийг тосгонд нь авч очоод эмнэж болох юм гэсэн үндэстэй шийдвэр тогтлоо. Тэгээд шар хөллөөд хажуугаар өнгөрч явсан нэг хүнтэй яриа таарлаа, чингэхдээ ийм арга зохиолоо: Санваартны зааж зааварласан ёсоор тэд ханалж хадсан саваа модоор сараалж хийж, түүн дотроо Кихот ноёныг ямба төгс залруулахын тулд өөрт нь мэдэгдэлгүйгээр цөмөөрөө (Фернаандо ноён, түүний бараа болоочид, цагдаа нар, даамал) баг өмсөж, аль болохоор чамин хувцаслалаа. Дараа нь өнгөрсөн үймээнээс ангижирч, амар тайван байгаа Кихот ноён дээр үнэхээр анир чимээгүй орцгоов.

	Энэ үед тэрээр, юу болох гэж байгааг огт мэдэхгүй, амгалан дугжирч байлаа, тэд түүнд ойртон очиж, дарж аваад, гар хөлийг нь янгинатал хүлсэн тул тэрээр цочин сэрсэн боловч хөдөлж эс чадах учир тойрон зогссон хачин амьтдыг мэл гайхаж цэл хөхрөн ширтлээ. Чингээд, гажиж мангуурсан бодол таамагтаа автагдаж, тэр бүхнийг увдист шилтгээний хий үзэгдэл бөгөөд өөрт нь илбийн үзэгдэл тохиолдож байгаа нь ямар ч гарцаагүй гэж боджээ, өөрөөр хэлбээс хөдөлж ч чадахгүй, хамгаалж ч чадахгүй болчихсон байлаа, нэг үгээр хэлэхэд, энэ будилааныг тарьж байгаа санваартны бодсон ёсоор болов. Тэнд байлцсан хүмүүсийн дундаас гагцхүү Санчогийн л сэтгэл бодол, янз байдал хуучин хэвээрээ байв. Тэрээр эзнийхээ өрөөсөн дугуй болоход ганц хуруу дутуу байсан боловч тэд эрээн мэрээн байхыг төдхөн ойлгосон ажээ, гэвч яаран дуугарсангүй, өөрөөр хэлбээс эзнийг нь мэхлэн баривчилж байгаа явдал юугаар дуусахыг төдий л ойлгохгүй байв. Эзэн нь өөртөө тохиолдсон золгүй явдлын эцсийг хүлээн амандаа ус балгасан мэт таг дуугүй хэвтэнэ, гэтэл тэд сараалж оруулж ирээд, өөрийг нь түүн дотор суулгаж, яаж ч нээх аргагүй болтол ханги данги хадаж зүйл дуусгав.

	Тэдгээр хүмүүс тэр сараалжийг мөрлөн өргөлөө, чингээд, түүнийг яг авч гарах үед, эмээлийн эзэн үсчнээс бус, харин нөгөө санваартантай яваа үсчнээс гарч баймаар хачин жигтэй дуугаар ийн хашхирах сонсогдлоо:

	— Аяа уруу царайт морьтон минь ээ! Таныг ингэж байгаад битгий гуниарай, өөрөөр хэлбээс, асар их зориг эрэлхэгдээ хөтлөгдөж хайж яваа адал явдлыг тань бушуухан биелүүлэхийн тулд ингэх ёстой юм. Энэ явдал Ламанчийн догшин арслан Тобоосын хөөрхөн тагтаа хоёр нийлэн сууж, хоёр сайхан хүзүүндээ ёс төрийн мяндсан зангиа намиулах байдлаар төгсөнө, тийнхүү ёс төр үйлдэж нийлсний авралаар энэ хорвоод эрэлхэг хөвгүүд төрж, ялгуусан эцэг таныхаа ган туурайг хатаах болно. Харин, хамгийн буянтай, хамгийн дуулгавартай илдэч гуай таныг харсаар байтал хэрмэл морьтны сор болсон эрийг иймэрхүү янзаар аваачиж байгаад битгий гуньж зовоорой, өөрөөр хэлбээс, энэ дэлхийг эзэгнэсэн хүн ингэхийг зөвшөөрч байгаа болохоороо, та өндөр тушаалд дэвшиж их алдар хүртэж, улмаар танигдахаа болино, чингээд сайн сэтгэлт эзний чинь амласан хишиг биелнэ дээ. Танд хэчнээн их цалин пүнлүү олгодог болохыг та үзэж мэднэ гэдгийг худалч мэргэний нэрийн өмнөөс танд тангараглан дурдъя, Тэгэхлээрээ, та энэ ялгуусан жавхлант морьтноо даган залармуу, өөрөөр хэлбээс та өөрсдийнхөө буух газарт очин очтолоо араас нь дагаж явах хэрэгтэй байна. Үүнээс өөр хэлэх зүйл над байхгүй тул сайн сайхан явж хүрэхийг ерөөе, харин миний хаа одох нь гагцхүү над тодорхой буюу.

	Тийнхүү зөгнөл буулгасныхаа эцэст үсчин анхандаа чанга дуугарснаа дараа нь дуугаа зөөлрүүлээд үлэмж уран ярьсан тул өөртэй нь хуйвалдсан хүмүүс нь ч үнэмшчих шахсан юм.

	Кихот ноён үсчний хэлсэнд тайтгарлаа, өөрөөр хэлбээс тэрхүү хэлсний учир утгыг олсон бөгөөд сэтгэлээ булаалгасан Тобоосын Дульсинятайгаа ёс төр үйлдэн нийлэх тавилантай ба төрсөн хүүд нь Ламанчийг үүрд мөнх алдаршуулах учиртай юм байна гэдэг дүгнэлт хийлээ, чингээд түүнийгээ эргэлзээгүй үнэнд тооцоод, санаа алдан, чанга дуугаар ийн айлдруун:

	— Над өчнөөн их буян амлаж байгаа чи хэн ч байлаа гэсэн би чамаас мөргөн гуйя, чиний сонсгож байгаа энэ зүйргүй сайхан мэдээ биелэхээс наана намайг хийгээд авч яваа энэ гянданд намайг үхүүлэхээргүй арга хийж өгөөч гэж намайг тэтгэгч миний мэргэн шидтэний нэрийн өмнөөс гуйж хайрла, өөрөөр хэлбээс, би амьд байгаад энэ бүхэн чинь биелжгэм би хүлээтэй явахын зовлонг зол гэж бодно, хорьсон саргар хэрээсийг жаргал гэж бодно, дороо оршиж байгаа гяндангийн шалыг тулалдааны бэрхтэй талбар биш, харин зөөлөн дэр, дэвсгэр гэж бодно шүү. Чиний саяын тайтгаруулж байгаа миний илдэч Пансын Санчогийн талаар би үг хэлье, энэ бол шударга бөгөөд санаа сайтай хүн учраас жаргах зовох аль ч цагт намайг хаяхгүй хүн юм шүү. Бид хоёрын хэн нэгэнд бүтэлгүй явдал тохиолдоод, би арал юм уу, эсвэл арлын хэрийн ямар нэгэн зүйл хишиг хүртээж эс чадахад хүрсэн ч хөлс хүчийг нь ямар ч л гэсэн гомдохооргүй олгоно, өөрөөр хэлбээс би юм амлахдаа түүний олон олон сайхан гавьяаг харгалзсан төдий бус, улмаар тийнхүү хишиг хүртээвээс зохино гэж би хувиасаа үнэлсэн юм шүү.

	Пансын Санчо нэн хүндэтгэх байдлаар тонгойход тэрээр хоёр гараа духан дээр нь хүргэлээ, өөрөөр хэлбээс хоёулыг нь хамт хүлсэн тул аль нэгийг нь үнсүүлэх ямар ч бололцоогүй байлаа.

	 

	 

	 


[image: Image]

	 

	 

	Дараа нь тэдгээр хачин амьтад саргар савыг нь дахин мөрлөж, шард хөллөсөн тэрэг дээр аваачиж тавилаа.

	Кихот ноён, өөрийг нь саргар саванд хийж, тэргэнд ачиж байхыг хараад өгүүлрүүн:

	— Хэрмэл морьтны талаар би маш олон гайхамшигтай түүх уншсан юм, гэвч хүүхэнд сэтгэлтэй болсон морьтныг ийм байдлаар ачиж иймэрхүү муусайн залхуу болхи мондиудад таарсан лазан байдлаар тээж явсан гэж ер уншиж, мэдэж, сонсож байгаагүй юм. Морьтныг голдуу галт хөлөг буюу ямар нэгэн араатан унуулж, саарал буюу бараан үүлэн дундуур газарт хүргэлгүйгээр маш зөөлөн хөнгөнөөр хүргэдэг юм, гэтэл үхэр тэргээр хүргэнэ гэдэг чинь юу гэсэн үг вэ, би огт ойлгохгүй байна! Тэгэвч, манай үеийн морьтны ба увдисын ёс дээр үеийн заль жамыг дагахаа больсон байж болох юм. Бас чингээд би адал явдал хайгч дээр үеийн морьтны ажлыг дахин сэргээж шинэ цагт гарч ирсэн хорвоогийн ганц морьтон болох учраас сэтгэл өгсөн морьтныг аваачдаг шинэ увдис шинэ арга гарч ирсэн байж болох юм. Санчо хүү минь, чи үүнийг юу гэж үзэж байна вэ?

	— Юу гэж үзэхээ би өөрөө мэдэхгүй байна, би хэрмэл морьтны талаар таны хэртэй уншаагүй хүн шүү. Ер нь тэгээд энд тохиолдож байгаа хий үзэгдлүүдээс үзвээс энэ газрын хүмүүс өөдгүй байх гэж батлан хэлэхэд би бэлэн байна гэж Санчо хариу өчив.

	— Өөдтэй өөдгүй гэнэ ээ? Чамайг бурхан өршөөх болтугай! Үхсэн хатсаны чинь өөдтэй өөдгүй, эд чинь намайг цааш харуулахын тулд хий үзэгдлийн амьтад болон хувирсан жинхэнэ шулмууд байгаа юм! Хэрэв чи лавтай мэдье гэж бодож байгаа аваас эднийг чи бариад, гараа хүргээд үз, тэгэхлээр л, эд барих биегүй бөгөөд зөвхөн харагдах үзэгдэл болохыг нь чи мэднэ хэмээн Кихот ноён зандран айлдав.

	— Эзэнтэн минь, бурхан мэднэ, би эдэнд гараа хүргэж үзсэн юм, тэр нэг их мэрийгээд байгаа чинь шулам юм билээ, гөлгөр юм билээ, бас чингээд чөтгөрт байваас зохихоос тэс өөр өвөрмөц чанартай юм билээ: Чөтгөрөөс хүхэр ба бас бус өөдгүй үнэр ханхалдаг гэж ярилцдаг гэтэл үүнээс тээ хол байж байхад л гиваан ханхлаад байдаг юм гэж Санчо зөвшөөн хэллээ.

	Язгууртан ноён учраас биедээ ус мус үнэртэй юм түрхдэг бөгөөд тиймэрхүү үнэртдэг болохоор нь Фернаандо ноёныг Санчо тэгж хэлсэн бололтой ажээ.

	— Санчо найз аа, чи үүнд гайхах хэрэггүй. Чөтгөр гэдэг чинь ихээхэн шидтэй амьтад байдгийг чи мэдэх хэрэгтэй: Тэд чинь муухай үнэр ханхлуулдаг атлаа бие нь тийм үнэртэй байдаггүй юм, өөрөөр хэлбээс тэдэнд чинь сүрчиг байдаг юм, хэрэв тэр нь үнэртвээс муухай, зэвүүн, огьдос хүрмээр үнэр болон ханхалдаг юм. Тэд тамын амьтад болохоороо гаслан зовлонгоос хагацах цаггүй бөгөөд сайхан үнэртвээс бусдад аятай санагдах тул тэд сайхан үнэртэй байдаггүй учиртай юм. Хэрэв чиний ярьж байгаа чөтгөрөөс гиваан үнэртэж байгаа юм шиг санагдаж байгаа ахул: Эсвэл чи хууртаж байгаа байх, эсвэл цаадах чинь чөтгөр гэдгээ мэдэгдэхгүйн тулд чамайг хуурах санаатай байгаа байх хэмээн Кихот ноён айлдав.

	Эзэн зарц хоёр иймшүү юм ярилаа. Өөрсдийн нь гаргаж байгаа залийг Санчо бараг мэдчих гээд байгаа учир бүрмөсөн мэдчихээс нь Фернаандо ноён болгоомжилж, даруйхан хөдлөхөөр шийдэж, даамлыг хажуу тийш дуудан аваачаад, Ажнай Санчогийн илжиг хоёрыг эмээллэхийг тушаахад эзэн үлэмж дуртайяа гүйцэтгэв. Энэ зуурт Кихот ноёныг хүргэлцээд өгвөөс зохих хөлсийг нь өгнө гэж мань санваартан цагдаа нартай ярилцан тохирлоо. Ажнайд тохсон эмээлийн бүүргийн нэг талаас бамбайг нь, нөгөө талаас сахлын усны төмпөнг нь зүүлээ. Санчог илжгэндээ мордоод Ажнайг хөтөл гэсэн дохио өглөө, төөлүүр буу бүхий хоёр цагдааг тэрэгний хоёр талд ороод дагаад яв гэв. Чингээд, тэрэг хөдлөхийн өмнөхөн даамлын эзэгтэй, охин, Мартоорнес гурав, Кихот ноёнд тохиолдсон гай барцдад гашуудаж байгаа мэт уруу царайлан гарч ирээд түүн лүгээ салах ёс гүйцэтгэлээ. Тэдэнд Кихот ноён ийн өгүүлрүүн:

	— Битгий уйлагтун, сайн сэтгэлт эзэгтэй нар минь, өөрөөр хэлбээс, миний орооцолдсон ажлын хүмүүст иймэрхүү зовлон заавал тохиолдож байдаг юм. Ийм хачин явдал над тохиолдоогүй ахул би өөрийгөө алдарт хэрмэл морьтон гэж бодохгүй байсан юм, өөрөөр хэлбээс, нэр цуунд гарч алдаршаагүй морьтонд иймэрхүү явдал огт тохиолддоггүй юм, тийм учраас тэр муусайнд яриад байх түүх байдаггүй юм, харин ялгуусан морьтон бол ярих түүхтэй байдаг юм, өөрөөр хэлбээс, олон олон хаад ноёд, өдий төдий морьтнууд тийм морьтны бүтээсэн сайн үйл, эрэлхэг зоригт атаархаж, элдэв муухай аргаар устган дарахыг хичээдэг юм. Гэвч сайн үйл нь үнэхээр ялагдашгүй зүйл учраас саад бүхнийг гатлан давж, хамаг мууг мохоон няцааж, огторгуй тэнгэрт гэрэлтэх наран лугаа адил орчлон дэлхийд туяаран манддаг юм. Намайг уучлаарай, үзэсгэлэнт хатагтай нар минь, та бүгдийн санаанд таарахгүй зүйл ярьсан байж магадгүй шүү, тэгэвч учир бий, өөрөөр хэлбээс би санаатайгаар, зориудаар хэзээ ч, хэнийг ч гомдоож яваагүй юм шүү, иймд ямар нэгэн хар санаат увдисчийн хараалаар учирсан энэ гяндангаас намайг гаргуулахын тулд та гурав бурхан тэнгэрт мөргөөрэй. Хэрэв би үүнээс амьд гарах аваас та нарын үзүүлсэн ач тусыг үхтлээ мартахгүй бөгөөд талархал шагнал барих болно.

	Кихот ноёныг шилтгээний хатагтай нартай ярьж байх хооронд санваартан үсчин хоёр Доротиэ, Фернаандо ноён, түүний бараа болооч нартай салах ёс гүйцэтгээд, хоорондоо харилцаатай байхаар ярилцав. Фернаандо ноён, Кихот ноёны яасан ийсэн тухай бичиж байх хаяг хэлж өгсөн ба яах ийхийг нь олж мэдэхийг үлэмж сонирхож байгаагаа санваартанд дурдлаа. Түүний хүссэнийг биелүүлнэ гэдгээ санваартан амлав. Дараа нь санваартан үсчин хоёр Кихот ноёнд танигдахгүйн тулд баг өмсөж, мориндоо мордоод, тэрэгний хойноос хандлаа. Хөсөг иймэрхүү дараалалтай явлаа: Түрүүнд нь тэрэгний эзэн тэргээ хөтлөөд, хоёр талаар нь дээр хэлснээр төөнүүр буутай цагдаа нар, араас нь Санчо илжгээ унан Ажнайг хөтлөөд, хамгийн сүүлээс нь санваартан үсчин хоёр баг өмсөж зүсээ хувиргаад, ихэмсэг хээнцэр байдалтайгаар, товир биетэй лууснуудынхаа хөлийг тэргэнд хөллөсөн шаруудын удаан хөлтэй нийлүүлэн сажилж явав. Саргар саван дотор Кихот ноён гар нь хүлээтэй бөгөөд ханыг нь түшин, хөлөө жийн, амьд хүн биш, харин яг чулуун хөшөө мэт асар номой, чимээгүй явж байлаа. Тэд ийнхүү үг яриагүй бөгөөд аажмаар хоёр бээр шахам явлаа, тэгтэл хөсөгтэй хүмүүс үхрээ идүүлэн үдэлж амраад хөдлөхөд тохиромжтой санагдах хөндийд ойртоод очив. Гэтэл үсчин, санваартан лугаа зөвлөн хэлэлцээд, жаахан цааш явах санал гаргалаа, өөрөөр хэлбээс ойролцоо харагдаж байгаа гүвээний цаахна дор, тэрэгний эзний үдлэх гэсэн газраас илүү сайхан сахлаг нуга бийг тэр мэддэг ажээ. Үсчний саналыг зөвшөөгөөд, мань жуулчид цаашлан явав.

	Гэтэл санваартан эргэж хараад, аятайхан хувцастай явуулын бололтой зургаа долоон унаатай хүмүүс араас айсуйг үзлээ, тэд төдхөн хөсгийг гүйцээд ирлээ, өөрөөр хэлбээс, тэд хашин хойрго шарууд унасан бус, харин католик сүмийн санваартан нарын унадаг шиг сайхан луус унасан бөгөөд нэг бээр хүрэхгүй газар харагдаж байгаа дэнд үдээс өмнө багтаж очихоор явж байгаа болов уу хэмээн бодвоос зохих байлаа. Түргэн яваа тэдгээр хүмүүс удаан яваа хөсөг лүгээ зэрэгцэж ирээд эелдэг байдлаар мөхөлзөн мэндэллээ, тэдний нэг нь Толиэдийн санваартан бөгөөд хамт яваа хүмүүсээ даргалж яваа хүн нь тэрэг, цагдаа, Санчо, Ажнай, санваартан, үсчин тэргүүтнийг, эцэс сүүлд нь сараалжинд хашаатай яваа Кихот ноёныг, улмаар тодорхой дараалалтайгаар цувж яваа мань хүмүүсийг эргүүлэн тойруулан хараад, цагдаа нарын тэмдгийг ажигласан учир тэр ачигдаж яваа хүнийг ямар нэгэн сүрхий дээрэмчин юм уу, ерөнхийдөө хэрэг нь цагдан сэргийлэхэд очсон ямар нэгэн хэрэгтэн этгээд гэж ойлгосон боловч энэ хүнийг юуны учир ийм янзаар авч явааг асуухгүй байж эс тэссэн ажгуу. Энэ асуултыг хүлээж авсан нэг цагдаа ийн хариу өчрүүн:

	— Ноён минь ээ, яагаад ингэж ачуулж яваагаа энэ морьтон өөрөө хэлэг, бидэнд мэдэх юм алга.

	Ямар тухай яриа болж байгааг сонсоод, Кихот ноён ийн өгүүлрүүн:

	— Өршөөлт та нар, хэрмэл морьтон гэж юу байдгийг ойлгож мэддэг хүмүүс биш биз? Хэрэв тийм аваас та нарт би зовлонгоо ярья, тиймгүй ахул тэр мэтийн юм ярьж биедээ төвөг хураахаа больё.

	Энэ үед, тэдгээр хүмүүс Ламанчийн Кихот ноёнтой яриа үүсгэж байгааг санваартан үсчин хоёр хараад, өөрсдийнхөө гаргаж байгаа залийг үл илрүүлэх хариу тайлбар өгөх санаа агуулсаар ойртон очив.

	Кихот ноёны асуултад Толиэдийн санваартан ийнхүү хариу өчрүүн:

	— Үнэнийг хэлэхэд, хүү Минь, би морьтны зохиолыг бусад ямар ч шастираас илүүтэй мэднэ. Иймд тэр талын юм ахул юу дуртайгаа над аймшиггүй ярьж хэлж болно.

	— Бурхан өршөөтүгэй! Морьтон ноён минь, тэгвэл танд хэлье, увдис хийж байгаад намайг энэ сараалжин саванд хийсэн юм, хар санаатай увдисч нарын атаа жөтөөнөөс болох шиг байна өөрөөр хэлбээс сайн үйлэнд буянтан хайртай бөгөөд хилэнцтэн өшөөтэй байдаг биз. Би аваас хэрмэл морьтон юм, Слаавад нэр нь ганц ч удаа сонстоогүйгээс гадна мөнхжиж чадаагүй хүмүүсийн нэг бус, харин атаа хорслыг хөндлөн гулд гатлан гарч, мөнхийн дуганд нэрээ бичүүлэх тавилантай хүмүүсийн нэг билээ, учир иймд нэр маань хойчийн хойчид үлгэр дуурайл болон үлдэж, улмаар дайны алба хэчнээн их нэр хүндэд хүргэдгийг ирээдүйн хэрмэл морьтонд мэдүүлэх юм хэмээн Кихот ноён өгүүлэв.

	— Ламанчийн Кихот ноён үнэнийг айлдаж байна хэмээн санваартан өгүүлэв. Чингээд: — Энэ эзэн өөрийнхөө үйлдсэн гэм нүглийн улмаас бус, харин сайн үйлийг үзэн яддаг хар санаатны гайгаар увдислуулж жавхлан нь дарагдаад энэ тэргэн дээр явж байгаа нь яг үнээн. Ноён эзэн минь, энэ бол Уруу царайт морьтон гэдэг хүн, та хэн нэг хүнээс сонссон ч байж магадгүй, энэ хүний байгуулсан эрэлхэг гавьяа, их үйлийг бэх бат хүрэл дээр сийлж, мөнхийн гантиг чулуун дээр товойлгон бичих болно, чингээд хэчнээн атаархавч тэр бүхнийг нь баллаж, зориг эрэлхгийг нь далдалж үл чадна гэв.

	Ачаастай яваа хүний ба авч яваа хүмүүсийн ярианы байдлыг сонсоод, католик санваартан гайхаж ядахдаа наманчлах шахлаа, юу гэгч болж байгааг тэр ойлгож ядна, тэрчлэн хамт яваа хүмүүс нь түүнээс дутуугүй гайхав. Тэгтэл, юу ярьж байгааг нь сонссоор Пансын Санчо хүрч ирээд, уг хэргийг тов тодорхой болгохоор шийдээд өгүүлрүүн:

	— Ийм байна, ноёд минь: Та бүхэн юу л гэж бодно, дураараа л бол, харин манай эзэн Кихот ноёнд увдис тусжээ гэж үзэж байгаа ахул бидэнд бас туссан байж таарна. Эзний ухаан санаа бүрэн, хоол ундандаа зүгээр, идсэн ууснаа хэнээс ч дутуугүй шингээгээд, яг л өчигдөр энэ сараалжинд хийлгэсэн хэвээрээ байгаа юм. Иймд үүнд увдис тусжээ гэдгийгээ юугаар нотлох гээд байна? Увдис туссан хүн нойр хоолноос гарч, хэл ам нь татдаг гэж би олонтоо сонссон юм, гэтэл манай эзнийг зориуд л зогсоохгүй аваас хэчнээн ч ярьж чадна.

	Чингээд санваартанд хандаж цааш нь ийн өгүүлрүүн:

	— Аяа, ноён санваартан минь, ноён санваартан минь! Өршөөлт та, намайг танихгүй байна гэж бодож байна уу? Бас эдгээр увдисч нар биднийг хааш нь аваачиж явааг би таамаглахгүй байгаа гэж үү? Хол оо хэвтэнэ, би таньсаан, та хэчнээн баг өмсөж баашилсан ч илэрхий, та заль мэхээ хэчнээн нуусан ч илэрхий байна. Нэг үгээр хэлбээс атаа хорсол ноёрхсон газарт сайн үйл байж болдоггүй, харамч өглөгч хоёр хамт байж болдоггүй биз. Чөтгөр ав, та л байгаагүй аваас манай эзэн Микомикоона гүнжтэй ханилчих байсан бөгөөд би хамгийн наад зах нь гүн болчих байсан юм, өөрөөр хэлбээс манай Уруу царайтын сайн сэтгэл, түүнд миний үзүүлсэн ач тусыг та л баллаж байна. Тэгэвч: Тэмээ туйлаад тэнгэрт хүрэхгүй гэсэн үг бий дээ гайгүй, бас өчигдөрхөн орой дээр заларч байсан хүн өнөөдөр улан дор ороод шороонд булагддаг даа гайгүй. Би эхнэр хүүхдээ өрөвдөж байна: Тэд намайг нэг арлын амбан юм уу, эсвэл юу билээ дээ?.. Аа тийм вант улсын эзэн болчхоод харьж ирнэ гэж бардан найдаж байсан биз, гэтэл би морь маллагч болчхоод буцаж явна. Ноён санваартан минь, энэ бүгд танаас болж, эрхэм дээдэс та л манай эзнийг гутаан шившиг болгож байна, харин үүнийг сараалжинд хорьсон тухай хойд насанд тань таныг эрлэг номун хаан байцааж, улмаар танд ингүүлж явах хугацаандаа Кихот ноён сайн үйл бүтээж хүнд туслаагүйн улмаас та нүгэлд холбогдоно доо, харж л байгаарай.

	— Сайхан дэмийрч байна аа! Санчо минь, чи чинь бас л эзнийхээ өрөөсөн дугуй юм шив дээ? Бурхан мэднэ, эзний чинь авир, эзний чинь морьтны хэнээ чамд халдчихсан учраас увдис туссан мэтээр байлгахын тулд эзний чинь байгаа сараалжинд чамайг бас хийе гэж бодох гээд байна. Эзэн чинь муу өдөр чамд хишиг амлажээ, бас чингээд арлын амбан суух хүсэл чамд буруу цагт төрсөн байна гэж үсчин өгүүлэв.

	— Юм бүхэн хүнээсээ л болно шүү дээ. Би хүн л болохоороо арлын амбан суух байтугай эзэн хаан суух магадгүй биз; арал зэргийг чинь манай эзэн хэчнээнийг ч эзэлж чадах учир аягүй бол сүүлдээ эзэгнэх хүн нь ч дутаж мэдэх юм шүү. Өршөөлт үсчин минь, та хэлж байгаа үгээ бодоод үз, энэ чинь сахал хусахтай адил биш шүү, адууныхаа хэрээр хашхирваас таарна. Бид хэн хэнийгээ мэдэх тул бие биеийнхээ толгойг эргүүлэх хэрэг алга учраас би ингэж хэлж байгаа юм. Манай эзэнд увдис туссан юм байж, гэвч нүгэл буян гэж бий шүү, за гайгүй, энэ талаар одоохондоо дуугарахаа больцгооё хэмээн Санчо мэтгэн өгүүлэв.

	Санчогийн эрээ бараагүйгээс болоод санваартан лугаа хамтран туйлын нууж ядаж байгаа явдлаа илэрчих вэ гэж айхынхаа эрхээр үсчин хариу эс өчив. Мөн л энэ шалтгаанаар санваартан нь та надтай хамт түрүүлэн яв, тэгвэл сараалжинд яваа хүний учрыг танд сонсгохоос гадна бас бус наргиантай зүйлийг ярьж өгч болно гэж католик санваартанд хэллээ. Католик санваартан түүнийг зөвшөөрлөө, чингээд тэрээр өөрийнхөө бараа болооч нар ба санваартны хамтаар түрүүлэн явж, Кихот ноёны цол хэргэм, зан галбир, аж төрөл, солиорсон байдал, ухаан санаа нь муудаж эхэлсэн шалтгааны үзүүр сэжүүр, энэ завсар тохиолдож байсан бүх паянг, ингэж сараалжинд орох болсныг нь хүртэл ярьж өгөхөд католик санваартан анхааралтай сонссон бөгөөд гэрт нь аваачиж, тэнд нь байлгаж, эмнэх бодолтой яваагаа хэллээ. Кихот ноёны наргиантай түүхийг сонсоод, католик санваартан, бараа болооч нарынхаа хамтаар дахин гайхав. Түүхийг нь сонсож дуусаад, католик санваартан өгүүлрүүн:

	— Үнэнээ хэлье, ноён санваартан минь, тэр морьтны зохиол гэгч чинь төр улсад хор учруулж байна гэж би эргэлзээгүй бодож байна. Хөнгөмсөг, саваагүй явахдаа морьтны зохиолыг би бараг бүгдийг нь эхлээд орхичихсон юм шүү, яаж ч биеэ албадаад, ганцыг нь ч дуустал уншиж чадаагүй юм, өөрөөр хэлбээс, морьтны зохиолын номууд, ерөнхийдөө, нэг нь нөгөөгөө давтаад л, нэг л наймааны бараа шиг санагддаг юм. Ийм зохиол нь хүний сэтгэлийг жаргаах зорилготой байдаг бололтой юм билээ, тийн атлаа тэр зорилгоо биелүүлж чаддаггүй байх, өөрөөр хэлбээс дандаа л мангас зангас гэсэн дэмий юм гараад байдаг юм. Гэтэл, нүдэнд харагдаж байгаа буюу санаанд бодогдож байгаа үзэгдлийн дотроос зохис, сайхан зүйлийг олж харвал л хүний сэтгэл жаргадаг билээ, харин зохицоогүй, муухай зүйл нь хэрхэвч аятай санагдахгүй биз. Тийм учраас, байшингаас өндөр биетэй мундаг баатрыг арван зургаахан настай жаал хүү, зуурсан гурил зүсэж байгаа мэтээр тас цавчаад хаячихжээ гэж бичсэн том бага аль нэгэн зохиолд сайхан бөгөөд харилцан уялдаатай юм байж болох уу, бас, сая цэргийн хүчтэй дайсан этгээдийн өөдөөс ганц нэгэн тэргүүн баатар тулалджээ гэж уг зохиолыг бичсэн хүн тулалдааныг дүрсэлж байхад, нэгэн морьтон эр хүчирхэг гарынхаа чадлаар тийнхүү ялан дийлсэн юм байжээ гэж бид дуртай ч, дургүй ч, аргагүйн эрхэнд үнэмших ёстой гэж үү? Дотроо олон тооны морьтон бүхий том байшин, салхинд туулгаж яваа хөлөг онгоц мэтээр тэнгисийн усан дээгүүр хөвж, Ломбаардид хоносон атлаа Энэтхэгийн Иоанны75 нутагт юм уу, аягүй бол Птамиэле76 ч олж мэдээгүй, Марко Поло77 ч үзэж хараагүй нутагт хүрч үүр цайлгаж байжээ гэсэн зохиолыг уншаад юм мэдэхгүй, будангуй хүн л бус аваас хэн үнэмших юм? Морьтны зохиол бичдэг хүмүүс уг зүйлийг санаанаасаа зохиодог болохоор үнэн байдалтай хөөцөлдөж нарийн тааруулах албагүй гэж хүмүүс надтай мэтгэлцэх байх, гэтэл улам үнэнтэй, улам аятайхан, улам үнэмшим сайхан зүйл санаанаасаа зохиож болно гэж би хэлэх байна. Санаанаасаа зохиосон ном нь уншсан хүнд ойлгомжтой байх ёстой юм, үүнийг бичихдээ үнэмшигдэмгүй зүйлийг бага оруулж, хэтрүүллийг хязгаарлаж, хүний анхаарлыг татаж, сонирхмоор, гайхмаар, биширмээр, дагалдмаар бөгөөд хайрлан бахдууштай болгохыг эрхэмлэх хэрэгтэй юм. Гэвч үнэн мөн, жам ёсыг эрхэмлэдэггүй хүн бол тэр бүхнийг гаргаж яахан чадах билээ, хэрэв чадваас түүнд л зохиолын чадал орших ёстой сон. Зохиолд гарч байгаа хүмүүс нь нэгэн адил бие махбодтой, эх дунд адаг нь хоорондоо номын ёсоор харилцан тэнцэж чадсан, нэгдмэл сайхан дүрийг дүрслэхийн оронд ямар нэгэн гаж буруу буюу хэмжээ дамжаа нь тохироогүй дүр гардаггүй морьтны зохиол би ганцыг ч олж хараагүй юм Түүнээс гадна, үг хэл нь хэг ёг, байгуулж байгаа гавьяа нь үл үнэмшим, харилцаа хандлага нь бүдүүн хадуун, дайн тулалдаан нь төвөгтэй залхуутай, бодол санаа нь, тэнэг мунаг, аялал жуулчлал нь элий балай нэг үгээр хэлэхэд, жинхэнэ урлагтай төсөөгүй байдаг учраас ийм зохиолыг хүн ардад хэрэгцээгүй этгээдийг цааш харуулдгийн нэгэн адилаар христос мөргөлтэй энэ орон гүрнээс тонилговол таарах юм.

	Энэ яриаг санваартан ихээхэн анхааралтай сонсоод, түүнийг ухаан сайтай хүн бөгөөд үг хэлж байна гэж бодсон тул өөрийн нь нэгэн адил бодлоготой ба морьтны зохиолыг үзэн яддаг учраас Кихот ноёны өчнөөн төчнөөн номыг шатааснаа дурдлаа. Чингээд, ном судрыг нь ямар янзтай шалган үзэж, ямрыг нь шатааж, ямрыг нь өршөөн хэлтрүүлснээ католик санваартанд ярилаа. Католик санваартан ихэд инээгээд, дараа нь морьтны зохиолд дээр өгүүлсэн дутагдлууд бий боловч нэг сайн талтай гэж саналаа хэллээ: Үүнийг олигтойхон зохиолч бичвээс өөрийгөө тодруулах бололцоотой юм, өөрөөр хэлбээс, хөлөг онгоцны сүйрэл, салхи шуурга, барилдаан зодолдоон, дайн тулалдааныг дүрсэлдэг учраас сайхан зохиол бичих өргөн, тавиун сэдэвтэй тул үзэг юүгээн ямар ч хавчлагагүй дур зоригоор нь гүйлгэж байж болох юм, бас дайсан этгээдийн заль мэхийг таамаглах шаардлагатай цаг тохиолдвоос холын хараатай бөгөөд цэргийг итгүүлэн зоригжуулах хэрэгтэй цаг тохиолдвоос цэцэн цэлмэн, зөвлөн хэлэхдээ мэргэн, шийдвэр гаргахдаа түргэн, хориглох ба дайрахдаа зориг эрэлхэг зэргийн сайн чанар бүрдсэн ялгуусан жанжныг бичиж болно, тэрчлэн гунигтай ба гаслантай тохиолдол, баясгалантай ба санамсаргүй явдал, буян төгс, оюун төгөлдөр, хянуур нямбай, үзэсгэлэн сайхан хатагтай, эрэлхэг зоригтой, тохитой төвшин, христос мөргөлийн морьтон аймхай болхи, бардам сагсуу морьтон, хүмүүжил сайтай, ялгуусан хүчирхэг, сайхан зантай хаан тэргүүтнийг дүрсэлж болно; төлөв даруу, үнэнч шударга албат, өршөөл ивээлт баяд ноёдыг бичиж болно. Үүнийг зохиож байгаа хүн од гараг судалдгаа, огторгуйн уудмыг мэддэгээ, хөгжим тоглож чаддагаа, төрийн хэрэгт мэргэнээ харуулъя гэвэл дур нь байдаг юм. Мөн Улийссын арга башрыг ч, Эниэгийн тэрсүүг ч, Ахийлын78 аймшгүйг ч, Гектоорын79 гуйрамчыг ч, Синооны80 урвамтгайг ч, Эвриалын81 нөхөрсгийг ч, Македооны Александрын өглөгчийг ч, Цезарын ялгуусныг ч, Траяаны82 шударга өршөөлтэйг ч, Зоопирын83 буурьтайг ч, Катооны84 мэргэнийг ч, нэг үгээр хэлбээс сайн хүмүүст байдаг энэ хэдэн сайхан чанарыг нэг баатарт буюу эсвэл нэг хэсэг баатарт хуваарилан дүрслэн бичье гэвэл дур нь байдаг юм. Бас чингээд, хэллэг нь цэвэрхэн, сэтгэмж хурцтай, бодит байдалд аль болохоор ойртуулж чадсан байваас солонгорсон өнгөтэй сайхан утсаар нэхсэн торго лугаа адил зохиол болох нь маргаангүй бөгөөд гараас гармагцаа, чадамгай, сайхан болсон гэж сайшаан магтсан тэмдэг даруулаад, зохиосон хүнээ улам сайн бүтээл гаргах зүг урамшуулан хөтөлж, улмаар сэтгэх, жаргахыг нь нэгэн зэрэг нэмэгдүүлэх бүлгээ.

	 


ПАНСЫН САНЧО КИХОТ НОЁН ХОЁРЫН ЧУХАГ ЯРИАГ ӨГҮҮЛСЭН ХОРИН ЗУРГААДУГААР БҮЛЭГ

	 

	Тийн өгүүлэхэд, үсчин араас нь гүйцэн ирж, хоёр санваартны яриаг тасалж, хамт яваа санваартанд ийн өгүүлрүүн:

	— Ноён санваартан минь ээ, миний хэлсэн газар тэр байна, тэнд үдлээд, үхрээ сахлаг сайхан ногоо идүүлээд хөдөлбөл муугүй сэн.

	— Би бас тийм санаатай байна хэмээн санваартан дурдав.

	Тэрээр католик санваартанд саналаа хэллээ, цэлийн харагдаж байгаа сайхан хөндийг хараад, католик санваартны сэтгэл хөдөлсөн тул хамт үдлэхээр боллоо.

	Чингээд, байгалийн сайхан үзэсгэлэнг харж, санаанд таарсан санваартны яриаг сонсож, Кихот ноёны байгуулсан гавьяаг нарийн тодорхой мэдэж авахын тулд ойролцоо оршиж байгаа дэнд очоод, энд байгаа бүх хүмүүст зориулан, хоол унд авчир гэж бараа болооч нартаа тушаасныг үзвээс үдийн хоол идье гэж бодсон биз, гэтэл идэх юм ачсан хөсөг луус дэнд хүрээд оччихсон байх, түүнд нэлээд юм ачаатай яваа тул луусанд тавьж өгөх хошуу буурцаг л худалдаж авахаар дэнд очиж таарах нь хэмээн нэг бараа болооч нь өгүүлэв.

	— Тэгвэл бусад лууснуудаа дэн рүү аваачаад, хөсөг луусаа нааш нь аваад ир гэж католик санваартан хэллээ.

	Ингэж ярьж байх завсарт, өөрт нь сэжиг төрүүлээд байгаа санваартан үсчин хоёр зайдуу байхыг хараад, тэр самбаанд Кихот ноёнтойгоо жаахан яриад авъя гэж бодоод, эзнийхээ байгаа сараалжны дэргэд очиж, Санчо ийн өгүүлрүүн:

	— Эзэн минь ээ, муу саналцахгүйн тулд танд увдис туссан талаар тантай би хэдэн үг яримаар байна. Ийм учир байна, тээ тэнд байгаа багтай хүмүүс чинь өөр хүмүүс биш, харин манай тосгоны санваартан үсчин хоёр юм байна, тэд таны сайхан гавьяанд хорсоод, нойроо хүрэхийг байхаар нь атаархсандаа таныг ийм янзаар аваачихыг бодсон байх гэж санагдаад байх юм. Хэрэв би зөв таамаглаж байгаа аваас танд увдис туссан бус, харин маллагдан донхорлуулж байгаа байж таарах нь байна шүү.

	— Бидэнтэй яваа тэр хоёр хүн бидний танил бөгөөд манай нутгийн санваартан үсчин хоёр юм байжээ, чамд тэгж санагдаад байгаа ахул чи үнэхээр тэр хоёрыг гэж яасан ч болохгүй нь лавтай биз. Чамд л санваартан үсчин хоёр шиг харагдаад байгаа аваас тэр чинь тэр хоёртой адилхан болж над увдис тусгасан амьтад гэж чи бодох ч ёстой, тэгж ч ойлгох ёстой. Увдисч гэдэг чинь ямар ч хүнтэй адилхан болоод хувирчхаж чаддаг болохоороо яг чиний бодож байгааг чамд бодогдуулахын тулд бидний найз нартай адилхан болсон бөгөөд Тезейн утаснаас бариад явсан ч учир замаа олохоо больтол чинь самууруулах гэж байгаа нь тэр. Тэрчлэн, миний ухаан санааг мангууруулж, намайг яасан ийснээ мэдэхээргүй болтол төөрүүлэх гэж байгаа нь тэр. Нэг талаар, намайг манай тосгоны үсчин санваартан хоёр хүргэж явна гэж чи хэлж байна, нөгөө талаар намайг сараалжинд хийсэн болохоороо эгэл бус чадлаар хийсэн гэдгийг би нэвт мэдэж байна, өөрөөр хэлбээс намайг сараалжинд хийх чадал хүн гэгч амьтанд байж огт болохгүй, ингээд бодоход, миний уншсан морьтны номд тохиолдож байсан хэрмэл морьтныг мансууруулж байснаас давуутай нарийн аргын увдис тусжээ гэж бодохоос өөр би юу гэж хэлэх вэ? Харин чи энэ талаар ийм тийм юм бодохоо шууд болиод, бүр мартвал таарна, өөрөөр хэлбээс, энэ хоёрыг санваартан үсчин хоёр гэж байгаа чинь намайг хотон хүн гэсэнтэй адил юм.

	— Дээдийн дээд эх тэнгэр минь! хэмээн Санчо дорой дуугаар чарлав. Тэгээд: — Өршөөлт та тань, миний хэлж байгаа үг туйлын үнэн бөгөөд таныг олзолсон явдалд увдис нөлөөлснөөсөө хар санаа илүү нөлөөлснийг ойлгохгүй тэнэг мунаг амьтан гэж үү? Хүн өвчтэй байхад голдуу л: «Мэдэхгүй ээ, яасан юм, хоол ч идэхгүй, унд ч уухгүй, унтах ч үгүй, увдис туссан юм шиг л, дэмий балай яриад байх юм байна» гэж хэлдэггүй гэж үү? Иймд увдис туссан хүн нойр хоолноосоо гардаг байх нь, харин өгсөн хоол ундыг идэж уучхаад, асуусан асуулт бүрд хариу хэлээд байгаа хүнийг яасан хүн гэх вэ? гэлээ.

	— Тэр үнээн. Гэвч увдист олон арга байдаг гэж би чамд хэлсэн шүү, тиймийн учир, цагийг дагаж улирсаар, өөрчлөгдөн хувираад, урьдынхтай адилгүй болж, увдис туссан хүн яг л одоогийн миний байгаа шиг байх болсон юм байлгүй дээ. Иймд цагийн эрхэнд захирагдах нь жам учраас элдэв шалдвын дүгнэлт хийх гээд байхын хэрэг алга. Би өөртөө увдис туссан гэдгийг л сайн мэдэж байна, өөрөөр бодох ч үгүй, тийм учраас миний сэтгэл тайван байгаа юм, тийн эс ахул өдийд ид л дэвэрч байх ёстой, би баахан залхуурч, айнцарлаад энэ сараалжнаас гарахгүй байгаа юм, яг л энэ үед надаас ач тусыг туйлын горилж жинхэнэ тарчлан тамлагдаж байгаа үй олон хүнийг хамгаалж би чадахгүй байна хэмээн Кихот ноён өгүүлэв.

	— Ямар ч л гэсэн, биеэ амар, сэтгэлээ тайван болгохын тулд өршөөлт та энэ гяндангаас гарахыг л хичээвэл сайн байна, би танд чадал чинээгээрээ тусална гэдгээ амлая, түүгээр ч үл барам, би гаргаад өгье, чингээд та буянт Ажнайнхаа хондлой дээр дахин гарч үзэгтүн, моринд тань бас л увдис тусчихсан бололтой юм, хараач: Ийм л уруу царайтай, хачин байгаа юм. Дараа нь та бид хоёр дахиад л аз заяагаа туршиж, адал явдал хайх болно. Ажил хэрэг эс бүтлээ ч гэсэн сараалжинд хашигдахыг яараад яах вэ, хэрэв өршөөлт таны мунхаг дэндэж, миний муу хэтрээд, дахин та сараалжинд хашигдахад хүрвээс, би сайн санаатай, үнэнч илдчийн хувиар тантай хамт хашигдана гэж амлая.

	— Санчо дүү минь чиний үгийг дагахаас би татгалзахгүй, бололцоо л олдох ахул чи намайг суллаад өгөөрэй, би чамд ачийг нь бүрэн дүүрэн хариулна. Харин, Санчо минь над тохиолдсон бүтэлгүй явдлын талаар чи эндүүрч байгаагаа мэдэх л болно.

	Мань хэрмэл морьтон бас жаахан согог суусан илдэч хоёр иймэрхүү янзаар ярилцлаа, дараа нь, өөрсдийг нь тэсэж ядан хүлээж байгаа хоёр санваартан, үсчин гурвын байгаа газар хүрч ирлээ. Тэрэгний эзэн шаруудаа тэрэгнээс нь суллаж тэрхүү ногоорон байгаа сайхан талбар тийш бэлчээлээ, тэр ногоон талбар нь Кихот ноён мэтийн увдис туссан хүмүүсийг байтугай, түүний илдэч мэтийн ухаан саруул, бодол гүнзгий хүмүүсийг амраан жаргаахын тулд сэрүү татаж байсан бөгөөд илдэч нь эзнийгээ сараалжнаас түр гаргаж өгөөч гэж санваартнаас гуйв. Танай эзнийг сараалжнаас гарахаараа амьтанд гайхуулах гээд л бас л жигтэйхэн авирлах байх гэж санаа зовдоггүй сэн бол эрхэм таны хүсэлтийг дуртайяа биелүүлэх сэн дээ гэж санваартан дурдав.

	— Оргохгүй гэдгийг нь би даая гэж Санчо өгүүллээ.

	— Би бас тэгж бодож байна, ялангуяа бидний зөвшөөрөлгүйгээр хаашаа ч явахгүй гэдгээ морьтны ёсоор амлаваас бүр ч итгэлтэй болно хэмээн католик санваартан өгүүлэв.

	— Амлая аа хэмээн Кихот ноён тэдний яриаг сонссон учраас дуугарав. Чингээд: — Ер нь увдис туссан хүн, жишээ нь би, хаачих вэ, өөрөөр хэлбээс, увдис тусгасан хүн нь увдис туссан хүнээ гурван зуун жил нэг л газар зогсоосон ч чаддаг л юм байгаа биз, хэрэв тэр нь оргон зугтах ахул хаа л байгаа газраас нь сороод л аваад ирдэг юм байгаа биз гэв.

	Католик санваартан, түүнийг гараас нь барьж байж ам өчгийг нь аваад сараалжнаас нь гаргахад тэрээр хэмжээ хязгааргүй баярлаж юуны өмнө суниагаад, Ажнайнхаа дэргэд очиж, үсийг нь илбээд ийн өгүүлрүүн:

	— Юутай ч гэсэн, ариунаас ариун бурхан тэнгэр ивээж, чи бид хоёрын хүслэнг хангаж хайрлана байх гэж би найдаж байна, торгон жолоо, түмэн эх минь, чи минь эзэн намайгаа дээрээ дахин мордуулах цаг ирнэ, харин би чинийхээ нуруун дээр дахин гараад, бурхнаас хувь зохиол илгээж энэ хорвоод намайг бий болгосон хэргийн төлөө бас дахиад дүүлэн явах учиртай бүлгээ.

	 


КИХОТ НОЁН КАТОЛИК САНВААРТАН ХОЁРЫН ЦЭЦЭН МАРГААН БА КИХОТ НОЁН ХЭСЭГ МӨРГӨЛЧНИЙГ ТУЙЛЫН ЗҮДЭРЧ БАЙЖ ТӨГС ЯЛСНЫ ХОВОР НЭГЭН АДАЛ ЯВДЛЫГ ӨГҮҮЛСЭН ХОРИН ДОЛООДУГААР БҮЛЭГ

	 

	Католик санваартан Кихот ноёныг харж, жирийн бус үлэмж хачин байдлаар солиорсныг нь гайхаж байлаа, өөрөөр хэлбээс, хэлж ярьж байгаа нь цоо эрүүл юм уу гэмээр хүн атлаа морьтны талаар л үг цухуйх ахул элий балай болоод явчихдагийг нь дээр дахин давтан дурдсан билээ. Чингээд католик санваартны авчруулах хоол хүнсийг хүлгэлзэн, тэд цөмөөрөө ногоон дээр сууцгаалаа, католик санваартан Кихот ноёныг ихэд өрөвдсөн тул ийн өгүүлрүүн:

	— Язгууртан эзэн минь, морьтны тухай бөөлжис цутгамаар шал дэмий зохиол уншсан явдал танд ийм сүрхий нөлөөлж, таны ухаан санааг гэмтээгээд, улмаар увдис тусжээ гэх мэтийг итгэхэд хүрүүллээ гэж үү, энэ чинь үнэнхүү зүй ёсноос гадуур бөгөөд бодит байдал лугаа үл нийцэхийг ухахгүй байна гэж үү? Ер нь морьтны зохиолд гардаг тэр Амаадис мэтийн гаж авиртай үй түмэн морьтон, Трапиэзундын хаад, Хиркааны Фелисмаартууд, хулан жороо морьд, хэрмэл хүүхнүүд, могой, мундаг том баатар хүмүүс, байж болшгүй адал явдал, элдэв янзын увдис илбэ, улангассан алалдаан тулалдаан, хачин маягийн хувцас хунар, сэтгэл өгсөн гүнжүүд, инээд хүргэм одой хүмүүс, нялуун захидлууд, хайр сэтгэл илчлэл, зориг ихтэй эмэгтэйчүүд, нэг үгээр хэлбээс энэ мэтийн хэтрүүлэлт зүйлийг эрүүл саруул ухаан санаатай хүн итгэнэ гэж үү? Би өөрийнхөө талаар яръя, ийм зохиолд гарч байгаа зүйл цөм худал, цөм хоосон, гэж бодолгүйгээр уншихад над нэлээд аятай мэт санагддаг юм, гэвч нарийн бодоод ирэхээр шал дэмий гэдэг нь тодорхой болдог тул тэр номоороо байшингийн хана савчхалтай юм уу, гал ноцож байгаа үед ахул гал руу шидчихэлтэй санагддаг юм. Ер нь тиймэрхүү номыг тэгж л байвал таарна, өөрөөр хэлбээс дандаа л огт байгаагүй бөгөөд зохиомол зүйл гардаг ба баатруудын нь зан байдал жам ёсонд зохицдоггүй юм, өөрөөр хэлбээс, ийм зохиолоос болж өөр горим, өөр шүтлэг бий болоход хүрч байна, нэг үгээр хэлэхэд, бүдүүлэг будангуй хүмүүс тэр балай зүйлийг үхтлээ үнэмшихэд хүрнэ. Тэрчлэн ийм зохиол бичдэг хүмүүс бүрэн ухаантай буян заяатай язгууртан хүмүүсийн ухаан санааг төөрөлдүүлэх санаатай байдаг байна, жишээ нь, өршөөлт таныг тийм болгочхоод байна, өөрөөр хэлбээс таныг, хүмүүст мөнгөөр үзүүлдэг барс арслан ачиж яваа мэтээр сараалжинд хашигдаж, үхэр тэргэнд ачуулах болтол нь төөрөлдүүлсэн байна. Больж үз, Кихот ноён минь, та одоо биеэ бодож, бурхан тэнгэрийн заяасан саруул сайхан ухаанаа сайн талын юманд зарцуулахыг бодогтун!

	Католик санваартны хэлснийг Кихот ноён туйлын анхааран сонсоод, ярьж дуусахаар нь царай өөд нь баахан ширтэж байгаад ийн өгүүлрүүн:

	— Язгууртан эзэн минь ээ, өршөөлт та, хэрмэл морьтон гэгч юм огт байгаагүй, морьтны тухай зохиол нь цөмөөрөө зохиомол, худал зүйл бөгөөд төр улсад ашиггүйгээр үл барам хортой, тэрчлэн миний талаар бол, түүнийг уншсан нь муу төдий бус, түүнийг итгэснээрээ улам ч муу, бас түүнийг дагалдаж, түүнд уруу татуулан хэрмэл морьтон болох бэрх замыг сонгож авсан учраас бүр ч муу болжээ гэж над ойлгуулах гээд байгаа юм шиг санагдаад байна, өөрөөр хэлбээс таны хэлж байгаагаар бол Галлын Амадис, Грекийн Амадис хоёрын аль нь ч байгаагүй, ерөөсөө, бүтээл гавьяатай морьтон огт байгаагүй юм байжээ.

	— Өршөөлт та, миний хэлсний утгыг асар зөв ойлгожээ хэмээн католик санваартан өгүүлэв.

	— Миний санахад би солиорсон бөгөөд над увдис туссан бус, харин та л тэгсэн юм шиг байна, өөрөөр хэлбээс та, дэлхий даяар үнэнийг нь хүлээж хүндэтгэж байгаа зүйлийг гүтгэн муучилж байна. Үүнийг үгүйсгэсэн хүнийг, жишээ нь таныг тэр зохиолыг өөртөө аятай санагдсангүй гэж жигшин үзэж байгаагийн тань нэгэн адилаар жигшиж үзэх болно. Тэрчлэн, уг зохиолд ихэд тохиолддог Амадис болон бас бус адал явдал хайсан морьтон байгаагүй гэж хэн хүнтэй маргана гэдэг бол нарыг гэрэлгүй, мөсийг халуун, дэлхийг дээрх юмаа даадаггүй гэж нотолсон лугаа ав адил биз. Бас тэгээд их Карлын үед Мантийблийн Фиерабрас гүүрэн дээр болж байсан бүхнийг худал гэж нотлоод, яг одоо өдөр байгаа шиг үнэн юмыг худал болгож хүнд итгүүлж чадах хүн байж болно гэж үү? Хэрэв тэрийг худал гэх ахул Хектоорыг ч, Ахийллыг ч, Трояаны дайныг ч, францын арван хоёр Пээрийг ч, бас хон хэрээ болон хувирсан бөгөөд одоо болтол увдис нь хариулагдаагүй байгаа учраас төрөлх вант улс нь цаг мөч тоолон хүлээн харсаар байгаа Английн Артуур ванг ч байгаагүй л гэх байх. Тэрчлэн ариун Граали85 эрлийг домог гэж, Тристаан Изоолида86 хоёрын ба Жиниэвра, Ланцелоот хоёрын хайрын сэтгэлтэй байсныг худал гэж нотлохоос буцахгүй байх. Чингэхлээрээ тусгай хүмүүс хянаж, ван нарын зөвшөөрлөөр нийтэлсэн, хөгшин залуу, баян хоосон, эрдэмтэй эрдэмгүй, язгууртай язгуургүй, нэг үгээр хэлбэл янз бүрийн ямба хэргэмтэй хүмүүсийн амтархан уншиж магтан гайхаж байгаа энэ зохиолууд үнэн бөгөөд эдгээрт гардаг ямар ч морины нь эцэг, эх төрөл садан, төрсөн газар, нас сүүдрийг нь бид мэдэхээс гадна, тэдгээрийн амьдарч байсан ба гавьяа байгуулсан газар нутгийг өдөр дараалан тов тодорхой дурдаж бичсэн байдаг байсаар атал бас худал гэх болж байна уу? Боль доо, өршөөлт минь, та сайн зүйлийг бүү гутаа! Миний танд хэлж байгаа зөвлөгөөг ухаантай хүн бүр дагах ёстой гэдгийг та итгээрэй. Та тэр зохиолуудыг дахин уншсан нь дээр, тэгвэл хэчнээн сайхан гэдгийг нь мэдээд авах биз.

	Үгүй ээ, та хэл л дээ, үнэндээ, буцлан шуугьж байгаа давирхай мэт оволзож байгаа нуурын усанд тоогүй олон хортой, хоргүй могой, гүрвүүл болон бас бус өдий төдий аймшигтай догшин амьтад хөвөн бужигнаж, ёроолоос нь үлэмжийн гунигтай дуугаар: «Аяа энэхүү аймшигт нуурыг ширтэж байгаа морьтон минь ээ, та хэн ч байсан хамаагүй бөгөөд нуурын хар усны ёроолд нууцлагдсан эрдэнэсийг олж авах хүсэлтэй ахул асар их аймшиггүй баатарлагаа харуулж, энэ гялалзаж байгаа хар ус руу ороод ир, өөрөөр хэлбээс, чингэж л чадах аваас нуурын усны харанхуй эргүүлэг дотор оршдог долоон дагинын долоон давхар цоожны цаана байгаа гайхамшиг сайхан зүйлсийг үзэж харж чадна шүү» гэх чимээ гарч байхыг сонсож байхаас давуу гайхамшиг юу байх билээ? Тэр зангирсан дууг сонссон морьтон айж ичих байтугай, биедээ агссан хүнд нүсэр зэр зэвсгээ тайлалгүйгээр, амь насаа тэнгэр, хатагтай хоёртоо даатгачхаад, эргэлдэн байгаа нуурын гүн ус руу давхин ордог юм, тэгтэл гэв гэнэт, цэцэг навч дэлгэрсэн тал газар нүдэнд нь харагддаг юм, түүнийг харснаас хойш Елисейн талыг ч харах дургүй хүрмээр болчихдог юм. Чингээд тэнд тэнгэр илүү цэлмэг, нарны гэрэл туйлын тунгалаг бөгөөд үзэсгэлэн сайхан ой шугуй багсайж сахлаг ногоон мод тэргүүтэн харах нүдийг таалан, ширэнгийн дунд нисэн дэрвэх түмэн өнгийн буман шувууд уран гоёмсгоор жиргэн донгодож чихний чимэг болдог юм. Тэгснээ, цэвэр сувд, шижир алт асгасан мэт харагдах цагаан чулуу, торгон элсэн дээгүүр, хүйтэн ус нь хайлсан болор мэт урссан горхи харагддаг юм. Бас өнгийн хаш, өнгөлсөн гантигаар хийсэн юм шиг хиймэл хүрхрээ, тэрчлэн нөгөө нэг нь агуйн дүрстэй бөгөөд тэнд жижиг дун хорхойнууд, цагаан ба шар өнгийн нугалран, гялтганасан жижиг шил, засмал оюутай хольцолдон ярайж, хачин сонин хээ хуар болж харагдах нь байгалийг дуурайлгаж хийх гээд хэтэрхий гоёдуулчихсан юм уу гэлтэй санагддаг юм. Тэнд хэрэмт шилтгээн буюу гоёмсог оронд нүдэнд гэнэт харагдах ба ханыг нь цутгамал алтаар, сэрвээг нь доржпалам эрдэнээр, хаалгыг нь галбирваас модоор хийсэн бөгөөд түүнийг өөр зүйлээр бус, доржпалам, бадмаараг, сувд, алт, оюу тэргүүтнээр барьсан учраас гайхалтай сайхныг нь хэлж барах юун. Тийм юм үзсэн хүн өөр юм үзээд яах юм? Тэрхүү шилтгээний хаалгаар нэг олон хүүхэн жирийн гарч ирэх бөгөөд өмссөн хувцас нь нэн бийлэг гоёмсог учраас хэрэв би морьтны зохиол бичдэг хүмүүсийн оронд бичих юм бол гүн нуурын эргэлдсэн ус руу үсэрч орсон морьтны гараас тэр хүүхнүүдийн хамгийн сайхан нь гэмээр нэг хүүхэн шүүрэн аваад, гайхамшигт ордонд үг дуугүй хөтлөн оруулахад, ширээн дээр янз бүрийн хоол өрж бэлдсэн байхыг хараад тэр морьтон гайхан сонирхсоор ихэд сунжруулан бичих байсан юм, чингэвээс сонин биш байх уу? Тэрчлэн анхилмал цэцгийн шүлт, халимын гиваантай рашааныг тэр морьтны гар дээр яажшуу хийж өгч таарах вэ? Бас тэрхүү морьтныг зааны ясан сандал дээр ямаршуу суулгаж таарах вэ? Ганц ч үг үл дуугарах тэр хүүхнүүд яаж шүү үйлчилж таарах вэ? Алинаас нь ч авч идэх учраа мэдмээргүйгээр нэн амттай хийсэн олон төрлийн сайхан хоолоо яажшуу зөөж авчирдаг байж таарах вэ? Тэр найран дээр хөгжим эгшиглэж, хүн дуулахыг сонсох (ямар хүн дуулах нь мэдээжийн хэрэг) ямар байх вэ? Эцэст нь, найр ёслол дуусаж, хоол ундаа хураахад, түрүүчийн нь байсан хүүхнүүдээс давуу сайхан хүүхэн гэнэт орж ирээд, тэр морьтон лугаа зэрэгцэн сууж, өөрсдийн байгаа шилтгээн нь ямар гэгч шилтгээн болох бөгөөд уг шилтгээн энэ газарт ямар шидээр бий болсон зэрэг олон зүйлийг ярьж өгч байгааг харах хэчнээн аятай вэ, энэ хүүхний яриаг тэр морьтон гайхах байтугай, түүний түүхийг уншсан хүмүүс шагших ёстой биш үү? За, энэ талаар би нэг их дэлгэрэнгүй яриад яах вэ. Өөрөөр хэлбээс, миний ярьсан зүйл, морьтны зохиолын аль ч бүлэг нь түүнийг уншсан ямар ч хүний сонирхлыг татаж, тааламжтай санагдах чадалтай юм гэдэг дүгнэлт хийхэд дутагдахгүй биз. Иймийн учир, өршөөлт та, миний хэлснийг итгэ, морьтны зохиолыг дахин унш гэж танд зөвлөе, чингэх ахул хэрэв та уруу царайтай явдаг байсан бол цовоожин сэргэж, гуниг тань арилна. Өөрийнхөө талаар хэлэхэд, би хэрмэл морьтон болсноосоо хойш зоригтой, эелдэг, өглөгч, хүмүүжилтэй, уужим, хүндэтгэмтгий, эрмэлзэнгүй, намуухан, тэсвэртэй бөгөөд баривчлагдах, зовох, увдис тусах тэргүүтнийг даадаг болсон юм. Тун саяхан намайг солиотой хүнд тооцож сараалжинд хашсан боловч намайг бурхан таалж, заяаны тэнгэр зөв харах аваас би хүчирхэг гарынхаа чадлаар мөдхөн ван ширээнд залрах байх гэж найдаж байна. Миний хэдий чинээ өрөвч бөгөөд өглөгчийг хүмүүс бүгд мэдэх болно, өөрөөр хэлбээс, эзэнтэн минь, өглөгч байх гэдэг чинь барагтайхан хүнд хүсэвч үл биелэх эрхмийн дээд зүйл бөгөөд өрөвч байх гэдэг чинь хэргийг нь хийдэггүй хоосон сүсэг шиг сохор юм биш шүү. Тийм учраас заяаны тэнгэр над хаан суух бололцоо бушуухан олгоосой гэж би горилж байгаа юм, чингэх аваас би ямар сэтгэлтэй хүн болохоо үзүүлэх бөгөөд найз нөхдөө өөд татаж, ялангуяа манай илдэч, над тохиолдож байгаагүй хамгийн сайн хүн болох хөөрхий муу Пансын Санчогоо аль хэдийн амласан ёсоороо гүн зэрэгт хүргэх болно, гагцхүү алба ажлаа явуулах арга ухаан нь дутах бол уу гэж л айх юм.

	Эзнийхээ ярьсны зөвхөн сүүлчийн хэдэн үгийг сонсоод Санчо ийн өгүүлрүүн:

	— Эзэн Кихот ноён минь, өөрөө хатуу амлаж, намайгаа ихэд горьдоож байгаа тэр гүнт улсаа өршөөлт та над өгч л хайрлаарай, над алба ажил явуулах арга ухаан бий шүү. Арга ухаан байхгүй байлаа гэхэд, зарим эздийн эдлэнг цөөн янчааны хөлсөөр ацаглан авч, алба ажлыг нь явуулах үүрэг хүлээдэг ёс энэ хорвоо дээр байдаг гэнэ билээ, чингээд эзэн нь хажуулан хэвтэж, хийх ажилгүйгээр, ацгийнхаа хөлсөөр амь зуугаад байж болдог юм гэнэ билээ. Учир иймд би ингэж аргална. Толгойгоо эргүүлэхийг бодохгүй, харин хамаг ажлаа хүнээр хийлгэчхээд, гүн хүнийхээ хувьд ацгийнхаа мөнгөөр амь зууна, ацаг авсан хүмүүс яаж л хайрлана дураараа болог.

	— Санчо дүү минь ээ, орлогын талаар бодоход л тийм байгаа юм, гэвч ажил төрлийн сайн мууг эдлэнгийн эзэн л мэдэх үүрэгтэй шүү. Чингэхээрээ л, арга ухаан ихтэй, зөв бодолтой байх нь чухал бөгөөд хамгийн гол нь хэрэг явдлыг ариун шударгаар шийдвэрлэх чин хүсэлтэй байх нь чухал: Эхнээсээ л тиймэрхүү байхгүй ахул дунд буюу адагт нь будилаан гардаг юм, өөрөөр хэлбэл тэнгэр бурхан жирийн хүний сайн сэтгэлийг таалж ухаантан хүний муу сэтгэлийг няцаадаг юм.

	— Ийм гүнзгий яриа над давуудна. Харин гагцхүү: Гүнт улсаа л авах хэрэгтэй байна, алба даягаа ч өөрөө явуулж дөнгөнө, манай албат тоогоор бусдынхаас цөөнгүй бөгөөд биеэр арай товир байх биз, иймд би алба ажлаа ямар ч вангаас доргүй явуулах болно, ван суумагцаа би ёстой л нэг дураараа дургиж дунд чөмгөөрөө жиргэж, хутга тавилгүй мах идэж хундага тавилгүй архи ууж, дутуугаа гүйцээж дундыгаа дүүргэнэ дээ, дутуу юмгүй л болохоороо гүйцэх нь тэр биз, гүнт улсаа бушуухан л авах юм сан, тэгээд л «тэр зүгийн тэнгэр мэдэг».

	— Санчо минь, чиний онол төдий л муу онол биш, харин гүнт улсыг захирах талаар бол наанатай цаанатай юм бишгүй л гарч байна.

	Гэтэл Кихот ноён католик санваартны хэлснийг татгалзаж өгүүлрүүн:

	— Мэдэхгүй ээ, наанатай цаанатай юм юу байгаа юм. Би хувьдаа, илдчийгээ эх газар арлын гүн суулгасан Галлын их Амаадисын жишээг л удирдлага болгоно. Ингэхлээрээ, би Пансын Санчог хэрмэл морьтнуудыг дагаж явсан шилдэг илдэч нарын нэгэн адилаар гүн зэрэгт хүргэж чадах нь эргэлзээгүй гом

	Кихот ноёны дэмий яриа хэчнээн сүрхий уялдаатай бөгөөд Нуурын Морьтонд тохиолдсон адал явдлыг тун чадамгай дүрслэн ярьсан ба уншсан үлэмж ярвигтай зохиолдоо хэдий хэр биширснийг нь католик санваартан гайхлаа, бас эзнийхээ амласан гүнт улсыг авах гэж нэн шуналтай горьдож байгаа Санчогийн үнэхээр сайхан сэтгэлтэйг гайхав. Тэр завсар хөсөг луусаа авчрахаар дэнд очсон бараа болооч нар хүрэлцэн ирлээ, чингээд дээр өгүүлсэн ёсоор, унаа малаа идүүлэхээр болсон учир тэд модны сүүдэрт сууж, хоол хүнсээ идэж эхэлсэн бөгөөд ширээгүй тул зарим нь хивсэн дээр, зарим нь ногоон дээр хүнсээ тавив. Тийнхүү хоол ундаа идэж ууж байх үед гэнэт асар гунигтай аяар бүрээ дуугарахыг сонсоод, тэр зүг цөмөөрөө гайхан эргэж харлаа, бүрээний дуу сонсоод, Кихот ноён бусдаасаа илүү сандрав. Чингээд босон харайж, бусдынхаа харж байгаа зүг тийш хараад, мөргөлчин хүмүүс мэтээр цагаан хувцас өмссөн баахан хүн тэртээ хажуу руу бууж айсуйг олж үзлээ.

	Тэр жил хургүй байсны улмаас хөдөө нутгийн хүмүүс газар сайгүй бөөн бөөнөөрөө явж өргөл мөргөл үйлдэж, бороо хур хүсэж байсныг дурдах ёстой, ийм шалтгаанаар тэндхийн тосгоны хүмүүс мөргөл хийж, нэгэн гүвээн дээр байдаг сүм тийш очиж явсан ажээ.

	Төдхөн Кихот ноён тэдгээр хүмүүсийн жир бусаар хувцасласныг ажиглаад, тийм янзаар хувцасласан мөргөлчдийг бишгүй харсан атлаа таг мартчихаад, харин тэднээс адал явдал үнэртэж байх мэт санагдсан тул хэрмэл морьтны хувьд сүрхий ширүүхэн үзэлцээд авъя гэж бодов. Улмаар тэдгээр хүмүүс баримал дүрс гашуудлын янзаар бүтээгээд дамжилж явааг харчхаад, өөрийнхөө бодлыг улам лавтган итгэж, хэсэг үл бүтэх амьтад ямар нэгэн гүнжийг хулгайлж аваад явж байна гэж бодлоо, тэгснээ үлэмж шаламгайлан ухасхийж, ойрхон газар идэж байсан Ажнайдаа гүйн очиж, хазаар бамбай хоёроо эмээлийнхээ бүүргээс мултлан авч, морио хазаарлаад, сэлэм аваад аль гэж Санчод хашхираад, мордонгуутаа бусад хүмүүстээ чанга дуугаар ийн өгүүлрүүн:

	— Сайн нөхөд минь ээ, хэрмэл морьтны отогт хамаарсан морьтон хүн энэ дэлхийд байх нь хэчнээн эрхэм байдгийг та нар мэдэх болно! Баригдаад явж байгаа энэ хүндэт гүнжийг суллахыг минь харахаараа та нар хэрмэл морьтон гэгч маань хэдий зэргийн үнэ хүндтэй болохыг даруй мэдэж авна гэдгийг давтан хэлье.

	Ингэж хэлээд, өсгийний даралтгүй учраас өсгийгөөрөө сүвээ рүү нь ёвчин байж морио давирахад Ажнай нь мөргөлчин хүмүүсийг тосон хар хурдаараа давхисан бөгөөд санваартан, католик санваартан, үсчин гурвын хорьж хэлэхийг эс ойшоон, өөрөөр хэлбээс, Санчогийн ийнхүү бархирахыг үл анхаарлаа:

	— Хүүе, эзэн Кихот ноён минь, та хаачих нь вэ? Ямар гэгч чөтгөр танд шингэчхээд, та католик ёсоо эсэргүүцэхээ мордож байгаа нь энэ вэ? Та ойлгооч ээ, ээ чааваас даа, цаадуул чинь мөргөлчин бөгөөд тэдний дамнаж яваа нь гүнж хүүхэн бус, харин цорж лам байна шүү дээ. Эзэнтэн минь, та яаж байгаагаа бодоод үзээч ээ, энэ удаад таныг элий балай болсон хүн гэж бардан хэлж болмоор байна.

	Санчогийн чармайлт талаар өнгөрлөө, өөрөөр хэлбээс эзэн ноён нь нөмрөг хэдэрсэн тэр хүмүүс дээр бушуухан очиж, гашуудлын байдалтайгаар дамнуулж яваа гүнжийг суллах бодолд даамай автагдсан учир хүний үгийг сонссонгүй бөгөөд сонссон байлаа гэхэд ван хүн зарлиг буулгасан ч эргэж ирмээргүй давхин одов. Сүүлд нь, тэдэнд ойртож очоод, мориныхоо амыг татахад, Ажнай нь эзнийгээ буух нь гэж горьдоод зогтусан зогслоо тэгтэл тэрээр сэтгэл хөөрсөн учир хоолойгоо зангируулан ийн өгүүлрүүн:

	— Та нар яах гэж нүүр царайгаа далдлаа вэ, энэ байдлаас чинь үзэхэд та нар бүтэлтэй улс биш биз, иймд миний хэлэх үгийг анхааралтай сонсоцгоо.

	Баримал дүрс дамнаж яваа хүмүүс зогслоо, гэтэл дөрвөн ламын нэг нь хачин байдалтай Кихот ноён, ясан хэдрэг болсон Ажнай болон бас бус инээд хүрэм зүйлсийг нь хараад, ийнхүү хариу өчрүүн:

	— Ноён дүү минь, бидэнд юм хэлэх гээд байгаа аваас бушуухан хэлчих, өөрөөр хэлбээс, ах нар чинь аргаа барж яваа улс шүү, иймд хоёрхон үгээр товчлоод хэлчхэж болмоор л юм биш ахул таны үгийг зогсож сонсох бололцоо ч бидэнд алга, сонсоод байх хэрэг ч алга.

	— Би ганцхан үгээр хэлчихнэ ээ, тухайлбал: Наад авч яваа үзэсгэлэнт гүнжээ одоохон суллаж явуул, асгарч байгаа нулимс, байж байгаа царайг нь харваас үүнийг та нар хүчээр авч яваагаар үл барам, тун сүрхий доромжилсон чинь илэрхий байна, би иймэрхүү бурангуй явдлын үндсийг таслах гэж энэ хорвоод төрсөн учраас наад гүнжийг чинь суллуулж, торноос мултарсан шувуу шиг болгохоос нааш та нарыг эндээс ганц ч гишгүүлэхгүй.

	Энэ үгийг сонсоод, солиотой хүнтэй тохиолджээ гэдгээ мэдээд, тэд пир хийтэл инээд алдлаа, тийн инээсэн нь гал руу тос дусаах мэтээр Кихот ноёны хилэнг бадруулсан тул мань хүн үг дуугүй сэлмээ сугалан, дамнуурга тийш дөхлөө. Баримал дамнаж явсан хүмүүсийн нэг нь нөгөөтэйгөө байраа сольж, дамнуурга тоссон шургаагаа толгой дээгүүрээ давуулж, дамнахаа больж амрах гэж байгаа мэтээр Кихот ноёны талд гарч ирлээ, тэгтэл Кихот ноёны сэлэм яг тэр шургааг руу асар хүчтэй бууж, түүнийг тас цавчлаа, гэтэл тэр хүн гартаа үлдсэн шургаагийн хугархайгаар Кихот ноёны сэлэм барьсан гар дундуур нэг сайн аваад хаячихлаа. Чингэхэд гар нь сэлмээ даахаа больж, хөөрхий Кихот ноён онцын өрөвдөлтэй байдлаар мориноосоо унав. Пансын Санчо эзнийхээ хойноос хар тэнхээгээрээ харайлгаж явсан тул унахыг нь үзмэгцээ, дахиж бүү цохиорой гэж хашхирлаа, өөрөөр хэлбээс, эзнийгээ энэ яваа насандаа хэнд ч гэм хийгээгүй бөгөөд зөвхөн хүүхэнд сэтгэлтэй болсон морьтон гэж боддог ажээ. Гэвч Санчогийн хашхирснаас бус, харин Кихот ноёны хөл гар нь хөдлөхөө больсноос болоод дахин цохисонгүй ажгуу, чингээд Кихот ноёныг үхчихлээ гэж бодоод тэр хүн нөмрөгийнхөө хормойг шууж бариад, буга мэт дэгдэн зугтав.

	Тэр зуурт Кихот ноёнтой хамт явсан хүмүүс бүгдээрээ хүрэлцэн очив. Буутай шуутай хүмүүс халз наашаа гүйлдэж байхыг хараад мөргөлчид хэрэг биш боллоо гэж бодоод баримлаа тойрон зогслоо, юүдэнгээ өмсөн, ташуур шилбүүрээ барин, лам нар нь лааныхаа сууриудыг атгаад, айсуй яваа дайсан этгээдийн дайралтыг няцаахаар барахгүй, болж өгвөл өөрсдөө дайрч орохоор хүлээж байлаа, гэтэл аз таарч байдал өөрчлөгдлөө, өөрөөр хэлбээс, Санчо эзнийгээ үхжээ гэж бодоод, тэврэн унаж, туйлын эмгэнэнгүй тун инээдэмтэй байдлаар уйлан донгодлоо.

	Мөргөлчидтэй явсан нэгэн санваартан мань санваартныг танилаа, энэ нь аль алинаасаа нэгэн адил айж байсан хоёр этгээдийн санааг амраав. Мань санваартан Кихот ноён гэдэг нь ямаршуу хүн болохыг тэр санваартанд хоёр гуравхан үгээр ойлгуулчихлаа, чингээд тэр санваартан, хөөрхий морьтны амьд үхсэн алин болохыг очиж үзэхээр явахад мөргөлчид түүнийг дагалдан явцгаасан бөгөөд Пансын Санчо уйлан хайлан ийн гонгинож байхыг сонслоо:

	— Аяа, морьтны сор минь, алтан амийг тань бороохойгоор тас алчихлаа! Аяа, өөрийнхөө омгийн цог заль минь, Ламанч дахины ба дэлхий дахины жавхаа, бахархал минь, одоо чам шиг хүү төрөхгүй ээ, олиггүй амьтад л төрнө, өөрөөр хэлбээс олиггүй амьтад өнөөдрөөс эхлээд захиргаагаа алдлаа! Аяа, чи минь хорвоогийн хамаг Алексаандраас өглөгч шүү, өөрөөр хэлбээс, наймхан сар дагаж яваа надаа тэнгисийн усаар хүрээлэгдсэн хамгийн сайхан арлаар хишиг хүртээсэн билээ! Аяа, чи минь аюулаас үл шантрагч, бэрхшээлд үл гунигч, сайныг дуурайгч муу үйлийн бэрээ, бүтэлгүй хүмүүсийн аянга юм, нэг үгээр хэлбээс хэрмэл морьтон минь, ингээд л гүйцээ!

	Санчогийн уйлан гонгиноход Кихот ноён ухаан орлоо, чингээд ийм янзаар эхлэн өгүүлрүүн:

	— Амтат Дульсинея минь, чамаасаа салгуу яваа хүнд ийм зовлон юу ч биш ээ. Санчо найз аа, намайг шидэт тэргэнд суулгаад өгөөч, өөрөөр хэлбээс, миний морины яс бяцарсан шалтгаан бий тул Ажнай дээрээ тогтож явж чадахгүй нь ээ.

	— Дуртайяа гүйцэтгэе, эзэн тэнгэр минь, бидэнд сайныг санаж байгаа энэ ноёдынхоо хамтаар тосгон руугаа шууд хөдөлье, сүүлд нь арай илүү ашигтай, арай давуу алдартай өөр янзын аялал бодоцгооё.

	— Санчо чи чухал юм хэлж байна. Одоогийн байгаа энэ дээд хүмүүсийн муу нөлөө дарагдтал хүлгэлзэж байя гэдэг чинь зөвөөс зөв байна хэмээн Кихот ноён айлдав.

	Санваартан, католик санваартан, үсчин гурав ингэхээс өөр ямар ч арга байхгүй гэж хэлээд, Санчогийн цагаан санаатайг үнэхээр гайхан байж, Кихот ноёныг ачиж явсан тэргэнд нь дахин суулгалаа. Мөргөлчид ярайн эгнээд явж өглөө, цагдаа нар цааш явахаас татгалзсан тул санваартан их шан өгч буцаав. Католик санваартан, Кихот ноён юу болох нь вэ: Солио нь гарах нь уу, эсвэл бас балайрсан хэвээрээ байх нь үү, над дуулгаарай гэж санваартнаас гуйгаад салж одлоо. Нэг үгээр хэлбээс хүмүүс бүгдээрээ тарж, явах явах зүгтээ явлаа, зөвхөн санваартан, үсчин, Кихот ноён, Санчо нар, эзэндээ тохиолдсон хамаг хал зовлонг яг адил эдэлж яваа буянт Ажнайн хамт хоцров.

	Тэрэгний эзэн тэргээ хөллөж, Кихот ноёныг хормой хэрийн өвсөн дээр суулгаад, санваартны газарчлан заасан замаар өөрийнхөө заншлаар хэнэггүй царайлан хөдөллөө, чингээд зургаа хоногийн дараа Кихот ноёны тосгоны бараа харж, өдөр дундын хэрд хүрэлцэн очсон бөгөөд яг ням гараг таарсан тул Кихот ноёны хөсөг гаталж гарах талбай хөл ихтэй байв. Хэн гэгч явааг үзэхийн тулд хүн амьтан хөсөг рүү дайран шаваарч байсан ба нутгийн хүмүүс учир түүнийг төдхөн таньж гайхан шагшицгаалаа, гэтэл нэгэн жаал хөвгүүн, эзэн нь цонхир, туранхай царайтай бөгөөд дороо хормой хэрийн өвснөөс өөр ямар ч дэвсгэргүйгээр, үхэр тэргэнд ачуулан ирж явааг зээ хүүхэн, нярав хүүхэн хоёрт нь сонсгохоор гүйн одов. Морьтны тэр гайтай хөөтэй зохиолыг элдэв дээдээр хараан зүхэж, уйлан чарлан, тархи толгой руугаа балбаж байгаа хөөрхий тэр хоёр эмэгтэйг харахаас өрөвдөх сэтгэл өөрийн эрхгүй төрж байлаа, энэ чимээ улам чангаран ундарч байх үед Кихот ноён гэрийнхээ хаалган дээр хүрч очлоо.

	Кихот ноён харьж ирснийг сонсоод, нөхрийгөө түүний илдчээр явсныг мэдэж байсан тул Санчогийн гэргий хүрч ирлээ, чингээд Санчог хармагцаа илжиг чинь мэнд сайн уу гэж асуув. Илжигний тэнхээ эзний минь тэнхээнээс дээр байгаа гэж хариу өчив.

	— Өндөр ивээл хайрласан тэнгэр бурханд талархъя. Гэтэл хонгор чи минь илдчээр яваад аль хэр олз омогтой ирэв? Над гоё хувцас авчрав уу? Хүүхдүүддээ гутал авчрав уу? гэж Санчогийн гэргий асуулаа.

	— Эхнэр минь, би ийм тийм юм авчраагүй, харин арай чухал, арай ноцтой юм авчирсан гэж Санчо хариу өчив.

	— Түүнд чинь их баярлана! Хонгор минь, тэр чухал бөгөөд ноцтой юмаа надаа үзүүлээч, би барааг нь харья, чингэвээс л сэтгэл минь амрах байх, чамайгаа удаан хугацаагаар тэнэж тэмтэрч явахад би гэдэг чинь ядарч зүдэрч гүйцлээ шүү гэж гэргий нь хэллээ.

	— Эхнэр минь, гэртээ хариад үзүүлнэ, тэсэж үз, тэнгэр бурхан таалжгэм, бид хоёр дахиад явна, чингээд би мөдхөн нэг арал эзэгнэсэн гүн юм уу, амбан сууна, түүгээр ч үл барам барагтайхан нэг арлын бус, харин хамгийн шилдэг арлын амбан болно хэмээн Пансын Санчо дурдлаа.

	— Ээ бурхан өршөө, тэгдэг л юм биз хонгор минь. Харин арал гэж юу байдаг юм, надаа хэлээд өг, би нэг л ухаж мэдэхгүй байна.

	— Илжгэнд бурам зохидоггүй юм. Цагаа болохоор л мэднэ биз, бас чингээд албат нар чинь чамайг дээдэс та гэж хүндлэхээр чи амаа ангайн гайхна биз гэж Санчо угзарган дуугарав.

	— Санчо чи юу гээд байна аа? Юу яасны чинь дээдэс, арал, албат вэ? хэмээн Териэса сүүрс алдан асуув.

	— Яарснаар болдоггүй юм, Териэса минь, битгий яар, би чамд үнэнийг хэлж байгаа учраас болох нь тэр, одоохондоо амаа хавч. Ер нь адал явдал хайгч хэрмэл морьтны хүндэт илдэч байхаас сайхан юм байдаггүйг чамдаа хэлье. Үнэндээ тохиолдож байгаа адал явдлыг харахад лав л чиний хэрээс давсан ажил юм байна, тийм учраас зуун адал явдал тохиолдлоо гэхэд ерэн ес нь санаснаас өөрөөр эргэчхээд байх юм. Орны бүтээлгэн дээр шидүүлж ч явлаа, зодуулж жанчуулж ч явлаа, энэ бүхнийг биеэрээ үзэж яваад ирлээ. Тэгэвч адал явдалтай тохиолдохыг мөрөөсөн уул хяр дамжиж, ой модоор тэнэж, хад хясаа хэсэж, цайз шилтгээнд байрлаж, дуртай дэндээ унтаж, хоногийн мөнгө төлөхгүй явах хэчнээн сайхан юм бэ!

	Пансын Санчо эхнэртээ иймэрхүү зүйл ярьж байлаа, тэр завсар Кихот ноёны нярав, зээ хоёр түүнийг асарч: Хувцсыг нь тайлж, ор дэрэнд нь хэвтүүлэв. Тэрээр хаана байгаагаа эс ойлгох тул дэмий л тэр хоёрыг ширтсээр хэвтлээ. Санваартан, хэчнээн зүдэрч байж түүнийг гэрт нь авчирснаа зээд нь яриад, дахин алдахгүйн тулд аль болохоор сэрэмжтэй байгаарай хэмээн захив. Тэгтэл хоёр хүүхэн бас дахин уйлаан чарлаан болж, морьтны тэрхүү гайтай хөөтэй зохиолыг ахин дахин хараан зүхэж, хий хоосон худал зохиол бичсэн хүмүүсийг далд оруулж хайрла гэж тэнгэр бурханд дахин давтан наманчлав. Нэг үгээр хэлбээс тэр хоёр хүүхнийг санваартан сандарган тэвдүүлчихлээ, өөрөөр хэлбээс, нэгний нь нагац ах, нөгөөгийн нь эзэн болох хүн мөдхөн өөрсдийг нь орхин одох вэ гэж айсан ажээ. Чингээд уг явдал тэр хоёрын айсанчлан болсон бүлгээ.

	САНВААРТАН ҮСЧИН ХОЁР КИХОТ НОЁНД УЧИРСАН ЭМГЭГИЙН ТУХАЙ ӨӨРТЭЙ НЬ ЯРИЛЦСАНЫГ ӨГҮҮЛСЭН ТЭРГҮҮН БҮЛЭГ

	 

	Өнгөрсөн явдлыг Кихот ноёнд сэргээн сануулахгүйн тулд санваартан үсчин хоёр бараг сар шахам түүнтэй уулзсангүй, харин нярав эзэн хоёртой нь уулзаж түүнийг асран сувилж, зүрх тархинд нь ашигтай, тэжээл сайтай хоол идүүлж байваас тэр гай нь бүрмөсөн арилах нь эргэлзээгүй гэсэн байдалтай хэлдэг байв. Тийм байдлаар сувилж байгаа бөгөөд хойшид маш хичээнгүйлж тийнхүү сувилахын дээр эзэн нь үе үе ухаан эрүүл шинж тэмдэг мэдэгдэх болж байгаад ба энэхүү туйлын сунжруу, туйлын үнэн намтрын тэргүүн дэвтрийн эцсийн бүлэгт өгүүлсний ёсоор, увдис туссан хүн болгож, үхэр тэргээр ачиж авчрах онцын аятай ов хэрэглэсэнд асар баярлаж байгаагаа хоёр хүүхэн дурдлаа. Иймийн учир хоёр хүүхний таамаглаж байгаагаар бие нь үнэхээр дээрдэж байгаа нь бараг эргэлзээтэй тул нүдээр үзэж мэдэхийн үүднээс түүнтэй уулзахаар шийдээд, түүний байдал тийнхүү өөрчлөгдсөн тухай үг дуугарахгүй бөгөөд хэрмэл морьтны тухай бол бүр ч үг цухуйлгахгүй юм шүү хэмээн тохирсон юм.

	Чингээд тэд Кихот ноёны өрөөнд орвоос тэрээр ногоон өнгийн тэрмэн бошинз, Толнэд маягийн хийцтэй улаан өнгийн шовгор малгай өмсөөд, орон дээрээ сууж байсан бөгөөд сүрхий ихээр ядран турангилсан учир хатаж хэрзийсэн үхдэл лүгээ төсөөтэй байв. Тэднийг ороход гойд их баярлалаа, биеийг нь асуухад тун саруулхан бөгөөд нэн цэцэн цэлмэг ярьж өгөв. Бүр сүүлд нь төрийн хэрэг ба удирдах байдал гэгчийн тухай яриа үүслээ. Мань хүмүүс баахан хэтрүүлсэн учир зарим ажиллагааг дэндүү муучилж, бас заримыг нь огт үгүйсгэж, зарим байдлыг тас шүүмжилж, бас зарим байдлыг бүр хэрэгцээгүйд үзэж. тэрхэн үедээ өөрсдийгөө шинээр тодорсон хуульчид буюу өөрөөр хэлбээс, дэд Ликуург87 буюу саяхан дэвшээд байгаа Солоон88 болчихсон мэт бодоцгоож байв. Чингээд тэд төрийн бүх явдлыг өөрчлөхөөр ярилцсан тул төр засгаа тэс өөр болгон шинэчилчхэв үү хэмээлтэй боллоо; энэ бүгдийг Кихот ноён онцын саруул ухаантай ярьсан учраас түүнийг санваартан үсчин хоёр ухаан санааны талаар цоо эрүүл болжээ гэж ямар ч эргэлзээгүй бодов.

	Нярав зээ хоёр нь энэ ярианд оролцсон бөгөөд эзнийхээ ухаан санааг улам эрүүл саруул болгож өгсөн байна гэж бурхан тэнгэрт зогсоо зайгүй талархан биширч байлаа, гэтэл санваартан, морьтны талаар үг цухуйлгахгүй гэсэн анхныхаа шийдвэрийг өөрчилж, Кихот ноён үнэхээр эрүүл саруул болж уу, эсвэл тийм юм шиг санагдаад байгаа юм уу гэдгийг лавтай мэдэхийг хүсэж, улмаар нийслэлийн сониноос бага багаар ярьж байгаад, Туркийн хаан олон тооны усан цэрэг авч тэнгисээр хөдөлсөн бөгөөд үүний нарийн ухаан юу болох ба чухам ямар газар аюул дэгдээх гээд байгааг мэдэх хүн огт үгүй байна, бас бүх христос мөргөлтөн бараг жил бүр айн сандарч түгшүүр дэлддэг өвчин нь хөдөлж байгаа тул Неаполи, Сицийли, Мальтын89 арлын эргийн хамгаалалтыг зузаатга гэж ван эзэн зарлиг буулгаж гэнэ ээ хэмээн санаагаараа зохиож хэллээ. Чингэхэд Кихот ноён ийн өгүүлрүүн:

	— Эдлэнгийнхээ хамгаалалтыг урьдчилан зузаатгана гэдэг чинь дайсан этгээдэд гэнэт дайруулахгүй гэж байгаа нь тэр, ван эзэн алсын хараатай дайчин хүн шиг хандсан байна. Гэвч надаас зөвлөгөө эрсэн ахул одоогоор бодож олоогүй байгаа урьдчилан хамгаалах арга хэлж өгөх сөн дөө.

	Чухам ямар урьдчилан хамгаалах арга хэмжээ авах хэрэгтэй гэж үзэж байна хэмээн үсчин лавлан асуув.

	— Аяа, бурхан өршөөтүгэй! Ван эзэн элч мордуулаад Испани орон даяар хэрэн тэнэж яваа хэрмэл морьтныг өдөр болзоод нийслэлд цуглуулчих хэцүү байх уу? Тав зургаахан морьтон ирлээ ч гэсэн тэдний дотор Туркийн хааны цэргийн хүчийг гав ганцаараа бут цохичхож чадах хүн байж болох юм. Өршөөлт та нар миний үгийг анхааран сонсож, миний бодлыг ажигла. Гав ганцхан хэрмэл морьтон хоёр буман цэргийн хоолойг нэг хүний хоолой буюу гүйлсний зуурмаг цавчиж байгаа мэтээр тас хяргачихдагийг та нар мэддэггүй юм уу? Үгүй ээ, үнэндээ, аль ч зохиолын хуудас бүрд иймэрхүү гайхамшигтай явдал гардаггүй гэх үү? Жавхлант Белианис ноён юм уу, эсвэл Галлын Амадисын удам бүхий олон олон морьтны хэн нэг нь өнөө үед байсан аваас нэг үгээр хэлэхэд, тэдний аль нэг нь одоо амьд байгаад Туркийн хаантай тохиолдох ахул хаан суусандаа харамсмаар болгоод өгнө гэдгийг би толгойгоороо дэнчин тавьж тангараглана! Тэгэвч олон түмнийг тэнгэр тэтгэж урьдын хэрмэл морьтон шиг сүрхий бус боловч хэр тааруу, зориг эрэлхэг эрчүүдийг бий болгосон л байх. Ингээд, миний хэлснийг бурхан ойлгож байгаа биз, би өөр үг хэлэхээ больё хэмээн Кихот ноён өгүүлэв.

	— Ээ халаг! Нагац минь, дахин хэрмэл морьтон болох төлөвтэй байгаа аваас Та минь намайг цааш харуулаад аль! гэж зээ хүүхэн нь бархирлаа.

	Хариуд нь Кихот ноён ийн өгүүлрүүн:

	— Би үхэн үхтлээ хэрмэл морьтон байх болно, харин Туркийн хаан хэчнээн их цэрэгтэй гарч, яаж ийж авирлах нь над пад алга, дураараа л болог. Миний хэлж байгааг бурхан ойлгоно гэдгийг давтаж хэлье.

	Тэгтэл үсчин хажуугаас орж өгүүлрүүн:

	— Өршөөлт нар минь ээ, сайн сэтгэл ивээж, Севийлид болсон нэгэн бяцхан түүх ярих зөвшөөрөл хайрламуу. Уг түүх бидний байдалд нэн тохирох учраас ярих сан гэхээс хорхой хүрээд байна.

	Кихот ноён зөвшөөрсөн бөгөөд санваартан тэргүүтэй бусад хүмүүс сонсохыг бэлдэхэд үсчин ийн хэмээн эхлэн өгүүлрүүн:

	— Севийлийн галзуугийн газар нэг хүн байжээ, ухаан солиотой болсон учраас төрөл садны нь хүмүүс түүнийг тэнд аваачиж өгсөн юм гэнэ ээ. Тэрээр тэндээ хэд хоноод ухаан санаагаа эрүүл саруул болчихлоо гэж бодоод сүмийнхээ хамба ламд захидал бичжээ. Чингээд, бурхны авралаар ухаан эрүүл бөгөөд садан төрлийн хүмүүс өөрийн нь хөрөнгөнд шунахынхаа эрхэнд үнэн байдлыг харгалзахгүйгээр галзуугийн газарт үхэн үхтэл байлгахын тулд үлэмж бэрхтэй байдалд намайг байлгаж байгаа учраас эндээс салгаж өгөн над тусалмуу хэмээн ухаан санаа бүрэн эрүүл янзтайгаар бишрэн гуйжээ. Ухаан бүрэн бөгөөд цэцэн цэлмэг бичсэн олон захидлыг нь уншиж үзээд эцэс сүүлд нь тэр хамба: Галзуугийн газрын сахиултай уулзаж, уг байдлын үнэн худлыг мэдээд, тэрхүү өвчтөн лүгээ биеэр уулзаж ярилцаад, үнэхээр эрүүл гэж үзвэл тэндээс нь гаргаж өгөөд ир гэж нэгэн ламыг илгээж гэнэ. Ламын хүрэлцэн очвоос: Заримдаа үлэмж ухаалаг ярьж хөөрөх боловч төдхөн дэмий донгосдог бөгөөд тийн хачин донгосох нь тун олонтоо тохиолддог учраас жаахан ярилцаад үзэхэд л хэдэнтээ эрүүл, хэдэнтээ солиорлоо, учир иймд түүнийг солиотойд тооцно хэмээн сахиул нь дурджээ. Лам түүн лүгээ ярилцаад үзье гэж бодоод өрөөнд нь орж хаалгыг нь түгжээд цаг гаруй ярьж хөөрөхөд тэр нь өвчтэй солиотой байдал өчүүхэн ч гаргаагүйгээр үл барам асар саруулхан ярих тул түүнийг ухаан эрүүл болсон хүн гэж үзэхээс өөр аргагүй болсон ажээ; бас чингээд намайг сахиул гүтгэж байна, өөрөөр хэлбээс, манай төрөл саднаас хээл хахууль авдгийн улмаас миний ухаан санаа ямар ч байхад солиотой байна гэж хэлж байгаад л тэр хахуулиа авч байхыг эрхэмлэж байгаа юм, би хөрөнгө сайтай учраас тэр маань над гай болоод амьтан хүн шунаж ядахдаа намайг элдвээр оролдож, оюун билигтэй заяасан хүн төрөлхтнийг адгуус мал гэж хэлэх дөхөөд байна гэж тэр хүн өгүүлжээ. Товчоор хэлэхэд, сахиулыг итгэл муутай хүн, садан төрлийнхнийгөө ховдог шунахай, хар санаатай хүмүүс, өөрийгөө ариун үнэнч хүн хэмээн итгүүлсэн тул эцэс сүүлдээ мань лам түүнийг дагуулан аваачиж хамбыгаа сэжиггүй итгүүлэхээр шийджээ. Сайн сэтгэлт лам тэр өвчтөний үгийг үнэмшээд, өмсөж ирсэн хувцсыг нь өгөөч хэмээн сахиулаас нь гуйжээ, сайн бодоорой гэж сахиул дахин зөвлөлөө, өөрөөр хэлбээс тэр өвчтөн солиотой хэвээрээ байгаа нь эргэлзээгүй хэмээн хэлжээ. Гэтэл лам тэр сахиулын үглэн тоочсоныг үл ойшоон, өвчтөнийг дагуулаад явна гэж бодсоор байжээ, хамба лам айлдсан учраас хөөрхий тэр сахиул яаж ч эс чадсан ажээ, өвчтөнд өөрийн нь шинэ сайхан хувцсыг өмсгөсөн тул тэс өөр болон эрүүл саруул харагдсан бөгөөд өвчтөний нөмрөгөө тайлж хаясан боловч түүнийг онцолж үзээд байранд нь оруулж галзуу нөхөдтэйгөө салах ёс гүйцэтгэхийг нь зөвшөөрмүү хэмээн сахиулаас нь гуйж гэнэ ээ. Лам өөрөө бас тэднийг орж үзэх хүсэлтэй байгаагаа дурджээ. Нэг үгээр хэлбэл, тэд орсон ажээ, тэдний хамт бас бус хүмүүс ч оржээ, төдхөн тэр үед номой байсан боловч догшин галзуурсан нэгэн хүний орших сараалжинд ойртож очоод, нөгөө гарч яваа өвчтөн, тэр хүнд хандан ийн өгүүлж гэнэ ээ:

	«Найз аа, та хэлээч, юу хэрэгтэй байна? Би харилаа шүү, өөрөөр хэлбээс, хүнийг энэрэх хязгааргүй нигүүлсэх сэтгэлт бурхан тэнгэр өчүүхэн доодос над ухааныг минь буцааж хайрлалаа: Одоо би ухаан эрүүл оюун саруул боллоо, өөрөөр хэлбээс бурхан гэдэгт чадахгүй юм байдаггүй юм байна. Хатуу итгэж бурханд бишрээрэй: Намайг эдгээж хайрласан юм чинь таныг эдгээж хайрлах байлгүй дээ, бурханд л наманчлаарай. Танд би амттай шимттэй юм илгээхийг бодно, харин та заавал идчихээрэй гэдэс хоосон, толгой хийтэйн уршгаар ухаан солио болдгийн хамт би биеэрээ үзлээ гэдгээ танд нотлон хэлье. Зориг сэтгэлээ бариарай, сайн бариарай зовлон тохиолдоход зоригоо шантрааваас өвчнөө ихтгэж, үхэх цагаа түргэтгэнэ шүү».

	Тэр догшин галзуугийн өөдөөс харсан сараалжинд байсан өөр нэг галзуу хүн энэ үгийг цөмийг нь сонсжээ, чингээд дээр нь нүцгэн хэвтэж байсан салмарсан сийрсэн дэвсгэрээсээ босоод, хэн гэдэг хүн ухаан эрүүл оюун саруул болоод харьж байгаа юм? хэмээн хашхиран асуужээ. Тэгэхэд нь эдгэрээд гарч байгаа тэр хүн ингэж хариулж гэнэ ээ:

	«Би гарч байна аа, найз минь, одоо над энд байх хэрэг алга, над өчнөөн их өршөөл ивээсэн тэнгэр бурханд залбираад барахгүй байна»

	«Боль доо, дүрсгүй хүн тоглоом хийж байх вэ дээ. Яараад яах юм, томоотойхон шиг л сууж бай, тэртэй тэргүй л буцаад ирэх юм байгаа биз» хэмээн тэр галзуу хүн өгүүлэв.

	«Би эрүүл гэдгээ сайн мэдэж байна, дахин энд ирж элдэв янзаар зовох хэрэг над огт алга».

	«Та эрүүл гэж үү? За тийм л байдаг байж дээ. Бурханд залбираад л тонилж үз, харин таныг эрүүл гэж үзээд эндээс гаргаж байгаагаараа нүгэл хилэнц үйлдэж байгаа Севийлийг аянгын хааныхаа хувьд үеийн үед мартахааргүй болтол нь залхаагаад өгнө гэдгээ хурмаст тэнгэрийн Санчир гарагийг барьж танд тангараглая, сарваамангаалам! Би бол мутартаа галт цахилгаан атгаж, энэ дэлхийг айлгаж ч чаддаг, арилгаж ч чаддаг аянгын хаан билээ. Гэвч энэ их нүглийн шийтгэлийг өөр янзаар унагаана, тухайлбаас: Энэ андгайг тавьж байгаа цаг мөчөөс эхлээд гурван жилийн турш энэ хотод байтугай, орчин тойронд нь ган болгоод өгнө. Чи эрх чөлөөтэй, эрүүл ухаантай, саруул оюунтай, би галзуу солиотой, цоожтой байгаа хүн биз?.. Тийм ээ, тэгсэн ч би бороо оруулдаг л юм бол боож үхнэ дээ!"

	Тэр галзуу хүний ярьж, хашхирч байгааг хүмүүс сонссоор байлаа, тэгтэл нөгөө гарч яваа хүн маань ламд хандаж, гараас нь барьж аваад ийн өгүүлжээ:

	— Битгий зов, эзэн тэнгэр минь, энэхүү солиотой хүний үгийг битгий анхаар, өөрөөр хэлбээс аянгын хаан учраас бороо оруулахгүй гэж байгааг нь бүү тоомсорло, би өөрөө усны хаан учраас та бүхэнд шаардагдах ус чийгээр дуртай цагтаа шүршиж өгч байх болно».

	Лам хариуд нь ийн өгүүлрүүн:

	«Тэглээ ч тэсэн, усны хаан та аянгын хааныг хилэгнүүлэх ёсгүй учир эндээ хоцор доо, таныг арай аажуу уужуу, завтай чөлөөтэй болсон цагт чинь бид яаж ийгээд дахин ирж гаргая»

	Сахиул тэргүүтэй дэргэд байсан хүмүүс инээд алдахад лам уурлав. Гарч явсан өвчтөнийг хувцсыг нь тайлаад галзуугийн газарт нь орхисон юм гэнэ билээ, ингээд энэ түүх дуусдаг юм.

	— Үсчин эзэн минь ээ, таны хэлснээр одоо ярихад тохиромжтой бөгөөд ярих сан гэхээс хорхой тань хүрээд байсан түүх чинь энэ үү? хэмээн асуугаад Кихот ноён: 

	— Аяа, сахал мөлждөг эзэн минь, хүн гэгч амьтан заримдаа мөн ч сайхан өвчигнөх юм даа! Хүний ухааныг өөр нэг хүний ухаантай, хүний гавьяаг нөгөө нэг хүний гавьяатай, хүний сайхныг өөр нэг хүний сайхантай, хүний удам угсааг нөгөө нэг хүний удам угсаатай адилсгаж ярих нь нэн тохиромжгүй бөгөөд уг хүний дургүйг хүргэдгийг өршөөлт та мэддэггүй юм уу? Өршөөлт эзэн минь, би тэр усны хаан чинь ч биш, аянгын хаан чинь ч биш, бас би ухаалаг хүн ч биш, өөрийгөө ухаалаг хүн ч гэж өвчигнөдөггүй юм. Би бол хэрмэл морьтон бий болсон тэр сайн цагийг сэргээн бодож чаддаггүйгээрээ алдаа хийж байгаа хүмүүст уг байдлыг сэнхрүүлэхийг л оролдож байгаа хүн. Гэтэл хэрмэл морьтон хүмүүс вант улсаа батлан хамгаалах, өнчин нялхаст өмөг түшиг болох, энгийн номхон хүмүүсийг хаацайлах, тэрсүүд этгээдүүдийг залхаан цээрлүүлэх үүргээ чанд ойлгож, энэ бүхнийг өөрийн биеэр гүйцэтгэж, хүн ардыг амар жаргалан эдлүүлж байсан тэр их заяа өнөөгийн энэ самуун эринд алга байна. Өнөө цагийн морьтны олонх нь хөө хуяг хангинуулахын оронд торго хоргой зэрэг үнэт эдээр хийсэн хувцсаа даралзуулахыг эрхэм болгож байна. Ямар ч цас шуурганд, бүрэн зэвсгээ зүүгээд, хээр гадаа хонох морьтон одоо цагт хаана байх вэ, тэрчлэн морин дээрээсээ буулгүй жадаа тулж дуг хийгээд шөнийг өнгөрөөчих морьтон ч хаана байх вэ. Ой модноос гарч, уулан дээр гараад, тэндээсээ бууж, цаг ямагт оволзон долгиолж байдаг тэнгис далайн эл хуль эрэгт очиж, тэнд тохиолдох сэлүүр, шураг, залуур, хэрэглэлгүй эвдэрхий завинд зориг төгсөөр дэвхрэн ороод ёроолгүй тэнгисийн хязгааргүй мандлаар зорчиж, догшин долгионы нь аясаар хэсэг зуур тэнгэрт хүртлээ дээш хөөрч, хэсэг зуур хөөсөрсөн усны хамт доош шидүүлэн, ширүүн салхины өөдөөс ханхар цээжээрээ түрэн явсаар, нэг мэдэхэд тэр завинд суусан газраасаа гурван мянган бээрийн газарт хүрч оччихоод, хааш харваас үл танигдах харь нутагт бууж, цаасан дээр байтугай зэсэн дээр бичүүлэх өндөр гавьяанд хүргэх хачин үйл явдалтай тохиолдож байгаа морьтон байваас та над хэлээд аль. Одоо цагт эрмэлзлийг залхуурал, ажилсгийг сэлгүүцэл, буяныг нүгэл, зориг эрэлхгийг бурангуйлал ноёрхчхоод, улмаар хэрмэл морьтон түгж байсан сайн цагийн эринд дэлбээ дэлгэн мандаж байсан дайны урлагийн оронд дэмий цэцэрхэх ёс ноёрхож байна. Үгүй ер нь, та хэл л дээ: Галлын жавхлант Амаадисаас ариун бөгөөд эрэлхэг хүн хэн байна? Английн Палимиэринаас ухаалаг хүн хэн байна? Цагааны Тираантаас эвлэг бөгөөд найзархаг хүн хэн байна? Грекийн Лизуартаас тохитой хүн хэн байна? Белианис ноён шиг цохиулж, түүн шиг олонтоо цохисон хүн хэн байна? Галлын Перионоос90 аймшиггүй хүн хэн байна? Хиркаансын Фелисмаартаас илүү зовсон хүн хэн байна? Эспландианаас шударга хүн хэн байна? Фраакийн Сироонхил ноёноос авхаалжтай хүн хэн байна? Роламоонтоос91 эрэлхэг хүн хэн байна? Собрийн вангаас зөнч хүн хэн байна? Ринаалидаас шийдэмгий хүн хэн байна? Ролаандаас ялагдашгүй хүн хэн байна? Эдгээр ба бас бус өдий төдий морьтон бид бүхний цог жавхлан болж явсныг би нэр дурдан тоочиж чадах юм шүү, санваартан эзэн минь. Эд нар шиг тийм сүрхий морьтон одоо байхгүй гэж би үзээд ингэж хэлж байгаа юм: Айхыг мэддэггүй хамгаалахыг л мэддэг тийм зоригт морьтныг хөдөлгөх аваас Туркийн хаан толгойгоо шаахаас өөр аргагүй болох юм шүү. Харин би бол гэртээ л хэвтэж байхаас өөр яах вэ, лам намайг гэрээс гаргахгүй юм байгаа биз дээ. Үсчний хэлж байгаагаар бол аянгын хаан бороо эс оруулбаас ухаанаа эрүүл болсны дараа би бороо оруулах болж байх шив. Би уг ярианы ёгт утгыг ойлгосноо энэ муу сахлын усны төмпөнд мэдүүлэхийн тулд ингэж хэлж байгаа юм шүү гэлээ.

	— Кихот ноён минь ээ, үнэнийг хэлэхэд, би огт өөр бодолтой ярьсан юм. Ээ бурхан минь, би сайн санаагаар ярьсан юм, тийм учраас өршөөлт та дэмий уурлаж байна гэж үсчин татгалзан өгүүллээ.

	— Дэмтэй дэмгүй хоёроо би өөрөө мэдэж байна хэмээн Кихот ноён хариу дурдав.

	Гэтэл санваартан хөндлөнгөөс орж өгүүлрүүн:

	— Би ганц ч үг дуугараагүй билээ, гэвч өөрийнхөө сэтгэлд аятай бус санагдаж сэжиг төрүүлж байгаа нэг зүйлийг шийдвэрлэхийг хүсэж байна, энэ нь Кихот ноён эзний саяын дурсдагтай холбогдолтой юм.

	— Юү гэж бод оо вэ? Санваартан эзэн та санаандаа орсон сэжгийг айлдаж ажаамуу, сэтгэлд юм хоцроод байх дэмий байдаг юм гэж Кихот ноён дурдлаа.

	— Ийм байна, та зөвшөөрч байгаа учраас би хэлье, миний сэжиг ийм юманд оршиж байгаа юм: Кихот ноён таны тоочиж байгаа тэр олон тооны хэрмэл морьтон үнэхээр байж амь зууж аж төрж байсан байж тун ч боломгүй санагдаад байх юм. Харин унтсан хүн зүүдэлж босоод буюу үнэнийг хэлэхэд нойрмог үедээ ярьдаг шал худал, зохиомол зүйл мэт санагдаж байна хэмээн санваартан хэллээ.

	— Ухай, бас нэг төөрөгдөл гараад ирлээ, тиймэрхүү морьтнууд байсныг үнэмшдэггүй олон хүн ингэж төөрөгддөг юм. Би төрөл бүрийн хүмүүстэй янз бүрийн байдалд ярьж хөөрч явахдаа нийтийг хамарсан энэ алдааг тайлбарлаж ойлгуулахыг олонтоо оролдож үзсэн юм, харин заримдаа ойлгуулж чадалгүй орхиж байсан ба заримдаа аргагүй үнэний шижимтэй зүйл учраас тэр шижмээсээ зуурсаар байгаад ойлгуулчихдаг байсан юм. Тэгэвч үнэн нь гарцаагүй учраас Галлын Амаадисыг нүдээрээ харсан бөгөөд өндөр нуруутай, цагаан царайтай, сайхан хар сахалтай, зөөлөн ширүүн байдал хосолсон харцтай, дуу цөөтэй, уур удаантай атлаа дорхноо намждаг байсан гэж би нотлон хэлэхээс буцахгүй. Бас уг зохиолд гардаг бөгөөд дээр үед энэ хорвоогоор хэрэн хэсэж явсан хэрмэл морьтны цөмийнх нь байдлыг Амаадисыг дүрсэлж байгаагийнхаа нэгэн адилаар тодорхойлон дурдаж чадна, өөрөөр хэлбээс тэдний дүрс байдлыг ном зохиолд үнэнээр бичсэн байх ёстой гэж бодвоос зохих тул тэдний зан ааш, гавьяа зүтгэл тэргүүтнийг санаандаа буусны нь хэрээр тодотгон бодоод нуруу туруу, нүүр царайны нь хэв янзыг дүрслэн дурдаж хэзээ ч болно хэмээн Кихот ноён өгүүлэв.

	— Кихот ноён эзэн минь ээ, таны бодоход мундаг баатар Моргаант аль хэр өндөр нуруутай байсан бол? гэж үсчин асуулаа.

	— Мундаг баатруудын тухай олон янз ярилцдаг юм. Зарим нь тийм юм байсан гэдэг, зарим нь байгаагүй гэдэг юм гэтэл ганц ч худал зүйл гардаггүй ариун номд тэднийг байснаар бичдэг юм, өөрөөр хэлбээс долоон тохой хагас буюу асар өндөр нуруутай филистимийн мундаг Хомийфын92 шастир гэж байсан юм. Хожим нь Сицийли арал дээрээс цамхгаас намгүй байжээ гэмээр асар том биетэй хүний бугалаг, дунд чөмөг хоёрын яс олдсон юм гэнэ билээ. Гэвч Моргаантыг төдий хэрийн өндөр байсан гэж би хэлж чадахгүй байна, том л биетэй байсан байх гэж бодохоос өөр юм над алга. Харин түүний гавьяат үйлсэд зориулж гаргасан нэг номыг уншиж байхад түүнийг байшинд унтдаг байсан гэж гардаг юм, чингээд бодоход байшинд багтдаг болохоороо тийм ч их том байгаагүй бол уу гэж би дүгнэдэг юм хэмээн өгүүллээ.

	— Аа тийм бий! гэж санваартан дуугарав.

	Тэр хачин дэмий яриа сонсох нь санваартанд наргиантай санагдаж байсан тул Монталивааны Ринаалид, Ролаанд зэрэг Францын бас бус домгийн баатрууд хэрмэл морьтон байсан нь үнэн юм бол тэд ямар янз байдалтай хүмүүс байсныг Кихот ноёноос лавлан асуув.

	— Ринаалид бол улаан өнгөтэй өргөн царайтай, ялимгүй бүлтгэр нүдтэй бөгөөд тогтворгүй харцтай, мэдэмхий зантай, туйлын ууртай, дээрэмчин ба бурангуй хүмүүстэй нөхөрлөдөг хүн байсан гэдгийг би ам бардан хэлнэ. Ролаанд бол дунд зэргийн нуруутай, ханхар цээжтэй, жаахан майга, бараан царайтай, шар сахалтай, бүх биедээ үстэй, муухай харцтай, дуу цөөтэй, тийм байтлаа үлэмж тохитой бөгөөд төлөв байдалтай хүн байсан байх гэж би боддог юм, ийм учраас тиймэрхүү байсан гэж нотолъё хэмээн Кихот ноён хариу өчив.

	Тэгтэл тасалгаанаас гарч одсон нярав зээ хоёр хашаан дотор чанга чанга хашхиралдах чимээ сонсогдсон тул цөм гүйлдэн гарсан бүлгээ.

	 


КИХОТ НОЁНЫ НЯРАВ ЗЭЭ ХОЁР ЛУГАА ПАНСЫН САНЧОГИЙН ХИЙСЭН ЗУГААТАЙ МАРГААН БА БАС БУС НАРГИАНТАЙ ЗҮЙЛИЙГ ӨГҮҮЛСЭН ДЭД БҮЛЭГ

	 

	Чингээд Кихот ноён, санваартан, үсчин гурав, нярав зээ хоёр нь Пансын Санчог загнаж байхыг сонслоо. Санчо нь Кихот ноёнтой уулзуулахыг шаардаж, цаад хоёр нь түүнийг оруулахгүй хорьж байлаа.

	— Энэ муу тэнэмэл энд юугаа хийж яваа юм? Амьд мэнд дээрээ зайлаарай, нөхөр минь. Эзнийг минь уруу татаж буруу замд оруулаад, энд тэндхийн ой шугуйгаар дагуулж тэнэсэн хүн чинь чи шүү дээ, чамаас өөр хэн тэгэх билээ.

	Үүнийг сонсоод Санчо ийн хариу өчрүүн, 

	— Чөтгөрөн нярав аа! Танай эзнийг би уруу татаж замыг нь алдуулаад, энд тэндхийн ой шугуйгаар дагуулж тэнэсэн юм биш ээ, харин танай эзэн л намайг дагуулж дэвэн дэлхийгээр тэнүүлж тэмтрүүлсэн юм, тийм учраас та хоёр тэмээ гэхийн оронд ямаа гээд байна, эзэн чинь л намайг арлын амбан болгож өгнө гэж хуурч дагуулж яваад, одоо хүртэл горьдоогоод байгаа юм.

	— Гайтай хар Санчо, чи тэр бузар аралтайгаа хамт газар доогуур ороод өгдөг болоосой! Юун яасны чинь арал! Чи арлаар яах юм, идэх нь үү, юутай ховдог амьтан бэ чи? хэмээн зээ нь хөндлөнгөөс орж хэллээ.

	— Идэх гээгүй юм аа, эзэмшиж, удирдах гэсэн юм, бас чингээд хотын зөвлөл аравтай, нийслэлийн төлөөлөгч (шүүгчийн эрхтэй) аравтай бол бүр ч сайн юм сан гэж Санчо марган өгүүлэв.

	— Ямар ч л гэсэн чи бол гэм дутагдлын сав, бүтэлгүй явдлын тулам учраас манайд битгий ор! Харьж гэрээ удирдаж, алгын чинээ газраа хагал, элдэв янзын арал марал, чөтгөр шулмаа март! хэмээн нярав хүүхэн дурдлаа.

	Тэр маргааныг санваартан, үсчин хоёр багагүй сонирхлоо, Санчо шал дэмий чалчиж, өөрийн нь сайн нэрийг гутаах зүйл ярьчих вэ гэж айхынхаа эрхэнд Кихот ноён хоёр хүүхнийг дуугүй болгож түүнийг оруул хэмээв. Санчо орж ирлээ, санваартан үсчин хоёр Кихот ноён лугаа салах ёс гүйцэтгэсэн бөгөөд түүний ухааныг эрүүл болно гэж найдахаа огт байлаа: Кихот ноён мөн л нөгөө балай хэрмэл морьтныхоо талаар дэмий чалчиж, тэр тухай бодолдоо автагдан өрөвдөлтэй царайлан санаашран байхад нь санваартан үсчинд хандаж өгүүлрүүн:

	— За хайрт найз аа, чи харж байгаарай даа мань эр нэг л өдөр хуучнаа сэргээнэ дээ.

	— Би эргэлзэхгүй байна. Энэ хүнд морьтны хэнээ туссан нь гайхалтай биш байна, харин илдэч нь даанч цагаан санаатай нь гайхалтай байна: Арлын тухай ярьж байгааг нь харав уу, юу ч гэж хэлээд, яаж ч оролдоод нэмэргүй байх, арал бодсоор байгаад дүүрэх хүн байх гэж үсчин хэллээ.

	— Яана гэх вэ, энэ хоёрыг бурхан өршөөх болтугай, бид хараад л байя: Морьтон болох, илдэч болох хэнээ туссан энэ хоёр хүний явдал юунд хүргэх нь мэдэгдэх биз, нэг хэвд цутгасан юм шиг яасан адилхан хоёр вэ, эзэн зарц хоёр ижил хэнээ тусахгүй аваас яаж ч алхаа гишгээ нь нийлэх вэ хэмээн санваартан өгүүлэв.

	— Та үнэн хэлж байна. Энэ хоёрын юу гэж ярьж байгааг сонсох сон гэж үсчин хэлэв.

	— Нярав, зээ хоёрын нэг нь бидэнд дараа хэлнэ гэж би найдаж байна, энэ хоёр хүүхэн үг их чагнадаг улс байгаа юм.

	Тэр зуурт Кихот ноён Санчогийн хамтаар тасалгааныхаа хаалгыг дотроос нь түгжиж, хоёулхнаа болж аваад ийн өгүүлрүүн:

	— Санчо минь, дассан нутгаа орхиод яв гэж би чамайг албадсан мэтээр чи ярьдаг ч байсан, одоо ч ярьж байна, би чамайг явуулчхаад өөрөө нутагтаа хоцроогүй шүү, хоёулаа шийдсэн, хоёулаа явсан, хоёулаа хэрэн тэнэсэн, хоёулаа адилхан явж зовж зүдэрсэн, чамайг орны бүтээлгэ дээр ганц удаа шидсэн ахул намайг зуун удаа зодож жанчсаныг чи мэднэ шүү, би илүү зодуулснаараа л чамаас ялгаатай байх.

	— Зөв шүү дээ, гай барцад хэрмэл морьтонд тохиолдох ёстойгоос биш илдчид нь тохиолдох ёсгүй гэж өршөөлт та өөрөө хэлдэг биз хэмээн Санчо мэтгэн өгүүлэв.

	— Чи эндүүрч байна, толгой өвдөхөд бүх бие мууддаг юм, би эзэн ноён чинь учраас толгой юм, харин чи бол бие юм, тийм учраас над тохиолдсон гай, бас чамд тохиолдсон гай над хамаарах ёстой хэмээн Кихот ноён сургаж хэллээ.

	— Тийм нь ч тийм л дээ гэвч биеийг нь бүтээлгэн дээр шидэж байхад толгой нь хашааны гадна гарчхаад биеэ хэрхэн дээшээ хөөрөн бүтээлэг дээр буцан унаж байхыг нь хараад хэнэг ч үгүй зогсож байсан удаа бий, хэрэв толгой өвдөхөд бие өвдөх ёстой аваас бие өвдөхөд толгой бас өвдөх ёстой байж таарна гэж Санчо хэлэв.

	— Санчо минь, чамайг орны бүтээлгэн дээр шидүүлж байхад миний сэтгэл зовохгүй байсан гэж чи хэлэх гээд байна уу? хэмээн Кихот ноён асуугаад: — Тэгж хэлэх гэж байгаа ахул хэлэх байтугай битгий бод, миний сэтгэл чиний биеэс илүү зовж байсан юм. За за, энэ яриагаа больё хожим тэр бүхнээ дэнсэлж үзэмз. Харин Санчо найз минь, чи хэл, тосгоныхон миний талаар юу гэж ярилцаж байна? Тайж нар, албаны ба жирийн хүмүүс миний талаар ямар сэтгэгдэлтэй байна? Миний эрэлхэг зориг, алдар гавьяа, тохитой байдлын талаар юу гэж хэлэлцэж байна? Эрт үед мартагдсан морьтны байгууллагыг энэ дэлхийд дахин сэргээх зорилготой миний хандлагыг юу гэж үзэж байна? Нэг үгээр хэлэхэд, Санчо минь, чи энэ бүгдийн талаар олж сонссон бүхнээ над ширхэгчлэн яриасай гэж би хүсэж байна. Харин гоёж чимж, нууж хааж болохгүй шүү, өөрөөр хэлбэл ариун үнэнч албат хүн эзэндээ сайн хүн болох гэж чимэг зүүх, муу хүн болох вий гэж нуун далдлах явдалгүйгээр бүх үнэнийг айлтгадаг ёстой юм. Санчо минь ээ, албат нь олж мэдсэн зүйлээ нэмэр хачиргүйгээр чин үнэнээр нь айлтгадаг болох аваас манай энэ эрин эртний сайхан эрин лүгээ адил болохоор үл барам түүнээс ч ариун тунгалаг эрин болно гэж бодож явах ёстойг чи мэдэж авах хэрэгтэй. Санчо минь, миний хэлж байгаа энэ үг чамд сургамж болог, иймд миний горилсон зүйлийг чи сайн сэтгэлийн үүднээс үнэн зөвөөр нь тов тодорхойгоор над хэлж өг гэлээ.

	— Би дуртайяа даган гүйцэтгэе, эзэн тэнгэр минь, харин та битгий хилэгнээрэй, би хүмүүсийн ярьсныг яг л тэр хэвээр нь өчүүхэн ч засаж залруулалгүйгээр айлтгана гэж Санчо өгүүлэв.

	— Яалаа гэж уурлах вэ. Санчо минь, үнэн мөнөөр нь сэтгэл зоволгүй ярьж аль хэмээн Кихот ноён хэлэв.

	— За тэгье, нэгдүгээрт жирийн хүмүүс таныг яах ч аргагүй солио туссан хүн гэж ярьж байна, миний дургүй их л хүрэх юм. Тайж нар бол өршөөлт таныг язгууртан биш бөгөөд хоёр гуравхан үзлийн ороонго модтой, хумсын чинээхэн газартай байтлаа нэрийнхээ ард «ноён» гэдэг үг нэмчхээд морьтон болох гэж өвчигнөж байна гэж ярилцах юм. Морьтон байсан хүмүүс бол: Гутлаа хөөгөөр будчихаад, хар оймсоо ногоон торгоор цоольдчихоод, морь маллагч хийж байваас таарах хүн морьтон болох гэж морьтны нэрийг гутааж байна хэмээн ярилцаж байна гэж Санчо хэллээ.

	— Энэ над хамаарахгүй ээ, би ямагт аятай хувцаслаж явдаг хүн, над нөхөж цоольдсон хувцас ч байхгүй гэж Кихот ноён айлдлаа.

	— Өршөөлт таны эрэлхэг зориг, тохитой байдал, алдар гавьяа, сайн хандлагын талаар гэвэл янз янзаар л ярилцах юм. Зарим нь: «Зугаатай галзуу» гэх юм, зарим нь «Бүдүүн зүрхтэй бүтэлгүй монди» гэх юм, бас зарим нь «Тохитой царайтай тохьгүй монш» гэх юм, энэ мэтээр таныг муучлаад байхаар нь миний хамаг яс үс хангинах шиг болоод явчих юм хэмээн Санчо залгаж ярилаа.

	— Санчо минь, чи ингэж л бод. Буянтан хүн сайн үйл бүтээгээд орхимогц л түүнийг харж чадахаа байгаад эхэлдэг юм. Дээр үеийн тэр алдарт эрчүүдийн дотор муу хэлэгдэж яваагүй хүн бараг л байхгүй шүү. Хамгийн аймшиггүй, хамгийн холын хараатай, хамгийн эрэлхэг жанжин Цезаарийн Юүлийг л нэр төр хөөцөлддөг бузар амьтан гэж муучилдаг байсан юм. Бүтээсэн гавьяагаараа «аварга» гэж нэрлэгдсэн Александрыг архичин гэж муучилж байсан юм. Томоохон бүтээл гаргасан Геркулиэсийг ямбаны тулам гэж ярилцдаг байсан юм. Галлын Амаадисын дүү Халаар ноёныг үглээ, ахыг нь уйлхай гэж хочилдог байсан юм билээ. Иймд, Санчо минь, чи л бас бус зүйлийг нуугаагүй хэлж байгаа ахул тэр зэргийн хов яриа ч яамай, тэгсхийгээд л унтарчихна биз хэмээн Кихот ноён өгүүлэв.

	— Хамаг учир л түүнд тань оршиж байгаа юм! гэж Санчо сүүрс алдлаа.

	— Тэгвэл чи юм нуусан хүн шив дээ? хэмээн Кихот ноён асуув.

	— Үзүүр нь цухуйж байгаагаас биш ёзоор нь цухуйгаагүй л байна шүү. Хэрэв өршөөлт та өөрийнхөө талаар тархсан хов живийг сонсох сон гээд байгаа ахул би тан дээр нэг хүнийг дагуулаад ирье, тэр хүн танд нэгд нэггүй ярьж өгөх биз. Бартолоомын хүү Саламаанк93 суралцаж гэцэл Каррааско болоод өчигдөр орой ирлээ, чингээд би түүнд баяр хүргэхээр очсон юм, тэгтэл тэр маань «Паянт тайж Ламаанчийн Кихот ноён» гэдэг нэртэй ном нийтлэгдэн гарчээ гэж над ярилаа, намайг өөрийн минь нэрээр Пансын Санчо гэж бичсэн байна гэнэ, бас Тобоосын Дульсинея эзэгтэйг бичсэнээр үл барам, та бид хоёрт тохиолдож байсан явдлыг цөмийг нь бичсэн байх юм гэнэ, түүнийг зохиосон хүн тэр бүхнийг хаанаас олж мэдээ вэ? гэж бодохоос л толгойтой үс минь арзасхийх шиг боллоо шүү гэж Санчо хариу өчив.

	— Санчо минь, нэг л сүрхий ид шидтэй мэргэн хүн бидний шастирыг бичиж л дээ, тийм хүн чинь юу л бичье гэснээ нэвт харж байгаад л биччихдэг юм, нуух хаах арга ч байдаггүй юм гэдгийг чи мэдэж ав.

	— За чингээд, өршөөлт, та тэр хүнтэй уулзъя гэвэл би одоохон хар хурдаараа харайлгачихъя.

	— Чингэвээс би их л баярламаар байна, найз минь. Чи над тун ч гайхалтай зүйл сонсголоо, би энэ бүхний чинь учрыг нь олж хужрыг нь тунгаахаас нааш санаа амарч унд хоол ч идэхгүй, унтах ч үгүй.

	— За, би одоохон яваад дуудаад ирье гэж Санчо дахин хэллээ.

	Чингээд эзнээ орхин Каррааско дээр очоод, төдхөн түүнийг дагуулан буцаж ирээд, тэр гурав туйлын зугаатай яриа дэлгэсэн бүлгээ.

	 


КИХОТ НОЁН, ПАНСЫН САНЧО КАРРААСКО САМСООН НАРЫН ХООРОНД БОЛСОН ЭЛЭГ ХӨШМӨӨР ЯРИАГ ӨГҮҮЛЭХ ГУТГААР БҮЛЭГ

	 

	Каррааског Самсоон94 гэж нэрлэдэг байсан боловч тэр нь намхан биетэй, асар их зальтай, харахад үхдэл царайтай атлаа сүрхий хурц ухаантай хүн байсан юм, хорин дөрвөн настай, дугариг нүүртэй, шантгар хамартай, дарвагар амтай тэр залуу харваас инээдэмтэй бөгөөд алиа хошинд дуртай хүн байсан билээ. Мань хүн Кихот ноёныг хармагцаа алиа зан нь хөдөлсөн ажээ, чингээд тэр дорхноо өвдөг сөгдөн өгүүлрүүн:

	— Ноён дээдэс Ламанчийн Кихот минь ээ, та над мутраа хайрлаж ажаамуу, өөрөөр хэлбээс, өршөөлт та бол энэ дэлхийд бараг гарч байгаагүй ховор сайн хэрмэл морьтны нэг учраас таны ялгуусан их үйлийг бичсэн хүнд сайны ерөөл орших болтугай!

	Кихот ноён түүнийг битгий сөгд гэж хэлээд, ийн өгүүлрүүн:

	— Ингэхэд, миний шастирыг бичжээ гэж үнэн үү?

	— Туйлын үнээн, эзэнтэн минь, тэр ч байтугай, одоогоор нэг түм хоёр мянган хувь барлаад байгааг би батална. Та эс итгэвээс Португали, Барселоон, Валиэнсигээс лавла л даа, энэ газруудад бас хэвлэгдэж байгаа юм, тэрчлэн Антверпиэнд хэвлэгдэж байгаа сураг гарч байна, цаашилбаас мөдхөн улс бүрийн хэлээр гарах байх гэж би бодож байна.

	— Буянтан бөгөөд гарамгай хүний үйл явдлыг амьд байгаа үед нь улс бүрийн хэлээр магтан сайшааж барласныг олж сонсоно гэдэг шиг бахархал яахин байх билээ. Би магтан сайшааж гэдгээр хэлж байгаа юм, муучлан шооллоо ч гэсэн үхэхээс л хавьгүй дээр хэмээн Кихот ноён өгүүлэв.

	— Магтан сайшааж, сайн хэлэх талаар гэвэл өршөөлт таныг хамаг хэрмэл морьтны манлайд нь тавьсан байна билээ, өөрөөр хэлбэл, тэр шастирыг зохиосон хүн, өршөөлт таныг бэрхшээлтэй цагт тэсвэртэй, ядрах үед хатуужилтай, аюултай өмчид асар эрэлхэг, жирийн байхдаа цовоо сэргэлэн бөгөөд Тобоосын Дульсинея гэдэг хатан эзэгтэйд чин ариун хайр сэтгэл өгсөн хүн гэдгийг үлэмж уран хэлэхийг чармайн оролдсон байна билээ гэж Самсоон тосон авч хэлэв.

	— Дульсинея эзэгтэйг хатан гэж хэлж байгаа хүнийг би ер сонсоогүй юм, харин зүгээр л Тобоосын Дульсинея эзэгтэй гэдэг юм гэж Санчо хөндлөнгөөс хэлэв.

	— Чи дэмий татгалзаж байна хэмээн Самсоон өгүүллээ.

	— Тийм ээ. Ингэхэд, Самсоон эзэн минь ээ, тэр шастирт бичсэн зүйлээс чухам ямар гавьяаг минь хүмүүс онцолж сонирхож байх юм? хэмээн Кихот ноён асуув.

	— Янз янзаар л ярих юм, өөрөөр хэлбээс, хүн хүн янз янзын сонирхолтой байх юм. Зарим нь өршөөлт таны мундаг баатар гэж эндүүрсэн салхин тээрэмтэй тохиолдсон адал явдлыг, зарим нь: Цэмбэний даруултай тохиолдсон адал явдлыг, бас зарим нь: Анх олон цэрэг мэт харагддаг хоёр хэсэг хоньтой тохиолдсон адал явдлыг, нэг хэсэг нь: Сегоовид аваачиж оршуулах гэж явсан үхдэлтэй тохиолдсон адал явдлыг гайхах юм, нэг хэсэг нь: Хоригдол хүмүүсийг суллуулсан явдлыг, нөгөө хэсэг нь: Хоёр мундаг бенедикт баатартай ба нэгэн сүрхий бискай эртэй тулалдсаныг тань хамгийн сонин гэх юм. Тэрхүү мэргэн зохиолч юу байдгийг тань бүгдийг шавхаж бичсэн учраас сайн сэтгэлт хөөрхий Санчо орны бүтээлгэн дээр хэрхэн бөмбөрч байсныг дурдсан байна билээ гэж Самсоон хариу өчлөө.

	— Орны бүтээлгэн дээр бөмбөрч байсан удаа надад ер байхгүй. Үнэнийг хэлэхэд, би агаарт л бөмбөрөн эргэлдэж байсан юм, бүр сүүлдээ агаарт удаахан байгаад баймаар санагдаж байдаг шүү гэж Санчо дурдав.

	— Миний санахад ийм байна, ямар нэгэн түүх шастирт, ялангуяа хэрмэл морьтны байгуулсан гавьяаг өгүүлсэн зохиолд гагцхүү ололтыг дагнахгүйгээр хэр тааруу хачир оруулах учир шалтаг тохиолдох ёстой хэмээн Кихот ноён мэдэмхийрэв.

	— Тийм ч биз, үгүй ч биз, харин тулалдаан бүрд Кихот ноёныг дандаа балбуулж байснаар бичихийн оронд түүнийг нь жаахан цөөрүүлж бичсэн аваас арай аятай санагдах ёстой гэж зарим уншигчид ярилцаж байгаа юм гэж Самсоон өгүүллээ.

	— Түүх үнэнээр л байх ёстой хэмээн Санчо дурдав.

	— Тэглээ ч гэсэн, сайн санааны үүднээс муу талыг нь далдалж болох л юм, өөрөөр хэлбээс муу талыг нь товойлгосноос болж түүхийн үнэн байдал эвдэрч гуйвахгүйгээс гадна зохиолын гол баатрыг гутаачхаж болох зүйлийг бичих хэрэг алга. Чухамхүү чин санаанаасаа хэлэхэд, Эней95 бол Вергийлийн бичсэн шиг төдий л их ёсорхуу хүн байгаагүй юм, тэрчлэн Улийсс бол Хомерийн дүрсэлсэн шиг тийм уран ухаантай хүн байгаагүй юм хэмээн Кихот ноён мэтгэн өгүүлэв.

	— Тийм ээ, харин найрагч, түүхч хоёр адил бичдэггүй юм: Найрагч бол үйл явдлыг чухам ямар янзтай байсныг яг тэр хэвээр нь бус, түүний ямар байваас зохихыг уран өгүүлэх буюу магтан дуулах ёстой, гэтэл түүхчин бол ямар байвал зохих талаас нь дүрслэх бус, чухам байсныг нь жинхэнэ байдлаар нь буюу нэмж хасалгүйгээр бичих ёстой гэж Самсоон хэллээ.

	— Тэр зохиолч бүгдийг нь үнэнээр нь бичсэн аваас эзний балбуулсныг дурдаад зогсоогүй, улмаар миний балбуулж явсныг бас л дурдсан байдаг байх даа, эзний маань тоосыг гүвэх бүрдээ миний тоосыг заавал гүвж өгдөг байсан юм шүү. Ер нь чингээд, энэ бол гайхалтай хэрэг биш: Толгой нь өвдвөөс бүх эрхтэн нь өвдөх ёстой гэж эзэн минь айлддаг юм хэмээн Санчо дурдав.

	— Санчо та ер нь яасан овжин амьтан бэ! Та биеэ зайлах гээд л ингээд байх шив дээ, үнэндээ та чинь тийм ч их мартамтгай хүн биш байх нь ээ гэж Кихот ноён ёжиллоо, 

	— Одоо болтол арилахааргүй хөх толбонуудаар шагнасан бороохойг мартъя гэж бодлоо ч гэсэн болохгүй байна: Миний хавирга одоо болтол юм хүрч болохооргүй эмзэглээд байна хэмээн Санчо татгалзан хэлэв.

	— Санчо та дуугүй бай, бид хоёрын яриаг битгий таслаад бай, миний тухай тэр шастирт өөр юу гэж бичсэнийг би энэ хүнээр яриулахыг хүсэж байна гэж Кихот ноён өгүүлэв.

	— Миний тухай бас... намайг тэр шастирт онц хүний нэг болгож байна гэх чинь билээ гэж Санчо дурдав.

	— Онц хүний нэг биш ээ, гол хүний нэг гэж хэлдэг юм Санчо найз минь хэмээн Самсоон залрууллаа.

	— Уухай, бас нэг сүрхий багш гарах нь ээ! Үг бүрийг залруулаад байваас энэ насандаа барахгүй шүү гэж Санчо хэллээ.

	— Санчо, чи тэр зохиолын гол хоёр хүний нэг болж гараагүй бөгөөд хамгийн гол баатраасаа багагүй паянтай бичигджээ гэж олон олон уншигчид хэлээгүй байваас би энэ насандаа өөдлөхгүй гэж тангараглая. Бас тэгээд бидний хамт байгаа энэ эзнийхээ амласнаар арлын амбан сууж болно гэдэгт итгэснээрээ даанч тэнэг ханджээ гэж хүмүүс таныг шоолж байна хэмээн Самсоон хэлэв.

	— Цаг бий дээ, Санчо нас нэмэгдэх тусмаа он цагийн эрхээр улам туршлага сууж, улам л авьяас авхаалжтай амбан болно доо гайгүй гэж Кихот ноён айлдав.

	— Бурхан минь ээ! Би ийм насандаа ч аралд амбан суусангүй Мафусаиловын96 насан дээр амбан сууж үзэхгүй байх аа даа! Тэр арлын нь бараа харагдахгүй байгаагаас үзвэл надад арал эзэмших үйлс тохиохгүй нь сайхан байх аа гэж Санчо хэллээ.

	— Санчо минь, бурханд л залбир, чингэх ахул сайн бүхэн биелнэ, бодож байгаагаас чинь давуу ч юм заяаж магадгүй, өөрөөр хэлбээс бурхны таалалгүйгээр модны навч ч ургадаггүй юм хэмээн Кихот ноён дурдлаа.

	— Гарцаагүй үнээн, бурхан л таалжгэм Санчогийн мэдэлд ганц арал байтугай мянган арал ногдоно гэж Самсоон өгүүлэв.

	— Муусайн амбанаар яах юм! Миний бодоход тэд надаас хавьгүй доор амьтад биз, гэтэл тэднийг дээдэс та гээд л хүндэтгээд байх юм, мөнгөн саваар л хоол иддэгээс өөр тэдэнд юу байдаг юм гэж Санчо хэллээ.

	— Арлын амбан тийм байдаггүй юм, тэд чинь өөр янзын улс байдаг юм, арлын амбан бол ядаж л тоо бодлого мэддэг хүн байдаг юм гэж Самсоон өгүүлэв.

	— Тоо ч би таамаглана л даа, харин тэр бодлого гэдгийг чинь л ямар гэгч юм байдгийг нь даанч мэдэхгүй юм даа? Ингэхлээрээ, арал гэгч юмыг тэнгэр бурхандаа барьчихвал намайг бурхан таалж үзээд надад тохирох тэнцэх хишиг буян хүртээх байх аа даа. Би танд нэг зүйлийг хэлье, Самсоон гуай: Тэр шастирыг зохиосон хүн миний бүх явдлыг бичихдээ миний талаар муу юм огт дурсаагүйд би үнхэлцгээ хагартал баярлаж байна, хэрэв намайг муулчихсан байгаад, түүнийг амьтан хүн мэдвэл, би илдэч хүн учраас ичиж нэрэлхэхийнхээ эрхэнд дүлий хүнд сонсогдтол нь дуу алдах байх шүү гэж Санчо учирлав.

	— Тэгвэл ч хачин юм болно оо гэж Самсоон дурдлаа.

	— Хачин нь ч яамай, харин түүнийг зохиосон хүн тэр шастиртаа хэн тохиолдсон хүнийг оруулсан бус, зэгсэн дөмөг хүмүүсийг түүж бичжээ гэдгийг хүн бүр ойлговол сайн сан гэж Санчо тосон авч хэлэв.

	— Тэр шастирын нэг дутагдал нь гэвэл: Пансын Санчо Сиэрр Мориэн уулнаас олсон чемодандаа байсан зуун янчаанаа яасан ийснийг нь дурдалгүй орхигдуулсан байх юм. Зохиогч түүнийг дурсаагүй учраас Санчо тэр мөнгөө юунаас өгч яаж зарцуулсныг мэдэх сэн гэсэн хүн олон байна. ийм л нэг ноцтой зүйлийг орхигдуулсан юм билээ гэж Самсоон хэллээ.

	Санчо түүнд ийн өчрүүн:

	— Самсоон гуай минь ээ, одоогоор би тайлан тооцоо хийхтэй сэлтэй болоод байна, миний ходоод нэг л хачин оргиод байна, харьж л хатуу архи нэг балгахгүй ахул хальс шиг л хатчих гээд байна. Манайд архи бий, миний хайрт гэргий намайгаа хүлээгээд л байгаа, би дөнгөж харьж унд хоол идчихээд, дараагаар нь хүрээд ирье, чингээд, өршөөлт танд болон сонсохыг хүссэн хэн хүнд тэрхүү зуун янчааныг хэрхэн зарцуулснаа ярьж өгье хэмээн Санчо өгүүлэв.

	Тэгснээ, Санчо хариу хэлэхийг ч эс хүлээн, өөрөө ч үг хэлэлгүйгээр гарч гэрийн зүг одлоо.

	Кихот ноён Самсооныг жаахан байзнаад, юу байгаагаа идэж уугаад яв гэж гуйж эхлэв. Урин гуйсны нь ёсоор болгож Самсоон байзнахаар боллоо, тэднийх нэмэлт зоог болгож түүнд хоёр галууны мах барилаа, хоол идэх зууртаа морьтны тухай ярилцлаа. Самсоон яриаг нь ухаштай сонсож суулаа, цайллага дайллага дуусаж, бүгдээрээ унтахыг завдаж хэвтлээ, гэтэл Санчо буцаж ирээд тасалдсан яриагаа сэргээсэн бүлгээ.

	 


КАРРААСКО САМСООНЫ ТАВЬСАН ТӨВӨГТЭЙ АСУУЛТАД ПАНСЫН САНЧОГИЙН ӨЧСӨН ХАРИУГ БА БАС БУС СОНСУУШТАЙ БӨГӨӨД ЯРИУШТАЙ ЗАРИМ ЯВДЛЫГ ӨГҮҮЛСЭН ДӨТГӨӨР БҮЛЭГ

	 

	Санчо Кихот ноёныд буцаж ирээд, тасалдсан яриагаа сэргээн өгүүлрүүн:

	— Тэр зуун янчаанаараа юу хийснийг минь ноён Самсоон мэдэхийг хүсэж байна гэнэ ээ. Би эзэн Кихот ноёндоо алба хааж газар орныг тойрч гүйцээгээд ирж байгаа учраас эхнэр хүүхдэдээ өгч өөртөө хэрэглэсээн, тэр хэдэн янчаан байсан тулдаа л би эхнэртээ бангадуулалгүй өнгөрлөө шүү. Хэрэв өчнөөн хоног сараар алга болчхоод улаан мөнгөгүй буцаж ирсэн ахул надад бага бус аюул тулгарах байсан биз. Танд өөр асуумаар юм байгаа аваас асуу л даа, би дуртайяа танд хариулна, ван хаанд ч хариулахад бэлэн байна, би мөнгөтэй ирсэн үү, мөнгөгүй ирсэн үү, мөнгөө зарцуулсан уу, зарцуулаагүй юу гэдэг нь хэнд ч пад алга, яагаад тэр вэ гэвэл, миний жуулчилж явахдаа балбуулж байсныг нэг бүрийг нь дөрвөн мөнгөөр бодлоо ч гэсэн нэг байтугай дөрвөн зуун янчаан ч хүрэхгүй, ер нь тэгээд юуны урьд биеэрээ зүйрлэж бодчихоод, дараагаар нь харыг цагаан, цагааныг хар гэхчлэн дэмийрэх нь дээр биз, бид бүгдээрээ л бурхны заяаснаар нэг адил мах цусанд бүрдсэн амьтад шүү дээ, үүнээсээ дор заяанд төрөөгүй нь л байна даа.

	— Тэр зохиолч дэд дэвтэр гаргаж гялайлгах гэж байгаа юм биш биз гэж? Кихот ноён асуулаа.

	— Тэгэлгүй яах вэ, гаргах гэж байгаа юм. Харин зарим хүмүүс: «Дэд дэвтэр олигтой гардаггүй юм» гэх юм, зарим нь «Кихот ноёны талаар энэ нь л болно» гэж ярилцаж байна, ийм учраас дэд дэвтэр гарах эсэх нь жаахан эргэлзээтэй байгаа юм. Гэвч уруу царайлж байхын оронд инээж хөхөрч байх дуртай хүмүүс: «Кихот ноёны явдлын талаар бичиж гаргаач ээ, Кихот ноёны тулалдаан хийх, Санчогийн дэмий чалчихыг уншин сонирхох зугаатай байна» гэж хүсэлт гаргаад байна. Бас тэгээд, тэр зохиолч магтуулахаасаа илүүгээр олборыг нь эрхэм болгож байгаа биз хэмээн Самсоон хариу өчив.

	Санчо түүнд ийн өгүүлрүүн:

	— Тэгвэл, тэр зохиолч чинь мөнгө олбортой хөөцөлддөг хүн шив дээ? Тэгэх дээр хүрвэл бүр ч сайхан юм болох нь ээ, өөдтэйхөн биччихэж гэм: Баярын өмнөх хэдхэн хоногт сайван хүн их олбор олдог шиг л бэлжээд авах нь дээ, гэвч яаруу бичсэн зохиол тааруу нэг л болдог доо. Үгүй ээ, яах вэ л дээ, тэр хүн бичиж л байг, эзэн ноён бид хоёр ч адал явдал хайх зэргээр янз бүрийн байдалтай тохиолдохоос буцахаа байя, тэгэхээр тэр зохиолч дэд дэвтэр байтугай зуун дэвтэр биччих юм байгаа биз. Хүний чанараар аль хэрийн хүн юм бол доо, бид хоёрыг харин амар хоол идэж байгаа юм шиг бодох вэ дээ, бид хоёрын тамаа цайн тарчилж байгааг хардаг ч болоосой доо. За би одоо нэг үг хэлье, эзэн ноён минь та сонс, та бид хоёр өдийд хээр талд явж, муу бүхнийг устгаж, муруй бүхнийг залруулж зөв санаат хэрмэл морьтны үйлийг бүтээж явах л байсан шүү дээ.

	Санчо ингэж хэлэхийн зэрэгцээгээр Ажнайн янцгаах чимээ сонсогдлоо. Санчо үүнийг үлэмж бэлгэшээсэн тул гурав дөрөв хоноод дахин аян замд мордохоор шийдэв. Чингээд, эрэлхэг сайн эхлэлт хийх явдалд нь саад учруулж болзошгүй тул ялангуяа санваартан, үсчин нар болон нярав зээ хоёрт, тэрчлэн хэнд ч гэсэн энэ талаар нууц хадгална гэсэн ам өчгийг Самсооноос авлаа. Самсоон тийн амлав. Дараа нь, тэрээр Кихот ноён лугаа салах ёс хийгээд, хэрэгцээ тохиолдвоос сайн, муу, ямар яваагаа надад дурсаж байгаарай гэж гуйлаа. Тэгээд, тэд тарж, Санчо аян замд бэлдээр одсон бүлгээ.

	Санчо хэтэрхий их баяр хөөр болон харьж ирсэн бөгөөд тэр байдал нь саалин буу тусах газраас мэдэгдсэн тул гэргий нь ийн асууруун:

	— Яагаа вэ, Санчо минь, чи яагаад ингэж их баярлаа вэ?

	Гэтэл Санчо түүнд ийнхүү хариу өчрүүн:

	— Тэнгэр бурхан л тэтгээд өгдөг юм бол би улам ч их баярлана даа, хонгор минь.

	— Би ойлгохгүй байна, хайрт минь юу гэх гээд байгааг чинь би нэг л ухахгүй байна, тэнгэр бурхан л тэтгээд өгдөг юм бол чи улам л их баярлах юм биз дээ. Би хэдийгээр харанхуй бүдүүлэг эмэгтэй гэлээ ч бүтээгүй байгаа зүйлд ингэж баярлана гэдгийг ер ойлгохгүй байна гэж Териэса хэллээ.

	— Сонс, Териэса минь, гурав дахь удаагаа адал явдал хайн мордох гэж байгаа Кихот ноён эзэндээ дахин алба хаахаар шийдсэндээ би баярлаж байгаа юм, бид хоёр бас л явна даа: Янчаан мөнгөний хэрэгцээ, баярт найдлага хоёр намайг шаардаж байна, аягүй бол үрэн таран хийчихсэн зуун янчаанаа ч олоод ирж мэднэ, харин хайрт чамайгаа үр хүүхэдтэйгээ орхиод явах л хэцүү байна. Ингэхлээрээ орон гэртээ байгаад, үмх талхныхаа мөнгийг олоод байх заяаг надад тэнгэр бурхан л хайрласан биз, гэтэл хээрийн зэлүүд газар хэдэн замын бэлчир хэсэж яв гэж надад бурхан айлдаагүй учраас би тийн дур зоригоороо явах гэж байгаадаа гэмшин, улмаар чамайгаа орхиод явсныхаа хэргийг хийгээсэй гэж бодож байна. Тэгээд, тийнхүү тэнгэр бурхан л тэтгээд өгдөг юм бол би улам ч их баярлана гэж хэлж байгаа минь энэ л дээ хэмээн Санчо өгүүлэв.

	— Санчо минь, чи сонс, хэрмэл морьтны баруун гарын хүн болсноосоо хойш чи хүн ойлгохын аргагүй хачин маягийн яриа хэлтэй болжээ гэж Териэса хэллээ.

	— Хонгор минь ээ, миний хэлж байгааг бурхан л ойлговол болох нь тэр. За яамай, энэ яриаг больё. Ийм байна, хонгор минь, чи миний жороо саарлыг гурав хоног сайтар тордоод орхи, нэг үгээр хэлэхэд, түүнийг байлдаанд бэлхэн болгоод орхи: Өвс хоолыг нь хоёр дахин нэмэгдүүлээд, эмээл хазаарыг нь шалгаж үзээрэй, бид хоёр хуримд очих гэж яваа биш, харин дэвэн дэлхийгээр тэнэж, мундаг мангар амьтадтай тулалдана шүү пис пас, тас нис хийх, бархиран уйлах чимээн дунд явах болно, тэгэвч, янгуас нартай тулалдахын дэргэд ч юм биш л дээ хэмээн Санчо өгүүлэв.

	— Хэрмэл морьтон ёстой л зовж явж хоол олж иддэг юм гэдгийг би гадарлаж байна, хайрт минь, тэгэхээрээ, чамайг минь энэ явдлаас түргэхэн салгаж өгөөч гэж би бурхан тэнгэрт залбирч байя гэж Териэса хэдлээ.

	— Би чамдаа шулуун хэлье, хонгор минь, би ойрын хугацаанд арлын амбан болж эс чадваас амьд явсан ч яадаг юм, байсан ч яадаг юм хэмээн Санчо дурдав.

	— Яалаа гэж дээ, хайрт минь, амьд мэнд л байгаарай, зулзага минь, ямар ч л гэсэн амьд л явахыг бодоорой, тэр амбан замбан гэдгийг чинь чөтгөр аваад тонилоосой, чи эхийнхээ умайнаас унахдаа ч амбан байгаагүй, өнөөдрийг хүртэл амьд явтлаа ч амбан байгаагүй, үхэхдээ ч амбан байхгүй шүү дээ, өөрөөр хэлбээс бурхнаас заяасан оноогоо ирэхээр л авсанд ороод явчихна. Ер нь тэгээд, хүн л бол амбан байдаггүй шүү дээ, хүн л бол хүн, хэр чинээгээрээ амь зуугаад л байгаа юм. Хамгийн бэрхтэй юм л өлсгөлөн, ядуу хүнд өлсөж цангахын зовлон их тохиолдоно, тийм учраас л тэд олз омог хайж явдаг биз. Гэтэл Санчо минь, чи сайтар бод, чи санаатайгаар л амбан суух гээд байгаа юм биш бол намайгаа, үр хүүхдээ битгий мартаарай. Хүү Санчико чинь арван тав хүрсэн учраас сургуульд орох болчхоод байгааг бод, бас охин (Марисанча) чинь ханьтай болохоос татгалзахааргүй байгаа бололтой юм, чиний амбан суухыг горилж байгаагаас энэ хүүхний ханьтай болохыг хүсэж байгаа нь илүү байх гэж би санах юм.

	— Хайрт хонгор минь, хэрэв тэнгэр бурхан тэтгээд намайг амбаны харалдаагийн хүн болгоод өгдөг юм бол би Марисанчаагаа олигтойхон хүнтэй суулгачхаад дээдэс та гэж хэлүүлж байх сан хэмээн Санчо хэлэв.

	— Яах юм бэ, Санчо минь хэр тааруу юмтай л суулгасан нь дээр шүү, модон ултай шаахайны оронд гоёмсог шаахай өмсөж, хямдхан хувцасны оронд торго дурдан өмсчхөөд, Мари чи гэж хэлүүлэхийн оронд хатан тэр гуай гэдэг юм уу дээдэс та гэж гэнэт хэлүүлнэ гэдэг чинь хүүхэн хүнийг ичээн зовоохоос гадна хөдлөх бүрдээ барьц алдаад л, бүдүүн хийцтэй эдлэл мэт гологдох мэг болно шүү гэж Териэса татгалзан өгүүлэв.

	— Тэнээг, чи дуугүй бай! Хоёр гурван жил дасаж даамжирч баяд ноёдын зан заншлыг мэдээд авчихад ямар зовлон байдаг юм? Заавал л дээдэс та гэж хэлүүлдэг л болох хэрэгтэй, бусад нь пад алга гэж Санчо хэллээ.

	— Санчо минь, чи ойлгооч гэж өөрийнхөө мэддэгээр хазгай хэлээд: — Язгууртныг бүү хүс, бас: — «Ороо нь ороогоороо, жороо нь жороогоороо» гэдэг зүйр үгийг сана. Хүүхнийг минь нэг муу шүдлэн гүн юм уу тайжтай нийлүүлээд сайныг нь үзэх юм гэнэ шүү, эцэг нь эгэл тариачин, эх нь утас ээрэгч гэж л дооглоно биз! Байя ээ, хайрт минь, тэр ч таардаггүй хэрэг! Тэгэх гэж би үүнийг өсгөсөн юм гэж үү? Санчо минь, мөнгө олоод мөдхөн шиг эргэж ирсэн нь дээр, үүнийг хэнтэй суулгахаа би мэдье, Хуаны хүү Точоо л зүгээр юм шиг санагдаад байх юм, эрүүл чийрэг хөвгүүн байгаа юм, бид сайн танина, охин маань ч түүнийг цааш гэхгүй байх, тэмээ тэнгээрээ гэгчээр энэ хоёр л нийлбэл жаргах байх, ядаж цаг ямагт нүдэн дээр дэргэд харагдаж байх болно, нэг гэртээ л байцгаана биз, эцэг, эх хүүхэд багачууд, хүргэн зээ нар цөмөөрөө эвтэй найртай аж төрөөд л, биднийг бурхан таалаад л байвал боллоо, иймд чи эзнийг нийслэлд юм уу, эсвэл ямар нэгэн орд харшид цөлөөд яах вэ, тийм газрын хүмүүс ч үүнийг таньж чадахгүй, энэ ч тэднийг таньж чадахгүй гэлээ.

	— Ээ тэнэг лүд! Манай ач зээ нарыг дээдэс та гэж хамаг амьтанд хүндэтгэн хэлүүлж чадахуйц дөмөг хүнтэй охиноо суулгахгүй байгаад чамд ямар ашиг байна? Ийм байна, Териэса минь, сайн явах санааных, сайхан явах заяаных байдаг гэж настайчуудын хэлж байхыг би олонтоо сонссон юм шүү. Ингэхлээрээ, сайн талын салхи орж ирэх гээд байхад хаалгаа хаачхаад оруулахгүй байна гэдэг чинь арай дэндүү юм биш үү дээ. Чи хэл л дээ, ухаан мунхаг новш минь, би баян арлын амбан болчхоод, тэгсний ачаар, бид цөмөөрөө хүн шиг болж орхивол муухай байх уу? Марисанчааг олигтой хүнтэй суулгачихваас хүмүүс чамайг Териэса хатан авгай гээд л, сүмд орохоороо чи энэ муусайн авгай нарын атаа жөтөөг санаатайгаар хөдөлгөөд л, хивс, торго, өдөн жинтүү дээр сууж үзнэ дээ гайгүй. Тэгэхгүй гэвэл, сүмд тавиастай шуумал бурхан шиг л цааш ч үгүй, нааш ч үгүй, нэг л хэвдээ бөтөөрөлдөөд байх болно доо! За олон яриагаа татъя, чи яадаг л санж вэ, Марисанчааг гүнгийн хатан болгоно хэмээн Санчо зандрангуй хэллээ.

	— Хайрт минь, чи юу ярьж байгаагаа мэдэж байгаа биз? хэмээн Териэса шүүрсэн алдаад: — Тэр гайхал гүн мүн гэгч юм чинь л охиныг минь баллаад хаячих байх гэж би айгаад байгаа юм. За чи гүнтэйгээ суулгана уу, вантайгаа суулгана уу дураараа л бол, харин би түүнд чинь сүжиггүй бөгөөд зөвшөөрөхгүй гэдгээ л эрс хэлье. Хайрт минь, би хэзээ язаанаасаа хүнтэй найртай тэгш байх дуртай бөгөөд эрүүл саруул байгаа цагтаа бусдад дээрэлхүүлэх тун ч дургүй шүү. Намайг угаахдаа, элдэв төрлийн чимэг хачиргүй есөн шидийн хатан матан гээгүй жирийн сайхан цэвэр Териэса гэдэг нэр өгсөн юм билээ, миний аавын нэр Каскаахо гэдэг юм, харин намайг чиний эхнэр учраас Пансын Териэса гэдэг юм, би өөрийнхөө нэрийг сайхан гэж бодож явдаг учраас хатан матан гэж хэлүүлэхийн хэрэг ч алга, тийм айхтар нэр надад бараг хүнддэх ч байх, бас тэгээд гүнгийн юм уу амбаны хатан мэтээр ярвагар дарвагар гэж амьтанд шоолуулахыг ба хүсэхгүй ээ, «Мань найзыг хараач, мөн ч том зантай болжээ! Тун саяхан л борви бохисхийхгүй таар самнаад л, алчуургүйн эрхэнд хормойгоороо нүүрээ дарчхаад л сүмд мөргөдөг байсан биз дээ, гэтэл одоо үүнийг хараач, өмссөн зүүсэн нь ч гэж гял цал болж, ааш зан ч гэж гараад өгчээ, манийгаа харахаа ч болжээ» гэж хэлцгээнэ шүү дээ. Одоохондоо би таван ч байдаг юм уу, долоон ч байдаг юм уу, мэдрэхгүйгээсээ хагацчихаагүй байна, нэг үгээр хэлэхэд, өөрийн мэдээтэй байгаа цагтаа л би тэгж шившгээ хутгахгүй. Харин чи аралд очиж амбан суучхаад юм уу, нэг газрын гүн болчхоод яаж шүү их зан гаргаж маягладаг сан бэ, дураараа л бол, охин бид хоёр л хаашаа ч зүглэхгүй гэдгийг ээжийнхээ гэрээсээр эш болгон тангараглая, энэ тосгоноосоо яасан ч холдож болохгүй, төлөв эм хүн ээрдгээ ээрээд л эцэг, эхийнхээ голомтыг сахиж суух ёстой гэж хэлдэг байсан юм. Чи тэр Кихот ноёнтойгоо хамтраад л адал явдлаа хайгаад л тонил, бид эндээ ядарч зүдрээд л байж байя. Бурхан тэнгэрт буруу харагдчихгүй байвал бидэнд ч сайн явдал тохиож мэдэх л байх гэв.

	— Үгүй ээ, чамд буг шингэчихжээ! Чамайг бурхан өршөөх болтугай хонгор минь, чи ямар ч утга учиргүй зүйл бурж бурж л хаячихлаа! Гоёх хэрэггүй л гэлээ, зүйр үг ч л хэллээ, их занд дургүй л гэлээ энэ чинь миний хэлсэнтэй яаж уялдаж байгаа юм? Харанхуй бүдүүлэг амьтан минь чи сонс (миний хэлснийг ухаж чадахгүй, өөрийгөө яавал зол заяатай байхыг мэдэхгүй байхаар чинь чамайг ингэж хэллээ шүү) хэрэв би охиныгоо цамхаг дээрээс дэвхэрч унаг гэж юм уу, эсвэл тэнэж тэмтэрч яваг гэж хэлсэн бол чи зөвшөөрөхгүй байх нь зөв л дөө, би ганцхан ухасхийгээд л, чамд амьсгаа авч амжих ч зав өгөхгүй л үүнийг хатан дээдэс болгоод, дорд байдлаас нь гаргаад язгууртан байдалд оруулаад, торго магнагаар чимчихийн хооронд чи татгалзаад яах вэ, чи өөр яалгах гээд байгаа юм? хэмээн Санчо учирлан хэллээ.

	— Хайрт минь ээ, миний яагаад дургүйцээд байгааг чи мэдэж байна уу? «Нэрээ нэмнээгээр худалдах хэрэггүй» гэсэн үг байдаг учраас би тэгж байгаа юм. Амьтан хүн ядуу хүнийг онц анхаарч хардаггүй юм, тэр бол гай биш, харин баян хүнийг бол бараг цоолчихмоор даамай хардаг юм, бас тэгээд, урьд өмнө хоосон байгаад баян болсон хүнийг хармагцаа элдвээр хэлэхийн түүс болдог юм, тиймэрхүү хүмүүс манай тосгонд үүрэндээ шаваарсан зөгийнөөс олон бий учраас би тэгээд байгаа юм гэж Териэса хариу өчив.

	— Байз, Териэса минь, миний хэлэх үгийг сонс. Ийм үг чи энэ насандаа сонсож яваа ч үгүй байх, энэ үгийг би зохиож хэлж байгаа ч юм биш, миний хэлэх гэж байгаа энэ үгийг ноднингийн их мацгаар манай тосгонд ирж ном уншсан номлогч багш хэлсэн юм. Тэр номлогч багш ингэж хэлсэн шиг санагдаж байна: Одоогоор нүдэнд харагдаж байгаа юм бүхнийг бид урьд өмнө тохиолдож байсан юмнаас хэдэн хувь илүү хэмжээгээр танин мэдэрч байгаа юм шүү. Ингээд бодохоор, олон тооны бараа бологч нараа дагуулаад, үнэт хувцас өмсөөд явж байгаа гоё сайхан хүнийг харахдаа, тэр хүний нүүр царайг сайтар харж чадаагүй атлаа, бидний хэнд нь ч гэсэн, түүнийг хүндэтгэх сэтгэл өөрийн эрхгүй төрдөг биз, чухам яагаад тэгдэг юм бүү мэд, ядуугийнхаа эрхээр тэгдэг юм уу, доорд гаралтайн уршгаар тэгдэг юм уу, ямар ч л гэсэн тэр хүн урьд өмнө ямаршуу байсныг нь харгалзахгүйгээр одоогийн нь байгааг л танин мэдэрч байгаа нь тэр юм шүү. Хэрэв ямар нэгэн хүнд заяа тохиогоод, тэр хүн сайн сайхны оргилд хүрч гэм (номлогч багш яг л ингэж хэлсэн ажээ) зан төрх нь сайжирч, өглөгч бөгөөд хүнтэй эелдэг зөөлөн харилцаатай болж, хөдөөгийн муусайн язгууртнаас ангижран салдаг гэсэн юм, иймд Териэса минь, чи хүн бол хүний урьд өмнө ямаршуу байсныг дурсан бодохынхоо оронд одоо ямар байгаагаар нь үнэлж хүндэтгэдгийг итгэж ав, харин атаархан жөтөөрхөгчид бол үүнд хамаарахгүй, тэд бол ямар ч хүнийг муу л хэлнэ гэж Санчо хэлэв.

	— Хайрт минь, чиний хэлж байгааг ойлгохгүй юм. За яана ийнэ дураараа л бол, харин уран үг утгагүй яриагаараа толгой битгий эргүүлээд бай. Ер нь чиний толгой эгчихсэн юм шив дээ...

	— Эгчихсэн гэж хэлдэггүй юм, эргэчихсэн гэж хэлэх ёстой юм гэж Санчо залруулав.

	— Хайрт минь, бүү марга, би бурхан надад заяасны хэрээр л ярьдаг хүн өөр ийм тийм юм мэддэг ч үгүй. Тэгээд, би ингэж л хэлье гэж бодож байна: Чи тэгж л ихээр гүн болохын өвчин тусаад байгаа юм бол хүү Санчикоогоо авч яваад, хар багаас нь эхэлж гүнгийн дэглэмд сурга, ер нь хүүхэд нь эцгийнхээ замаар орж эрхэлдэг ажлыг нь сурч авна гэдэг сайхан юм шүү гэж Териэса өгүүлэв.

	— Гүн болчхоод, би морин элч илгээнэ, чамдаа ч мөнгө ирүүлнэ, надад мөнгө ямагт байх болно, өөрөөр хэлбээс гүнгээ сохор зоосгүй байхад нь мөнгө өгч долигонохгүй хэн байх вэ. Хүүгээ чи сайхан хувцаслаад, ийм амьтан байсан гэж мэдэхээргүй бөгөөд ямар байваас зохих янзаар нь гоёчхоорой гэж Санчо дурдав.

	— Мөнгө л явуулаарай, би нүдийг нь цухуйтал гоёод өгнө гэж Териэса хэллээ.

	— За, нэг үгээр хэлэхэд охиноо гүнгийн хатан болгоно гэж тохирох шив дээ хэмээн Санчо яриагаа дуусгав.

	— Охиныгоо гүнгийн хатан болох өдрөөс нь эхлээд би түүнийгээ үхүүлээд оршуулчихлаа л гэж бодно. Харин би давтан хэлье: Яана ийнэ, дураараа л бол. Эмэгтэй бид эрдээ захирагдах тавилантай тул нөхөр нь эргүү тэнэг ч байсан л захирагдах ёстой юм биз гэж Териэса хэллээ.

	Чингээд, тэрээр Марисанчаагаа үнэхээр үхүүлж оршуулсан мэт үлэмж ихээр цурхиран уйлав. Санчо охиноо олон жилийн хойно гүнгийн хатан болгох юм шүү гэж түүнийг аргадах байдлаар өгүүлэв. Тэр хоёрын яриа үүгээр дууссан тул Санчо явах тухай яриагаа яг тохиролцохоор Кихот ноёны рүү одсон бүлгээ.

	 


КИХОТ НОЁН, ЗЭЭ НЯРАВ ХОЁРТОЙГОО САНАЛ БОДЛОО ЯРИЛЦСАНЫГ ӨГҮҮЛСЭН ЭНЭХҮҮ ЗУРГААДУГААР БҮЛЭГ НЬ ЭНЭ ЗОХИОЛЫН ХАМГИЙН ЭРХЭМ ХЭДЭН БҮЛГИЙН НЭГ БОЛОЙ

	 

	Пансын Санчо гэргий Териэсатайгаа тийнхүү ямар ч ашиггүй яриа хийж байх хугацаанд Кихот ноёны зээ хүүхэн нярав хүүхэн хоёр бас зүгээр суусангүй ажээ. Өөрсдийн нь таамаглаж байгаагаар тэнэхийн мөрөөсөл болсондоо бус, харин морьтны хэнээ туссаны учир санаашралдаа автсан эзэн нь гурав дахь удаагаа оргон зайлах хандлагатай байгаа нь олон талаар харагдаж байх тул тэрхүү буруутай бодлоос нь ангижруулах гэж тэр хоёр чадлынхаа хэрээр оролдсон боловч уг оролдлого зангууны үлгэр төдий болон замхрахаас хэтэрч эс чадсан ажээ. Энэ талаар Кихот ноён лугаа удтал маргалдаж байгаа нярав хүүхэн нь ярианыхаа далимд ийн өгүүлрүүн:

	— Үнэнийг хэлэхэд, эзэн минь, хэрэв та гэр орондоо байж чадахгүй, солиотой хүн мэтээр бас л уул талаар тэнэж, юу гэдэг билээ дээ... Аа тийм... зугаат явдал гэдэг бил үү дээ, би ч зовлонт явдал л гэж нэрлэдэг юм, тэр явдлаа хайх ахул би бурхан тэнгэр ба ван хаанд огт өөр замаар айлтгаж, таны явдалд саад учруулах болно.

	Чингэхэд нь Кихот ноён ийн өгүүлрүүн:

	— Нярав минь ээ, чиний айлтгалд тэнгэр бурхан ямар хариу хайрлах нь юм бүхнээс илэрхий бус байлаа. Харин би ван болчих ахул өдөр тутам орж ирэх ийм тийм гэсэн өдий төдий балай хүсэлтэд хариу өгөхгүй байх аа мэдэж байна, өөрөөр хэлбээс, ван хүний гүйцэтгэж байгаа асар төвөгтэй үүргийн дотроос хамгийн нуршаантай нь л хүн бүрийн хэлснийг сонсож, тэр бүрд хариу өгөх л байж таарна, иймд миний тухай чиний айлтгахыг ван хаан төвөгшөөх биз.

	Нярав нь түүнээс ийн асууруун:

	— Эзэн минь ээ, ван хааны ордонд морьтон байдаг юм уу?

	— Байх байхдаа олон байдаг юм, тийм байх учиртай юм, өөрөөр хэлбээс, тэр орд харшид нь гоёмсог чимэг болж, ван ширээний нь сүр жавхланг бадруулж байдаг юм хэмээн Кихот ноён хариу өчив.

	— Тийм байдаг аваас өршөөлт та яагаад вангийн ордонд бие амар сууж тэр албанд нь зүтгэдэггүй юм?

	— Ийм байна, хонгор минь: Морьтон л бол ордонд байдаг юм биш, тэр ч байтугай ордонд байгаа морьтон бүр хэрмэл морьтон байдаг ёстой юм биш, чингэхдээ аль нь ч л хэрэгтэй юм. Бид цөмөөрөө морьтон боловч хоёр хоорондоо хол ялгаатай байдаг юм. Ордонд байдаг морьт бол ямагт амгалан байдалд оршиж, ордны хаалгаар ч гардаггүй бөгөөд дэлхий ертөнцийг газрын зураг дээрээс олж харахаас өөрөөр ийш тийшээ явдаггүй учраас цалин хөлс багатай байдгаас гадна халж, хөрж, өлсөж цангахыг даадаггүй хүмүүс байдаг юм, гэтэл жинхэнэ хэрмэл морьтон бид бол халуун, хүйтэн салхи, шуурга, шөнө, өдөр, морьтой явганыг үл анхааран, газар орныг биеэрээ харж үзэж явдаг юм. Дайсныг бид зөвхөн зураг дээр хараад зогсдог бус, улмаар түүнтэй учрах бүрдээ хардаг бөгөөд халз тулах зэргийн ийм тийм дүрмийг, жишээ нь: Дайсан этгээдийн жад, бороохойны урт богино, тэр нь элгэвчиндээ сахиус мэтийн арга чаргатай зүйл хийсэн эсэх ба нарны гэрэл хуваах97 зэрэг чиний үл мэдэх, миний эс андах бас бус дүрэм зааврыг огт харгалзахгүйгээр тулаанд орж явчихдаг юм. Бас ийм зүйлийг чи мэдэх хэрэгтэй, зөв санаатай хэрмэл морьтон нь тэргүүнээрээ үүлэнд шүргэж, асар өндөр цамхаг мэт хөлтэй, мундаг том усан онгоцны шураг мод лугаа адил гартай, тээрмийн чулууны хэрийн хоёр нүд нь шил хайлуурын пийшин мэт улалзсан арван мундаг баатрыг харавч айдаггүй юм. Айх байтугай, зориг нь бялхсан цээжээ ханхайлган, дайрч ороод тулалддаг юм, чингээд тэр баатрууд нь алмас эрдэнээс хатуу хальстай гэж хүмүүсийн ярилцдаг тусгай загасны хальсан нөмрөгтэй, бороохойн оронд дамаасын гангаар хийсэн хурц сэлмээр буюу над хэдэнтээ тохиолдож байсан ган булцуутай төмөр шийдмээр зэвсэглэсэн байвч тэднийг нүд ирмэхийн зуурт ялан дийлж толгой дараалан сөнөөж болдог юм. Дотнын нярав минь, чамайг би морьтны хоорондын ялгаврыг олоосой гэсэндээ энэ бүхнийг ярьж байгаа юм. Ер нь шударгаар хэлэхэд, эзэн хаад маань, нэг байтугай, хэд хэдэн вант улсыг аварсан бөгөөд түүхэнд дурсагдаж байгаа хэрмэл морьтноо илүү үнэлж байваас зохих байна, тийм сүрхий морьтон бидэнтэй ч тохиолдож л байдаг юм хэмээн Кихот ноён хариуллаа.

	— Аяа, эзэн минь! гэж нярав нь сүүрс алдаад, — Өршөөлт та минь даанч яасан юм дээ ийм нэг зүйлийг ойлгоод ав л даа. Хэрмэл морьтны тухай ярьж байгаа зүйл нь бүгдээрээ шал худал зохиомол зүйл бөгөөд тэр тухай бичсэн алив номыг шатааж хаяваас таарна, тун үгүйдээ л саниэнито98 өмсүүлж байваас таарна, эсвэл будилаан самуурал дэгдээдэг бузар ном гэж илт жигшүүлэх тусгай тэмдэг тавьж болох байна хэмээн нярав нь сүүрс алдаж өгүүлэв.

	— Хэрэв чи миний төрсөн зээ ахул өөрөөр хэлбээс, нэг эхийн умайнаас гарсан эгчийн минь охин ахул, чиний ингэж дайрч доромжилсны хариуд би чамайг дэлхий даяарт сонсогдтол нь гүвж өгмөөр байгааг бурханд андгайлан хэлье. Хамрынхаа нусыг аятайхан шиг арилгаж сураагүй чиний зэргийн эмэгтэй хэрмэл морьтны талаар гарсан ном зохиолыг муучлан дэмий чалчиж болдог юм байжээ! Үүнийг Амаадис гуай сонсвоос юу гэхсэн бол? Мэдээжийн хэрэг, чам шиг юмыг ч өршөөх л байх л даа, өөрөөр хэлбээс, тэрээр орчин үедээ хамгийн номхон даруу морьтон байснаас гадна охид эмсийн биширдэг сахиус нь байсан юм, харин өөр морьтон сонсож гэм чамд өлзий болохгүй биз, өөрөөр хэлбээс, морьтон бүр тийм номхон тохитой байдаггүй бөгөөд тэдний дотор балмад тохьгүй хүмүүс ч байдаг юм. Ер нь өөрийгөө морьтон гэж нэрийдэж байгаа хүн бүр л жинхэнэ морьтон байдаггүй юм, тухайлбаас зарим нь шижир алтаар, заримыг нь сааз алтаар хийсэн юм шиг байдаг учраас ижил нэрийддэг атлаа ажил байдлаараа тэс өөр учраас морьтны төрлийг хоёр болгон ялган танихад ихээхэн нарийн ухаан хэрэгтэй байдаг юм хэмээн Кихот ноён өгүүллээ.

	— Ээ бурхан минь! хэмээн зээ хүүхэн нь сүүрс алдлаа. Тэгээд: — Ах аа, та тун их юм мэдэх юм. Хэрэгцээ тохиолдвоос хаана ч очоод индэр дээр нь гарч номлол хүртээж чадмаар байна. Гэсэн хэдий боловч та дээд зэргийн сохор, тэргүүн зэргийн тэнэг учраас өөрийгөө чухам дээрээ хөгшин атлаа залуухан гэж доройтсон атлаа тэнхээтэй гэж, насанд дарагдаж зөнөсөн атлаа муруйг залруулж байна гэж ялангуяа хамгийн гол нь үнэн хэрэг дээрээ тийм биш атлаа өөрийнхөө биеийг язгууртан морьтон гэж хатуу бодоод байна, өөрөөр хэлбээс тайж хүн чинээлэг бол язгууртан болж чадна шүү дээ гэв.

	— Зээ минь, чиний хэлж байгаад үнэний хувь их байна. Язгууртны отогт будилаан их бий, удмын нь хүмүүс сайн сэтгэлээрээ, баян чинээлгээрээ, өглөгч буянчаараа нэр төр олсон байваас жинхэнэ язгууртны отгийн байх ёстой юм. Сайн сэтгэлээрээ, баян чинээлгээрээ, өглөгч буянчаараа л болдог юм. өөрөөр хэлбээс, муу санаатай захирагч гэдэг маань захирах эрхтэй хар санаатан гэсэн үг, өглөгч бус баян гэдэг маань харамч гуйлгачин гэсэн үг, ер нь баян хүний жаргал гэдэг бол юм ихтэй байхдаа л оршдог бус. харин юмаа ашигтай зүйлд зөв зарцуулдагтаа л оршдог юм. Ядуулаг морьтонд бол цор ганцхан зам байна, морьтон мөн гэдгээ л үзүүлээд өгөх хэрэгтэй, өөрөөр хэлбээс, сайн сэтгэлтний замд орох ёстой, үүний тулд сайхан зантай, сайн сэтгэлтэй, зөв хүмүүжилтэй, төлөв тохитой, хүнд тусч, даруу авиртай бөгөөд омголон догшин бус, гүтгээч матаач бус байх учиртай юм. гол нь л өрөвч сэтгэлтэй байх учиртай юм, өөрөөр хэлбээс ядарсан хүнд үнэн санаанаасаа хоёрхон зоос аваад өгчихвөл өөрийн үйлдсэн сайн үйлээ өргөн түмэнд хашхичиж гайхуулж яваа хүнээс давуутай юм. Хэрэв миний дурдаж байгаа энэ сайн чанарууд тэр морьтонд байх аваас түүн лүгээ тохиолдсон хүн, түүний байдлыг огт олж сонсоогүй байлаа ч гэсэн, түүнийг сайн гаралтай хүнд тооцож хүндэтгэх болно, харин тэгж эс тооцвоос дээд зэргийн хачин юм болно, өөрөөр хэлбээс сайн сэтгэлтэй хүн заавал магтагдаж байх ёстой бөгөөд сайн сэтгэлтнийг магтахгүй байх нь буруу юм. Хүүхээд, баян чинээлэг, нэр хүндийг олох зам энэ хорвоод хоёрхон байдаг юм. Нэг нь эрдмийн талбар, нөгөө нь дайны талбар юм. Би бол эрдмийн хүн бусын учир цэргийн хүн байвал таарах хүн байгаа юм. цэрэг дайны урлагт сонирхолтойгоор нь аваад үзэхэд би дайны тэнгэр хэмээгдэх Улаан нүдэн гарагийн тохиолоор төрсөн байж таарна, тийм учраас тэр л тавилангаа дагаж яваа юм байх, ингэхлээрээ дэлхийн бүх хүмүүс намайг өөр замаар оруулах гэж оролдовч нэгэнт тэнгэрээс заяасан замтай бөгөөд тийм хувь зохиолтой тул би ингэж явах учиртай юм, бас тэгээд гол нь гэвэл, миний өөрийн эрмэлзэл түүн тийшээ юм, иймд та нар намайг хорино гэдэг нь илүү ажил биз, өөрөөр хэлбээс гавьяа бүтээхдээ хэрмэл морьтон хэчнээн их бэрхшээлтэй тохиолддог нь надад илэрхий бөгөөд гавьяагаа бүтээчихсэн морьтон хэмжээлшгүй сайн сайханд хүрдгийг би мэднэ. Тэрчлэн сайныг бүтээх хүн үлэмж нарийхан замаар зорчдог атал мууг таригч хүн өргөн дардан замаар явдгийг би мэдэх юм. бас энэ хоёр хүний санаа зорилго нь өөр өөр гэдгийг мэдэх юм, өөрөөр хэлбээс муу явдалтан нь өргөн цэлгэр замаа дагаж явсаар мөхөлд учирдаг юм, сайн үйлтэй нь нарийхан бөгөөд бэрхшээлтэй замаа туулан туулсаар амьдралд хүрдэг юм, харин тэр нь эрт орой хэзээ нэгэн цагт дуусчихдаг амьдрал биш, мөнхийн усыг амсдаг амьдрал юм шүү. Түүнээс гадна, манай Испани орны Каспийли нутгийн нэгэн цуутай шүлэгчийн99 бичсэн үгийг би мэднэ:

	 

	Тэртээ хавцлыг гэтлэх нэгэн жим бий, 

	Тэр жимийг дагаваас мөнх оронд хүрнэ, 

	Түүнээс өөр жимээр тэнд хүрнэ гэвээс 

	Тун ч бэрх биз ээ, даанч үгүй ажээ.

	 

	хэмээн Кихот ноён өгүүлэв.

	— Би юутай заяагүй амьтан бэ! Байтлаа харин нагац ах та найрагч болж солиорох нь байна! Юм бүрийг донгосож, юм бүрийг гүйцээх нь байна! Та тань дөнгөж дангаж л тоосгочин болчих аваас байшин барих гэдэг чинь сараалж хийхээс хялбар гэж хэлж магадгүй хүн юм хэмээн зээ хүүхэн нь сүүрс алдан өгүүллээ.

	— Зээ минь ээ, морьтны тухай санаа бодол миний сэрэл бүхэнд шингэсэн эс байваас над хийж үл чадах юм байхгүй бөгөөд ямар ч адармаатай зүйлийг бүтээж дөнгөнө гэдгийг чамд ойлгуулан дурдъя хэмээн Кихот ноён өгүүлэв.

	Энэ үед хаалга тогших чимээ сонсогдсон бөгөөд хэн болохыг асуусны хариуд Пансын Санчо хэмээн өчсөнөөр нь түүнийг танилаа. Санчог дуугаар нь танимагцаа нярав хүүхэн түүнийг үзэн яддаг тул барааг нь харахгүйг хичээж, эзнийхээ тасалгаанаас ум хумгүй гүйн гарав. Зээ хүүхэн нь Санчод хаалга тайлж өглөө. Кихот ноён түүнийг гараа алдлан дотно угтаж, үүдээ түгжиж аваад, урьд урьдынхаасаа дутуугүй яриа дэлгэсэн бүлгээ.

	 


КИХОТ НОЁН ИЛДЭЧ ХОЁРЫН ЯРИАГ БА НЭН ТААЛАЛТАЙ БУСАД ЯВДЛЫГ ӨГҮҮЛСЭН ДОЛООДУГААР БҮЛЭГ

	 

	Кихот ноён Пансын Санчо хоёр үүдээ дотроос нь түгжчихийг хараад, энэ хоёр ямар хэлэлцээ хийх юм бол гэдэг сэжиг нярав хүүхний сэтгэлд дорхноо ороод ирлээ, энэ яриан дээрээ л гурав дахь удаагаа аялалд мордохоор хэлэлцэн тохирох байх гэж бодсон тул алчуураа шүүрэн аваад санаа зовон, яарч тэвдэн Каррааскогийн Самсоныд очихоо гүйлээ, өөрөөр хэлбээс, тэр хүн хэлэмгий доломгой бөгөөд эзэн нь түүн лүгээ шинэхэн танилцаж байгаа учраас энэ шал дэмий бодлыг нь орхиулах талаар эзнийг нь ятгаж өгч чадахтай санагдсан ажээ. Энэ үед Самсоон хашаан дотроо зугаалж явахыг хараад яарч сандарснаасаа хөлс нь асгарч, амьсгаа нь давхцан байгаа нярав хүүхэн түүний өлмийд сөгдөн унав. Тэр хүүхний сэтгэл санаа хачин зовсон байхыг хараад, Самсоон асууруун:

	— Яав аа, нярав эзэгтэй минь? Яачих аа вэ? Таныг тань ухаангүй явна уу гэж бодож болмоор байна шүү.

	— Би ч яах вэ, Самсоон хонгор минь, харин манай эзэн цоорхой л гарваас гоожчих гээд байна, заавал гоожно!

	— Юу нь гоожоод байгаа юм бэ? Юман дээрээс уначихаа юу, яагаа вэ? гэж Самсоон асуулаа.

	— Солиорсон нүхээрээ өөрөө гоожчих гээд байна гэж нярав хүүхэн хариу өчлөө. Тэгээд: — Хайрт эзэн минь, манай эзэн дахин буюу гурав дахь удаагаа, юу гэдэг билээ дээ, яагаад тэгж нэрлэдгийг нь ч би мэддэггүй юм, аа тийм, нөгөө л зугаат явдлаа хайхаар дэвэн дэлхийгээр тэнүүчлэх гээд байна гэдгийг танд хэлэх гэсэн юм. Анх явчихад нь түүнийг хүмүүс олж авчирч өгсөн юм, үхтэл нь нүдчихсэн учраас илжигний нуруунд тэгнээд авчирсан юм. Дахиад явчихад нь сараалжин саванд хийж хаагаад үхэр тэргээр авчирсан юм, гэтэл өөрөө бол увдис тусчихлаа гэж лавтай итгэсэн байх юм. Нүднээс гарчхаад ирсэн юм, төрсөн эх нь ч танихааргүй болсон байлаа, зэвхий царайтай, турж эцсэн бөгөөд нүд нь ширгэчихсэн байлаа. Биеийг нь жаахан тэнхрүүлэхийн тулд би зөвхөн өндөг зургаан зуу гаруйг идүүллээ, үүнийг бурхан тэнгэр гэрчилнэ, би ойр хавийнхныхаа тахианы өндгийг өөрийнхөө тахианы өндөгтэй өгсөөр байгаад дууслаа, үүнийг манай хэдэн тахиа андахгүй дээ гэж хэллээ.

	— Тэрийг би сайн мэдэж байна, танай хэдэн тахиа асар номхон, маш тарган, туйлын зарчимч учраас худал хэлэхийн оронд дэлбэрээд үхэх биз. Ингэхлээр, нярав эзэгтэй минь, хамаг учир, хамаг явдал Кихот ноён эзний явчих гээд байгаад оршиж байгаа бөгөөд та тэгэхээс нь айгаад байгаа юм шив? гэж Самсоон асуув.


— Ёстой л тийм, эзэн минь, хэмээн нярав хүүхэн нотлон хэллээ.

	— Тэгвэл та бүү санаа зов. Бурханд наманчлан явж гэртээ хариад, надад жаахан хоол хийж бай, харин та мэддэг аваас замдаа Аполлинаари хутагтын уншлагыг уншчихаарай, би одоохон хүрээд очно, чингээд л санасан хэрэг тань ёсчлон бүтнэ гэж Самсоон дурдлаа.

	— Аяа, юутай дэмий хэрэг вэ! Өршөөлт та Аполлинаари хутагтын уншлага унш гэв үү? Эзний минь шүд өвдөөд байгаа бол түүнийг уншиж болох юм, гэтэл толгой нь мангуурсан хүнд огт тус болохгүй биз хэмээн нярав хүүхэн сүүрс алдаж өгүүлэв.

	— Хэлэх үгээ би мэдэж байна, нярав эзэгтэй минь. Та надтай маргалгүй явагтун, би хэчнээн хэлэмгий болохыг та мэдэх тул ямар ч л гэсэн миний цаана гарахгүй шүү гэж Самсоон хэллээ.

	Дараа нь нярав хүүхэн гэрийнхээ зүг одсон бөгөөд Самсоон тэднийд очоод чухам юу гэж яриваас зохихоо тогтохын тулд санваартны руу явлаа.

	Тэр хооронд Кихот ноён Санчо хоёр үүд хаалгаа түгжиж аваад санасан бодсоноо ярилцсан ба тэр бүхнийг нь энэхүү бүлэгт үг үсэг дараалан үлэмж үнэнээр дурдах болно. Эзэндээ хандаж Санчо өгүүлрүүн:

	— Эзэн минь ээ, би эхнэрийгээ сөнхрүүлчихсээн тиймийн тулд таныг дагаад дуртай зүгтээ явахад хориглохгүй болсон.

	— Сөнхрүүлэх гэдэггүй юм Санчо минь, сэнхрүүлэх гэдэг юм гэж Кихот ноён засаж хэлэв.

	— Танд миний санаа л ойлгогдож байваас миний үгийг битгий засаж байгаач ээ гэж би эндүүрээгүй л бол хоёр ч удаа танд хэлсэн шиг санагдаж байна, тун ойлгогдмооргүй бол: «Санчо минь ээ ч гэдэг юм уу, чөтгөр шулам минь ээ ч гэдэг юм уу, чиний хэлж байгааг би ойлгохгүй байна» гээд л хэлчхэж бай. Чингээд ойлгуулж тун ч дийлмээргүй байваас та заагаад өгч бай, би дуулгаштай хүн шүү гэж Санчо хэллээ.

	— Санчо минь, чиний хэлж байгааг би ойлгохгүй байна, би дуулгаштай хүн гэдэг чинь юу гэдэг үг вэ хэмээн Кихот ноён үгийг нь тасалж асуув.

	— Дуулгаштай хүн гэж над шиг хүнийг хэлдэг юм гэж Санчо тайлбарлав.

	— Бүр ч ойлгогдохоо болилоо хэмээн Кихот дурдлаа.

	— Та ойлгохгүй байгаа ахул яаж ойлгуулахаа би мэдэхгүй байна, мэдэхгүй л бол мэдэхгүй л гэсэн үг шүү дээ, чингээд л дуусаа гэж Санчо эрс хэлэв.

	— Байз байз, би таамаглаж байх шиг байна, чи өөрийгөө дуулгавартай, зөөлөн, эвлэмтгий бөгөөд миний үгэнд орж, дагалдаж байх болно гэж хэлж байгаа юм аа даа гэж Кихот ноён өгүүллээ.

	— Би тантай зөрөлдөхөөсөө айгаад байдаг юм. та миний хэлснийг тэр дор нь ойлгосон атлаа, намайг бас бус дэмий үг хэлэх байх гэсэндээ, зориуд миний яриаг таслаа биз гэж Санчо хэлэв.

	— Магадгүй л байх хэмээн хэлээд, Кихот ноён: — За тэгээд Териэса юу л гэж байна даа? гэж асуулаа.

	— Битгий л хоосон гуяа ганзагалаад буцаж ирээрэй хатуу тохирлоо шүү, маргаашийн өөхнөөс өнөөдрийн уушги гэж үг бий бас гадаа яваа малаас гарт байгаа мөнгө урьдаж хэрэг болно ч гэж үг байдаг гэж л байна билээ. Эмэгтэй хүн дэмий яримтгайг би юу андах вэ, тэрчлэн тэнэг эр л тэдний үгэнд ордгийг би бас мэднэ гэж Санчо хариу өчлөө.

	— Би бас тэгж хэлдэг юм. Харин Санчо найз минь ярь ярь, чи өнөөдөр юутай айхтар цэцэн цэлмэг байх юм бэ хэмээн Кихот ноён зөвшөөн өгүүлэв.

	— Учир ийм байна. Мөнх хүн нэг ч байхгүй, өнөө амьд байвч маргааш үхээд л өгнө, буурал орсон сахалтай хүн усны хөөс мэт хэврэгхэн байдгаас гадна бурхан заасан тоот хоногоос ганцхан цагийн хожим үхэж чадна гэж хэн боловч хэлж үл чадна, иймд үхэл гэдэг маань хэлээд ирдэг бус, хийсээд ирдэг учраас ямар ч өргөл мөргөлд, ямар ч хүч чадалд, ямар ч төрийн сүлдэнд, ямар ч титэм малгайд хоригддоггүй юм гэж үхлийн тухай яриа дуулиа тархсан учрыг ядаж анхаарч үзье, бурхан ч бас ингэж айлдсан байдаг юм гэж Санчо цааш нь ярилаа.

	— Цөм л үнэн л дээ, харин яах санаатай ингэж ярьж байгааг чинь ойлгохгүй байна гэж Кихот ноён хэллээ.

	— Өршөөлт та, намайг алба хаалгахдаа сард ямар цалин олгох ба түүнийгээ цаг тухайд нь яг мөнгөөр олгож байх эсэхээ надад шууд хэлж өгөөсэй гэж санаад ингэж ярьж байгаа юм, өөр төрлийн шагнал гэхээр эсвэл хожимдчих юм, эсвэл эртэдчих юм, эсвэл ерөөсөө олдохгүй юм, ингэж л ярихгүй аваас ноёны баян нохойн тарган хоёр адил гэгч болчих гээд байна. Нэг үгээр хэлэхэд их ч бай, бага ч бай, хэдий хэрийн цалин авахаа л мэдэх гэсэн юм, олзны бага амттай гэж ч үг байдаг, ер нь: Долоон дундуур нийлээд нэг дүүрэн болох бөгөөд гарлага биш орлого юм шүү дээ. Өршөөлт та амласан ёсоороо надад арал олгоно гэдэгт би итгэж найдахгүй байгаа юм. Харин тийм учир тохиолдох ахул танаас авсан мөнгийг арлынхаа хөрөнгөнөөс тоо ёсоор нь суулгаж өгөхөөргүй муу хүн би биш ээ гэж Санчо хариу өчлөө.

	— Санчо найз аа, суулгана гэдэг чинь нөхрийн төлөө суутгана гэсэн үг биш, зөвхөн өөртөө ашигтай эргэлт хийнэ гэсэн үг биз хэмээн Кихот ноён дурдав.

	— Ээ халаг, тийм л дээ, нээрэн суулгана гэдэггүй суутгана гэдэг л дээ за яах вэ, өршөөлт та ойлгоо биз гэж Санчо хэллээ.

	— Ойлгосон ойлгосон, дотроо бодож байгааг чинь цөмийг нь мэдлээ, бас яахын тулд зүйр үгээр булаад байгааг чинь ч мэдэж байна. Санчо минь чи сонс: Илдэч хүнд сард буюу жилд дунджаар төдий хэрийн цалин олгоно гэсэн жишээ хэрмэл морьтны тухай ямар нэгэн зохиолд бичигдсэн байхыг би олж харсан аваас чамд цалин тогтоож өгөхөөс дургүйцэх юун. Гэтэл би хэрмэл морьтны тухай зохиолыг бараг бүгдийг нь уншсан бөгөөд илдэчдээ тодорхой цалин тогтоож өгч байсныг мэдэхгүй юм. Харин ажил явдал нь урагштай болбол эзэд нь шагнал болгож, нэг л мэдэхэд, арал юм уу эсвэл түүний чинээний юм олгох буюу тун үгүйдээ л зэрэг хэргэм хүртээдгийг л би сайн мэдэж байна. Санчо минь, хэрэв та иймэрхүү олз олборын төлөө надад алба хаахаар над дээр ирж байгаа бол дэмий биз дээ, хэрмэл морьтонд эрт урьдаас тогтсон жам ёсыг би зөрчин гуйвуулж хэрхэвч болохгүй тул үүнийг ойлгон соёрхмуу. Учир иймд хайрт Санчо минь, гэртээ хариад миний хэлж байгааг Териэсадаа хэл, тэгээд та хоёр хоорондоо ярилцаад, миний хүртээх шагналыг авахаар надад албан хааж өгвөл их л сайн байна, эс чингэх ахул сайхан танил хэвээрээ хоёр тийшээ болцгооё, ашиг олбор хайлцах хүн хаа мундаа аж дээ. Шавь минь, бүтэлгүй эдлэнгээс бүтэлтэй найдвар илүү, бузар олзноос буянтай гарз дээр байдгийг эргэцүүлж бодоорой. Санчо минь, би зүйр үгэнд танаас дутахгүй гэдгээ танд харуулахын тулд ийм үг хэлж байгаа юм шүү. Энэ ярианыхаа төгсгөлд танд би нэг зүйлийг хэлэхийг хүсэж байна. Шагнал хүртэх болзолтойгоор миний албанд зүтгэж, жаргал зовлонгоос минь хуваалцах дургүй байгаа аваас байг л дээ харин хожим битгий харамсаарай, би танаас дуулгавартай танаас зүтгэлтэй, танаас үзэмжтэй, танаас чалчаа биш илдэч олоод авах хүн шүү хэмээн Кихот ноён өгүүлэв.

	Кихот ноён ийнхүү хатуу шийдвэр дурдахыг сонсоод, Санчогийн нүд нь бүрэлзэж, бадарч байсан зориг нь унтарлаа, өөрөөр хэлбээс эзэн юүгээн ямар ч гэсэн өөргүйгээ явахгүй гэж даамай бодож байсан ажээ, тэгээд тийн сандран балмагдаж байх үед нь Самсоон орж ирсэн бөгөөд адал явдал хайхаар одуулахгүйн тулд тэрээр Кихот ноёныг хэрхэн ятгахыг нь сонсон сонирхох гэж нярав зээ хоёр нь дагалдан орж ирлээ. Самсоон алдартай алиа хүн учраас Кихот ноёны дэргэд очиж, түрүүчийнхээ адилаар түүнийг тэврэн аваад, өндөр дуугаар өгүүлрүүн:

	— Аяа хэрмэл морьтны сор минь ээ! Аяа дайчин эрсийн гэгээн наран минь ээ! Аяа Испани орны түмэн олны жавхаа минь ээ! Таны гурав дахь удаагаа аян замд мордоход саад тотгор учруулах санаа агуулж байгаа хүмүүсийн хүссэн хүсэл ээдрэн төөрөгдөж, санасан бүхэн саатан сарних болтугай гэж би дээд бурханд наманчлан мөргөе.

	Дараа нь нярав хүүхэнд нь хандаж өгүүлрүүн:

	— Нярав эзэгтэй Аполлинаари хутагтад мөргөхгүй байж бардан болно, өөрөөр хэлбээс, Кихот ноён хосгүй дээд бодлоо биелүүлээр мордох ёстой гэдгийг хан хурмастын хүрээлэн эргэлтгүй шийдвэрлэсэн байхыг би тодорхой мэдлээ. Иймд энэ морьтныг ийнхүү дэмий хэвтэхээ больж, ялгуусан гараа тэнийлгэж, аугаа их зориг санаагаа ундраагаасай гэж өдөөн турхирахгүй байх зүрх надад алга, өөрөөр хэлбээс энэ явдал удааширваас муруй хазгайг залруулж, өнчин өрөөсөнд өмөг тус болж, охид бүсгүйчүүдийн цэвэр ариун байхыг хамгаалж, бэлэвсэн эмэгтэйчүүдийг өмгөөлөн хаацайлж хань нөхөртэйд нь нөмөр түшиг болох зэрэг буюу хэрмэл морьтны байгууллагын үүргийн хүрээнд хамаарах бөгөөд хийж гүйцэтгэвээс зохих бас бус ажил үйлсээ бүтээх нөхцөлийг нь хаагдуулчих гээд байна. Ингэхлээрээ өндөр дээд, өршөөлт эзэн Кихот ноён маань маргааш бус өнөөдөр л мордог, хэрэв дутагдаж гачигдаж байгаа зүйл байваас би өөрийнхөө биеийг хөрөнгө хогшилтойгоо танд зориулъя, илдчээр дутагдаж байгаа ахул би тэр албанд тань зүтгэхэд бэлхэн бөгөөд над мэтийн хүнд олдошгүй их заяа гэж үзнэ шүү.

	Тэгтэл Кихот ноён Санчод хандаж өгүүлрүүн:

	— Санчо минь, би илдчээр дутагдахгүй ээ гэж чамд хэлсэн биз? Хар л даа чи, ямар хүн миний илдэч болъё гэж гуйж байна, энэ чинь жир хүн биш, шилдэг сайн гэцэл Самсоон шүү, бас чингээд Саламааны оюутны дунд алиа хөгжилтэйгөөрөө нэрд гарсан бөгөөд бие чийрэг, хурдан шалмаг, чалчаа бус, халуун хүйтэн, өлсөх цангахыг даах чадалтай хамаг сайн чанар бүрдсэн хүн шүү, хэрмэл морьтны илдчийн албанд ийм л хүн тохирох учиртай юм шүү. Гэвч би хувийнхаа ашгийг хичээхийн үүднээс эрдэмт хүний нэрийг гутааж, эрдэм мэдлэгтний ёсыг гуйвуулж, ариун сайн үйлстний өндөр дээд эрмэлзэлд саад тотгор учруулбаас тэнгэр хурмаст эс таалах биз. Иймийн учир шинээр миний илдэч болохыг хүсэж байгаа Самсоон эх нутагтаа хоцорч, төрөлх орон ба өвгөд дээдсийнхээ алдар түүхийг мандуулж байг, харин би ямар ч илдчийг голдоггүй тул, хэрэв надад бараа болохоос эс татгалзваас Санчо надтай яваг.

	— Яалаа гэж би татгалзах сан билээ хэмээн Санчо сэтгэл хөдөлсөн байдлаар нүднээсээ нулимс асгаруулан өгүүлээд, цааш нь: — Эзэн минь, намайг ер нь: «Идэж идэж, ууж уучхаад эв түнжингээ хагалдаг хүн» гэж хэлэх хүн байхгүй шүү, манай удамд ч тийм хүн байхгүй. Орон дэлхийн хүмүүс, ялангуяа манай тосгоныхон миний үндэс угсаа болон Пансаагийнхан чухам ямар хүмүүс болохыг мэднэ, тэрчлэн таны хамтад бүтээх сайн үйл, таны айлддаг сайн үгнээс үзвээс би өршөөлт танаас хишиг буян хүртэх хүн юм гэдгээ ойлгож мэдсэн юм. Би гагцхүү эхнэрийнхээ сэтгэлийг харж танаас цалин пүнлүү шаардсан юм, манай эхнэр гэдэг чинь нэг л юм бодвол өөрийнхөө бодсоноор болгох гээд л яс янгинатал яншчихдаг хүн байгаа юм. Гэвч эр хүн эр хүн шиг, эм хүн эм хүн шиг л байх ёстой бөгөөд би эр хүн учраас гэр орондоо ч гэсэн эр хүн шиг л байхыг хүсэж байна, харин эхнэр маань юу ч гэж бодсон надад хамаа алга. Иймд өршөөлт та, хэн ч няцаашгүй бөгөөд мадаг бүхий гэрээс бичиж орхиод эзэн Самсооны сэтгэлийг амраахын тулд даруйхан мордох хэрэгтэй байна. Самсоон гуай, өршөөлт таныг гурав дахь удаагаа бушуухан хөдлөөсэй гэхээс буюу юу гэж хэлдэг билээ дээ? Аа тийм мордоосой гэхээс санаа нь зовоод байна гэнэ шүү дээ. Өршөөлт таны албанд урьдынхаа адилаар үнэнч шударга бөгөөд урьд хожид энэ хорвоод гарч байсан хэрмэл морьтны илдэч бүхнээс давуу сайн зүтгэнэ гэдгээ өчүүхэн миний бие эзэн тандаа дахин амлая гэж хэллээ.

	Пансын Санчогийн үг хэлийг Самсоон гайхлаа. Өөрөөр хэлбээс эзний нь шастирын тэргүүн дэвтрийг уншсан боловч Санчог чухам ийм инээдэмтэй амьтан гэж огтхон ч таамаглаагүй бөгөөд уг шастирт хэтрүүлэн бичсэн байх гэж бодож байсан ажээ. Санчог тайлбар бүхий гэрээс гэхийн оронд мадаг бүхий гэрээс гэж хэлэхийг нь хараад, манай эриний хамгийн усан тэнэг хүн гэгч энэ юм байна гэж лавтай ойлгосон бөгөөд энэхүү эзэн боол хоёр шиг ингэж айхтар солиорсон хүн энэ ертөнцөд байсан удаагүй байх гэж бодлоо. Эцэс сүүлд нь Кихот ноён Санчо хоёр тэврэлдэн дахин эвлэсэн учраас овжин Самсооны зөвлөн хэлж бэлэг дэмбэрэл тавьсныг ёсоор болгож, түүнийг мэргэн хүн гэж үзсэн бөгөөд гурав хоногийн дараа мордохоор шийдэв. Тэр хугацаанд замдаа зайлшгүй хэрэглэх зүйл ба Кихот ноён нүүрний хаалт, дуулга малгайгүй явж хэрхэвч болохгүй гэж байх тул түүнийг нь олж амжиж болох байсан ажгуу. Тийм малгай Самсоон олж өгөхөөр боллоо, өөрөөр хэлбээс нэгэн найзад нь тийм малгай бий бөгөөд тэр нь төдий л гялтганасан цэвэрхэн төмөртэй бус, харин бараан болтлоо зэвэрч, ногоон болтлоо хөгцөрсөн төмөртэй учир дургүйцэхгүй өгнө гэдгийг тэрээр мэдэж байжээ. Самсооныг зүхэж нярав зээ хоёрын нь хэлсэн хараал тоо алдлаа, тэр хоёр хүүхэн хүнээ үхүүлчхээд уйлан гашуудаж байгаа адилаар толгойтой үснээсээ зулгааж, нүүр амаа урж байх тул Кихот ноён аян замд мордох гэж байгаа биш харин нас барчхаад байгаа мэт санагдаж байв. Гэтэл Кихот ноёныг яах зорилгоор тийнхүү дахин морд хэмээн Самсоон ятгаж хэлсний учрыг дараа дурдъя, энэ аргыг санваартан үсчин хоёр түүнд эднийд ирэхийн нь өмнөхөн зааж өгсөн ажээ.

	Товчхон хэлэхэд Кихот ноён Санчо хоёр өөрсдөдөө хэрэгтэй гэсэн зүйл бүхнээ гурав хоногт багтаан бэлджээ, дараа нь Санчо эхнэрээ, Кихот ноён нярав зээ хоёроо тус тус аргадан тайтгаруулсан тул мань эзэн илдэч хоёр өөрсдийг нь хагас өртөө хэрийн газар үдэж гаргахаар хуйвалдсан Самсооноос өөр хүнд хэлэлгүйгээр Тобоос орохоор Ажнайдаа мордлоо. Кихот ноён сайн хүлэг унаж, Санчо нь дассан сурсан жороо саарлаа унаж, унд хоол чихсэн богцоо тохож, мөнгөтэй түрийвчээ өвөртөлж явсан бөгөөд энэ мөнгийг Кихот ноён түүнд (ямар ч л гэсэн өгчихье гэж бодоод) өгсөн ажгуу. Самсоон Кихот ноёныг тэврэн авч сайн муу ямар яваагаа бүгдийг нь мэдэгдэж байгаараа хэмээн гуйлаа, тийн боловч муу явах аваас баярлана, сайн явах аваас жинхэнэ найз хүний жамыг дагаж гомдоно гэж тонгоргож хэлсэн ажээ. Кихот ноён сайн муу алин болохоо дуулгаж байхаа амлаад, Самсоон тосгон тийшээ буцаж алхлаа, нөгөө хоёр нь их хот Тобоосын зүг, цаашлан одсон бүлгээ.

	 


ТОБООС ДАХЬ ДУЛЬСИНЕЯ ЭЗЭГТЭЙ ТИЙШ ЗОРИХ ЗАМД НЬ КИХОТ НОЁНД ТОХИОЛДСОН ЯВДЛЫГ ӨГҮҮЛЭХ НАЙМДУГААР БҮЛЭГ

	 

	Чингээд, Кихот ноён Санчо хоёр хоёулхнаа хоцроод, Самсооны бараа хараахан тасраагүй байхын үед Ажнай янцгааж, илжиг нь орилсныг морьтон илдэч хоёр хэрэг үйлс бүтэхийн сайн зөн хэмээн үзлээ, үнэн хэрэг дээрээ илжиг нь морины янцгаахаас хавьгүй чанга бархиран орилсон тул өөрийгөө эзнээсээ хол давуутай хувь зохиолтой явах нь ээ гэж Санчо дүгнэв. Кихот ноён Санчод ийн өгүүлрүүн:

	— Санчо найз аа, бид хоёр явсаар байгаад шөнө болгочихлоо, их ч харанхуй болж байна, иймд бусад адал явдал хайхаасаа өмнө хүрэлцэн очиж, хосгүй хөөрхөн Дульсинеягаасаа өршөөлт сэтгэлийн нь зөвшөөрөл соёрхлыг хүртэхийн төлөө зорилхийлэн яваа Тобоос хотод үүрээр хүрч чадахгүй нь шиг байна. Ер нь надад тийм сайхан соёрхол хайрлах аваас би ямар ч аюултай адал явдалд төгс ялалт хийж чадна гэж баттай бодож байна, өөрөөр хэлбээс, сэтгэлт хүүхний нь соёрхлоос өөр ямар ч юм хэрмэл морьтныг дээд зэргээр зоригжуулж үл чадна.

	— Би бас тэгж бодож байна. Харин өршөөлт танд тэр хүүхэнтэй ярьж хөөрч, уулзаж учрах гэх юм уу, жишээг нь хэлэхэд, соёрхлыг нь сонсох газар олдоно гэдэгт би эргэлзээд байна, Сиэрр Мориэн уулын чанх өвөр дээр өршөөлт таныг өвчигнөн солиорч байгааг мэдэгдэх захидал хүргэж өгөхдөө түүн лүгээ миний уулзсаны адилаар малын хашаан дээгүүр уулзалтай биш дээ гэж Санчо хэлэв.

	— Санчо минь, ямар ч ерөөл магтаалд гардгаас давуу үзэсгэлэн төгөлдөр тэр бүсгүйтэй уулзахад чинь түүний байсан газар нь чиний нүдэнд үнэндээ малын хашаа болж харагдсан юм байж дээ? Тийм биш ээ, тэр чинь харш, гонхон юм уу эсвэл юу гэдэг билээ дээ? Аа тийм, вангийн гоёмсог ордны хайс байсан байх хэмээн Кихот ноён дурдлаа.

	— Яасан ч байж болох юм, тийн хэдий боловч би л солиороод байгаа биш ахул хашаа л байсан юм даа гэж Санчо тээнэгэлзэн хэлэв.

	— Ямар ч л гэсэн яваад л очъё. Түүнтэй л уулзаж чадваас ямар ч байсан надад хамаагүй, малын хашаан дээгүүр ч бай, цонхоор ч бай, хашаа байшингийн завсар зайгаар ч бай, цэцэрлэгийн хайсны дээгүүр ч бай, уулзлаа л бол боллоо, өөрөөр хэлбээс, наран гэрэлт түүний бараа л надад харагдах төдий болбол миний ухаан оюуныг гийгүүлж, санаа зоригийг чангаруулах тул ухаан хурц, зориг эрэлхгээрээ би энэ дэлхийд гайхуулахаар болоод явчихна даа гэж Кихот ноён өгүүлэв.

	— Тэр нарыг тань буюу өөрөөр хэлбээс Тобоос дахь Дульсинея эзэгтэйг харахад төдий л хурц бус бөгөөд гэрэл огт цацрахгүй байна билээ гэдгийг би танд чин санаанаасаа хэлэх байна, харин тэр эзэгтэй тариа сэвж байсан тул эргэн тойронд нь хивэг пүргэж, царай нүүрийг нь булж байсан гэдгийг би танд дээр айлтгасан билээ гэж Санчо татгалзан хэллээ.

	— Санчо чи, Дульсинея эзэгтэйг тариа сэвж байсан гэж бодсоор, итгэсээр, нотолсоор, улмаар тийм болгох гэж зөрсөөр л байх шив, гэтэл чи түүнээс өөр төрлийн юм хийж өөр янзын юмаар зугаацаж байхаар заяагдан төрсөн язгууртан хүний хийдэг ба хийвээс зохих ажилтай тун ч уялдахгүй ажил төрөл яриад байна, язгууртан хүний байдал саалин буу тусах газраас танигддагийг мэдэх үү? хэмээн Кихот ноён асуулаа. Тэгээд:

	— Санчо лусын дөрвөн дагина хайрт Таахо мөрнийхөө уснаас гаран ирж, молор харшин доторх ногоон талбар дээрээ суугаад, үнэт нэхмэл нэхэж байсныг дүрслэн шүлэглэсэн манай нэгэн яруу найрагчийн шүлэгт язгууртан хүмүүс ямар төрлийн ажил хийдэг гэж дурдсаныг чи мартсан байна, ухаан хурц энэхүү найрагчийн бичсэнээс үзэхэд тэр дөрвөн дагина алт сувдан, торго магнаг зүйл нэхэж байсан юм гэнэ билээ. Хэрэв ямар нэгэн хар санаатай увдисч хүн миний бүтээсэн гавьяанд атаархан хорссоноосоо түүнийг минь өөрчлөн хувиргачхаагүй аваас чиний очиход манай эзэгтэй тэр дагинасын хийдгийг л хийж байсан байх ёстой доо. Тэр ч байтугай уг увдисч над хорсохынхоо эрхэнд зохиогчийг нь самууруулаад нийтлэгдэж гарсан хэмээн яригдаж байгаа, миний үйл явдлын шастирт чухамхүү үнэн байдлыг гутаах өдий төдий худал зүйл оруулуулж, үнэн түүхийг гуйвуулах зүйл дурдуулчих вэ гэж би айж байна. Аяа, атаа гэгч нь муу бүхний үндэс бөгөөд сайн үйлтнийг сорогч өт юм! Санчо минь, хор ч гэсэн сайхан амттай байж болдог атал атаа бол хорсол, занал, үзэн ядахаас өөр идгүй юм шүү хэмээн өгүүлэв.

	— Би бас тэгж л хэлдэг шүү дээ, хэрэв Самсооны хэлснийг үнэн гэж үзэх ахул тэр номд таныг муучилсан л байна гэнэ билээ, тэгэхлээрээ намайг орхиогүй л байх гэж бодож байна, ер нь урд хөл бүдэрсний төлөөд хойд хөлийг ташуурддаг гэсэн үг байдаг л даа. Харин үнэнийг хэлэхэд би ганц ч увдисчийг муу хэлж яваагүйгээс гадна надад хүн атаархмаар сайн юм ч бага. Үнэндээ би жаахан төрхгүй санаатай тул заримдаа дүрсгүйтэж орхидог л юм, би төрхгүй ч гэсэн цагаан санаатай л даа бас тэгээд миний цагаан санаа төрөлхийн болохоос биш, хуурамч биш. Тэгэхлээрээ юу л гэж ярьцгаана вэ, дураараа л болог, би эхээсээ нүцгэн төрсөн хүн, бараг энэ насан туршдаа нүцгэн явж байна, намайг номд юу гэж ч бичсэн бай, одоо миний нэрийг дэлхий даяар муучлан тарааж ч бай, надад ер пад алга, юу л гэнэ дураараа л болцгоог гэж Санчо тосон авч хэллээ.

	— Санчо минь, ямар ч л гэсэн, алдар нэр олох хүслэн бидэнд асар их байдаг юм. Чиний санахад, Хораац100 яахын тулд бүрэн зэвсэгтэйгээ Тийбр мөрний гүүрэн дээрээс гүн ус руу нь үсэрч орсон байх вэ? Яахын тулд Мууц101 өрөөсөн гараа түлсэн байх вэ? Яахын тулд Куурц102 Ром хот дунд дүрэлзэж байсан улаан гал руу давхиж орсон байх вэ? Яах гэж Цезаарын Юүли муу ёрыг урьдаас таамаглаж байсан атлаа Рубикооныг103 гаталсан байх вэ? Эдгээр ба эдгээрээс бусад төрөл бүрийн их гавьяа нь жинхэнэ алдар нэрийн үйл байсан бөгөөд хэзээ ч байх болно, алдар гэдэг бол мөнх бусыг үзүүлдэг махбодод төрсөн хүний нэрийг мөнхжүүлдэг учраас дээд зэргийн шагнал гэж түүнийг үздэг юм. Бид бол мундаг баатрыг бут цохиж, атаа хорслыг хүлцэнгүй сайн сэтгэлээрээ ялж, уур хилэнг амгалан тайвнаар тэвчиж, дорой атлаа хорон санаатай байхын оронд цовоо бөгөөд сайн санаатай байж, залхуу хойргын оронд тохиолдол хайн орон бүхнээр хэрэн хэсэж, үүнийхээ ачаар жинхэнэ алдарт морьтон болж чадах ч юм, болсоор ч байгаа юм. Санчо минь, сайн алдарт заавал хүргэх хамгийн тэргүүн нэрийг олоход ийм л юм болдог хэмээн Кихот ноён өгүүлэв.

	Иймэрхүү тиймэрхүү юм ярьсаар явтал шөнө өдөр хоёр өнгөрсөн бөгөөд ямар нэгэн гойдын явдал тохиолдоогүй тул Кихот ноён үлэмж уруу царайлж явлаа. Яван явсаар маргааш орой нь агуу их Тобоос хотын бараа харагдахад Кихот ноёны сэтгэл хөдөлж, Санчо сэтгэлээр уналаа, өөрөөр хэлбээс тэрээр Дульсинеягийн суудаг газрыг олж чадамгүй байсан ажээ, иймд эзэн нь түүнийг Тобоос руу илгээвээс яах билээ гэж аргаа барж байв. Эцэс сүүлд нь Кихот ноён шөнө болохоос нааш хотод орохгүй гэж айлдсан тул тэр хоёр Тобоос хотын орчмын царсан ойд түр буулаа, харин тогтсон цаг болмогц хот руу орж очиход нь зайлшгүй тохиолдох байсан нэгэн явдал тэдэнд тохиолдсон бүлгээ.

	 


УНШААД МЭДЭХ НЭГЭН ЗҮЙЛИЙГ ӨГҮҮЛСЭН ЕСДҮГЭЭР БҮЛЭГ

	 

	Хамгийн нам гүм шөнө дунд104 магадгүй хамгийн нам гүм бус ч байж болох шөнө дунд Кихот ноён Санчо хоёр шугуйнаасаа гарч Тобоос руу орж очлоо. Айл амьтад амран, дуг нойрон дундаа дугжирч байсан учраас хот анир чимээгүй байв. Төдий л харанхуй бус шөнө таарлаа, гэтэл Санчо пад харанхуй шөнө таараасай гэж бодож байсан ажээ, өөрөөр хэлбээс, ухаан балайгаа харанхуйгаар бамбай барин булж болох байсан ажээ. Хотын дотор нохой хуцахаас өөр чимээ үл сонстох бөгөөд энэ нь Кихот ноёны чихэнд тойв болж, Санчогийн сэтгэлд айдас төрүүлж байлаа. Байн байн илжиг нь орилж, гахай хор хор дуугаран, муур орилох тул янз янзын тэр дуу нийлэлдэн улам чанга сонстох мэт санагдлаа; хайр сэтгэл өгсөн мань морьтон тэр дуу чимээг муу ёрд тооцсон боловч Санчод ийн өгүүлрүүн:

	— Шавь Санчо минь, Дульсинеягийн ордон тийш одох замыг заагаад аль, сэрүүн байх юуны магад билээ.

	— Ямар үхсэн хатсаны ордон байх вэ, намайг очиж уулзахад тэр дээдэс чинь нэгэн жижиг байшинд л байсан даг! гэж Санчо сүүрс алдан өгүүлэв.

	— Тэр үед Дульсинея бараа болооч нарынхаа хамтаар шилтгээнийхээ жижиг байшинд очоод байсан юм байх даа, язгууртан гүнж бүхэн тэгдэг ёстой юм хэмээн Кихот ноён дурдав.

	— Эзэн минь, хэрэв өршөөлт та, Дульсинья эзэгтэйг байшинд бус шилтгээнд суудаг гэж надтай зориуд маргаж байгаа бус ахул ийм орой болсон хойно хэрмийн нь хаалга нээлттэй байх уу? Бас тэгээд та бид хоёрын балбахыг сонсож нээж өгнө гэж үү? Бид хоёр бусад айл амьтдыг сэрээж, амгалан байдлыг нь зөрчихөөс өөр ашиг олохгүй гэж Санчо хэллээ.

	— Ямар хамаа байсан юм, Санчо минь, тэнд очоод, чухам яаваас зохихыг би чамд хэлнэ. Санчо чи хараач, тэр юу вэ, эсвэл би буруу хараад байна уу, тээ тэр нэг бөөн бараан юм чинь Дульсиньягийн ордон биш байгаа даа хэмээн Кихот ноён өгүүлэв.

	— Тийн аваас өршөөлт та түрүүлээд яв л даа, тийм ч байж бодох л юм биз, харин ордон гэдгийг би нүдээрээ харж, гараараа барьж үзлээ ч гэсэн үл итгэнэ, түүнийг итгэх нь одоог өдөр гэж итгэсэн лүгээ адил болно гэж Санчо тосон авч хэллээ.

	Кихот ноён түрүүлэн арваад алхам хэртэй хандаж тэр бөөн бараан юманд тулж очоод, өндөр цамхаг байхыг харж, шилтгээн биш, сүм болохыг ойлгов. Чингээд ийн өгүүлрүүн:

	— Санчо минь, бид хоёр сүмийн дэргэд хүрээд ирчихжээ.

	— Би үзээд байна. Харин, миний ухаан эрүүл байгаа ахул тэр эзэгтэйн тань байшин мухар гудамжинд байсан гэдгийг өршөөлт танд би айлтгаад байгаа шүү гэж Санчо хэлэв

	— Амаа мэдэж яриач, тэнэг минь! Шилтгээн ба вангийн ордонг мухар гудамжинд барьсан байхыг чи хаана үзсэн юм? гэж Кихот ноён зандарлаа.

	— Эзэнтэн минь ээ, газар орон бүр өөр өөр заншилтай байдаг юм байх л даа. Энэ Тобоос хотод орд харш, том барилгыг мухар гудамжинд барьдаг заншилтай юм байх, иймд өршөөлт та зөвшөөн хайрла, би яваад, ойр хавийн мухар гудамжийг нэгжээд ирье, аягүй бол бид хоёрыг будилуулж гүйцэж байгаа тэр гайтай хөөтэй ордон тань ч дайралдаад орхих юуны магад билээ! гэж Санчо уцаарлан хэлэв.

	— Санчо минь, миний хатагтайд хамаарах үгийг жаахан хүндэтгэлтэй ярьж байгаарай. Уурлан цухалдаж, ухаанаа үймрүүлэхийн хэрэг алга гэж Кихот ноён хэлэв.

	— Биеэ барихыг ч хичээе гэвч тэр эзэгтэйнхээ байшинд ганцхан удаа орсон хүнийг энэ насандаа мартахгүй байх ёстой бөгөөд ийм шөнө дундын хэрд ол гэж өршөөлт та шаардаад байхад миний тэсвэр яахин хүрэх билээ, гэтэл өршөөлт та өөрөө олохгүй байна шүү дээ, бодвоос та мянгантаа ирсэн юм байгаа биз! гэж Санчо хэллээ.

	— Санчо минь, чи миний цөхрөнг барж байна. Хилэнцтэн минь, чи сонс: Хосгүй хөөрхөн Дульсинеягийн царайг ганц ч хараагүй, орд харшид нь нэг ч шагайж үзээгүй бөгөөд түүнийг үзэсгэлэнт гоо ухаан саруул хэмээн ихэд магталцах тул би түүнд сураг төдийгөөр сэтгэлтэй болсноо чамд олонтоо ярьсан биш бил үү? хэмээн Кихот ноён асуув.

	— Одоо би бүгдийг ойлголоо, түүнийг өршөөлт таны хараагүйтэй адил би бас хараагүй юм байжээ гэж бодох ёстой юм байна хэмээн Санчо хариу өчлөө.

	— Яалаа гэж тэр вэ, хамгийн наад захын баримт нь гэвэл: Миний илгээсэн захидлыг хүргэж өгөөд хариуг нь авчирч өгөхдөө чи түүнийг тариа сэвж байхыг нь үзсэн гэж над ярьсан шүү дээ.

	— Эзэнтэн минь, та ингэж хэтэрхий битгий мушги л даа, түүнийг миний үзсэн ба хариу аваачиж өгсөн минь бас л сургаар юм шүү, тэгэхлээрээ Дульсинея эзэгтэй ямаршуу хүүхэн болохыг онож хэлэх нь надад хуруугаараа тэнгэр хатгахаас хялбар бус байна гэж Санчо дурдав.

	— Санчо минь, Санчо минь, тоглоом тоотой, толгой мөлжүүртэй нь дээр байдаг юм. Миний сэтгэлийн савдаг болсон тэр хүүхнийг би өөрөө үзэж харж, уулзаж учирч яваагүй гэж хэлэхэд чи намайг дагалдаж түүнийг үзэж хараагүй ярьж хөөрөөгүй гэж хэлэх ёстой байдаг юм биш ээ, өөрөөр хэлбээс чи түүнийг харсан, түүнтэй уулзсан хүн гэдэг нь чамд илэрхий хэмээн Кихот ноён өгүүлэв.

	Тэр хоёрын ийнхүү ярилцаж байх үед хоёр луус хөтөлсөн нэгэн хүмүүн явж байх бөгөөд анжис чирч яваа чимээг нь сонсоод, Кихот ноён Санчо хоёр түүнийг үүрээс өмнө босоод, хагалах газар дээрээ очиж яваа хүн гэж бодов. Чухамдаа тийм байсан ажээ.

	Түүнийг ойртон ирэхэд Кихот ноён ийн хашхируун:

	— Хайрт нөхөр таныг бурхан өршөөх болтугай! Тобоос хотноо орших хосгүй үзэсгэлэнт Дульсинея гүнжийн ордон хаана байдгийг та хэлж өгч болох сон бол уу?

	— Эзэн минь, би эндхийн хүн биш ээ, би нэг баян газрын эзэнд тариалангийн ажил хийхээр хөлслөгдөж ирээд хэдхэн хонож байгаа хүн билээ, харин тэр наашаа харсан байшинд санваартан тахилч хоёр суудаг юм, тэр хоёрын хэн нэг нь аягүй бол хоёулаа ч тэр гүнжийг тань заагаад өгөх биз. Тэдэнд Тобоост суугчдын бүртгэл байдаг юм, ер нь Тобоост ганц ч гүнж байдаггүй байх гэж би бодож байна. Үнэндээ баян бас тэгээд ихэмсэг авгай нар олон л байх юм билээ, тэдгээрийн охид нь цөм л гэртээ байдаг бололтой юм билээ гэж тэр хөвгүүн хариу өчив.

	— Найз минь, тэдгээр охидын чинь нэг нь л миний асууж байгаа гүнж байх ёстой доо хэмээн Кихот ноён тосон авч хэлэв.

	— Тийм байж ч болно доо, за баяртай, үүр цайчих нь гэж хөвгүүн хэллээ.

	Чингээд цааш нь үг асуух эсэхийг үл харгалзан хоёр луусаа хөтлөн хөдлөв. Эзэн нь санаа зовон, гайхаш нь тасарч байхыг хараад Санчо өгүүлрүүн:

	— Эзэнтэн минь, үүр цайх нь байна, наран гарсан хойно бид хоёр гудамжинд зогсож байх нь дэмий, хотоос гарсан нь дээр: Өршөөлт та ой дотор нуугдаж байна биз, би өдөр болохоор хот руу буцаж ирээд, гудамж зээлээр тэнэж, байшин ч байдаг юм уу, шилтгээн ч байдаг юм уу, ордон ч байдаг юм уу, түүнийг тань олъё. Хэрэв би эс олбоос онцын муухай хэрэг болно, харин олдог л юм бол өршөөлт түүнтэй ярилцаж, өршөөлт таны ямаршуу байдалтайгаар хаана түүнийг хүлээж байваас таарахыг тохиролцоод, таны болон түүний нэр төрд хор хүргэлгүйгээр уулзуулахыг бодъё.

	— Санчо минь чи олон олон зүйлийг хэдхэн үгэндээ багтаан хэлж чадлаа. Би чиний зөвлөгөөг дуртайгаас дуртай зөвшөөж байгаа тул ёсоор болгох хүслэн минь бадарч байна. Ингэхлээрээ шавь минь, ойд очъё, би тэндээ л байна биз, харин чи амласан ёсоороо хот руу буцаж ирээд миний хатныг олж уулзаад түүн лүгээ ярьж хөөрөөд очоорой, тэрээр ухаантай бөгөөд зан сайтай учраас жирийн хүнээс давуутай энэрэх сэтгэл ивээх ёстой гэж бид хоёр горилбол зохино хэмээн Кихот ноён өгүүлэв.

	Сиэрр Мориэн ууланд байхад нь Дульсинеягаас хуурамч хариу авч очсон явдлаа тодорхой илрүүлэхгүйн тулд Санчо эзэн юүгээн Тобоосоос бушуухан зайлуулахын түүс болж байсан бөгөөд хүссэн хэрэг нь сэтгэлчлэн бүтэж төдхөн зайлуулж чадлаа. Чингээд хотоос хагас өртөө хэр зайдуу очиж, ой гэхийн оронд шугуй гэмээр газар олж авлаа. Санчог хот руу орж Дульсинеятай ярилцаад иртэл Кихот ноён тэндээ хүлээхээр болсон ажээ. Мань элч хот орох замдаа хачирхаж үзүүштэй нэгэн явдал лугаа тохиолдсон бүлгээ.

	 


ДУЛЬСИНЕЯГ САНЧО ХЭРХЭН ЧАДАМГАЙ ОВЛОЖ ДӨНГӨСНИЙГ БА ИХЭЭХЭН ҮНЭН БӨГӨӨД ИХЭЭХЭН ИНЭЭДЭМТЭЙ БАС БУС ЯВДЛЫГ ӨГҮҮЛСЭН АРАВДУГААР БҮЛЭГ

	 

	Төдхөн Кихот ноён агуу их Тобоосын ойрхон орших шугуй ч гэмээр, царсан ой ч гэмээр, жирийн ой ч гэмээр газар хоргодон хоцроод, миний хатан лугаа намайг төлөөлөн ярилцаж, түүнд үнэнч морьтон эртэйгээ уулзан учирч, улмаар хойшид тохиолдох бүх тулалдаан, бүх бэрхшээлт явдлаа аз хийморьтой эхлэх ерөөл тавин хоцрох соёрхол зөвшөөрлийг нь гаргуулан авч эс чадваас миний нүдэнд дахиж битгий харагдаарай гэж тушаагаад Санчог хот руу буцааж илгээв. Тушаасан зүйлийг бүрэн гүйцэд биелүүлж, дээрхийн адил таалалтай хариу авчиръя хэмээн Санчо амлав.

	— Яв, шавь минь, харин, миний очуулж байгаа тэр үзэсгэлэн сайхан амьтны барааг хараад битгий бантаарай. Аяа, энэ ертөнцийн хамгийн заяатай илдэч чи биз! Ухаан оюунаа шавхан байж миний хатны угтаж авах байдлыг тогтоож ирээрэй: Миний хүсэлтийг уламжлахад чинь нүүр царай нь хувирах нь уу яах нь вэ, миний нэрийг сонсоод бачимдаж сандрах нь уу, яах нь вэ, дээдсийн байдалдаа тохируулж сайхан зассан түшлэг дээрээ ямбалан сууж, зөөлөн дэрээ налах нь уу, яах нь вэ, хэрэв босоо байж чамтай уулзваас хоёр хөл дээрээ ээлжлэн зогсох нь уу яах нь вэ, нэг үгээ хоёр юм уу гурван удаа давтан хэлэх нь үү, яах нь вэ, эелдэг байдалтай байснаа ширүүн байдалтай болох нь уу, ширүүн байдалтай байснаа зөөлрөх нь үү, яах нь вэ, үс гэзгээ сайхан самнасан байх атлаа түүнийгээ улам аятай болгох гэж гараа хандуулах нь уу, яах нь вэ. Нэг үгээр хэлэхэд, шавь минь, чи түүний бүхий л байдал, бүхий л хөдөлгөөнийг ажиглаарай, өөрөөр хэлбээс, чи над бүх байдлыг нь нарийн чанд илтгэж л чадаж гэм тэр хүн сэтгэлийнхээ гүнд надад ямар хандлагатай байгааг би таамаглаж чадах юм шүү. Санчо минь, хэрэв чи иймэрхүү зүйлийг мэдээгүй яваа бол: Харилцан дурласан хоёр хүний гадаад байдал, гадаад хөдөлгөөнөөр нь тэр хоёрын сэтгэлийн ёроолд байгаа нууцыг таниад, үнэн зөвөөр нь ирж айлтгах хамгийн үнэнч сайн хүнийг элч болгон илгээдгийг чи мэдэж авах ёстой. Яв, найз минь, за тэгээд, зол мөр чинь зохиж, явсан хэргээ яв цав бүтээж ирээд, гав ганцаараа горьдон хоцорч байгаа минийхээ сэтгэлийг амрааж өгөх болтугай хэмээн Кихот ноён өгүүлэв.

	— За би яваад бушуухан эргээд ирье, харин өршөөлт та: Эр хүн зүрхтэй бол чоно чацга алдана гэсэн үг байдаг, бас: Олох гэж байгаад алдана, овоолох гэж байгаад нураана гэсэн үг байдгийг санаарай. Өнгөрсөн шөнө та бид хоёр ордон, шилтгээн, алиныг нь ч олоогүй, тэгэвч одоо гэгээн цагаан өдөр учраас гай болж надад дайралдаж магадгүй юм, дайралдаж л гэм би түүнтэй ярихыг үзүүлээд өгнө, ийм учраас би зүйр үг хэлээд байгаа юм шүү хэмээн Санчо хэллээ.

	— Санчо минь, үнэндээ, чи ер нь зүйр үгийг тун сүрхий эгзгийг нь олж хэлэх юм. Бурхан өршөөж миний хэрэг явдал л ингэж урагштай бүтэх болтугай хэмээн Кихот ноён хэлэв.

	Ингэж хэлэхэд нь Санчо илжигнийхээ амыг эргүүлээд, давирсаар одлоо. Кихот ноён жадаар газар тулан, дөрөөн дээрээ зогсож гунигтай бөгөөд тодорхой бус мөрөөдөлд автан хоцров. Иймд одоогоор үүнийг орхиж, эзнээ хээр хаяад элдэв бодолд үймрэн яваа Пансын Санчогийн тухай өгүүлье, тэрээр төдхөн ойгоос гарч явснаа, нэгэнтээ эргэж хараад, Кихот ноёноос далд орсон байхыг мэдэж, илжигнээсээ буун харайн, нэгэн модны дэргэд суугаад ганцаараа ийн өгүүлрүүн:

	«Санчо хэмээх өршөөлт та хаачиж яваагаа хэлж өгнө үү? Магадгүй ээ, та илжгээ алдчихаад эрж явна уу? — «Яалаа гэж дээ» — «Тэгээд та хаачиж явна?» — «Би бол тэнгэр наран хоёроос үзэсгэлэн төгөлдөр нэгэн гүнж дээр очих гэж л яваа хүн юм» — «Тэгээд тэр чинь хаана байгаа гэж бодож байна, Санчо минь?» — «Хаана байна вэ? гэвэл Тобоос хэмээх их хотод байгаа ажээ» — «Сайн байна! Ингэхэд таныг хэн гэгч илгээж байгаа билээ?» — «Хазгай муруйг залруулж, зовж зүдрэгсдийг тэтгэгч ялгуусан морьтон Ламаанчийн Кихот ноён намайг илгээж байгаа юм» — «Туйлын сайн байна. Гэтэл Санчо та тэр гүнжийн оршин суудаг газрыг мэддэг бил үү?» — «Вангийн ордонд юм уу, эсвэл гоёмсог шилтгээнд суудаг гэж эзэн минь айлдсан юм» — «Та тэр гүнжийн барааг харсан удаа байна уу?» — «Үгүй ээ, эзэн бид хоёрын аль нь ч үзээгүй» — «Тэгвэл таныг хатагтай нарын нь амгалан байдлыг эвдэж, гүнж хүүхнүүдийг нь оролдоор ирсэн хүн гэж Тобоос хотынхон сонсоод тан дээр шаван цугларч, бороохой шийдмээр эрүүл газаргүй болтол балбаж орхивоос тэднийг буруушаах нөхцөлгүй болно гэж таны санаанд орохгүй байна уу?» — «Тэд намайг зарлагаар яваа хүн гэж эс ойлговоос тийн авирлах нь долоон зөв болж таарна» — «Санчо минь, өршөөнө байх гэж битгий горьд, өөрөөр хэлбээс, Ламанчийнхан үнэхээр омголон, үлэмж гүдэсхэн авиртай учраас зүгээр байхад нь өдөж ирсэн хүнийг хүлцэн өнгөрүүлж яасан ч тэвчихгүй. Ээ сахиус минь, таныг амьд мэнд л орхивол дээд нь тэр», — «Муу юм цаагуур! Ум базарваань хум пад! Шал дэмий юмны төлөө шар хүний өмнөөс хар хүн явж байдаг нь юу билээ дээ? Зальт этгээд л намайг ийм явдалтай хутгаж байгаа хэрэг, өөр хэн ч тэгээгүй юм!»

	Санчо ийм байдлаар ганцаараа ярилаа чингээд дор дурдсан дүгнэлт хийжээ. «За яамай, хорвоод үхлээс бусад юмыг яаж ийгээд залруулж болно, харин насны эцэст бид цөмөөрөө үхлийн хударгад оосорлогдоно. Бүхий л байдлаар нь шинжвээс манай эзэн гарцаагүй л солиотой хүн юм, гэтэл би өөрөө үүнийг дагаж, үүнд зүтгэж яваа болохоороо солиотойн хувьд эзнээсээ аль ч талаараа дутуугүй байтугай давуутай ч биз, ер нь хүнийг ханилсан нөхөр буусан айлаар нь шинж гэж хэлдэг шүү дээ, бас ороо нь ороогоороо, жороо нь жороогоороо гэсэн өөр нэг зүйр үг байдаг юм. Тэгээд эзэн маань солиотой учраас цагааныг хар, харыг цагаан гэх зэргээр юмыг дийлэнхдээ буруу зөрүү ойлгодог юм, жишээ нь, салхин тээрмийг мундаг баатар гэж, лам нарын луусыг тэмээ гэж, хонин сүргийг цэрэг гэх мэтээр ойлгож байсан юм, тэгэхлээрээ ямар ч хамаагүй нэг хүүхнийг л Дульсинея эзэгтэй гэж итгүүлэхэд ер төвөг алга, хэрэв үнэмшвээс би сөгдөөд л молигодчихно биз, эс үнэмшвээс мөн л сөгдөөд л молигодчихно биз, харин гэдэн зан гаргах ахул би бүр ч ширүүн гэдгэнэнэ тэгэхдээ би сүүлд нь дуугардаг журмаа баримтална, эс чингэвээс эцэстээ юу ч болж магадгүй. Намайг гэдэн зан гаргаад байхаар олиг муутай зарлага юм гэж бодоод энэ мэтийн даалгавар өгөхөө больчихож ч мэдэх юм, аягүй бол өөрийг нь үзэн ядаж байдаг нөгөө өшөөт увдисч нарын нь нэг өөрт нь хор хүргэж урмыг НЬ хугалахын тулд хайрт хүүхний нь дүрсийг зориуд хувилгажээ гэж бодож ч магадгүй»

	Энэхүү бодол Пансын Санчод зориг оруулсан учир бодсон ёсоороо үйлдэхээр шийдээд, үнэхээр удтал явж Тобоост очоод иржээ гэж Кихот ноёнд санагдуулахын тулд наран орой болтол тэндээ сууж цаг нөхцөөв. Чингээд жороо сааралдаа мордохыг завдан босоход нь эр охин нь үл мэдэгдэх илжиг унасан гурван хүүхэн Тобоосоос ирж яваа харагдсан нь завшаан болсон бөгөөд энэ үед янаг амрагийн талаар сэтгэл нь гонсойж санаа алдан хүлээж байгаа Кихот ноён тийшээ яаран давхилаа. Санчог хараад тэрээр ийн асууруун:

	— За яав, Санчо минь? Баяртай мэдээ авчрав уу?

	— Ихээхэн баяртай мэдээ авчирлаа, өршөөлт та Ажнайгаа давираад, Тобоосын Дульсинея хатнаа угтан очих л дутуу боллоо, тан лугаа уулзах гээд хоёр бараа болоочоо дагуулсаар энүүхэнд ирж яваа хэмээн Санчо тосон авч айлтгав.

	— Бурхан өршөөх болтугай! Яана гэнэ ээ, Санчо минь? хэмээн сүүрс алдаад: — Сайхан мэдээрэй, чи намайг битгий л хуураарай, миний илт уйтгар гунигийг молигон баяраар замхруулна гэж бүү санаарай гэлээ.

	— Яахаа би өршөөлт таныгаа хуурах билээ, ядаж та одоохон нүдээрээ хараад мэдчих юм шүү дээ! хэмээн татгалзаад Санчо цааш өгүүлрүүн: — Ажнайгаа давир, эзэнтэн минь, явъя, ёс төрөөрөө гоёж хувцаслачхаад айсуй яваа гүнжийнхээ барааг та одоохон харна. Гүнж маань хоёр бараа бологчийнхоо хамтаар шижир алт гэрэлтүүлсээр сувд жинжүү цацаглуулсан очир алмас, бадмаараг тэргүүтэн гялтгануулсаар, арваар нийтгэсэн утас мэт бүдүүн саатай хоргойн дээр тэр бүхнээ солонголуулсаар, мөрөө дарсан үсээрээ нарны сацрагийг төлөөлүүлэн салхин лугаа наадуулсаар ирж явна, хамгийн сайхан нь гэвэл: Харваас сонин янзын шоорон шоорон явдалтай морьд унасан байх юм.

	— Жороо явдалтай морьд гэж хэлэх гээ биз дээ Санчо минь.

	— Яалаа юу байх вэ дээ: Шоорон, шоорон, жороо хоёр адил хэмээн Санчо мэтгэн хэлэв. Тэгээд: — Нэг үгээр хэлэхэд, ямар унаатай яваа нь хамаа алга, харин санаанд багтамгүй сайхан амьтад ирж явна, ялангуяа, Тобоосын Дульсинея эзэгтэй гэдэг чинь харах нүдний чимэг юм хэмээв.

	— Явъя аа, Санчо найз минь чингээд үнэхээр санамсаргүй үнэхээр баяртай мэдээ сонсгосны чинь шанд хойшид тохиолдох адал явдлын хамгийн түрүүнд тохиолдохоос нь олзолж авах зүйлийнхээ дээжийг чамдаа хүртээе, хэрэв чамд чамлалтай санагдваас энэ жил унагалах гурван гүүнийхээ унагыг чамдаа бэлэглэе, манай гүүнүүд тосгондоо сангийн бэлчээрт байгаа бөгөөд мөдхөн унагалах ёстойг чи өөрөө мэднэ хэмээн Кихот ноён амлав.

	— Хамгийн түрүүнд тохиолдох адал явдлаас төдий л хэрэгцээтэй зүйл олзлогдоно байх гэж би найдахгүй байгаа тул унагыг тань авсан нь над дээр биз хэмээн Санчо өгүүллээ.

	Тэгтэл тэр хоёр ойн захад гарч ирээд гурван тариачин хүүхэн явааг харав. Кихот ноён Тобоос хотоос нааш зурайсан замыг нэгжин хараад, тариачин хүүхнүүдээс өөр ямар ч юмны бараа үл харагдах тул нэн гайхаж, Дульсинея бараа болооч нарынхаа хамт хотоос мордсон нь хөдөлбөргүй үнэн эсэхийг Санчогоос лавлан асуулаа.

	— Яахин мордоогүй байх билээ! хэмээн Санчо сүүрс алдав. Тэгснээ, — Өршөөлт таны мэлмий ардаа гарчихаа юу? Тэр гурав, энэ айсаж явааг харахгүй байна гэж үү? Үдийн наран мэт гэрэлтсээр бидэн тийш ирж явна шүү дээ гэв.

	— Санчо минь, илжиг унасан гурван тариачин хүүхнээс өөр юм надад харагдахгүй байна гэж Кихот ноён хэллээ.

	— Ээ чааваас! хэмээн Санчо дуу алдаад: — Яаж байгаа нь энэ билээ, цас цагаан зүстэй гурван жороо морьдыг харсаар байгаа атлаа, өршөөлт та, илжиг гэж айлдана гэнэ ээ? Сахиус минь, сахиус минь энэ гурав үнэхээр илжиг байдаг юм бол би толгойгоо огтолъё гэж андгайлахаас буцахгүй шүү! гэжээ.

	— Санчо минь, энэ харагдаж байгаа чинь эр охиныг нь бүү мэд, харин илжиг гэдэг нь намайг Кихот ноён, чамайг Пансын Санчо гэж нэрлэдэгтэй л адил үнэн байх юм, миний нүдэнд л тэгж харагдаад байна хэмээн Кихот ноён учирлан дурдав.

	— Эзэн минь та ийм дэмий юм битгий яриач ээ, ингэхийн оронд мэлмийгээ сайтар арччихаад таны хүсэл дурлалын савдаг болсон хүүхэн юүгээн хүндэтгэн хүлээж аваач ээ, яг дэргэд хүрээд ирлээ гэж Санчо хэллээ.

	Санчо ингэж хэлчхээд тариачин хүүхнүүдийн өөдөөс очлоо, тэгснээ яаруу буун харайж, нэгний нь ногтны шижмээс шүүрэн авч, сөгдөн суугаад, ийн өгүүлрүүн:

	— Гоо үзэсгэлэнгийн тэнгэр болсон язгууртан гүнж минь ээ, таны үзэсгэлэн сайхныг хараад, сэтгэл нь хачин болж, яах ийх учраа олохгүй, хөшөө мэт гөлрөн зогсож байгаа бөгөөд танд үнэн сэтгэл өгсөн энэ морьтон лугаа та амарлингуй, буян төгс сэтгэл ивээж, уулзаж болгоомуу. Би энэ морьтны илдэч юм, миний нэр Пансын Санчо гэдэг, энэ хүн маань хэрмэл морьтон Ламанчийн Кихот ноён буюу өөрөөр хэлбээс Уруу царайт морьтон гэгч билээ.

	Тэгтэл Кихот ноён Санчогийн дэргэд ирж сөгдөн суугаад, нүдээ дүрлийлгэн, тэрхүү язгууртан гүнж хэмээгдэж байгаа хүүхэн тийш гайхан ширтлээ, тэрчлэн тэр хүүхэн нь яах ч аргагүй хөдөөгийн хүүхнээр үл барам, төдий л тааламжтай бус лантгар царайтай, шантгар хамартай байх тул Кихот ноён юу гэж хэлэхээ мэдэхгүй гайхшаа барж байв. Хоорондоо огтхон ч төсгүй хоёр хүн хүрч ирээд, нэгний нь өмнө сөгдөж замыг нь хааж байхыг хараад тариачин хүүхнүүд мэл гайхаж цэл хөхөрлөө, гэтэл замаа хаалгасан хүүхэн арга нь барагдсан тул бүр сүүлд нь хилэнтэй хэрцгий дуугаар ийн хашхируун:

	— Замаас зайл, муусайн мондиуд аа, явах минь, бид уйдсан улс биш!

	Санчо ийнхүү хариу өчрүүн:

	— Аяа, Тобоос дахиныг эзлэнхэн төрсөн гүнж минь ээ! Өндөр заяат таны өмнө өлмий даран сөгдөж байгаа сүр төгс энэхүү хэрмэл морьтныг ойшоон болгоож, нигүүлсэнгүй сэтгэл хүртээхгүй гэж үү та?

	Үүнийг сонсоод нөгөө нэг хүүхэн нь өгүүлрүүн:

	— За барагтай донгос, бид та хоёрыг хүн ч гэж санаагүй! Энэ муусайныг хараач Та минь: Тариачин бүсгүйчүүдийг элэг барих гэнэ шүү! Тэгнэ байх аа, бид ч бас мөчөөгөө өгөхгүй ээ. Эр биеийнхээ мэнд, эмээл хазаарынхаа бүтэн дээр ирсэн замаараа сурсан дуугаа дуулаад тонилцгоо.

	— Санчо минь, бос. Би аанай л тарчлан тамаа эдлэх тавиланд учрав бололтой, энэ тавилан миний бие махбодод оршиж байгаа бөгөөд амар заяа үзэхээ больсон сэтгэлд минь өчүүхэн боловч баясгалан нэвтрэх замыг хаагаад авав хэмээлтэй байна. Харин, таныг мөрөөдсөөр шархлан шаналсан зүрхний минь цорын ганц зугаа болон цогцолсон бөгөөд хүн төрөлхтний оргил болон төрсөн учраас санаанд багтамгүй сайн сайхан болон заяасан гүнж та миний үгийг сонсож хайрламуу: Над хонзогнодог нэгэн хорт санаа өвөрлөсөн увдисч хүн миний нүдийг бүрхүүлсний учир хосгүй үзэсгэлэнт гүнж таныг гагцхүү надад ядуу гуцуу тариачин эмэгтэй болгон харагдуулж, миний дүрс байдлыг аймаар муухан амьтан болгон хувиргачихсаны уршгаар би таны нүдэнд өөдгүй харагдаж байгаа байж болзошгүй тул байваас зохихоосоо муухай харагдаж байгаа таны өмнө миний ийнхүү мөхийн сөгдөж байгааг минь ойшоон толилж, намайгаа эелдэг наалинхай харваас миний сэтгэл санаа таныг хэчнээн мөрөөдөж байгааг та сая ойлгох сон билээ хэмээн Кихот ноён өгүүлэв.

	— Ухай, бас тэгж маамганах уу! Намайг өөртэйгөө дэмий балай чалчиж байхдаа таарсан хүн гэж бодож шүү! Замаас зайл, бид явцгаая гэж танд эв зүйгээр хэлээд байна шүү! хэмээн тариачин хүүхэн угзарган дурдлаа.

	Санчо зам тавьж өгч өнгөрөөгөөд, тарьсан будилаан нь өөрт нь балаг бололгүй өнгөрсөнд үлэмж баярлан хоцров. Дульсинеяд тооцогдож байгаа хүүхэн, зам саадгүй болсныг хармагцаа барьж явсан савааныхаа нарийн үзүүрээр шоорон шооронгоо хатган давьчив. Гэтэл илжиг нь бухан тонгочсоор байгаад Дульсинея эзэгтэйг газар унагаасан болохоороо ер бусын чанга хатгасан байж таарах биз, үүнийг хараад, өргөж босгохын тулд Кихот ноён гүнж тийш ухасхийсэн бөгөөд Санчо илжигнийхээ гэдсэнд чирэгдэж байгаа эмээлийг нь засаж өгөхөөр гүйлээ. Эмээлийг нь тэгшлэн засаж дуусмагц Кихот ноён сэтгэл булаасан гүнж юүгээн өргөж босгоод, тэврэн аваачиж, илжиг дээр нь мордуулахыг завдсан боловч тэрээр өөрөө босож, багаахан ухарснаа, шаламгайлан гүйж очоод, илжигнийхээ мундаа дээрээс хоёр гараараа шүүрэн авч, шонхор шувуунаас хөнгөн байдлаар сэвхийтэл мордож, эр хүний суудлаар суусан тул өөрийгөө мордуулах ажлаас Кихот ноёныг салгаж өгөв. Тэгтэл Санчо өгүүлрүүн:

	— Бурхан Рокийн нэрийг барьж андгайлъя, манай эзэгтэй гэдэг чинь харцага шувуунаас хөнгөн шалмаг юм! Морь унахын хувьд хамгийн шалмаг гэгдсэн Кордоовынхон буюу Миэксикийнхнээс давуутай байна! Ганцхан ухасхийгээд хойд бүүрэг дээгүүрээ дүүлэн мордчихоод, шоорон шооронгоо хулан тахийн хурдаар хийсгэж явна шүү. Бас бараа болооч нар нь ч гэсэн огтхон ч хоцрохгүйгээр хуй салхин лугаа адил харваж явна.

	Нээрэн ч Дульсинея илжгээ уначихсан явах бөгөөд бараа болооч нар нь илжгээ давьчин хойноос нь дагалдан эргэж харалгүй давхисаар саахалтын чинээ газар одов. Кихот ноён тэдний хойноос харж байснаа бараа нь тасрахын хэрд Санчод хандаж өгүүлрүүн:

	— Санчо минь, намайг ийнхүү хорлож байгаа увдисч нарын талаар хэлэх юм байна уу? Бодоод үз л дээ, эдний хор хонзон арай л дэндэж байна: Эзэгтэйнхээ царайг хараад над баяр тохиолдох ёстойг үгүйсгэхийн тулд тэд түүний минь дүрсийг хувиргах хуйвалдаан хийсэн байна. Би энэ хорвоод заяа муутай хүн болон төрсөн юм байх, өөрөөр хэлбээс муу зүгийн юмны харвасан сум бүрд балбуулж байх тавилантай байны мэнгэ болон төржээ. Чи ажиглаад үз л дээ, Санчо минь, энэ муусайн мондиуд чинь Дульсинеягийн минь царай зүсийг нэг өөрчлөн хувиргаад зогсдоггүй байна шүү, харин хөдөөгийн бөгөөд муухай хүүхний царайтай болгож хувиргаад, улмаар цэцэг навч арц хүжний үнэр дунд оршин суудаг язгууртан гүнж нарт байдаг зүйлийг нь, тухайлбаас: Анхилмал сайхан үнэрийг нь алга болгочихсон байна. Үүний дашрамд Санчо минь, би үнэнийг хэлэх ёстой биз: Над гүүн илжиг шиг санагдаж, чамд жороо морь шиг харагдаад байгаа унаан дээр нь мордуулж өгөхийн тулд Дульсинеяд ойртон очиход түүнээс нэг их саримсны үнэр ханхалснаас болж миний бөөлжис цутгаад, золтой л огиулчихсангүй шүү.

	— Аяа, муусайн мондиуд! Аяа, увдисч та нар бүтэлгүй амьтад юм, хорлох үйлтэн юм! Та нарыг цөмийг нь хилэм загас мэтээр нарийн шоронд ярайтал чинь хэлхэх сэн! Та нар муу зүгийн юмыг их ч мэдэж байна, их ч чадаж байна, их ч үйлдэж байна. Бузар амьтад та нар манай эзэгтэйн сувд лугаа адил мэлмийг хуурай бэх шиг болгон булингартуулж, шижир алтны өнгөт үсийг нь улаан үхрийн сүүл гэмээр харагдуулж түүгээр ч үл барам, гоо үзэсгэлэн царайг нь гутамшиг муухай болгосноороо сайнаа үзнэ байх аа гайгүй, ядаж үнэр танарыг нь өөр болгочихдоггүй сэн бол царай нь муухай боловч цаанаа сайхан юм бий байх гэж бодож болох байлаа, тэгэхдээ, үнэнийг хэлэхэд, гүнжийн минь царай над огт муухай санагдаагүй, харин сайхан л гэхээс өөр юм надад харагдаагүй билээ хэмээн Санчо сүүрс алдан өгүүлэв.

	— Нэг зүйлийг хэлж өгөөч Санчо минь: Надад янгиа шиг санагдсан бөгөөд чиний тэгшилж өгдөг тэр эмээл чинь ямаршуу юм байв даа, эрэгтэй хүний эмээл байсан уу, эмэгтэй хүний эмээл байсан уу?

	— Яалаа гэж эрэгтэй хүнийх байх вэ дээ, богинохон дөрөөтэй наад зах нь л хагас гүрний үнэтэй гоёмсог хударгатай эмээл билээ хэмээн Санчо хариу өчлөө.

	— Би тэр бүхнийг чинь олж хараагүй шүү Санчо минь! хэмээн сүүрс алдаад, Кихот ноён цааш нь өгүүлрүүн: — Би энэ хорвоогийн хамгийн заяагүй хүн гэдгээ давтан хэлье, бас хойшдоо мянгантаа давтан хэлэх болно!

	Өөрт нь үхлээ могдорлуулчихсан эзэн нь шал дэмий чалчиж байхыг сонсож байхдаа аргат Санчо инээдээ барьж ядаж байв. Эцэс сүүлд нь, удтал яриа хөөрөө болж байгаад, хэн алин нь өөр өөрийнхөө унадаг дөрвөн хөлт дээрээ мордлоо, чингээд цаашдаа туйлын сүрхий, тун ч сонсогдоогүй, бичүүштэй бөгөөд уншууштай явдал лугаа тохиолдсон бүлгээ.

	 


ҮХЛИЙН ШҮҮЛГИЙН ТЭРЭГ БУЮУ ХӨЛГӨӨС БОЛЖ ЯЛГУУСАН КИХОТ НОЁНД ТОХИОЛДСОН ЕР БУСЫН АДАЛ ЯВДЛЫГ ӨГҮҮЛСЭН АРВАН НЭГДҮГЭЭР БҮЛЭГ

	 

	Кихот ноён чанагшлан явахдаа: Увдисч нар Тансагмаа гүнжийг нь царай муутай тариачин эмэгтэй болгон хувиргаж өөрийг нь тун айхавтар дөнгөснийг санан, гүн бодолд умбаж байсан боловч тэрхүү гүнжийн царайг жинхэнэ байдалд нь оруулах арга сүвэгчилж чадсангүй билээ, сайх бодолд дэндүү автагдсан учир жолоогоо алдсанаа анзаараагүй тул Ажнай нь амаа суларсныг мэдээд, хотын орчны тал хөндийд багсайн ургасан ногооноос хором тутам зогсон зулгааж явлаа. Санчо тийнхүү алмайран яваа Кихот ноёныг цочоож ийн өгүүлрүүн:

	— Эзэнтэн минь ээ, гуних явдал хүнд тохиолддогоос биш малд тохиолддоггүй юм, гэвч гуниг нь дэндсэн хүн мал шиг балай болдог юм. Иймд өршөөлт та, биеэ барьж, ухаан санаагаа тайтгаруулж, сул яваа жолоогоо аваад хэрмэл морьтны шинжийг хадгалж, цог зальтай, цовоо соргог явагтун. Яаж мондитож байгаа нь энэ вэ? Ямар юмандаа гуних билээ? Бид хоёр хаана байгаа билээ: Гэр орондоо байгаа бил үү, Франц орноор тэнэж яваа бил үү? Энэ хорвоогийн элдэв муусайн Дульсинея нарыг чөтгөр авах болтугай, хэрмэл морьтон таны л лагшин тунгалаг байваас энэ дэлхий дээр тохиолддог бүх увдисч илбэчин нар ба бүх хувирлаас давуутай биз!

	— Дуугүй бай, Санчо минь, дуугүй бай гэж чамд хэлээд байна шүү, ер нь чингээд сэтгэл булаам сайхан төрсөн эзэгтэйнхээ талаар муу үг битгий дуугар, тэр маань миний л гайгаар ингэж муу муухай болж яваа юм, өөр хэн чингэх вэ, өөрөөр хэлбээс, үүнд тохиолдож байгаа бүтэлгүй явдал надад атаархсан өөдгүй амьтдаас гарч байгаа юм хэмээн Кихот ноён эрс тэс хэллээ.

	— Би ч тэгж бодож байна. Энэ гүнж ямар байгаад ямар болчихсоныг харсан хүний зүрх шимшрэхгүй байж яахин болох билээ! гэж Санчо өгүүлэв.

	— Түүний гоо үзэсгэлэнг чи бүрэн дүүрнээр нь харсан болохоороо ингэж хэлэх чинь долоон зөв, харин түүний сэтгэл булаах чанар нь чамд нөлөөлсөнгүй л дээ, тийм учраас чиний нүдийг бүрхүүлээгүй бөгөөд чухамхүү сайхан байдлыг нь чамаас нуугаагүй байна, түүний бүх чадал намайг л зовоож, миний л нүдийг бүрхүүлэх хор болон тохиосон ажээ. Гэтэл надад ийм нэг сэжиг төрөөд байна Санчо минь: Үнэндээ чи түүний үзэсгэлэн байдлыг надад муухан л танилцуулсан байна. Би эндүү сонсоогүй ахул түүний нүдийг сувд лугаа адил гэж чи хэлсэн шиг санагдаж байна, гэтэл загас л сувд шиг нүдтэй байдгаас биш, хүүхэн тийм нүдтэй байдаггүй юм, харин миний санахад Дульсинеягийн нүдний хэлбэр гоёмсог бөгөөд хөмсөгтэй нь хамтруулан харваас солонгын дор ногоон өнгийн ундаргана байх мэт харагдах ёстой, иймд чи тэр сувд гэдэг үгээ нүднээс салгаж, шүдэнд нь хамааруулж хэлбээс таарна, Санчо минь чи нүд шүд хоёрыг нь хооронд нь хутгаад байгаа хүн байх аа даа хэмээн Кихот ноён айлдав.

	— Өршөөлт та түүний муухайг хараад гайхшаа барсантай адил, би түүний сайхныг хараад гайхшаа барсан учраас яаж ч холиосон байж магадгүй. Хоёулаа тэнгэр бурханд л наманчилъя, ов заль, олиггүй зүйл оролцоогүй юм огтхон ч байдаггүй манай энэ хилэнцэт хорвоогийн нулимсан далайд төрсөн бидэнд ямар явдал тохиолдохыг бурхан л мэдэх хэрэг. Эзэн тэнгэр минь ээ, нэг л зүйл миний сэтгэлийг зовоож байна, тухайлбаас хэрэв өршөөлт та, ямар нэгэн мундаг баатрыг юм уу, морьтныг ялчхаад Дульсинеягийнхаа гэрэлт нүдний өмнө мөхийн бараалх хэмээн тушааваас хөөрхий тэр ялагдсан баатар ч юм уу, ямар ч юм, тэр нэгэн зүдэрсэн амьтан яаж манай эзэгтэйг олох билээ? гэж бодож байна. Би сайн мэдэж байна: Тэд Тобоос даяар тэнэг мунаг амьтад мэт хэрэн тэнэж, Дульсинея эзэгтэйг эрж хайх болно, тэр ч байтугай, түүн лүгээ гудамжинд халз тулгарлаа ч гэсэн үл таних учир тийнхүү эрэлхийлэн яваа хүнд Дульсинея эзэгтэй манай эцэг хоёрын хэнтэй нь ч дайралдсан ялгаагүй биз хэмээн Санчо дурдлаа.

	— Дульсинеяг танихааргүй болгодог тарнийн чадал надад ялагдаад түүнд бараалхаар очиж яваа мундаг баатарт буюу морьтонд нөлөөлдөггүй байж болох юм, тэгэхлээрээ, одоо хамгийн түрүүнд надад ялагдаад Дульсинеяд бараалхаар одох ганц хоёр хүнийг илгээж туршуул хийнэ: Тэд очоод түүнийг таних нь үү, үгүй юү гэдгийг мэдэхийн тулд яаж ийж бараалхсан тухайгаа эргэж ирж мэдэгд гэж тушаагаад илгээчихнэ хэмээн Кихот ноён айлдав.

	— Эзэн таны бодол миний санаанд зохицож байгааг танд айлтгая. Хэрэв таны энэ аргаар овловоос та бид хоёр мэдье л гэсэн бүхнээ мэдэж болох юм, харин танаас л бусад нь Дульсинея эзэгтэй жинхэнэ дүрээрээ харагдаад байна гэвэл түүний буруу биш, харин өршөөлт таны буруу болж таарах биз. Дульсинея эзэгтэй маань л амьд мэнд байх болтугай, бид хоёр ч яах вэ, ингэсхийж өдөр хоног өнгөрөөгөөд, адал явдал хайж л явъя, бусад явдлыг буянаараа болог гээд л орхичихъё, цаг гэдэг аливаа сэтгэлийн аливаа хэцүү эмгэгийг анагааж чаддаг сайн эмч билээ, харин саяын хүүхний тухай бол ярих ч хэрэг алга хэмээн Санчо өгүүлэв.

	Кихот ноён Пансын Санчогийн хэлсэнд хариу өчихийг завдлаа, гэтэл хүний санаанд оромгүй, хачин маягийн, асар олон янзын амьтад шавааруулан тээсэн тэрэг зам дээр гарч ирсэн тул саад учруулав. Тэр тэрэгт хөллөсөн лууснуудын жолоог муухай царайтай нэгэн шулам барьжээ. Тэрэг нь дээгүүрээ даавуу бүрхүүлгүй бөгөөд сүлжмэл тэвшгүй учир зав задгай юм. Кихот ноёны нүдэнд хамгийн түрүүнд туссан амьтан нь үхэл гэгч юм хүний дүрсийг олоод ирж байх мэт санагдсан ажээ. Нэг талд нь олон өнгийн жигүүртэй Лха заларч явна, нөгөө талд нь алтан титэм өмссөн Амбан босоогоороо морилж явна. Үхлийн хөлд Купидоон105 хэмээх тэнгэр нум саадаг агссан атлаа нүд нь боолтгүй бөгөөд дөрвөн хөллөн тонгойжээ, дэргэд нь дуулга малгайныхаа оронд олон өнгийн өд хадсан бүрх малгай өмсөж, хөлөөсөө толгойгоо хүртэл зэвсэглэсэн Морьтон явна, түүнээс цааш бас бус олон янзын хувцас хунар, царай зүстэй амьтад явна. Гэнэт тохиолдсон энэ хачин амьтдыг хараад Кихот ноён дотор нь аягүйрч, Санчо айн тэвдлээ, гэвч Кихот ноёны сэтгэл төдхөн хөөрч: Бас нэг сүрхий адал явдал тохиолдох нь гэж бодоод, ямар ч аюулаас шантрахгүй гэсэн санаа зориг агуулсаар, халз урд нь очиж зогсоод, чанга бөгөөд заналхийлсэн дуугаар ийн өгүүлрүүн:

	— Наад хөсөг чинь хэний ч хөлгөн байлаа гэсэн, жолооч нь шулам ч байлаа гэсэн, хэн гэгч, хаана очихоор, юун амьтад тээж яваагаа нэн даруй над айлтга, ер нь тэгээд, наад тэрэг чинь жирийн тэрэгтэй адил бус, харин Харооны106 завьтай адилавтар байна.

	Тэгтэл тэр шулам жолоогоо татаад товчхоноор ийнхүү хариу өчрүүн:

	— Эзэн минь, бид жүжигчид билээ. Чингээд, тэртээ толгойн ард орших тосгонд очиж үхлийн шүүлгийн үйлийг107 тоглоод явж байна. өнөө орой тэр харагдаж байгаа тосгонд очиж тоглоно. Ойрхон газар байгаа юм. Тийм учраас олон дахин хувцаслахгүйн тулд тоглодог хувцастайгаа явцгааж байгаа нь энэ. Энэ залуу үхэлд, тэр нь Лхад, энэ хүүхэн Ван хатанд, тэр хүн цэрэгт, энэ нь амбанд, би өөрөө уг жүжгийн гол ролийн нэг болох шуламд тоглодог юм, би энэ хэд дотроо голдуу л гол гол рольд тоглодог ухаантай юм. Хэрэв өршөөлт та, бидний талаар бас бус зүйл тодорхой сонсохыг хүсвэл надаас асуугтун, би нарийн тодорхой хариулж чадна, би шулам учраас над чадахгүй юм байдаггүй юм.

	— Би хэрмэл морьтныхоо ариун ёсыг барьж тангараглая, анх би та нарын суусан тэргийг хараад, над ямар нэгэн мундаг адал явдал тохиолдлоо гэж бодсон юм, харин одоо бол айхтар андуурсан бөгөөд оргилон долгилсон зориг сэтгэл аажмаар намжиж байна. Сайн нөхөд минь, замдаа сайн яваарай, очиж жүжгээ тогло, харин бодож болгооцгоо, хэрэв та нар надаас ямар нэгэн тусламж эрвээс би дуртайяа, үлэмж уриалгахнаар ач тус үзүүлнэ, өөрөөр хэлбээс, би хар багаасаа ший жүжигт гойд сонирхолтой болсон бөгөөд идэр залуу насандаа театраас салдаггүй байсан юм хэмээн Кихот ноён өгүүлэв.

	Гай газар дороос гахай модон дотроос гэгчээр, энэ ярианы үеэр, өдий төдий холбого бүхий чамин хувцас өмсөж, үзүүрт нь үхрийн үлээсэн давсаг гурвыг уясан нарийхан мод барьсан нэг төрхгүй жүжигчин урагш гарч ирэв. Тэрхүү алиа хүн Кихот ноёнд ойртон очиж, барьсан модоо доёгонуулан, давсгуудаараа газар нүдэн, холбогоо жингэнүүлсэн цовхчиж гарлаа. Тэрхүү хачин амьтнаас Ажнай асар их айсан учраас хэдийгээр Кихот ноён амыг нь хар тэнхээгээр татсан боловч амаа булаан, тиймэрхүү муу ясан хэдрэгээс гаршгүй ааш гарган авч дүүлэв. Эзэн нь эндэх аюулд учирч магадгүй болж байхыг мэдмэгцээ Санчо илжигнээсээ буун харайж, эзэндээ туслахын үүднээс түүн тийш хар хурдаараа гүйлээ. Гэвч түүний хүрэлцэн очихоос өмнө эзэн нь газарт унасан хэвтэх бөгөөд Ажнай нь бас хажууд нь гулдайн хэвтээ харагдлаа: Ажнай хэрээ мэдэхгүй догширч байгаад хаширтлаа таварцаглан унасан нь тэр ажгуу.

	Санчог жороо саарлаасаа буугаад Кихот ноён дээр очиж амжаагүй байтал давсаг барин цовхчиж байсан чөтгөр илжгэн дээр нь ухасхийн мордоод, давсгуудаараа хондлой руу нь балбаж гарлаа, илжиг нь давсгуудын ийн пан хийх чимээнээс ихэд айсан нь өвдөхөөс доор байсан тул очиж жүжиг тоглох гэж байгаа тосгоны зүг давхив. Санчо холдож яваа илжгээ нэг харан, сүйд болж байгаа эзнээ нэг харан, алин тийш нь урьдаж хандахаа мэдэхээ байлаа, гэвч чин үнэнч илдэч, шударга боол нь учраас давсгуудаараа савах бүрд нь илжгээ хайрлан яс нь хавтайж байх боловч арай илүү хайртай эзэн тийшээ хандлаа, чухамдаа Санчо жороо саарлынхаа сүүлний үзүүрт юм хүргэснээс өөрийнхөө нүд рүү хатгуулсан нь дээр гэж бодож байсан ажээ. Өрөвдөн харамсах бодолд үймэрсээр Кихот ноён дээр хүрэлцэн очиход тэрээр даанч хөөрхийлөлтэй харагдсан бөгөөд Санчогийн бодсоноос давуутай өрөвдөм байдалтай болсон байх тул Ажнай дээр нь өргөж мордуулаад, ийн өгүүлрүүн:

	— Эзэн минь, миний саарлыг чөтгөр аваад тониллоо.

	— Ямар чөтгөр вэ? хэмээн Кихот ноён магадлав.

	— Давсаг барьсан чөтгөр гэж Санчо хариу өчлөө.

	— Яах вэ тэр чөтгөр чинь хамгийн гүн, хамгийн харанхуй там дотор ороод нуугдчихсан байсан ч би олж очоод булааж аваад ирнэ. Намайг дагаад яв, Санчо минь, энэ тэрэг удаан яваа тул гүйцэгдэнэ, саарлын чинь оронд би лууснуудыг нь чамд аваад өгчихье хэмээн Кихот ноён өгүүлэв.

	— Эзэн минь, та ингэж зовох хэрэггүй, та хилэнгээ намжаа өршөөлт минь, нөгөө чөтгөр чинь саарлыг минь тавьчих шиг байна, тэгээд тэр нь буцаад ирж явах шиг харагдана гэж Санчо дурдлаа.

	Нээрэн л: Кихот ноён Ажнай хоёрыг дуурайх мэтээр мань чөтгөр илжигтэйгээ таварцаглаж ойчоод, тосгон тийш явган гэлдэрч, жороо саарал нь эзэн тийшээ эргэж ирж яваа нь тэр болой.

	— Тэглээ ч гэсэн, тэрхүү танхай чөтгөрийн оронд энэ тэргэнд яваа хүмүүсийн хэн нэгийг нь хашраах хэрэгтэй юм, ер нь хааныг нь ч хашраасан яадаг юм хэмээн Кихот ноён айлдав.

	— Та ийм юм битгий бод, чингээд та миний үгэнд ор, алиа хүмүүстэй орооцолдох хэрэг огт байхгүй, тэд цөмөөрөө хөгжилтэй, зугаатай байдаг учраас хүн л бол тэдний талд орж, тэдэнд тусалж, тэднийг хаацайлж, тэднийг хамгаалдаг юм гэж Санчо хэллээ.

	— Ямар ч байсан яадаг юм, хүний төрөлтөн бүгдээрээ хаацайллаа ч гэсэн тэр муу чөтгөр миний гараас тийм ч амар салахгүй дээ хэмээн Кихот ноён дурдав.

	Чингээд тэрээр энэ үгийг хэлмэгцээ, тосгонд бараг тулж очиж яваа тэрэгний араас дөхөж очоод ийн хашхируун:

	— Зогс хүлээж бай, алиа шалиг золигууд аа! Хэрмэл морьтны илдэч хүний унаа цуцааг хэрхэн хүндэтгэж байваас зохихыг би та нарт зааж өгөхийг хүсэж байна!

	Кихот ноён туйлын чанга хашхирсан тул тэргэн дээр явсан хүмүүс дууг нь сонссоноор үл барам, үгний нь утгыг ойлгосон учраас тэр дорхноо үхэл буун харайсан бөгөөд дараа нь амбан араас нь чөтгөр, тэгээд лха буулаа, тэгтэл Ванхатан Купидоон хоёр бас дагалдан цөм нэгэн зэрэг буун ирээд, гартаа чулуу барьцгаан эгнэн зогсоод, Кихот ноёнтой тулалдахад бэлхэн болов. Тэд чулуун мөндөр буулгахыг завдан чулуу барьсан гаруудаа далайхад Кихот ноён уг тулалдааныг яажшуу хийвээс өөрт нь аюул багатай байхыг бодолхийлэн мориныхоо амыг татлаа. Тийнхүү бодол бодон байх зуурт нь Санчо хүрэлцэн ирж, дүрэм ёсоор байлдаанд бэлхэн байгаа цэргийн анги мэт нягтран эгнэсэн тэр хүмүүсийг довтлох гэж байгааг нь мэдээд ийн өгүүлрүүн:

	— Галзуураагүй л байгаа бол ийм хэрэг тарьж болохгүй! Эзэн тэнгэр минь, та болгоож хайрла: Тийм том чулуугаар нүүлгэвэл дээрээсээ зэс хонх хөмөрчхөөд, түүн дотроо бөхийгөөд суухаас өөр хориглон хамгаалах арга алга. Бас тэгээд, ингэж бодох хэрэгтэй байна: Үхэл өөрөө биеэрээ оролцож байгаа, бас амбан нар болон сайн муу хоёрын алиныг ч хийж чадах лха нар оролцож байгаа бөөн хүмүүстэй тулалдах гэдэг маань зориг бус харин тэнэг хэрэг болно. Хэрэв та энэ үгийг эс ойшоовоос цаадуулаа хараад ойлгож болох байна, тухайлбаас: Цаадуул тань амбан, хунтайж, вангууд мэт харагдаж байгаа боловч эдний дотор хэрмэл морьтон ганц ч байхгүйг ойшоон толилох ёстой юм.

	— Санчо минь, чи сая л нэг гарцаагүй зөв үг хэллээ, ингэхлээрээ би чиний үгэнд орж, өөрийнхөө бодлоос ухрах ёстой байна. Ер нь морьтонд элсэх ёс гүйцэтгээгүй хүний өөдөөс мэс далайх ёсгүй гэдгийг би олон удаа хэлсэн шүү. Санчо минь, хэрэв чи эднээс саарлыгаа зовоосны өшөөг авах гээд байгаа бол эдэнтэй тулалд, би алсаас чамайг зоригжуулах үг хэлж, хориглон тулалдах арга мэх зааж өгөөд байя гэж Кихот ноён дурдав.

	— Эзэн минь, өшөө аваад яах юм, христос мөргөлтөн өшөө авах ёсгүй, илжигнийхээ хорслыг би өөрөө буянч санааныхаа үүднээс бурханд даатгаж мөргөнө, би бол амьд явах хэдхэн хоногоо амар тайван байж өнгөрүүлэхийг бодсон буянч санаа агуулсан хүн юм шүү гэж Санчо өгүүлэв.

	— За буянч санаат Санчо минь, сайн сэтгэлт Санчо минь, христос мөргөлт Санчо минь, цагаан санаат Санчо минь, чи тийм шийдвэртэй байгаа ахул энэ муусайн мануухайнуудыг хөндөхөө болиод, олон олон адал явдлын дундаас хамгийн нэр төртэй, хамгийн гайхамшигтайг нь хайхаар одъё, өнөөдрийн байдлаар сонжиход, тийм сайхан адал явдал тохиолдож болох совин байна хэмээн Кихот ноён айлдлаа.

	Ийн өгүүлээд Кихот ноён мориныхоо амыг эргүүлэхэд, Санчо жороо саарал дээрээ мордож, үхэл тэргүүтэй тэрхүү цоохор баг тэргэндээ буцаж суугаад чанагшлан хөдөллөө, иймд үхлийн шүүлгийн хөлгөнөөс болж Кихот ноёнд тохиолдсон аймшигт нэгэн адал явдал Пансын Санчогийн эзэндээ буулгасан авралт сайн зарлигийн ачаар аюул зовлон багатай шиг өнгөрлөө, харин хүүхэнд сэтгэл өгсөн мань хэрмэл морьтонд өнөөдрийнхөөс нь хөгтэй өөр нэгэн адал явдал тохиолдсон бүлгээ.

	 


ЯЛГУУСАН КИХОТ НОЁН, ЭРЭЛХЭГ ЗОРИГТ ТОЛЬТ МОРЬТОН ХОЁРТ ТОХИОЛДСОН ХАЧИН НЭГЭН АДАЛ ЯВДЛЫГ ӨГҮҮЛСЭН АРВАН ХОЁРДУГААР БҮЛЭГ

	 

	Үхлийн шүүлгийнхэн лүгээ тохиолдсон шөнөө Кихот ноён илдэч хоёр сүүдэртэн бараантсан өндөр моддын ёроолд хоносон бөгөөд эн тэргүүнд илдчийнхээ илжигний ганзаганд явсан аяганыхаа хийцээс зооглоод, Санчодоо баахан ээрэгдлээ, үдшийн хоолны дараа Санчо эзэндээ ийн өгүүлрүүн:

	— Эзэнтэн минь ээ, хэрэв би шандаа таны гурван гүүний унагыг авалгүйгээр, өршөөлт танд хамгийн түрүүнд тохиолдох адал явдлаас олзолж авах зүйлийг тань авъя гээд хэлчихсэн бол ёстой л нэг тэнэг явдал болох байжээ дээ! Маргаашийн өөхнөөс өнөөдрийн уушги дээр гэдэг чинь энэ шүү дээ!

	— Гэвч Санчо минь, чи миний тулалдахыг хориогүй сэн бол би ядаж л хааны нь алтан титэм Купидооны нь алаг жигүүрийг олзлогдсон зүйл болгон чамд өгөх байсан юм. Би тэр мондиудыг балартал нь нульж өгөөд хамаг байдгийг нь чамдаа аваад өгчих байсан шүү хэмээн Кихот ноён мэтгэн өгүүллээ.

	— Ший жүжигт өмсдөг титэм тэргүүтнийг пойлоос мойлоосоор хийхээс биш, жинхэнэ алтаар яасан ч хийхгүй гэж Санчо татгалзан хэлэв.

	— Зүйтэй, театрын гоёлыг сайн чанарын юмаар хийх ёсгүй, харин жүжигтэйгээ адилхан: Жинхэнэ мэт харагдах атлаа дүрслэл байдаг байх. Тэглээ ч гэсэн, би жүжгийг үнэлж үздэг бөгөөд үзэх дуртай байх сан гэж боддог юм. Санчо минь, тухайлбаас жүжигт тоглож байгаа хүнийг ч гэсэн, түүнийг зохиож байгаа хүнийг ч гэсэн би хүндэтгэдэг юм, өөрөөр хэлбээс тэр хүмүүс улс гүрэндээ асар их ашиг тус хүргэж байгаа нь гарцаагүй билээ: Тэд бол хүний үйлдэж байгаа явдлыг тод тусгаж байгаа тунгалаг толь нь болсоор байна, бас чингээд бид чухам ямар байваас зохих ба ямаршуу янзтай байгаа хоёрын завсар дахь ялгааг жүжиг, жүжигчид хоёр шиг нарийн харуулж хэн ч чадахгүй. Үгүй ер нь үнэндээ чи над хэл: Чи ван амбан, паап, морьтон, хатагтай нар болон бас бус хүмүүсийг харуулсан жүжиг гарч байхыг үзээгүй гэж үү? Тэдний нэг хэсэг нь муу хүнийг, нөгөө нь зальтай хүнийг бас нөгөө нь наймаачин хүнийг, зарим нь цэргийн хүнийг, зарим нь цовоо хүнийг, бас зарим нь хүүхэнд сэтгэлтэй болсон цагаан санаатай хүнийг дүрсэлдэг боловч жүжиг дуусаад хувцсаа солимогцоо цөм ижил хүмүүс байдаг биз дээ хэмээн Кихот ноён дурдав.

	— Үзсээн гэж Санчо хариу өчлөө.

	— Бидний амьдралын орчил ч гэсэн мөн л нэг жүжиг юм шүү дээ. Бидний амьдралд ч гэсэн зарим нь амбан, зарим нь хаан эзэн болж тоглоод л, нэг үгээр хэлэхэд бидний амьдралд байж таарах хүмүүс болон тоглож байгаад л, явдлаа дуусахаар, өөрөөр хэлбээс, амьдралын төгсгөл хүрээд ирэхээр: Бие биеэсээ ялгарах тэмдэг болгон хэрэглэж байсан хувцас хунараа үхэлд булаагдаад, авсанд орохоороо цөмөөрөө ив ижилхэн болдог юм шүү хэмээн Кихот ноён залган хэллээ.

	— Гойдын сайхан зүйрлэл юм, харин нэг гэм нь л нэлээд хуучирсан зүйрлэл юм, ер нь бидний амьдралыг шатар тоглохтой зүйрлэж байхыг олж сонсох учир шалтгаан над бишгүй л нэг тохиолдож байсан юм, тоглож байх үед шатрын бод, хүү тэргүүтэн бүгдээрээ л өөр өөртөө эзэлсэн байртай байдаг атлаа тоглоом дууссаны дараа тэднийг бүгдийг нь хольж хутгаад нэг хүүдийд хийчихдэг лүгээ адил бид үхэхээрээ цөмөөрөө авс руу морилдог ажээ хэмээн Санчо дурдав.

	— Санчо минь, чи өдөр ирэх тутам л улам сайхан санаатай, улам л ухаалаг болоод байна даа хэмээн Кихот ноён өгүүллээ.

	— Алтны дэргэдэх гууль шарладаг гэж хэлэлцдэг биз. Газрын хөрс хувхай, хуурай байлаа ч гэсэн түүнийг бордож боловсруулбаас ургац сайтай болдог биз. Тэгэхлээрээ, өршөөлт таны хэлж ярьсан зүйл тэрхүү хуурай, хувхай хөрс мэт мөхөс миний оюунд бордоо болон тэтгээд, таны албанд зүтгэж, тантай хамт явж өнгөрүүлсэн хугацаа боловсруулалт нь болон додондоод, түүний ачаар элбэг их ургац заяана байх гэж би горьдож байна, тэгээд тэр хуурай хөрсөн дундуур өршөөлт таны гаргасан сайн сайхны зөн билэг болсон жим үүрд мөнх зурайж байна байх гэж би бодож байна хэмээн Санчо дурдав.

	Санчогийн хэвлүүн яриаг тохуурхаж Кихот ноён инээлээ, гэвч Санчо үнэхээр тийн горьдож байгаа нь үүнийг хэлэх үедээ нүүр царай нь байн байн хачин болж байгаагаасаа танигдсаныг үгүйсгэх хэрэг юун, ер нь Санчо эрдэмтэн хүний буюу хот газрын хүний байдалтай ярих гэхээрээ хэлж байгаа үг нь: Дандаа буюу бараг л дандаа, яван явсаар цайлган сэтгэлийн дээд хязгаар, харанхуй бүдүүлгийн гүн ёроол хоёрыг харуулдаг ажээ. Санчо сав л гэвэл уг ярианд таарах таарахгүй ямар нэгэн зүйр үг хэрэглэдэг учраас хэдий хэрийн цэцэн цэлмэг, хэлэмгий доломгой хүн гэдгийг энэхүү зохиолыг толилон суугаа уншигч та хэдэнтээ анхааран үзсэн нь лав биз.

	Иймэрхүү юм ярьсаар байгаад шөнө дундыг гэтэлгээд, эцэс сүүлд нь Санчо өөрийнхөө хэлдэгчлэн хажуугаараа газарлах цаг нь ирж, улмаар нойр нь хүрэхийн үед жороо саарлынхаа эмээлийг аваад, ногоо ихтэй хээр газар ханатлаа жаргаг гэж сул тавилаа. Аян дайны байдалтайгаар хээр гадаа хонож байхад морины эмээлийг битгий авч байгаарай гэж Кихот ноён тусгай тушаал өгсөн тул Ажнайн эмээлийг авсангүй, хэрмэл морьтны хүлгийг хазаарыг нь авч бүүрэгт нь өлгөдгөөс биш, эмээлийг нь авч хэрхэвч болдоггүй гэж эртнээс нааш баримталж, хөдөлбөргүй дагаж ирсэн жамтай ажээ; Санчо тэр ёсоор гүйцэтгээд, Ажнайг илжигтэйгээ хамт тавилаа; тэр хоёр даамай ижилссэн учраас хоёр биедээ ойртмогцоо л Ажнай нь жороо саарлынхаа хүзүүн дээр толгойгоо тавьдаг бөгөөд нөгөө талаас нь харахад түүний толгой илжигний хүзүүнээс дээш тохой шахам илүү гаран ёрдойж байдаг авай; чингээд хоёр гурав хоногийн турш буюу лав л тэр байдлаасаа уйдан уйдталаа юм уу эсвэл ходоод нь хоосорч хоол эрэх болтлоо, юм бодон, газар шагайн зогсдог байсан билээ.

	Дараа нь Санчо илчүүн царсны ёроолд унтаж, Кихот ноён жирийн нэгэн царсны ёроолд дуг хийлээ, гэтэл ар талаас нь сонсогдсон чимээгээр төдхөн сэрэв. Тэгэхэд нь Кихот ноён босон харайж, чухам юун чимээ гараад байгааг магадлахыг хичээн чагнан ширтлээ, тэгтэл хоёр морьтой хүний бараа харагдах бөгөөд нэг нь мориноосоо буун харайж, нөгөөдөө ийн өгүүлрүүн:

	— Найз аа, буугаад морьдынхоо хазаарыг нь авчих. Миний санахад, энд морь идэх ногоо хангалттайгаас гадна, амрагийнхаа талаар бодол бодоход асар тохирсон анир чимээгүй газар юм.

	Ийн өгүүлээд үл таних тэр хүн хоромхон зуурын дотор ногоон дээр тэрийн хэвтлээ, тийнхүү хэвтэхэд нь зэр зэвсгийн дуу сонсогдсон тул тэрээр хэрмэл морьтон болох нь Кихот ноёнд тов тодорхой болов. Иймэрхүү шалтгаан учир тохиолдсон учир унтаа хэвтээ Санчогийнхоо дэргэд очиж гараас нь чангаалаа, арай ядан сэрээгээд илдчийнхээ чихэнд өгүүлрүүн:

	— Санчо найз аа, адал явдал байна!

	— Бурхан өршөө, мэнд л салах юм сан. Эзэн тэнгэр минь, тэр эрхэм хүндэт адал явдал тань хаана байна вэ? хэмээн Санчо, асуув.

	— Хаана байна гэнэ үү, Санчо минь? хэмээн лавлан асуугаад Кихот ноён: — Эргээд хар л даа, тэрүүхэнд нэг хэрмэл морьтон хэвтэж байна, энэ морьтны санаа сэтгэл төдий л тэнүүн байгаа бус бололтой юм уу гэж би ойлголоо. Мориноосоо буун хараймагцаа, цөхөрлөө барсан янзтайгаар гулдайн унасан юм, тийнхүү унах үед нь зэр зэвсгийн жингэнэх чимээ гарна билээ гэлээ.

	— Өршөөлт та яагаад үүнийг адал явдал гэж бод оо билээ? хэмээн Санчо магадлав.

	— Үүнийг би жинхэнэ адал явдал ч гэж хэлэх гээгүй байна л даа, харин адал явдал иймэрхүү байдлаар эхэлдэг болохоор энэ маань адал явдлын л эх л дээ. Аль байзнаач: Ёочин юм уу, гитар юм уу, хөгжим хөглөж, хоолойгоо засаад байх шиг байна, дуулах нь ээ дээ хэмээн Кихот ноён хариу өчлөө.

	— Яах ч аргагүй л тийм байна. Энэ ч хүүхэнд сэтгэлтэй болсон морьтон байх аа даа гэж Санчо хэлэв.

	— Хүүхэнд сэтгэлтэй болоогүй хэрмэл морьтон байж яалаа гэж болох вэ. Дуулах дуугаар нь шинжээд, сэтгэлийг нь байдлыг сонжчихъё л доо хэмээн Кихот ноён дурдлаа.

	Санчо эзэнтэйгээ мэтгэлцэхийг завдсан боловч тэрхүү морьтны дуулсан дуу саад хийсэн бөгөөд түүний хоолой маш сайхангүй атлаа муухайгүй санагдав.

	Бүр сүүлд нь тэр морьтон сэтгэлийнхээ гүнээс бололтойгоор санаа алдаж, дуугаа төгсгөөд, жаахан байзнаснаа гунигтай бөгөөд өрөвдөлтэй дуугарч ийн өгүүлрүүн:

	— Аяа, сарны доорх хорвоо дээр хамгийн сайхан нь бөгөөд хамгийн хатуу сэтгэлтэй нь болонхон төрсөн хүүхэн хонгор минь ээ! Чамдаа үнэнч морьтон эр ээ цаг ямагт хэрэн тэнэж, хатуу ширүүн шалгалтыг туулсаар элэг зүрхээ дэвтээж чадалгүй явсаар байгаад үхээсэй гэж бодож байна гэж үү үзэсгэлэн төгөлдөр Вандаалийн Касийлиде минь? Миний л ачаар чи Наваарр, Леон, Тартиэси, Кастийлийн, бүр сүүлд Ламанчийн бүх морьтны дотор хорвоод хосгүй үзэсгэлэн гоо гэж нэрд гарснаа бодохгүй байна гэж үү?

	— Тэгж ч ярихгүй ээ! Би өөрөө Ламанчийн морьтон байтлаа иймэрхүү юм огт олж сонсоогүй билээ, бас чингээд миний үзэсгэлэнт хатагтайгаас илүү хөөрхөн сайхан хүүхэн байх ч ёсгүй, харж байна уу, Санчо минь энэ морьтон чинь дэмийрч байгаа хүн юм. Ер нь чингээд цааш нь сонсъё л доо, энэ лав хамаг байдгаа тоочих дог оо гэж Кихот ноён хэлэв.

	— Тоочоод өгөх нь ээ, энэ морьтон сарын турш ч зогсоо зайгүй гонгинохоосоо буцахгүй болсон хүн шиг байна хэмээн Санчо тосон авч өгүүллээ.

	Гэтэл тийм бус ажээ. Ойрхон газар хүн яриад байхыг олж сонсоод, тэр морьтон дуулахаа больж, босож зогсоод, нарийхан бөгөөд аятайхан дуугаар ийн асууруун:

	— Юун хүн бэ? Ямар улс вэ? Та нар чинь жаргалтан, зовлонтон хоёрын алинд нь хамаарах улс вэ?

	— Зовлонтонд нь ээ хэмээн Кихот ноён дуугарав.

	— Тэгвэл наашаа хүрээд ир, харин биелсэн гуниг зовлон дээр хүрч ирж байгаагаа мэдээрэй хэмээн морьтон дурдлаа.

	Иймэрхүү сэтгэл хөдлөм бөгөөд тохитой үг хэлэхийг нь сонсоод Кихот ноён тэрхүү морьтонд ойртон очиход Санчо араас нь дагалдан хандав.

	Сэтгэл нь хөдөлсөн тэрхүү морьтон Кихот ноёны гарыг шүүрэн авч өгүүлрүүн:

	— Ноён морьтон та суугтун. Зэлүүд хээр, үдшийн сүүдэр хоёртой зовлонгоо хуваалцаж байдаг хэрмэл морьтны бодит нутаг, жаргалын орон болсон энэхэн газарт тан лугаа учирч байгаа учраас таныг би хэрмэл морьтны байгууллагад хамаарах морьтон хүн байж таарах нь гэж тааж байгаа юм.

	Хариуд нь Кихот ноён ийн өчрүүн:

	— Би яг л тэр байгууллагын тань морьтон доо, гуних, гачигдах, зовох явдал сэтгэлд минь баларшгүй толбо суулгасан боловч бусдыг зовлонгоос нь салгах хүслэн минь унтраагүй байна. Таны дуулахыг сонсоод танд тохиолдсон хайр сэтгэлийн чанартай зовлон буюу өөрөөр хэлбээс та сая дурсан ярихдаа нэрийг нь дурдсан тэрхүү хатуу сэтгэлт сайхан хүүхэнд та өөрөө тачаан дурласнаас үүсжээ гэж би дүгнэлт хийлээ.

	Ингээд тэд газар суун, эвтэй найртай ярилцаж байсан тул өглөө болохоос өмнө бие биедээ дайсагнаж, тулалдаан дэгдээнэ байх гэж хэн санах сан билээ!

	— Та ч гэсэн одоогоороо хүүхэнд сэтгэл өгчихсөн юм биш биз дээ, ноён морьтон минь? хэмээн Кихот ноёноос тэр морьтон асуулаа.

	— Тийм л гайд учраад байгаа юм. Ер нь чингээд бид уг явдлаа зөв л гэж сонгож олсон юм бол үүний улмаас өөрсдөдөө учирч байгаа зовлонг онцын гавьяа гэж үнэлэхээс биш, оногдсон гай гэж үзэж яасан ч таарахгүй биз хэмээн Кихот ноён хариу өчив.

	— Таны зөв, харин тэд биднийг үл тоомсорлон ухаан санааг мунхартал, эрүүл өвчтэй нь танигдахгүй болтол шаналааж байгаа нь л даанч бэрхтэй бөгөөд биднээс өшөө авч байгаа мэт бодогдох юм хэмээн тэр морьтон дурдав.

	— Миний хатагтай намайг үл тоомсорлох явдал огт гаргадаггүй хэмээн Кихот ноён татгалзан өгүүллээ.

	— Яалаа гэж тоомсорлохгүй байх вэ, манай хатагтай л далайсан цагт далд орж, далласан цагт ил гарч байдаг юм гэж хажууд нь байсан Санчо тосон авч хэлэв.

	— Энэ хүн таны илдэч үү? хэмээн морьтон асуулаа.

	— Тийм ээ илдэч хэмээн Кихот ноён хариу өчив.

	— Эзнийхээ урдуур орж ярьдаг илдчийг одоо л үзэж байна! Жишээ нь миний илдэч тээ тэнд зогсож байна, намайг ярьж байхад амандаа ус балгачихсан юм шиг л байдаг юм гэж морьтон дурдлаа.

	Тэгтэл дууч морьтны илдэч Санчогийн гар дээрээс татаж өгүүлрүүн:

	— Хоёулаа холхон очоод, илдэч хүмүүсийнхээ хувиар илэн далангүй ярилцъя, эзэд маань бие биедээ үнэн зүрхнийхээ учир зовлонг тоочин ярьцгааг, эд чинь маргааш өдөржин яриад ч аягүй л бол дуусахгүй гэдгийг би толгойгоороо дэнчин таньж хэлье.

	— Ханатлаа л ярьцгааг, харин өршөөлт танд би өөрийгөө чухам ямар хүн болохыг ярьж өгье, тэгэхээр л намайг бас бус чалчаа илдэч нартай адилтган үзэж үл болохыг та мэдэж авах болно.

	Чингээд хоёр илдэч зайдуу очсон бөгөөд эздийнхээ ярьсан эрхэм ярианаас дутахааргүй наргиантай яриа дэлгэсэн бүлгээ.

	— Бид буюу өөрөөр хэлбээс хэрмэл морьтны илдэч нар хүнд бөгөөд хялбар бусаар амь зууж байна аа даа, хүндэт минь, хэмээн нөгөө морьтны зарц яриа үүсгэв. Чингээд: — Бид ч ёстой л хөлөө явж хөлсөө долоож байгаа амьтад даа, бурхан тэнгэр л бидэнд ийм тавилантай элэнц хуланц заяасан юм байх даа, мөн ч айхтар лай шүү гэв.

	— Гашуухан рашаан хүртэж байгаа улс даа гэж мөн л бардан хэлж болох байна, өөрөөр хэлбээс хэрмэл морьтны муусайн илдэч биднээс илүүгээр халуунд халж, хүйтэнд хөрж байгаа хүн хэн байна? Амь зууж чадаж байгаа бол ч бас яана гэх вэ, заримдаа хоёр гурав хоног хоол ундгүй явж, сэнгэнэсэн сайхан салхинаас өөр юм ам руугаа хийхгүй явах нь даанч гомдмоор юм гэж Санчо дэмжиж хэллээ.

	— Тэр бүхэн ч яах вэ, шан горьдоод л тэсвэрлээд байж болох зүйл юм. Харин олигтойхон хэрмэл морьтонд учирсан илдэч бол удаж түдэлгүй л ямар нэгэн атаархам сайхан аралд орших муж буюу аль нэгэн тохилог гүнт улсаар заавал шагнуулах биз хэмээн нөгөө илдэч өгүүлэв.

	— Над арал захирсан гүнт улс л хайрлавал гялайлаа гэж би эзэндээ хэлсэн л дээ, эзэн маань дуртайяа зөвшөөрсөн бөгөөд намайгаа арлаар шагнана гэдгээ янз бүрийн ярианы улмаас олон удаа амласан л даа хэмээн Санчо өгүүлэв.

	— Хэрэв намайг алба хаасаншуу боллоо гэж үзээд цорж лам болгочихвоос би гялайж гүйцлээ л гэж бодно. Манай эзэн түүний цалин хөлсийг мундаг их л гэсэн шүү дээ! хэмээн цаад зарц нь хэллээ.

	— Танай эзэн сүм хийдийн талын морьтон бөгөөд үнэнч гэсэн илдчидээ тиймэрхүү шан хүртээх эрхтэй бололтой юм. Гэтэл манай эзэн жирийн нэг төрийн хар хүн юм, чингээд үнэндээ миний санахад сүсэг муутай мэт бодогддог боловч ухаан сайтай хүмүүс үүнийг маань хамба болгох гэж ятгах оролдлого хийж байсныг би мартаагүй байна, гэтэл энэ маань амбан суухаас өөр ямар ч талаар ярилцахыг хүсээгүй юм, тэр үед: Үүнийг би шашны талын юманд оръё гэх бол уу? гэж айж байлаа. Би чинь сүм хийдийн хөрөнгө мөнгийг барьж дийлэхгүй хүн юм шүү, би хүн харахад хүн болохоос биш, сүм хийдийн талаар бол мал гэдгээ өршөөлт танд мэдүүлэх нь зүйтэй биз хэмээн Санчо дурдлаа.

	— Үнэнийг хэлэхэд, өршөөлт та ташаарч байна, өөрөөр хэлбээс арал бүхэн аятайхан биш шүү дээ. Тэдгээрийн дотор муруй тахир, ядуу хоосон, уйтгар хүрмээр тэр ч байтугай, өөгүй тэгшхэн бөгөөд гоёмсог атлаа зовлонд учирсан арал ч тааралдаж магадгүй, тэгжгэм бүр тамаа цайж үхэх нь тэр. Иймд энэ золигийн албыг хаяад л гэр гэртээ харьцгаасан нь хамаагүй дээр ээ! Ер нь гэртээ харихад аятайхан ажил олдоно, жишээ нь ан хийж, загас барина, хамгийн модоо барьсан илдэч байлаа гэхэд амины морьгүй л байна биз, тэгэхдээ л хоёр тайга нохой, загас барих уурга олдоно, түүгээрээ хоол олж идээд тосгондоо байгаад байж болохгүй яах вэ дээ? хэмээн нөгөө зарц мэтгэн хэллээ.

	— Тэр бүхэн ч над бий л дээ. Үнэндээ над морь байхгүй, тэглээ ч гэсэн манай эзний мориноос хоёр хувь давуу илжиг бий. Хэзээ боловч би илжгээ тэр мориор арилжих юм бол нэмэрт нь хорь гучин жин нохой хошуу авлаа ч гэсэн түүнээс хойш тохиолдвоос зохих баярын өдрийг баясгалантай угтахаа болиход хүрэх биз. Миний саарал хэчнээн сайхан амьтан болохыг өршөөлт та үнэмшихгүй л биз, миний тэр илжиг саарал зүстэй учраас саарал гэж хэлж байгаа юм шүү. Бас нохойгоор ч дутагдахгүй ээ, манай тосгон тоогүй олон нохойтой юм шүү хэмээн Санчо ярилаа.

	— Ноён илдэч гуай, үнэнээ хэлэхэд, би ч морьтны энэ моншийн ажлыг хаяад, тосгондоо очиж, үр хүүхдээ өсгөе гэж ерөнхийдөө шийдээд байгаа, манайх гурван хүүхэдтэй л дээ, чингээд цөмөөрөө дорно зүгийн жинжүү шиг амьтад байгаа юм хэмээн нөгөө зарц хэлэв.

	— Манайх хоёртой, мөн ч хөөрхөн дөө, ромын паапад барьчихсан ч гологдохгүй ээ, ялангуяа охин нь хөөрхөн гэж яана. Түүнийгээ би гүнгийн бэр болгох сон л гэж бурханд наманчилдаг юм, харин эхнэр маань дургүйцдэг юм хэмээн Санчо өгүүлэв.

	— Гүнгийн бэр болох ёстой тэр охин гүнж чинь хэдэн настай юм? хэмээн нөгөө илдэч сонирхон асуулаа.

	— Арван тав хүрэх гэж байна, гэвч өндрөөрөө морин жад шиг, цэврээрээ хаврын өглөө шиг, чадалтайгаараа хөлсний ажилчин шиг охин байгаа юм. Намайг үхлийн аюулаас авран өршөөж, ар гэрийнхэнтэй минь амьд мэнд уулзуулж өгөөсэй гэж би бурхан тэнгэрт залбирах л юм, өөрөөр хэлбээс илдэч гэдэг аюулт албанаас хагацуулж өгөөсэй гэж мөргөх юм. Сиэрр Мариэн уулын элгэн дээрээс нэг өдөр зуун зоос түрийвчтэй нь олсондоо урамшиж мангуураад л энэ албанд дахин явсан юм, одоо болохоор бол нүдэнд минь шуудай алтан зоос харагдаасай гэж бодоод л энд байна уу, тэнд байна уу, тэнд биш, энд байх шив дээ гэж боддог донтой болчхоод байна, тэгснээ: Өнөөхөө олж шүүрч аваад л элгэндээ тэврэн гэртээ аваачиж газар худалдаж аваад, түүнээ түрээсэлчхээд л хунтайжийн адил жаргаж байна гэж зөгнөх боллоо, ингээд бодохоор л ухаан хагас энэ хүнээс болж амсаж яваа зовлон зүдүүрийг туулахаас шантармааргүй байх юм, мань хүн над морьтон хүн биш, харин солиорсон хүн шиг санагддаг шүү хэмээн Санчо хариу өчив.

	— Шунал ихэдвээс шулам болно гэдэг чинь тэр дээ хэмээн нөгөө зарц хэллээ. Чингээд: — Хэрэв солиорлын талаар ярих ахул манай эзнээс солиотой хүн энэ хорвоод олдохгүй байх, өөрөөр хэлбээс, иймэрхүү амьтныг: Хүний төлөө хүүдгэнэж хүзүүнийхээ махыг барагч гэж хэлдэг юм билээ. Өөр нэгэн морьтонд ухаан оруулахын тулд өөрөө солио тусчхаад, адаг сүүлд нь хэрэн тэнэж, сэвэхгүй юмандаа сэвж сээрнийхээ махыг барахад хүрч байгаа хүн дээ гэв.

	— Ингэхэд, энэ чинь одоогоороо хүүхэнд сэтгэлтэй болчхоод байгаа хүн үү?

	— Энэ ертөнцөд төрж байгаагүй байх гэмээр догшин ширүүн авиртай Вандаамийн Касийлиде гэгч нэг хүүхэнд сэтгэл өгчхөөд байгаа юм. Харин догшин авираараа манай эзнийг залруулж эс чадах нь мөдхөн илэрнэ хэмээн нөгөө зарц хариу өчлөө.

	— Тэгшхэн зам дээр ч овгор товгор, хонхор хотгор тохиолддог юм даа. Та нар ч яах вэ, одоогоос л дөнгөж зах зухыг нь амсаж эхэлж байгаа бололтой, харин би бол цадчихаад байгаа хүн шүү, ухаан оруулах хүн цөөн тохиолддог атлаа, солиороход хань мундахгүй юм. Гэвч зовлон туулах ханьтай байваас амьдрахад аятай гэдэг ортой бололтой учир нь: Та манай эзэн шиг тэнэг эзэнтэн болохоороо миний сэтгэлийг дэмжих хань болж байна гэж Санчо дурдав.

	— Тэнэг ч гэсэн цовоо л доо, ер нь чингээд тэнэг цовоо хоёроосоо залирхаг нь давсан хүн байгаа юм хэмээн нөгөө зарц хэллээ.

	— Манай хүн тийм биш ээ. Үүнд хумсын чинээ ч заль байхгүй, санаа гэж сүү шиг цагаан, бусдад хор хүргэх бодол ч байхгүй харин тус хүргэхийг л бодно, хар санаа гэгч юм ч даанч байхгүй дээ, одоо шөнө байсаар атал үд болж байна гээд үүнд нялх хүүхэд ч итгүүлчхэж чадна, ийм сайхан санаатай болохоор нь л би тэнэг мунагийг нь харгалзахгүйгээр энэ хүнд үнэн голоосоо хайртай байдаг бөгөөд холдож чаддаггүй юм хэмээн Санчо өгүүлэв.

	— Эрхэм найз минь ээ, ямар ч л байлаа гэсэн дэмий биз, сохор хүн сохор хүнээр хөтлүүлээд явбаас хоёулаа нүхэнд унахын цондон биз. Ингэхлээрээ, бид хоёр шиг нь шулуухан л орон нутгаа бараадсан нь дээр, ер нь адал явдал гэдэг маань аятайхан ч юм биш шүү дээ хэмээн дууч морьтны зарц өгүүллээ.

	Санчо байн байн зунгаарсан өтгөн шүлс хаяж байхыг хараад, өрөвчхөн сэтгэлт нөгөө илдэч ийн өгүүлрүүн:

	— Бид хоёр хэтэрхий их ярьсан учраас ам хатаж орхисон бололтой байна. Миний эмээлийн бүүрэгт хоолой чийглэчихмээр тун гойд амттай юм өлгөөтэй байгаа юм сан!

	Ингэж хэлээд босон одсоноо, төдхөн цүндгэр борвитой дарс, мухар тохой шахам урт хавчмаг барьсаар эгж ирлээ, харин хэтрүүлж байгаа юм биш шүү, өөрөөр хэлбээс тэр хавчмагт бөжингийн мах хавчсан бөгөөд Санчо түүнийг авч үзээд, бөжин нь ишигтэй төсөөтэй тул бүхэл бүтэн ишиг хавчжээ гэсэн шиг ойлгоод, нөгөө илдчидээ хандаж, ийн асууруун:

	— Ноён та чинь, ийм нүсэр юм ганзагалж явдаг юм уу?

	— Та юу гэж бод оо вэ? Таны бодоход, би тун доройтсон илдэч шиг байна уу? Би чинь аян дайнд мордож байгаа жанжин хүний авч явдгаас илүү хоолны нөөц ганзагалж явдаг хүн шүү хэмээн тэр илдэч хариу дуугарав.

	Удтал ээрэгдэхгүйн тулд Санчо хавчмагаас нь тээрмийн цацан чинээ том томоор яаран үмхэлж гарсан бөгөөд ийн өгүүлрүүн:

	— Өршөөлт та бол ёстой л нэг үнэнч, итгэлтэй, жинхэнэ найдвартай, сайн сайхан баян тарган илдэч юм гэдгийг тань илбийн үзэгдэл мэтээр гаргаж ирсэн энэ дайллага тань гэрчилж байна, харин би бол болхи дорой, хөөрхийлөлтэй бөгөөд тохож яваа богцондоо баатар эрийн эрүүг задалчихмаар хатуурчихсан хумсын чинээ бяслаг, тавь орчим нархамба бас төдий хэрийн хушны самар ба хушгатай. Ер нь над шиг илдэч биш байна. Манай эзэн ядуугаас гадна хэрмэл морьтон хүн хатсан жимс, зэрлэг ногоогоор голоо зогоох ёстой гэдэг жам баримталдгаас болж иймэрхүү байгаа юм.

	— Найз минь, үнэнээ хэлэхэд сэмбэрүү, зэрлэг лийр, модны үндсийг миний ходоод шингээж чадахгүй л дээ. Бидний энэ эзэд, тэрхүү жам ёс, морьтны дүрэм тэргүүтнийг чөтгөр авах болтугай! Эд дуртай л юмаа идэж байтугай, харин би чанасан махаа ганзагалж, борвитой дарсаа бүүргээсээ зүүхээ л зүүнэ, энэ борвитой юмандаа даанч хайртай бөгөөд үүнийгээ шүтэж явдаг учраас хошуугаа цорвойн тэвэрч авалгүйгээр ганц ч минут байж чаддаггүй юм хэмээн нөгөө зарц учирлав.

	Ийнхүү учирлан хэлээд, борвитойгоо Санчод атгуулахад, тэр түүнийг өөр тийшээ тонгойлгон амаар нь залгилангуутаа оддыг харах мэтээр арван таван минутын хэртэй гэдийлээ.

	Алдарт хоёр илдэч удтал ярилцаж, дарс залгилаад, адаг сүүлд нь яриагаа дуусаж ангаагаа гаргасандаа бус, харин нойртоо цохиулсан учир номхорлоо. Чингээд хоосон шахам борвиноосоо барин, зажилж байсан хавчмагаа залгиж амжилгүй унтаж орхисон тул энэ хоёрын тухай ярихаа түр зуур больж, Тольт Морьтон, Уруу Царайт Мормон хоёр хоорондоо юу ярьсныг дурдалтай бүлгээ.

	 


ТОЛЬТ МОРЬТОНД ТОХИОЛДСОН АДАЛ ЯВДЛЫГ ЗАЛГАН ӨГҮҮЛСЭН АРВАН ДӨРӨВДҮГЭЭР БҮЛЭГ

	 

	Кихот ноён лугаа удтал ярилцсаныхаа дараа түүнд хандаж нөгөө морьтон ийн өгүүлрүүн:

	— Ноён морьтон минь хосгүй хөөрхөн Вандалийн Касийлидед хайрын сэтгэл өгсөн нь тавилан ерөөлийн учраас бус, харин миний дур зоригоос болсон нь одоо танд илэрхий болж байгаа биз. Бие бялдраараа ч гэсэн, удам судраараа ч гэсэн, үзэсгэлэн сайхнаараа ч гэсэн түүнтэй эгнэх хүүхэн байхгүй учраас би түүнийг хосгүй гэж нэрийдэж байгаа юм. Миний яриад байгаа тэр Касийлиде миний сайхан сэтгэл, ариун эрмэлзлийн хариуд Геркулиэсийн хойд эхийн108 жишээгээр шан өгч, улмаар намайг олон янзын хатуу шалгалт туул гэж тушаасан бөгөөд тэр бүхний завсарт энэ шалгалтын дараа л чамайг дахин зовоохгүй гэж амладаг юм. Гэтэл бас дахиад л тэг ингэ гээд байх тул миний зовлонд эцэс хязгаар алга юм, иймд хэдийд энэ зовлон дуусаж, миний ариун хүслэн биелж эхлэхийг мэдэхээ болиод байна. Нэг өдөр тэр хүүхэн: Севийли дахинд цуутай болсон эрэлхэг сүрхий хүдэр булиа бөгөөд нэг газарт тогтвортой байж чаддаггүй учраас түүний адил олон ааштай годгонуур төрхтэй эмэгтэй хүн энэ дэлхийд байхгүй гэж нэрд гарсан Хиралидтай109 халз тулалд гэж над тушаасан юм. Би тулмагцаа ялалт хийчихсэн тул годгонож шодгонолгүй томоотой зогсож бай гэж түүнд тушаасан юм. Бас нэг өдөр, миний савдаг болон төрсөн тэр хүүхэн маань над Хисаандын чулуун шаруудыг110 өргөх тушаал өгсөн юм, тэдний хүнд гэдэг дэндүү тул ачигч хүн л даахаас биш, морьтон хүн даамааргүй юм билээ, дараа нь Каабрын нүх111 рүү үсэрч ор гэж тушаасан юм, тэр үзэгдэж сонстоогүй, аймшигт явдал байлаа бас чингээд нүхнээс гарч ирснийхээ дараа тэр гүн хар нүхэн дотор юу байдгийг өөрт тодорхой илтгэх ёстой байсан юм. Ингээд би Хираалидын тогтворгүй занг дарж өглөө, Хисаандын шаруудыг өргөлөө, гүн нүх рүү үсрэн орж, ёроолд нь оршдог зүйлийг мэдэж өглөө, гэтэл хүслэн минь биелээгүй л байна, тэр хүүхний тушаах үл тоомсорлох хоёр нь дуусахгүй юм. Чингээд тун саяхан Испани орны бүх мужаар явж, энэ орноор хэрэн тэнэж яваа хэрмэл морьтон бүртэй уулзаад, энэ ертөнцөд над шиг сайхан хүүхэн байхгүй бөгөөд чи өөрийгөө энэ хорвоод байшгүй эрэлхэг зоригтой учраас хорвоод тохиолдошгүй ихээр над сэтгэл өгсөн гэж тэдэнд тулган хүлээлгэж, ам өчгийг нь аваад ир хэмээн над тушаасан учир би тэр ёсоор нь явж Испани орныг бараг тойрч, өөдөөс эсэргүүцсэн өдий төдий морьтныг ялан дийллээ. Үүний дотроос Ламанчийн алдарт морьтон Кихот ноён гэгчтэй халз тулж, ялалт хийгээд, улмаар миний Касийлиде түүний Дульсинеягаас давуу сайхан гэдгийг түүнд хүлээлгэж чадсанаараа би туйлын гайхуулдаг бөгөөд ихээхэн нэрд гарч байгаа юм, ганцхан түүнийг ялсан минь энэ дэлхийн бүх морьтныг ялсантай тэнцэх юм, өөрөөр хэлбээс миний яриад байгаа тэр Кихот ноёныг ялж чадах морьтон гарч байгаагүй юм, иймд би түүнийг ялан дийлсэн учраас түүний байгуулсан алдар гавьяа манай Касийлиде бид хоёрынх болж байгаа тул хөөрхий тэр Кихот ноёны байгуулсан үй олон гавьяа миний нэр дээр яригдаж, миний байгуулсан гавьяа болж байгаа юм. 

	Кихот ноён тэр морьтны яриаг гайхан сонсож байсан бөгөөд түүний худал хэлж байгааг илрүүлэн хэлэхийг хэд дахин завдлаа «худал» гэдэг үгийг хэлэх сэн гэхээс хэл нь загатнаж байсан боловч тийнхүү худал хэлсээр байгаад юунд хүрэхийг нь үзэхийн тулд биеэ барьж ядан, хэнэггүй царайлан байж ийн өгүүлрүүн:

	— Ноён морьтон минь ээ, өршөөлт та Испани орны байтугай энэ дэлхийн бүх хэрмэл морьтныг ялан дийлсэн гэж хэллээ ч гэсэн над хэлэх үг алга, харин Ламанчийн Кихот ноёныг ялан дийлсэн гэж хэлж байгааг тань би төдий л үнэмшихгүй байна. Түүнтэй адилавтар өөр ямар нэгэн морьтон тохиолдсон байж болох юм, гэтэл түүнтэй төсөөтэй хүн бараг л байдаггүй юм даа.

	— Яалаа гэж өөр хүн байх билээ? Би Кихот ноёнтой өөртэй нь барилцан авч дийлээд, буулгаж авсан гэдгээ дээрээс минь тольдож байгаа тэнгэр бурхныг барьж тангараглая. Тэрээр өндөр нуруутай, уртавтар дүүжгэр биетэй, нүүрэндээ мах шөл муутай, толгойд нь буурал суусан, үл мэдэг бөгтөр оолин хамартай, доошоо унжсан урт хар сахалтай хүн билээ. Уруу царайт морьтон гэдэг нэрээр дайтан явдаг юм билээ, илдчээр нь Пансын Санчо гэдэг тариачин хүн явдаг юм билээ, Ажнай хэмээх сайхан хүлгээ унаж явах юм билээ, урьд Лориэнсын Алидоонс гэдэг нэртэй байгаад, одоо Тобоосын Дульсинея гэдэг болсон хүүхэнд сэтгэлтэй болсон юм байна билээ, энэ нь: Би бас Андалуусид төрсөн Касийлиде гэдэг хүүхэнд сэтгэл өгсөн бөгөөд түүнийгээ Вандаалийн Касийлиде гэж хувирган нэрлэсэнтэй адил юм. Хэрэв миний дурдаж байгаа эдгээр тэмдгүүд тохирохгүй бөгөөд миний хэлж байгаа худал байдаг аваас би худал хэлж байгаа биеэ зүүж яваа зэвсгээрээ хорлож орхиё хэмээн тэр морьтон андгайлав.

	— Ноён морьтон та тайвширч, миний үгийг сонс. Таны ярьж байгаа тэр Кихот ноён чинь миний хамгийн сайн найз бөгөөд бид хоёр тун дотно нөхөрлөдөг учраас яг л нэг хүн шиг байдаг юм, иймд таны тоочиж байгаа тэмдгүүд туйлын үнэн, тун ч маргашгүй тул та түүнийг дийлжээ гэдгийг эс үнэмших тал над алга гэдгийг та мэдэх хэрэгтэй юм. Гэвч тэр хүн мөн байж яасан ч болохгүй гэдгийг би нүдээрээ харж чихээрээ сонсоод байгаа мэт лавтай мэдэж байна, харин түүнд дайсагнадаг олон тооны увдисч илбэчин нарын нэг нь (тухайлбаас түүний мууг үзэхийг байнга хөөцөлдөөд байгаа нэгэн илбэчин нь) түүний дүрсээр хувилчхаад, бидний олж сонссон орон гүрэн бүхэнд байгуулсан морьтон ёсны өндөр их гавьяаг нь үгүйсгэхийн тулд зориуд ялагдсан байж болох юм. Улам даамай нотлохын тулд би танд бас нэг зүйлийг айлтгахыг хүсэж байна, миний дурдаж байгаа тэдгээр илбэчин нар буюу Кихот ноёны мууг үзэхийг горилогч нар уржигдар Тобоосын үзэсгэлэнт Дульсинеяг хөдөө газрын болхи муухай хүүхэн болгон хувилгасан юм шүү, тэгэхлээрээ Кихот ноёны өөрийн нь дүрсийг тийнхүү хувилгасан байж элбэг чадна гэж санавал зохино. Хэрэв та энэ бүхнийг эс үнэмшвээс буюу миний хэлж байгааг эс итгэвээс өөрийнхөө хэлсний үнэнийг танд нотлохын тулд зэвсгээ бариад үзэлцэхэд Кихот ноён миний бие бэлхэн байна, харин морин дээрээсээ үзэлцэх үү, бууж байгаад үзэлцэх үү, таны л тааллаар болъё хэмээн, Кихот ноён айлдлаа.

	Тэгж хэлмэгцээ, цаад морьтонтойгоо үзэлцэхэд бэлдэн, дөрөөн дээрээ өндийж, сэлмийнхээ ишнээс шүүрэн авлаа, гэтэл цаадах нь нэн амгалан байдлаар түүнд хандаж ийн өгүүлрүүн:

	— Ниргэх тэнгэр яардаггүй юм. Кихот ноён минь, дүрс нь хувилсан байхад таныг дийлж дөнгөсөн болохоороо жинхэнэ дүрсээрээ байхад тань таныг дийлж болно байх гэж бат найдаж байна. Гэвч бид луйварчин дээрэмчин амьтад бус учраас харанхуй шөнө дайны гавьяа байгуулах нь морьтны ёсонд таарахгүй биз, иймд үүр цайтал хүлээзнэе, бидний тулалдааныг огторгуйн наран гэрчлэг. Харин хэн дийлдсэн нь дийлснийхээ мэдэлд бүрэн гүйцэд орж, далайсан газар нь далд орж, далласан газар нь ил гарч байх мөрийтэй үзэлцэх болзол тогтъё.

	— Ийм хэлэлцээ болзол тогтоохоос татгалзах юм над алга хэмээн Кихот ноён айлдав.

	Чингээд тэр хоёр илдэч нар дээрээ очиход хоёр илдэч нь ундуй сундуй унтаж хэвтлээ. Наран мандахын хэрд ижилгүй ширүүнээр халз тулж, цус нөжөө урсгалцахаар ярилцан тохирсон учраас хоёр илдчээ сэрээж, хүлэг морьдоо эмээллэж хазаарлахыг тушаав. Санчо нөгөө илдчээсээ тэдний морьтон эзний цовоо сүрхийг ханатлаа мэдсэн учир өөрийнхөө эзнийг сүйд хийчих байх гэж сүнсээ гартал айн мэгдэв. Тэглээ ч гэсэн хоёр илдэч морьдынхоо зүг дуугүй хандсан бөгөөд нэг мэдэхэд гурван морь нь бие биесээ таньж амжсан тул яахын аргагүй ижил дасал болж завдсан байсныг дурдууштай буюу.

	Явах замдаа дуучин морьтны илдэч Санчод ийн өгүүлрүүн:

	— Найз аа, Андалуусын зодоончид ямар заншилтай нь танд тодорхой биз, зодолдож байгаа хүмүүсийг харж байгаа хүмүүс тэдний нэгэн адил зодолддог юм шүү. Ингэхлээрээ, хоёр эзний тулалдахад та бид хоёр мөн л навс дэлсэлцэхээс өөр аргагүй болж байгааг танд урьдчилан мэдэгдье.

	— Ноён илдэч минь, энэ заншлыг танайхны тэр зодоонч цохиоч нар л дагаж мөрдөнө биз, харин хэрмэл морьтны илдэч нарт пад алга. Ийм ёс заншил байдаг гэж манай эзэн над ер дурсаж байгаагүй билээ, манай эзэн бол хэрмэл морьтны бүхий л ёс дэглэмийг цээжээр мэддэг хүн юм шүү. Ер нь чингээд илдэч нар хоорондоо зодоо хийдэг дүрэм байдаг нь үнэн байлаа ч гэсэн би түүнийг хэрхэвч дагахгүй, харин тийнхүү зодолддоггүй над мэтийн номхон илдчид ногдуулах ёстой торгууль байдаг аваас түүнийг нь төлөхийг бодъё. Лав л шарх олсон толгойгоо эмнэх бамба худалдаж авахын хэртэй гарлага гарахгүй байх, хэрэв зодоон хийцгээж гэм миний толгойг хоёр хэсэг болтол нь яйртал дэлсэх нь зайлшгүй гэдгийг би бат мэдэж байна. Бас тэгээд над сэлэм ч байхгүй, байлаа ч гэсэн би түүнийг гартаа ч барьж үзээгүй хүн учраас зодоонд оролцож эс чадахаа айлтгая гэж Санчо татгалзан хэлэв.

	— Тэрийг аргалах хялбархан байна. Над ив ижилхэн хоёр тааран шуудай бий, та нэгийг нь бариад, би нөгөөг нь бариад хоёр биеэ адил тоогоор савж гаръя гэж нөгөө илдэч дурдлаа.

	— Тэр болно, тиймэрхүү зодоон тоос шороо гүвэхээс биш, бид хоёрын хэн алинд шарх суулгахгүй гэж Санчо өгүүлэв.

	— Үгүй ээ, яалаа гэж тэгж болох вэ. Шуудайгаа салхинд хийсгээд алдчихгүйн тулд дотор нь хүнд хөнгөн нь ижил хэмжээний зургаа зургаан тоотой бөгөөд үзүүр ёзооргүй мөлгөр чулуу хийчхээд хоёр биедээ гойдын хор хохирол учруулалгүй савж гаръя гэж нөгөө илдэч хэллээ.

	— Аяа халаг, тэгж золигтохгүй ээ! Юу ч гэх вэ дээ, та чинь аягүй бол шуудайдаа минжний арьс, хөвөнгийн өөдөс хийсэн гэж хэлээд, оронд нь том чулуунууд хийж байгаад хэн алиныхаа гавлыг зад цохиж, ясаа яйруулж мэдэх хүн байна! Иймд ноён минь та шуудай дотроо хүр хорхойн авгалдай хийлээ гэж хэлсэн ч би ерөөсөө зодолдохгүй гэдгийг мэдэж авмуу! Харин хоёр эзэн л тулалдаг, дураараа л болцгоог, та бид хоёр архи дарсаа балгаад л амар мэнд оршиж байя. Цаг цөвүүн болж бид зовж байна, тэгэхлээрээ, зуурдаар үхэх сэн гэж өөрснөө нэг их яараад яах вэ, амьд явах хоногийн тоогоо гүйцээгээд л цаашаа харахыг бодъё гэж Санчо мэтгэн хэлэв.

	— Ямар ч гэсэн бид хоёр ядаж л хагас цаг нүдэлдэх болно доо гэж нөгөө илдэч өгүүлэв.

	— Яасан ч үгүй ээ, би бол хамт хоол идэж унд уусан хүнтэйгээ өчүүхэн хэмжээгээр боловч хэрэлдэхийг хүсдэг тийм бүдүүлэг, төчнөөн бурангуй амьтан биш ээ. Бас тэгээд над огт гэм хийгээгүй, уурлуулаагүй, гомдоогоогүй, мөрөөрөө байгаа хүнтэй зодолдож би ямар чөтгөрөө хийх юм бэ? гэж Санчо шууд татгалзав.

	— Тэрийг ч би аргалж дөнгөнө, ийм нэг арга байна: Үзэлцэхийнхээ өмнө би өршөөлт таны дэргэд хэнэг ч үгүй хүрч очоод, таныг үсэрч унатал тань хоёр гурав тавиад өгнө, тэгэхлээр та ичсэн тарвага лугаа адил номхон оршиж байлаа ч гэсэн таны цээжинд орших уурыг дүрэлзүүлж би дөнгөнө гэж нөгөө илдэч өдөн өгүүллээ.

	— Энэ өдөлтийн тань эсэргүүцэх арай нарийн арга над бас олдоно, тухайлбаас: Өршөөлт та миний уурыг хүргэхээс өмнө би бүдүүн мод барьж аваад таны уурыг унтартал нь дэлсээд хаячихна, тэгэхлээр таны уур хойд насандаа л дүрэлзэх болно. Харин хойд насандаа би хэнд ч дийлдэхгүй хүн болох нь илэрхий байгаа юм шүү. Ер нь бид цөмөөрөө хичээх хэрэгтэй юм, ялангуяа бусдын уур хүргэхгүйг маш хичээх хэрэгтэй юм, хүний тайван байгаа сэтгэлийг хөндөх ямар хэрэг байна, хүний мөр хүнд хамаагүй биз, нөхрийн мууг үзэх гэж яваад өөрийнхөө мууг үздэг ч явдал бий, бурхан гэдэг чинь амгалан тайван байхыг номлосон атлаа хэрүүл маргааныг бас заяасан бололтой шүү. Чухамдаа шоо үзэгдэж, хавчигдаад, хаяанд хэвтээ өчүүхэн муу муур боловч арслангийн зоригоор дайрдаг шүү дээ, тэгэхлээрээ би эрхбиш хүн учраас юуны ч зоригоор дайрч болохыг бурхан тэнгэр таамаглаж л байгаа байх, ингэхлээрээ ноён илдэч танд би урьдчилан сануулъя: Та бид хоёрын зодолдсоноос болж учрах бүхий л нүгэл хилэнцийг та л хариуцахаас биш, өөр хэн ч хариуцахгүй шүү гэж Санчо номнов.

	— Зүйтэй. Анхны санал зөв болох шив дээ гэж нөгөө илдэч даажигнан өгүүллээ.

	Тэгтэл өд жигүүр нь өнгө өнгөөр алагласан үй олон шувууд модны орой дамжин шулганалдаж эхэллээ, тэд хөгжүүн хөхиүн бөгөөд янз янзаар дуугаралдан, тоо томшгүй шүүдрийн жинжүүг зах зухаас нь хатаасаар дорно зүгээс мандаж байгаа үзэсгэлэн бүрдсэн үүрийн гэгээг магтан дуурьсгаж байлаа, бас тэрхүү шүүдрийн усаар нүүрээ угаасан навч ногоо тэргүүтэн туйлын жижигхэн цагаан өнгийн жинжүүгээр хучигдсан мэт харагдах бөгөөд уд мод анхилам сайхан үнэр түгээж, булаг шанд мишээж, горхины ус хоржигнон, царсан шинэснүүд баясаж, зүлэг нуга үүрийн гэгээнд улам ч гай.халтай гоё харагдаж байв. Үүр гүйцэд цайгаад юм бүхэн ил тод харагдахуйц болохын хэрд Тольт морьтны илдчийн хамар Пансын Санчогийн нүднээ хамгийн түрүүнд туслаа, түүний хамар асар том учраас мань илдчийн бүх биеийг сүүдрээрээ таглаад байх мэт санагдав. Чухам дээрээ тэр хамар мундаг том бөгөөд хянганыхаа дунд хэрд овгор, энд тэндээ өдий төдий үүтэй, сэмбэрүү жимс мэт улаан ягаан өнгөтэйгөөс гадна үзүүр нь амнаасаа хоёр хуруу өнгөрөн унжсан учраас ба овон товон, үү бэрсүү ихтэй, хэмжээ том, өнгө ягаан учраас тэрхүү илдэч үнэхээр аймаар харагдсан тул Санчо түүнийг үзээд таталдаа өвчин туссан нялх хүүхэд мэтээр гар хөл нь салганаснаар үл барам тийм аймаар амьтны уурыг хүргэж дараа нь зодолдох гэж самбаганасанд орвол хоёр зуу орчим шаахайдуулсан нь дээр юм гэж эрс шийдлээ. Тэр үеэр Кихот ноён нөгөө морьтноо харахад тэр нь дуулга малгайгаа өмсөөд хаалтыг нь буулгачихсан байсан тул нүүр царайг нь ажиж сонжиж боломгүй байлаа. Харин төдий л өндөр нуруутай бус боловч ханхар цээжтэй хүн гэдгийг нь Кихот ноён ажиглав. Зүүсэн зэр зэвсгийнхээ гадуур жинхэнэ алтан саан утсаар нэхсэн бөгөөд саран хэлбэртэй бяцхан хэмжээний толинууд зай завсаргүй хадсан учраас ер бусын гоё сайхан харагдсан ажээ, тэрчлэн малгай дээрээ ногоон, шар, цагаан өнгийн өчнөөн төчнөөн өд хадсан байлаа, ургаа мод түшүүлэн тавьсан жад нь маш бүдүүн бөгөөд алга дармын хэртэй төмөр зэвтэй байв.

	Кихот ноён тэр бүхнийг хараад, харж үзсэн тэр бүхнийгээ даамай ажиглаад энэ морьтон зэгсэн хүчирхэг нь зайлшгүй бололтой гэсэн дүгнэлт хийлээ, гэвч Санчо шигээ ухаан алдталаа айсангүй, харин Тольт морьтонд хандаж, хэнэггүй бөгөөд зоригтой байдлаар ийн өгүүлрүүн:

	— Ноён морьтон та тулаанд орох сэтгэлээ түр дарж, өчүүхэн над амарлингуй хандаж, нүүрийнхээ хаалтыг жаахан сөхөхийг гуйя, таны нүүр царай гадна талынхаа энэ эрэлхэг сүрлэг байдалд аль хэр тохирсныг би харж авмаар байна.

	— Ноён эзэн та энэ тулаанд ялах уу, ялагдах уу гэдгээ л бодож бай, ялж л чадах аваас миний нүүр царайг харж сонжиж зугаа хийх цаг ирнэ ээ гайгүй, харин одоогоор таны хүсэлтийг биелүүлж эс чадахаа айлтгая, миний бодоход, хэрэв би хаалт маалтаа сөхөх гэж цаг нөхцөөгөөд байх ахул Вандаалийн Касийлиде хэмээх үзэсгэлэнт бүсгүйгээ ёстой л гомдоож орхино байх, чухамдаа би морьтон хүн учраас таныг ялж таны үг өчгийг авах ёстой гэдгийг та өөрөө мэднэ шүү дээ гэж Тольт морьтон татгалзан хэллээ.

	— Ямар ч л гэсэн танд ялагдсан тэр Кихот ноён чинь би мөн биш хоёрын алин болохыг та мориндоо мордохын наана надад амжиж хэлээрэй хэмээн Кихот ноён өгүүлэв.

	— Таны асуултад хариулъя, над ялагдсан тэр морьтон та хоёр бол усны хоёр дусал мэт хоорондоо адилхан байна, гэвч илбэчин нарын увдисаар тэгж харагдаж байгаа юм гэж та хэлж байгаа учраас тэр морьтон та яг мөн гэж би нотолж хэлэхийг зориглохгүй байна гэж Тольт морьтон дурдлаа.

	— Одоо би тодорхой ойлголоо, та төөрөлдсөн хүн байна, та ам буцаж байх шив дээ, бидний морьдыг аваад ирэг, тэгэхтэй зэрэг бурхан тэнгэрийн аврал, миний хайрт эзэгтэй ба өөрийнхөө гарын хүчээр таны нүүр царайг харах болно, тэр нь таны өөрөө хаалтаа сөхөхөөс хялбар бүтэх бөгөөд танд ялагдаж байсан тэр Кихот ноён тань би мөн байна уу, биш байна уу гэдгийг та харах болно хэмээн Кихот ноён өгүүлэв.

	Тэгснээ яриагаа таслан мориндоо мордоцгоолоо, морио жаахан биеийг нь тавиулж давхиад, дараа нь дайсан этгээд рүүгээ эргэж дайрахын тулд Кихот ноён Ажнайнхаа амыг чанагш нь эргүүлэхэд Тольт морьтон яг түүний адилаар нөгөө тийш эргэв. Гэвч Кихот ноёныг хориод алхам холдож амжаагүй байхад Тольт морьтон зам зууртаа зогсоод түүнд ийн хашхируун:

	— Ноён морьтон та мартаагүй биз, энэ тулаанд хэн ялагдсан нь ялсандаа бүрэн гүйцэд бууж өгнө гэж хэлэлцэн тохирсныг давтан хэлье!

	— Би мэдэж байна, харин морьтны дүрмээс гажуу, тушаал шаардлага тулгаж болохгүй гэдгийг мэдэх хэрэгтэй шүү хэмээн Кихот ноён дурдав.

	— Тэгэлгүй яах вэ гэж Тольт морьтон хэллээ.

	Тэр зуурт Кихот ноён нөгөө морьтныхоо илдчийн гайхалтай том хамрыг хараад Санчогоосоо дутуугүй гайхсан тул түүнийг хүн бус бөгөөд дэлхий ертөнц дээр урьд өмнө тохиолдож байгаагүй хүн дүрстэй мангас байх гэж бодов. Эзэн нь мориныхоо биеийг халааж тулаанд орохоор завдаж байгааг хараад Санчо тэрхүү мундаг хамарттай хоёулхнаа хоцрохыг эс зориглосон бөгөөд хэрэв тэр илдэч хамраараа нэгэнтээ тоншвоос бид хоёрын зодоон тулааны эцэс болчих байх гэж айсан ажээ, өөрөөр хэлбээс, хэрэв тоншижгэм мань Санчо айснаасаа болоод үнхэлцэг нь хагачих учраас эзнийхээ дөрөөнөөс зуурч чирэгдэн гүйлээ, эзнийхээ эргэж дайрахыг завдахад Санчо өгүүлрүүн:

	— Эзэн тэнгэр минь ээ, та дайсантайгаа тулалдахын өмнө намайг энэ царс өөд гаргаж буян болмуу, газар байснаас царсны оройд гарчхаад өршөөлт таны тэр морьтонтой ширүүн тулалдаан хийхийг харж байваас над тааламжтай байна.

	— Санчо чи өөрөө өндөр юман дээр гарч айдаггүйгээ авдартаа хийчхээд л хоёр нохой хэрэлдэхийг харж байх гээд байна аа даа хэмээн Кихот ноён хэллээ.

	— Үнэнийг хэлэхэд энэ мундаг хамарттай хоёулхнаа байхаас айдас хүрээд байна гэж Санчо бодсоноо хэлэв.

	— Үнэндээ үүний хамраас надаас өөр хэн ч гэсэн айн чичирнэ байх шүү.

	— За авир, би өргөөд өгье хэмээн Кихот ноён өгүүлэв.

	Кихот ноён Санчод тусалж царс өөд авируулахыг оролдож байх зуурт Тольт морьтон мориныхоо чадлын хэрээр шогшуулан жаахан цаашлаад, Кихот ноён одоо эргэж байгаа байх гэж бодоод, бүрээ дуугарах буюу бас бус дохио өгөхийг хүлээлгүйгээр Ажнайн өрөөсөн болсон урагшаа гишгэдэггүй адсаганыхаа амыг эргүүлж хар тэнхээгээр нь ухасхийхийг оролдоход морь нь бөг бөг шогшсоор дайсан этгээд тийшээ хандлаа, гэтэл Кихот ноён Санчогоо мод өөд авируулан саатаж байхыг хараад Тольт морьтон морио зоргод нь тавьж зогсооход морь нь үнэхээр талархсан байдалтай байлаа, өөрөөр хэлбээс, хөдлөх чадалгүй шахам болсон байв. Кихот ноёны сэтгэлд дайсан этгээд нь дайраад орж ирж байх мэт санагдсан учраас Ажнайнхаа яс арьс болсон хоёр бөөр лүү хар тэнхээгээрээ давьчин байж арай ядан хөдөлгөсөн тул Ажнай нь урьд хожид хатирч үзээгүйгээрээ хатирсан (ер нь шогшихоос цааш явж үзээгүй юм) бөгөөд өөрийгөө унасан эзэн юүгээн баярлуулсаар Тольт морьтон тийш авч очив. Тэгэхэд цаад морьтон нь унасан морио өсгийнийхөө төмөр даравчийг бөөр лүү нь шигдтэл давирсан боловч морь нь ганц хуруу ч эс хөдлөн ургаа хад шиг зогссоор байв. Иймэрхүү аятай завшаан нөхцөл тохиолдсон үеэр нь яг тааруулан Кихот ноён тийнхүү морио хөдөлгөхийг оролдож ядан будилсаар жадаа зэхэж завдаагүй юм уу, чадаагүй байгаа дайсан руугаа дайран орлоо. Цаад морьтондоо тохиолдож байгаа учир шалтгааныг харгалзахгүйгээр Кихот ноён өөдөөсөө эсэргүүцэх тохироо бололцоогүй байгаа Тольт морьтныг хайр найргүй жадлахад тэр нь мориныхоо хондлойг даган өөрийн эрхгүй гулдайн гулссан бөгөөд амьгүй мах мэтээр пид хийн газар савж унаснаар үл барам: дөрвөн мөч нь хөдлөхөө больсон байв.

	Нөгөө морьтны унаж байхыг харсан тул Санчо нарс дээрээс яаран бууж, эзнийхээ зүг хар хурдаараа гүйлээ, эзэн нь мориноосоо буун харайж, Тольт морьтны дэргэд очоод, амьд үхсэнийг нь мэдэхийн тулд ба амьтай байваас амьсгал авахад нь хялбар болгохын тулд дуулга малгайн нь бүчийг тайлж харав... Нүдэнд нь ямар хүний царай харагдсаныг яажшуу хэлбээс уншигч та бүхний сэтгэлд гайхал төрүүлж, аягүй санагдуулахгүй бол? Тэр нь царай зүс, хэв янз, бүх байдлаараа Самсоон гэцэл мөнийг хараад, харсан дороо чанга дуугаар ийн бархируун:

	— Санчо нааш ирээрэй! Чи ёстой нэг санаандаа оршгүй юм үзэх болно! Бушуулаарай хүү минь, илбэ гэдэг юутай чадалтай, илбэчин увдисч гэдэг хэчнээн ид шидтэй байдгийг хар!

	Санчо ойртон ирж, Самсоон гэцэл дүрээрээ мөн байхыг хараад зогсоо зайгүй наманчлан залбирч, тэнгэр бурхныг сэхээ сэдээгүй дуудаж гарлаа. Энэ хооронд тэр морьтонд амьтай байгаа шинж тэмдэг өчүүхэн ч эс байсан тул Кихот ноёнд Санчо ийнхүү өгүүлрүүн:

	— Эзэн тэнгэр минь ээ, миний бодоход өршөөлт та, Самсоон гэцлийн дүрстэй болж ирсэн энэ хүний ам руу нь сэлмээрээ дүрээд үзэх хэрэгтэй байна, чингэх аваас танд хар санаж явдаг илбэчин нарын нэг нь ч гэсэн далд орох юм биш байгаа даа.

	— Дайсан хэдий чинээ л цөөн байваас төдий чинээ л сайн байх учир чиний хэлдэг зөвтэй байна хэмээн Кихот ноён цэцэрхэв.

	Чингээд Санчогийнхоо заавар зөвлөгөөг ёсчлон дагахын тулд сэлмээ сугалахад нь Тольт морьтны илдэч нөгөө муухай хамар нь алга болчихсон гүйж ирээд, бархирах дуугаар ийн сүүрс алдруун:

	— Кихот ноён та яаж байгаагаа бодож үзээч! Таны хөлд хэвтээ чинь танай найз Самсоон гэцэл шүү дээ, харин би бол үүний илдэч нь билээ.

	Тэр илдэч өглөөнийх шигээ муухай царайтай бус болсныг хараад Санчо асууруун:

	— Та хамраа яасан бэ?

	Цаадах нь ийнхүү хариу өчрүүн:

	— Бий, халаасанд байгаа.

	Тэгж хэлээд баруун талынхаа халаасанд гараа шургуулж, маажиндсан морин цаасаар хийсэн нөгөө хиймэл хамраа гаргаж ирлээ. Санчо тэр илдчийг баахан ширтэж байгаад чанга бөгөөд гайхангуй дуугаар сүүрс алдруун:

	— Ээ, дар эх өршөө! Үгүй энэ чинь манайтай айл байдаг манай худ Тооме байна шүү дээ?

	— Тэгэлгүй яах вэ! гэж тосон авч хэлээд: — Тийм ээ, би чинь танай худ Тооме байна шүү найз Пансын Санчо минь, чухам ямар учраас яаж баларч, будилж яваад энд тохиолдож байгаагийнхаа паянг дараа өөрт чинь яримз. Харин та одоо хөлдөө хэвтээ Тольт морьтон гэгчийг битгий хөнд, битгий гомдоо, битгий сэглэ, битгий ал гэж эзнээсээ гуйж мөргө, өөрөөр хэлбээс энэ бол танай тосгоны бүдүүн зүрхтэй, хөмгөмсөг зантай Самсоон гэцэл болох нь эргэлзээгүй мөн шүү гэв.

	Тэр хооронд Тольт морьтон ухаан орлоо. Тэгэхэд нь Кихот ноён сэлмээрээ нүүр өөд нь занган байж өгүүлрүүн:

	— Эрхэм морьтон та хэрэв хосгүй сайхан Дульсинеяг үзэсгэлэнгээрээ тэр Вандаалийн Касийлидегээс давуу гэдгийг эс хүлээвээс таныг одоо алаад хаячихна, түүнээс гадна, та (ийнхүү бэртэж унаснаасаа болж нас барчихгүй бол) Тобоос хот орж, Дульсинея дээр очоод намайг илгээлээ гэдгийг түүнд айлтгана гэж надад ам өчгөө өгөх ёстой, харин тэрээр тантай яаж харьцах нь түүний дур шүү, хэрэв таныг зоригоор тань тавьж гэм та намайг олж ирэх хэрэгтэй болно (миний гавьяа бүтээлийн цуугаар мөрдөөд явбаас оршиж байгаа газрыг нь олоод ирж болно) Чингээд эзэгтэй түүний ярьсныг над айлтгах болно. Ийм л болзол тавина даа, энэ маань бид хоёрын тулалдахаасаа өмнө хэлэлцэн тохирсонтой яв цав уялдах бөгөөд хэрмэл морьтны дүрмээс гажихгүй юм шүү.

	— Касийлидегийн цэвэрхэн атлаа сэгсгэр үсийг Дульсинея эзэгтэйн уранхай муухай шаахайнаас ч дор гэдгийг хүлээе, бас түүнд дээр тань очоод, тан дээр хүрч ирж, таны шаардаж байгаа хариу сэлтийг нэгд нэггүй бүрэн дүүрэн авчиръя хэмээн ялагдсан морьтон хэлэв.

	— Тэрчлэн танд ялагдаж байсан тэр морьтон тань Ламанчийн Кихот ноён биш бөгөөд мөн байх ч ёсгүйн дээр тэр нь түүнтэй адилхан өөр нэгэн хүн байсан гэдгийг хүлээж итгэх хэрэгтэй биз. Та хэдийгээр Самсоон гэцэлтэй тун адилхан боловч та бол тэр хүн биш, харин илбэчин нарын увдисаар түүний дүрсийг шингээсэн хүн байна, би тулдаа оволзон дүрэлзсэн уур хилэнгээ барьж намжаалаа, бас чингээд би тулдаа таныг ялан дийллээ хэмээн Кихот ноён айлдлаа.

	— Тэр бүхнийг тань би таны өөрийн үнэмшиж, бодож, сэтгэлдээ шингээж байгаатай нэгэн адилаар хүлээж бодож, санаандаа шингээж байна. Тэгэхлээрээ одоо та над босох зөвшөөрөл соёрхож буян болмуу. Гэвч би босож чадах нь уу, үгүй юү мориноосоо унахдаа л бяцарчих шиг байна хэмээн морин дээрээсээ чанга унасан морьтон хариу өчив.

	Кихот ноён, илдэч Тооме хоёр түүнийг өндийлгөж эхлэхэд Санчо нутгийнхаа найзыг нүд салгахгүй ширтэн, түүнээс есөн шидийн юм асууж байсан бөгөөд наад хүний нь өчиж байгаа хариунаас үзэхэд тэр нь Селиалийн Тооме яг мөн нь илэрхий байлаа, гэвч илбэчин нар Тольт морьтныг Самсоон гэцлийн дүрээр ирүүлжээ гэж Кихот ноёны хэлснийг Санчо уг мухаргүй даамай итгэсэн учраас хоёр нүдэндээ харагдаад байгаа үнэн бодитой зүйлийг итгэж чадахгүй мангуурсаар байсан ажээ. Бүр сүүлдээ ноён зарц хоёр бүрмөсөн төөрөлдсөн бөгөөд Тольт морьтон илдчийнхээ хамтаар урам нь хугарч уруу царайлсаар Кихот ноён Санчо хоёроос салж, гэмтсэн хавиргаа бариулж боолгох бололцоо бүхий газар хайсаар одов. Кихот ноён Санчо хоёр аян замдаа мордсон тул эдний тухай дурдахаа түр завсарлаж, Тольт морьтон том хамарт илдэч хоёр нь ямар хүмүүс байсныг өгүүлэх бүлгээ.

	 


ТОЛЬТ МОРЬТОН, ТҮҮНИЙ ИЛДЭЧ ХОЁР НЬ ЯМАР ХҮМҮҮС БАЙСНЫГ ӨГҮҮЛСЭН АРВАН ТАВДУГААР БҮЛЭГ

	 

	Туйлын эрэлхэг мэт санагдсан тэрхүү Тольт морьтныг ялсандаа Кихот ноён асар их урамтай бөгөөд бардан, хангалуун байв. Морьтон эрийн шударга үг хэлсэнд нь итгэсэн тул Дульсинея эзэгтэй өөрийг нь мөрөөдсөн хэвээр байгаа эсэхийг нарийвчлан мэдэх горьдлого төрлөө, өөрөөр хэлбээс, тийнхүү ялагдсан морьтон тэр эмэгтэй лүгээ очиж уулзаад, хэрхэн уулзсаныгаа өөрт нь эс айлтгаваас морьтоншуу юм байж үл чадах мэт санагдаж байв. Кихот ноён иймэрхүү юм бодож байх боловч Тольт морьтон огт өөр зүйлийг бодож байлаа, өөрөөр хэлбээс, тэрээр хаа нэгэн газар очиж биеэ эмнүүлэхийн төлөө бүхий л бодлоо шавхаж байгааг дээр дурдсан билээ. Каррааскийн Самсоон юуны өмнө Кихот ноёныг өчнөөн хатгаж, түүн лүгээ морьтны тулалдаан хийж номхотгоод орон гэрт нь нам тайван байлгаж, улмаар гайтай хөөтэй адал явдалтай хөөцөлдөхийг нь болиулахын үүднээс элдэв төрлийн арга сүвэгчлэх талаар санваартан үсчин хоёр лугаа зөвлөн хэлэлцсэнийг энд дурдах хэрэгтэй юм. Кихот ноёныг тогтоож байлгах бололцоо нэгэнт байхгүй учир түүнийг зоргод нь тавьж байгаад, Самсоон өөрөө хэрмэл морьтон болж дүрсээ өөрчилж очоод, түүнтэй тулалдаан дэгдээхэд хялбархныг ашиглаж тулалдаан хийж (Түүнийг ялах нь тэдгээр зөвлөн хэлэлцсэн хүмүүст тун төвөггүй санагдсан тул) ялахаар санал нэгдэн тогтсон бөгөөд энэ саналыг Самсоон өөрөө голлон гаргасан ажээ. Тэрчлэн, хоёр этгээдийн аль дийлдсэн нь дийлснийхээ мэдэлд бүрэн дүүрэн орохоор урьдчилан хэлэлцэн тохирч байж уг тулалдааныг хийхээр төлөвлөсөн учраас ялсныхаа дараа тэр ёсоор Кихот ноёныг төрсөн тосгон дахь орон гэрт нь эгүүлэн авчирч, улмаар хоёр жил болтол буюу ялсан морьтноос тусгай тушаал буулгатал хаашаа ч гарч үл болохыг тушаан гүйцэтгүүлэхээр тогтсон бөгөөд Кихот ноён нь морьтны ёсыг зөрчихгүйн тулд тийнхүү тушаасныг заавал дагана гэдэг зөвлөгөөнд оролцсон хүмүүс хатуу итгэснээс гадна тэрээр хориотой шахам байх хугацаандаа солиотой байдлаасаа ангижирч, биеэ зугаацуулах өөр ямар нэгэн юм эрхлэх болно байх гэж бодоцгоосон ажгуу.

	Үүнийг Самсоон бүрэн дэмжиж Пансын Санчогийн худ бөгөөд айл байдаг Селиалийн Тооме гэгч алиа томоогүй нэгэн хүнийг сайн дураар нь илдчээ болгож авсан юм. Самсоон ямаршуу янзын хувцас хунар өмссөнийг дээр дурдсан билээ, харин Селиалийн Тооме нь Санчо лугаа уулзаж учрах цагт үл танигдахын тулд хамар дээрээ хиймэл хамар нэмж өндөрлөөд Кихот ноёны явсан замаар орон хөдөлсөн бөгөөд үхлийн хөлөгтэй тохиолдож хөгөө тарьж байх үед нь гүйцэж очсон ажээ, чингээд бүр сүүлд нь ой дотор халз тулгарч, тэндээ тулалдаж гарсныг анхааралтайхан уншигч таамаглах биз. Уг тулалдаан даанч урагшгүй болж өнгөрснөөс гадна зорьсон хэрэг огтхон ч бүтээгүй нь илэрхий байх тул Селиалийн Тооме гэцэлд хандаж ийн өгүүлрүүн:

	— Шударгаар хэлэхэд, эзэн Самсоон та бид хоёрын хохь боллоо: Хэлэхэд амар, хийхэд хэцүү гэдэг чинь энэ шүү дээ. Кихот ноён солиотой хүн, та бид хоёр эрүүл улс, тэгэхэд цаадах чинь бүв бүтнээр үл барам та бид хоёроор доог хийгээд байж байхад өршөөлт та ямаршуухан болчхоод: Зодуулж нүдүүлчхээд, зовлонгоо эдэлж байна вэ. Одоо хоёулаа хэн нь арай илүү солиотой байх нь вэ гэдгийг бодоод үзье: Өөрийн эрхгүй солиотой болсон нь илүү солиотой байна уу, өөрийнхөө сайн дураар солиотой болсон нь илүү солиотой байна уу?

	Хариуд нь Самсоон ийн өчрүүн:

	— Солиотой нь солиотой хэвээрээ байх бөгөөд сайн дураараа солиотой болсон нь дуртай л цагтаа эрүүл хүн болчхож чадна гэдэгт эдгээр хоёр янзын солиотой хүмүүсийн ялгаа орших юм шүү.

	— Чингэвээс би сайн дураараа солиорч өршөөлт таны илдэч болохыг хүссэн байна, тэгэхлээрээ одоо сайн дураараа эрүүл болчхоод орон гэрээ тэмцэхийг бодъё гэж Тооме тосон авч өгүүлэв.

	— Тэр чиний дур, харин би Кихот ноёныг балбахаас нааш ямар ч гэсэн харихгүй, тэгэхлээрээ одоо би үүний ухаан санааг сайжруулах зорилгоор бус, харин хонзонгоо авахын тулд үүнийг мөрдөн хөөнө, өөрөөр хэлбээс, хажуу хавиргаар айхтар их өвдөж байгаа явдал хүний мөстэй байхаас татгалзахыг шаардаад байна хэмээн Самсоон дурдлаа.

	Ийнхүү ярилцан явсаар тэр хоёр нэгэн тосгонд хүрэлцэн очсон бөгөөд аз таарахад бариач хүн тохиолдож, гайд учирсан Самсоонд тус үзүүлэв. Селиамийн Тооме түүнийг орхин гэрийн зүг буцахад, Самсоон ганцаараа хоцроод хонзонгоо авах арга сүйхээчилж гарсан тухай хожим энэ зохиолд өгүүлэх бүлэг бий, харин одоо Кихот ноёны баяр хөөр болсныг өгүүлүүштэй байнам.


КИХОТ НОЁН ҮЛЭМЖИЙН ИХ ЭРЭЛХЭГ ЗОРИГ ХЭЧНЭЭН СҮРХИЙ ОРГИЛ МАНДАЛД ХҮРЧ ЧАДСАНЫГ ДУРДАЖ, БАС АРСЛАНГУУДЫГ АЗАРХАГ САЙН ЯЛСАН АДАЛ ЯВДЛЫГ ӨГҮҮЛСЭН АРВАН ЗУРГААДУГААР БҮЛЭГ

	 

	Кихот ноён дээр дурдсанчлан баяртай баясгалантай, бардан байдалтайгаар аян замдаа морилж явав. Байгуулсан ялалт нь өөрийн нь тэр үеийн хамгийн эрэлхэг морьтны хэмжээнд хүргэн мандуулах шиг санагдаж байлаа, хойшид тохиолдож болох бүхий л адал явдлууд нь бүгдээрээ юухан ч биш бөгөөд бүгдэд нь ялан дийлсэн мэт бодогдож байв, тэр ч байтугай илбэчин ба илбийн чадлыг ч үл тоомсорлоход хүрлээ, бас морьтон болж яваа энэ хугацаанд хэсэг шүдээ чулуугаар цөм цохиулж, ялтан хүмүүст доромжлуулж, янгуас нарт бороохойдуулж байсан зэрэг өдий төдий явдлыг мартахад хүрлээ, нэг үгээр хэлэхэд, гагцхүү Дульсинея хатагтайн сэтгэлийг татах л арга мэх бодоод олчих ахул дээр үеийн хамгийн азархаг морьтонд тохиолдож байсан хувь заяаг эзэмшсэн мэт санагдаж байлаа. Ийм бодолд автагдан явахад нь Санчо ийн өгүүлрүүн:

	— Эзэн та юу гэж бодож байна? Тэр илдчийн хамрыг бодохоос л манай худ Селиалийн Тоомед мундаг том хамар хийчихсэн юм шиг миний нүдэнд харагдаад орхих шиг санагдаад байх юм.

	— Тольт морьтон нь Каррааскийн Самсоон гэцэл, илдэч нь танай худ Селиалийн Тооме байсан байх гэж Санчо чи үнэхээр бодоод байна уу?

	— Ээ мэдэхгүй, би танд юу ч гэж хэлэхээ мэдэхгүй байна, харин түүнээс өөр хүн манай гэр орон, эхнэр хүүхдийн байдлыг тийм нарийн ярьж яасан ч чадахгүй гэдгийг л мэдэж байна, хамраас нь жаахан хасчих аваас нүүр царай нь яг л Селиалийн Тооме юм даа, би түүнтэй нэг тосгонд байхдаа олон харсан юм, бас чингээд манайхан зэрэгцээ байшинд байдаг юм, ярих нь Тоометой тун ч адилхан юм гэж Санчо дурдав.

	— Аль хө, Санчо сайн бодъё. Чи сонс: Самсоон гэцэл яахаа хэрмэл морьтны хувцас өмсөж, биеэ хамгаалж, дайтах зэр зэвсэг бариад надтай тулалддаг билээ? Би түүний дайсан юм гэж үү? Би түүний уур хилэнг хүргэсэн гэж үү? Би түүнтэй өрсөлдөгч гэж үү? Тэр хүн цэрэг дайны эрдэм хөөцөлдөж, энэ эрдмээр миний байгуулсан гавьяанд атаархагч болсон гэж үү? Хэмээн Кихот ноён өгүүллээ.

	— Эзэн минь ээ, тэр хүн хэн ч байлаа гэсэн Самсоонтой гайхалтай адилхан бөгөөд илдэч нь манай худ Тоометой тун адилхныг та юу гэж хэлэх гэж байна? Таны хэлдгээр үүнийг илбэ гэж үзэж болох юм, гэтэл ямар учраас илбэчин нар тэр хоёртой адилхан болъё гэж бод оо вэ? гэж Санчо татгалзан асуув.

	— Энэ бүхэн нь намайг мөрдсөн хар санаат илбэчин нарын заль мэх биз. Саяын тулалдаанд миний ялах тавилантайг урьдчилан мэдчихээд тэр морьтныг ялагдахын цагт нь миний найз гэцэлтэй адилхан болгочихвоос найзыгаа гэж бодохынхоо эрхэнд миний хурц мэсний буулт зөөлөрч, миний догшин мутрын эрч буурч, миний эрэлхэг зүрхний хилэн дарагдаж, миний голыг таслах гэж ов мэх гаргаж, уур зоригоо дайчилсан этгээдийн амийг аврахын тулд ийм илбэ үзүүлж байгаа биз. Ингэхлээр, Санчо чи өөрөөр нотлохыг бүү оролд, өөрөөр хэлбээс чи туршлагаас мэдэх биз, туршлага бол юмыг яасан ч гажуу буруу тусгуулахгүй шүү, илбэчин нар бол сайхныг муухай, муухайг сайхан болгох мэтээр зүс хувиргахыг юманд тооцохгүй амьтад байгаа юм. Хоёр хоногийн өмнө хосгүй хөөрхөн Дульсинеягийн үзэсгэлэнт царай, нуруу туруу нь яг дүрээрээ чиний нүдэнд яруу сайхан хэвээрээ тусаад байхад миний нүдэнд бүүдгэр нүдтэй, болхи муухай царайтай, өмхий амтай тариачин хүүхэн болж тусаад байсан биз дээ, тийм муухай ажил хийхээс буцдаггүй юм чинь намайг ялалт хийлгэхгүйн тулд морьтныг Самсоон, илдчийг нь танай худ болгож хувилгахыг даанч нэг юман төдийд санахгүй байх аа. За, ямар ч байлаа гэсэн, дүрсийг нь хувилгасан дайсныг ялан дийлсэндээ би бахархах байна хэмээн Кихот ноён өчив.

	— Аль нь үнэн болохыг бурхан л мэдэх байх гэж Санчо дуугарав.

	Өөрийн нь зохиосон ов залиар Дульсинеягийн дүрс тийнхүү хувилсныг Санчо мэдэж байсан учраас эзнийхээ ярьсныг үл ойшоосон бөгөөд өөрийнхөө зохиосон ов мэхийн талаар үг алдчихгүйг хичээх тул мэтгэлцэхийг бодсонгүй ажээ.

	Төдхөн ойролцоо газар хонь сааж байгаа малчдаас сүү худалдаж авахын тулд Санчо замаас гаран одоо энэ завсар Кихот ноён тэргүүнээ өндөрлөн, вангийн дарцгаар чимсэн хөсөг өөдөөс нь айсуйг олж хараад, бас нэг адал явдал тохиож байх бололтой гэж бодоод, Санчоогийн хойноос дуулга малгайгаа авчруулахын тулд чанга дуугаар хашхирав. Яг энэ үед Санчо малчдаас ээдэм худалдан авч байлаа, эзэн нь шамдангуй дуудсанд илдэч сандарсан учраас авсан ээдмээ юунд хийж яаж авч явахаа мэдэхийг байлаа, мөнгийг нь өгчихсөн тул хаяад явахад харамсалтайн эрхээр эзнийхээ дуулга малгай руу хийчихлээ. Иймэрхүү янзын сайхан олзтойгоор Кихот ноён дээрээ хүрэлцэн очиж, яахаа дуудаад байгааг нь мэдэхийг зорин хандлаа, ойртон айсуйг нь харангуутаа Кихот ноён ийн дуугаруун:

	— Найз минь, дуулга малгайг минь өгөөд орхи. Эсвэл би адал явдал гэгчийг таньж мэддэггүй байх, эсвэл тэр харагдаж байгаа зүйл зэвсэг барихыг надаас шаардваас зохих адал явдал байх, ер нь шаардаад ч болохоо байлаа.

	Санчод малгай дотроос ээдмийг гаргаж авах зав олдоогүй тул тэр хэвээр нь өгөхөөс аргагүй болов. Кихот ноён малгайгаа шүүрэн авч, дотор нь юм байгааг ажиглалгүйгээр үлэмж шаламгайлан өмсөж орхилоо, ээдэм нь шүүгдэж бөөгнөрч байсан тул Кихот ноёны нүүр сахлыг даган шар ус гоожлоо, энэ явдалд Кихот ноёны гайхаш нь барагдаж Санчод өгүүлрүүн:

	— Энэ юу болж байна, Санчо? Эсвэл миний тархи гоожчих шиг байна, эсвэл миний гавал улцайчих шиг байна, эсвэл миний хөлс цутгачих шиг байна. Гэвч миний хөлс асгарч байгаа ахул айсных биш нь мэдээжийн хэрэг, тэгэхдээ энэ тулгарч байгаа адал явдал маш аймшигтай гэдэгт би үл эргэлзэх байна. Аль вэ, арчих юм өгөөд орхи, хөлс их асгарч байх учир нүд юу ч үзэхээ байлаа.

	Санчо алчуур авч өгөөд, юу болсныг эзэн нь мэдээгүйд ханцуй дотроо залбирч байв. Кихот ноён нүүрээ арччихаад, толгой дээрээсээ хүйтэн оргиод байгаагийн учрыг мэдэхийн тулд малгайгаа авч үзээд, дотор нь өтгөн цагаан зүйл байхыг олж хараад хамартаа ойртуулан үнэрлээд, ийн өгүүлрүүн:

	— Тобоосын Дульсинея эзэгтэйн амь насыг барин андгайлж хэлье, чи бол тохьгүй, төрхгүй, урвагч илдэч юм, малгайд минь ээдэм хийсэн байна гэнэ ээ!

	Тэгэхэд нь Санчо огт хэнэггүй царайлан ийн өчрүүн:

	— Наадхыгаа ээдэм гэж бодож байваас над өгчих л дөө, би идчихье... Ээ байя, наадхыг чинь чөтгөр идэг, ерөөсөө ч таны малгай руу үүнийг чөтгөр л хийсэн биз. Өршөөлт таны малгайг завааруулах зориг над төрнө гэж үү? Би мөн ч зоригтой эр байх нь ээ! Эзэнтэн минь, шударгаар танд айлтгая: Өчүүхэн миний бие тэнгэр бурхнаас заяасан болхи ухаанаараа бодож үзэхэд намайг хорлох илбэчин нар бас байдаг байх гэлтэй санагдаад явчихлаа, тийм учраас ч намайг таны яс махны тасархай лугаа адил танд үнэнчийг нэвт мэдчихээд таны уур хилэнг дүрэлзүүлж хуучны тань хөдөлгөж байгаад танаар миний махыг идүүлж, маяаг минь мөлжүүлэх гэж малгайд тань энэ бузар юмыг хийсэн байна. Гэвч тэд энэ удаад баахан тэнэг загнажээ: Над таны малгайд хийх байтугай, бор ходоодондоо хийх ээдэм ч байхгүй, сүү ч байхгүй гэдгийг эзэн та сайн мэдэж байгаа бөгөөд уг байдлын учрыг тунгааж чадах хурц ухаан танд бийг тэд ойлгосонгүй гэж би бодож байна.

	— Тэр үнээн хэмээн Кихот ноён дурдав. Чингээд толгой, нүүр, сахал, малгай тэргүүтнээ арчиж малгайгаа өмсөж, дөрөөн дээрээ цэх зогсож, зэвсгээ шалган үзэж, морин жадаа барин ийн дуугаруун:

	— За одоо тэр зүгийн тэнгэр мэдэг, над чөтгөртэй тулах ч зориг зүрх байна.

	Тэр завсар дарцаг намируулсан хөсөг ойртож ирсэн байх бөгөөд луус унаж түүнийг хөтөлсөн хөтлөгч хүн, хөсгийн урд суудал дээр суусан өөр нэг хүн хоёроос өөр хүнгүй байлаа. Кихот ноён түрүүлэн очиж дуугаруун:

	— Хэрэг зориг хаана вэ, банди нар аа? Энэ чинь юун хөсөг, юу тээж яваа бөгөөд юун туг дарцаг вэ?

	Хариуд нь хөтлөгч ийн өчрүүн:

	— Хөсөг нь минийх ээ, Ораанск амбан бэлгийн хоёр догшин арсланг өөрийндөө хүргүүлснийг торонд хийгээд тээж яваа юм, дарцаг нь бол манай ван эзний юм хүргэж явааг мэдэгдэж хадсан ван төрийн тэмдэг билээ.

	— Арслангууд чинь аль зэрэг том юм? хэмээн Кихот ноён магадлав.

	— Эднээс томыг байтугай, эдний хэрийн мундаг том арслан Африкаас Испанид авчирч байгаагүй юм. Би өөрөө арслангийн манаач хүн болохоороо энэ яваа насандаа олон арслан зөөлөө, гэтэл ийм мундаг арслан ер үзээгүй. Бидний энэ бол эр арслан эм арслан хоёр байгаа юм, эр нь урд талын торонд, эм нь ар талын торонд яваа, одоо хоёулаа өлөн яваа, өглөөнөөс хойш юу ч идээгүй байгаа тул өршөөлт та биднийг явуулан соёрх, бид даруйхан нэг суурин газар очиж эднийгээ хооллуулах хэрэгтэй байна гэж урд суудал дээр яваа хүн хариу өчлөө.

	Кихот ноён мэдэгдэх төдий инээмсэглээд түүнд ийн өгүүлрүүн:

	— Арслангийн зулзага намайг яадаг юм? Одоо намайг арслангийн зулзагаар далайлгах нь ээ! Гайгүй биз, эдгээрийг нааш илгээсэн тэр эзэд намайг арслангаас айхаар хүн биш гэдгийг одоохон ойлгоно гэдгийг би бурхан тэнгэр барьж тангараглая! Сайн санаат хүн та одоохон буу, тэрчлэн, хэрэв та манаач нь аваас тороо нээгээд араатнаа гарга, намайг оролдох гэж над руу эдгээр араатныг илгээсэн тэр илбэчин нарын өшөө хорслыг мохоохын тулд Ламанчийн Кихот ноён гэж ямар эр байдгийг би одоохон үзүүлээд өгье!

	Энэхүү зэр зэвсэгтэй мануухай үнэхээр шийдэмгий байгааг хараад, хөтлөгч ийн дуугаруун:

	— Эзэн тэнгэр минь ээ, та сайн санаа гаргаж, намайг өрөвдөж хайрла, лууснуудыг тэрэгнээс нь салгаж аюулгүй газар аваачсаны дараа арслангуудыг гаргах тушаал буулгамуу эс чингэх ахул энэ арслангууд миний лууснуудын махыг зулгаачхаад, түүнээс болж би нэг насаараа махаа зулгаахад хүрнэ: Энэ тэрэг лууснаас өөр хөрөнгө хогшил над байхгүй шүү.

	— Ээ үл итгэгч! Буугаад, наад лууснуудаа сулла, нэг үгээр хэлэхэд, дураараа л бол харин арслангаас айж шал илүү ажил гаргаж байгаагаа одоохон ойлгоно оо, хэмээн Кихот ноён зандарлаа.

	Хөтлөгч яаран сандран байж лууснуудын хөллөгөөг салгахад манаач нь өндөр дуугаар ийн өгүүлрүүн:

	— Энд байгаа хүмүүс гэрч болно шүү, би өөрийн дураар бус өөр бусдын албадлагаар энэ торыг нээж арслангуудыг гаргалаа шүү, эдгээр араатнаас учруулах бүхий л хор холбогдлыг энэ эзэн хариуцаж миний авах цалин, цалингийн нэмэгдлийг энэ ноён төлнө гэдгийг толилуулъя. Эзэд та нар минь, энэ торыг миний нээхээс өмнө зугтан зайлагтун, би хамаагүй ээ, намайг эд яах ч үгүй.

	Тэгтэл салхин тээрэм, цэмбэ зуллагын газар зэрэг лүгээ дайтаж зүрх авсан адал явдлууд ба өнгөрсөн хугацаанд тохиолдож ирсэн бас бус гай барцдуудтай адилтгашгүй сүрхий аюулд учрах нь гэж айхынхаа эрхэнд одоо хийхээр завдаж байгаа ажлаа болихыг Кихот ноёноос Санчо хоёр нүднээсээ нулимс асгаруулан байж гуйлаа.

	— Болгоож хайрлаач ээ, эзэнтэн минь, энд илбэ мэлбэ огт хамаагүй илбийн талын юм ер байхгүй ээ: Торны нь завсраар арслангийн сарвуу олж харлаа, чингээд би сарвуу нь тийм байгаа болохоороо бие нь уулнаас том байх гэж бодлоо гэж Санчо айлтгав.

	— Арслан гэдэг чинь айсан хүнд энэ дэлхийн хагас шиг ч харагдаж болно шүү дээ. Зайл, Санчо минь, бүү саад бол. Харин би амь үрэгдвээс чи бид хоёрын урьд хийсэн хэлэлцээ бийг чи мэднэ: Дульсинея дээр бушуухан хүрээд очоорой, чингэвээс бүх хэрэг аяндаа бүтнэ шүү хэмээн Кихот ноён айлдав.

	Түүнээс гадна Кихот ноён өөрийн нь балай явдлыг зогсоох талаар бусад нь үг хэлэвч тэдний үгэнд үл орох төлөвтэй өдий төдий зүйлийг нэмж ярив. Санчо жороо саарлыгаа, хөсөг хөтлөгч луусаа давирсаар арслангуудыг торноос гарч ирэхээс өмнө аль болохоор холдон зайлахыг хичээн хөдөлцгөөв. Санчо эзнийхээ хойноос урьдчилан гашуудаж байлаа, өөрөөр хэлбээс эзнийгээ арслангийн сарвуунд базагдана гэдэгт өчүүхэн ч үл эргэлзэж байжээ. бас өөрийн тавилан учир ба Кихот ноёны илдчийн албанд дахин элсэх бодол төрүүлсэн тэр нэгэн цагийг хараан зүхэж явлаа, тэгэхдээ хараах уйлахынхаа хажуугаар уг хөсгөөс бушуухан холдохын тулд жороо саарлыгаа ахин дахин гуядахаа огтхон ч мартаагүй ажээ. Зугтсан хүмүүс холдож одсоны дараа манаач нь Кихот ноёныг хориглож, гуйж, занаж эхэлсэн боловч Кихот ноён гуйж гувшиж, занаж зүхсэний хэрэг огт байхгүй, өөрөөр хэлбээс тэр бүгд нь шал дэмий тул арслангаа бушуухан гаргасан нь дээр гэж түүнд хэлэв.

	Нэг торыг нь нээх гэж манаачийн ноцолдож байх зуурт чухам яаж тулалдваас дээр бол, морьтой юу, явган уу гэдгийг бодож үзээд, морьтой тулалдваас Ажнай үргэж болох учир явган нь дээр юм гэж шийдлээ. Мориноосоо буун харайж, жадаа шидэж, бамбайгаа барин, сэлмээ сугалсан бөгөөд аймшиггүй, эрэлхэг зориг нь гайхалтайгаар бадран дүрэлзэж, амь насаа анхандаа бурхан тэнгэрт, дараагаар нь Дульсинеядаа даатгаад тэргийг чиглэн ихэмсэг байдлаар алхав.

	Кихот ноён аль хэдий нь бэлхэн болсон байхыг хармагцаа манаач нь зоримог догшин морьтны уурыг хүргэхээсээ айсан тул арсланг гаргаж тавихаас өөр аргагүй болж, нэг торныхоо хаалгыг ярлаа, тэр торонд үнэхээр мундаг, аймаар том арслан байсныг давтан хэлье. Тэр арслан, юуны өмнө, торон дотроо нэгэнтээ эргэлдээд, урд хоёр хөлөө гадагш гаргаж суниагаад, дараа нь амаа ангайж, олзуурхангуй байдлаар эвшээгээд, хоёр сөөм шахам урт хэл гаргаж хоёр нүд, хоншоор тэргүүтнээ долоолоо, дараа нь торноосоо гарч ирээд, цог шиг улаан нүдээрээ эргэн тойрныг харлаа, тэр үед нь ямар ч их зоригтой хүний айдас хүрмээр байлаа. Гэвч Кихот ноён түүний өөдөөс халз ширтэж, тэргэн дээрээс үсрэн бууж, өөртэй нь үзэлцэж эхлэх цаг мөчийг тэсэж ядан хүлээж, ирсэн цагт нь хэдэн хэсэг болтол цавчиж хаяхад бэлхэн байлаа.

	Түүний хэмжээгүй солиотой болсон нь ямаршуу байдалд хүргэж байна вэ. Гэтэл номхон зант тэр арслан нь догшноосоо номхон нь илүү учраас дээр дурдсаны адилаар ийш тийшээ харчхаад Кихот ноёны хүүхэнцэр бөгөөд болчимгүй байдлыг үл ойшоон торондоо орж, Кихот ноён тийш бөгсөө харуулж, ажиг ч үгүй аажмаар дахин суниалаа, тэгэхэд нь Кихот ноён түүнийг цохиж уурлуулаад торноос нь гарга гэж манаачид тушаал буулгав.

	— Энэ тушаалыг би дагаж чадахгүй ээ. Хэрэв би үүнийг уурлуулчих аваас энэ чинь юуны урьд намайг хэд тастаад хаячихна. Өршөөл төгс морьтон эзэн минь, сая үүнийг гаргаж таны зориг эрэлхгийг харлаа, одоо бол оо юм биш үү, аз заяагаа хоёр дахин туршихын хэрэггүй биз. Арслангийн торны хаалга нээлттэй байгаа учраас гарна уу, байна уу өөрөө мэдэг, одоо гарахгүй байгаа болохоороо орой болтол гарахгүй байх. Таны эрэлхгийг харлаа, эрэлхэг дайчин эр бол дайсантайгаа халз тулахын тулд түүнийхээ ирж тулахыг дайны талбар дээр хүлээж байдаг бөгөөд дайсан нь эс ирвээс тэрийг ялагдсанд тооцож, хүлээж байсныг нь ялсанд үздэг байх гэж би ойлгодог юм гэж манаач мэтгэн өгүүлэв.

	— Энэ чинь үнэн дээ. Үүдийг нь хаа, найз минь, чингээд энд харж үзсэн бүхнээ маш тодорхой гэрчлээрэй, тухайлбаас: Арслангийн хаалгыг яаж нээснээ, миний яаж хүлээж байсныг, бас үүний гарч ирээгүйг, дахин гарга гэж миний шаардсаныг, тэгэхэд үүний гарч ирж чадаагүйг гэрчлээрэй. Би үүргээ гүйцэтгэлээ, илбэчин нар муугаа мэдэг, морьтон ёсны ариун үнэнийг тэдэнд ойлгуулах явдалд бурхан тэнгэр туслах болтугай, торныхоо үүдийг хаа гэж би чамд хэлээд байна шүү, хаахаар чинь би зугтан зайлсан хүмүүсийг дуудаж авчиръя, тэд миний байгуулсан гавьяаг чиний амнаас сонсог хэмээн Кихот ноён айлдлаа.

	Манаач тэр ёсоор гүйцэтгэж, Кихот ноён ээдмэн бороонд норсон нүүрээ арчсан алчуураа жадныхаа үзүүрт өлгөөд, байн байн эргэж харан зугтсаар яваа хоёр нөхрөө даллалаа. Кихот ноён цагаан алчуураар даллаж байхыг хараад Санчо өгүүлрүүн:

	— Ээ ашгүй, манай эзэн тэдгээр араатныг дийлсэн бололтой хараач тэр даллаад байна!

	Зугтсан хоёр эргэн зогсож, даллаж байгаа тэр хүн Кихот ноён мөнийг танилаа, тэр хоёрын сэтгэл нэлээд тайвширлаа. Тэр болгоомжтойёо буцан явах зуурт Кихот ноёны дуудаж байгаа дуу тодхон танигдав. Бүр сүүлд нь тэргэнд ойртоод ирэхэд Кихот ноён хөтлөгчид өгүүлрүүн:

	— Найз минь одоо лууснуудаа хөллөөд аян замдаа гар, Санчо чи энэ хоёрт нэжгээд алтан зоос өг, эднийг саатуулсны шан юм шүү.

	— Түүнийг би туйлын дуртайяа өгье, харин арслангууд яасан бэ? Амьд уу, үхсэн үү? гэж Санчо магадлав.

	Тэгтэл манаач уг байдлыг өсгөж, Кихот ноёны сүр жавхланг магтаж, улмаар түүнээс нь арслан сүрдсэн учир торыг нь удтал нээгээстэй байлгахад айгаад гарч чадахгүй байсан бөгөөд тийнхүү айн тэвдсэн амьтныг тоглоом тохуу хийж торноос хүч түрж гаргаваас тэнгэр бурхан таалахгүй гэж эрхэм морьтонд айлтгаж байж арслангаа аварлаа, энэ морьтон түүнийг гаргуулж даажигнах гээд байсан боловч хөөрхий тэр амьтныг өрөвдсөн учир торыг нь хаах зөвшөөрөл соёрхлоо гэж аажуу уужуу сайхан ярьж өгөв.

	— Ямар вэ дээ Санчо? Үнэнхүү эрэлхгийг дийлэх илбэ байна уу даа? Илбэчин нар миний үйлсийг бүтээхгүйн төлөө элдвээр оролдож чадахаас биш, миний мохошгүй хатуу зориг, эрэлхэг хүчийг шантрааж яасан ч чадахгүй хэмээн Кихот ноён омойтов.

	Санчо алтан зоос өгөхөд, хөсөг хөтлөгч лууснуудаа хөллөө, чингээд арслангийн амийг аварч өршөөсний талархал болгож Кихот ноёны гарыг үнсэж, байгуулсан их гавьяаг нь нийслэлдээ очоод ван хаандаа айлтгана гэж ам өглөө.

	— Энэ гавьяаг хэн гэгч хүн байгуулаа вэ гэж эрхэм дээд ван хаан асууваас арслангийн хаан морьтон гэгч хүн гэж хэлээрэй, өөрөөр хэлбээс би өөрийнхөө Уруу царайт морьтон гэдэг хуучин гуншингаа өөрчлөн сольж, шинэтгэн хувиргахыг хүсэж байна, дээр үеийн хэрмэл морьтнууд дуртай цагтаа буюу өөрчилбөөс зохих үедээ алдар гуншингаа шинэтгэн сольдог жамтай байсныг би дагаж байгаа юм шүү.

	Хөсөг зорьсон замаараа хөдөлж, Кихот ноён Санчо хоёр зорчих зүгтээ хандсан бүлгээ.

	Кихот ноёныг төдий л холдож амжаагүй явахад хувцас хунарыг нь харваас лам юм уу, эсвэл оюутан гэж таамаглаж болмоор хоёр хүн дайралдсан бөгөөд тэдний хамт хөдөөгийн хоёр хүн явлаа, дөрвүүлээ илжгэн төрлийн унаатай юм. Нэг оюутан нь аяны шуудайны оронд хэрэглэсэн ногоон даавуу бааданд хоёр хос ноосон оймсны хамт ямар нэгэн цагаан цэмбэн зүйлийг боож ганзагалсан нь ил харагдаж байлаа, нөгөө оюутан нь булигаар гэртэй сургуулийн хоёр шинэхэн жаднаас өөр юу ч үгүй юм. Цаад хоёр нь ямар нэгэн томоохон тосгонд очиж аахар шаахар юм аваад хөдөө тосгондоо буцаж яваа бололтой бас бус зүйл ганзагалсан байв. Тэр хоёр оюутан тэрчлэн хөдөөгийн хоёр хүн нь Кихот ноёныг анх удаа харсан хэн хүний адилаар түүнийг үзээд гайхсан бөгөөд одноос онцгой энэ хачин амьтан юун хүн болохыг нь мэдэх сэн гэж хорхой нь хүрсэн ажээ. Кихот ноён тэдэнтэй мөхөлзөн мэндэлж, зам нийлэхийг мэдэж, хамт явахыг хүсээд, морь нь тэднийг гүйцэхгүй байх тул зөөлөн явахыг гуйлаа, чингээд сайхан загнахын үүднээс өөрийнхөө хэн болох бөгөөд ямар хүсэл эрмэлзэлтэй, ямаршуу ажил эрхэлдгээр үл барам дэвэн дэлхийгээр тэнүүчилж адал явдал хайж явдаг хэрмэл морьтон гэдгээ товчхон танилцуулав. Тэрчлэн жинхэнэ нэр нь Ламанчийн Кихот ноён бөгөөд Арслангийн хаан морьтон гэдэг гуншинтайгаа хэллээ. Ийм үг ярих нь хөдөөгийн хоёр хүнд грек хэлээр ярьсантай юм уу, эсвэл лү˗лү˗лү гэсэнтэй адил боловч Кихот ноёны ухаан санаа жаахан гажигтайг дорхноо ойлгосон хоёр оюутанд огт өөр байлаа, гэвч тэр хоёр түүнийг ерөнхийдөө хүндэтгэх бөгөөд гайхаж байсан нэг нь ийн өгүүлрүүн:

	— Морьтон эзэн өршөөлт та, адал явдал хайгчдын жамаар хаашаа хамаагүй явж байгаа аваас бидэнтэй хамт морилмуу: Тэгвэл өршөөлт та Ламаанчид ч тохиолдож байгаагүй ер нь манай энэ мужид тохиолдож байгаагүй, нэг хачин элбэг, хачин хөхиүн хурим үзэх болно.

	Тэр оюутны ихэд гайхаж байгааг ажиглаад: Ямар нэгэн цуутай гүнгийн хурим биш биз гэж Кихот ноён лавлав.

	— Биш ээ, гүнгийн хурим биш, харин манай энэ отгийн хамгийн баян хүн, хамгийн хөөрхөн хүүхэн хоёрын хурим юм. Энэ хуримын юмыг ер бусын сайхнаар бэлтгэж байна, тухайлбаас: Хуримыг хүүхний тосгоны дэргэдэх нуга дээр хийх гэнэ, тэр хүүхнийг сайхан Китиэрн гэдэг юм, суух гэж байгаа хүний нь баян Камаачо гэдэг юм. Хүүхэн нь арван наймтай, хар хүн нь хорин хоёртой. Сайхан хоёр доо, тэгэвч сайхан Китиэрийг угсаа сайтай, Камаачог барагтай угсаатай гэж удам судар анддаггүй хууччуул ярилцдаг юм, тэр ч яамай: Баян хүн таван хаанд нүүртэй гэдэг биз. Яг л тийм дээ. Камаачо жаахан гоомой шүү: Хурим хийх газраа ногоон дээр наран тусахгүй болтол модны шилмүүсээр дээвэрлэнэ гээд л ханхалзаад байгаа юм. Бас жад, бөмбөртэй бүжиг бэлдэж байна, тэдний тосгоныхонд бөмбөр жад хангир жингэр хийлгэн гайхалтай чадмаг бүжиглэдэг сүрхий бүжигчин хүн олон бий, ер нь гутлынхаа улыг тачигнуулан жирийн нэг бүжиглэдэг хүн ч тэднийхэнд захаас аван замаас үргэлж шүү. Гэвч энэ хурим миний ярьсан бүхнээр буюу элбэг дэлбэг байдлаараа бидний санаанд үлдэх бус, харин танд хараахан яриагүй байгаа нэг зүйлээр бидний сэтгэлд үлдэх болно, миний бодоход хөөрхий болсон Басийлио ямаршуу байхаас л байх даа. Басийлио гэж Китиэрийн тосгоны нэг малчин залуу байдаг юм, тэдний хоёр гэр яг залгаа байшинд байдаг юм. Басийлио хар багаасаа хүүхдийн хонгор сэтгэлээрээ Китиэрид дассан бөгөөд Китиэрн ч ариун түүнийг нь таашаадаг байсан учраас тэр хоёрыг хүүхдийн дурлалаар холбогдсон хоёр гэж тосгон даяар ярилцдаг байсан юм. Төдхөн нас биед хүрэхээр нь Китиэрийн эцэг Басийлиог гэртээ оруулахаа больжээ, тэрээр охиныгоо баян Камаачотой суулгах санаатай болжээ. Бурхнаас заяасан буянаар дутмар болохоор нь Басийлиотой суулгая гэж бодоогүй биз. Гэвч хөрөнгө зөөрийн талыг бүрмөсөн орхиод хүнийг хүнлэг өрөвч сэтгэлээр бодоод үзвээс Басийлио нь хамгийн шалмаг, хамгийн хэрэгтэй хүн байгаа юм: Мод шидэж тоглохдоо мундаг, барилдахдаа сүрхий, бөмбөгөнд тун анхтар, гүйх нь буга шиг, харайх нь зээр шиг, шидүүр тоглохдоо илбэтэй юм шиг ононо, дуулах нь донгодох шиг, гитар хөгжмийг үг хэлүүлэх шахам тоглоно, хамгийн гарамгай нь жаданд нугасгүй юм шиг чадамгай хүн байгаа юм.

	— Энэхүү хэлж ярьж байгаагаас чинь үзвээс тэр хөвгүүн чинь сайхан Китиэри байтугай вангийн гүнтэй ч ханилж болох хүн байна гэж Кихот ноён дуугарав.

	— Манай авгайд л хэлмээр үг байна даа! Хоёр гутал ижил буруу байдаггүй гэдэг зүйр үгний ёсоор манай авгай хоёр ижил хүн л хоорондоо гэр бүл болох ёстой гэж хөдөлбөргүй нотолдог юм. Тэр Басийлио гэдэг хүн чинь надад аятайхан санагдлаа, сайн сэтгэлт тэр хүн Китиэритэйгээ нийлээсэй гэж би бодож байна хэмээн одоо болтол үг дуугаралгүй сонсож явсан Санчо ярианд оролцож өгүүлэв.

	— Хэрэв сэтгэлтэй болсон хүн бүр л гэрлэчхээд байх ахул эцэг эх нь үр хүүхдээ өөрсдийнхөө санаанд таарсан хүнтэй суулгах сан гэж бэр хүргэний талыг шилж сонгох эрхгүй болоход хүрнэ. Бас багачуул хүүхнүүдээр өөрсдөөр нь нөхөр олуулах аваас зарим нь зарцтайгаа суучихна, зарим нь яахаас ч буцдаггүй эрэлхэг юм шиг авирт нь болоод хэрүүл зодооны эзэнтэй суучихна. Хүнд сэтгэл өгсөн үе бол ухаан санаагаа бөглүүлсэн үе байдаг юм, ингэхлээр, нэг насны ханийг олж авна гэдэг маань нэгэн удаа хазгай гишгэж халтиран унах лугаа адил алдаанд учруулж болдог нарийн зүйл юм. Иймд тохирсон хань олж авахын тулд тун нарийн судалж бурханд наманчлах хэрэгтэй юм. Жишээ нь: Алс газар жуулчлалаар явахыг завдаж байгаа хэн нэгэн хүн санаа нийлсэн найдвар сайтай хүнийг хөтөч болгон авч явдаг байхад насан туршид хамт явах хүнийг хайж байгаа хүн тэр мэтээр шилж сонголгүй яах вэ, эхнэр гэдэг маань энэ насны л хөтөч биз дээ? Эхнэр бол эд бараа биш учраас худалдаж авчхаад, дараагаар нь таарамжгүй санагдлаа гээд бусдад зарчхаж буюу өөр зүйлээр арилжчихаж болдог зүйл биш, харин нөхрийгөө үхэхээс нааш салан оддоггүй үүрдийн хөтөч юм. Энэ талаар хэчнээн ч ярьж болох байна, гэвч эрхэм оюутнаас тэр Басийлиогийн тухай өөр зүйл яриваас сонсох сон гэхээс хорхой хүрээд шүлс минь гоожоод байна хэмээн Кихот ноён өгүүлэв.

	— Өөр зүйл гээд байх ч юм юу байх вэ, харин: Сайхан Китиэрийг баян Камаачотой суух гэнэ гэдгийг мэдсэнээсээ хойш тэр Басийлио инээж ханиаж, аятай үг ярихаа ч байсан, бүр сэтгэлээр унаж, царай алдаж гүйцээд байна, ганцаараа яриад л (энэ чинь солио тусаж байгаагийн тодорхой шинж дээ) нойр хоолноосоо гараад л идвэл самар жимсхэн идчихээд л унтахаа ч алд даа, дэр дэвсгэр ч хэрэглэхгүй, зэрлэг араатан шиг л цулгай газар хэвтээд л заримдаа тэнгэр өөд ширтээд л, заримдаа газар луу гөлрөөд л, ямар нэгэн барималд хувцас өмсүүлээд тавьчихжээ гэж бодмоор л бие нь хөдлөхгүй атал хувцас нь салхинд хийсээд л байх болсон юм. Товчхон хэлэхэд, бүхий л байдлыг нь ажиглахад, хайр сэтгэлийн зовлон эдэлж байгаа хүн дээ, хэрэв сайхан Китиэри маргааш Камаачод «за» гээд л хэлчих аваас Басийлиод алах ялын тогтоол уншаад өгчихсөнтэй адил юм болох нь гэж танил нөхөд бид цөм бодож байгаа юм.

	— Ээ бурхан өршөө! Бурхан гэдэг чинь зовоож ч чаддаг, жаргааж ч чаддаг ажээ. Яах ийхийг хэн мэдэх билээ. Маргааш гэдэг чинь их хугацаа, бүхэл бүтэн байшин ганцхан цагийн дотор л нурчихдаг шүү дээ, бороо орж байснаа гэв гэнэтхэн наран гарахыг би нүдээр үзсэн юм, бас эв эрүүл унтаад, нэг сэрэхэд хамаг бие хөдөлж болохгүй болсон байхыг ч үзсэн. Басийлиод Китиэри чин зүрхнээсээ хайртай юм уу, үгүй юм уу гэдгийг та над хэлээд аль, дурлал сохор учраас гуулийг ч алттай, ядууг ч баянтай андуурч болох тул өөртөө хайргүй хүүхэнд сэтгэл өгөөд байгаа л юм бус ахул би аргалъя гэдгээ баталъя гэж Санчо дуугарав.

	— Санчо муу монди чи дуугүй болох уу, үгүй юү? Чи энэ зүйр цэцэн үгээ нэг урсгахаараа болихоо мэддэггүй шүү! хэмээн Кихот ноён зандрав.

	Бүрэнхий болж байлаа, гэвч хоёр оюутан, хөдөөгийн хоёр хүн дөрвийн төрсөн нутаг болох Китиэрийн тосгонд ойртон очиход тосгон дээгүүр нь үй түмэн од мичид мяралзаад байх шиг харагдсан ажээ. Бас түүний зэрэгцээгээр цоор, бөмбөр, ятга, лимбэ, шагшаа холбого мэтийн янз бүрийн хөгжим дуугарч байгаа нь бүдэг бадаг сонстож байлаа, дөхөөд очих үед тосгон руу ордог хаалгыг модны шилмүүсээр дээвэрлэж өдий төдий дэнлүүгээр чимсэн харагдах бөгөөд модны навчийг ч хөдөлгөхөөргүй намуухан зөөлөн салхитай байсан тул дэнлүүнүүд нь үл мэдэг савлан сүүмэлзэхгүй байв. Хуримд оролцохоор хүрэлцэн ирж, сайхан нуга дээгүүр тэнд эндгүй хөлхөлдөн: Зарим нь бүжиглэж, зарим нь дуулж, бас зарим нь дээр дурдсан элдэв төрлийн хэрэглэлээр тоглож, байгаа зочдын сэтгэлийг хөгжимчид цэнгүүлж байв. Энэхэн ногоон нуга дээр баясгалан гэгч юм заларч, цэнгэл гэгч юм морилж байх мэт санагдмаар байлаа. Маргааш баян Камаачогийн хуримын ёслол, Басийлиогийн үхлийн шороог пур хийлгэхээр зассан энэ газар явагдах ший бүжгийг айлчин гийчиндээ тавтай харуулахын тулд өдий төдий хүн гаргаж модон довжоо хийлгэж байв. Кихот ноён хамт яваа нөхдийнхөө үгийг дагаж тэрхүү тосгонд морилон очихоос татгалзсан бөгөөд хэрмэл морьтон нь алтан дээвэртэй ч байсан тосгон сууринд хонодоггүй, харин хээрээр гэр хийж, хэтээр дэр хийж хонодог жамтай гэдэг үзлээрээ шалтаг болгон хоцорсон бүлгээ.

	 


БАЯН КАМААЧОГИЙН ХУРИМЫГ БА ЯДУУ БАСИЙЛИОД ТОХИОЛДСОН АДАЛ ЯВДЛЫГ ӨГҮҮЛСЭН АРВАН НАЙМ ДУГААР БҮЛЭГ

	 

	Кихот ноён гар хөлөө тэнийлгэн суниаж өндийгөөд, дугжирсаар хэвтээ илдэч Санчогоо дуудахад, туяаран мандах наран халуун илчит сацрагаа хан тэнгэрт тусгаж байх тул үүрийн цолмон алтан шаргал гэзгэндээ тогтсон шүүдрийн усыг хатаах зөвшөөрлөө дөнгөж соёрхож байлаа. Санчогийн унтсаар байхыг хараад, Кихот ноён түүнийг сэрээхээ түдгэлзэж өгүүлрүүн:

	— Аяа сарны доорх ертөнцийн хамгийн заяатай хүн минь, атаа жөтөө гэгчийг мэдэхгүйгээр, бас өөр бусдын атаа жөтөөг хөдөлгөхгүйгээр, тэрчлэн аливаа нэгэн илбэчин увдисчид занагдалгүйгээр яах бол ийх бол гэж догдлолгүйгээр унтаж байгаагаараа чи хамгийн их заяатай хүн юм! Хайртай хүүхнээ байнга хардан тарчлах ба маргааш болоход ядуу даржин гэр бүлдээ идэх хоолыг нь яаж олдог билээ, бас өөрийнхөө бор гэдсэнд хаанаас юу олж хийдэг билээ гэсэн бодолд зэрэгцэж нойроо хулжаадаггүй болохоор чинь би чамдаа унт унт гэж зуунтаа давтан хэлэхэд бэлэн байна. Чи илжгээ асрахаас өөр юм боддоггүй учраас хор шар, хорвоогийн явдлыг мэддэггүйгээр үл барам амь насаа над даатгачихсан хүн юм. Ер нь элдэв зовлонг эзэнтэйгээ хамт эдэлж байхаар заяадаг жамтай л байлтай сан. Гэтэл зарц нь унтаад л эзэн нь зарцыгаа яаж тэжээж, яаж жаргааж, юугаар шагнана даа гэж бодоод л сэтгэлээ шаналааж байх юм. Тэнгэр чулуу мэт хуурай болчхоод газар дэлхийд хур бороо ивээхгүй ган гачиг болж орхиход эзний зүрх шимшрэхээс биш зарцын зүрх шимширдэггүй байх, өөрөөр хэлбээс хур бороотой, ургац сайтай жил ажлаа хийлгэчихсэн хүн чинь өөд муутай өлөн хоосон жил зарцаа тэжээх ёстой биз.

	Санчо унтаж байсан учир хариу эс өчсөн бөгөөд хэрэв Кихот ноён жадныхаа үзүүрээр ёвроогүй ахул мөддөө сэрэхгүй байсан биз. Арай гэж нэг сэрж, нойрмог бөгөөд золбоогүй харцаар ойр хавийг хараад, ийн өгүүлрүүн;

	— Би эндүүрч байгаа бус аваас тэр шилмүүсээр дээвэрлэсэн газрын зүгээс хөвд, ногооны үнэр бус, харин хайрсан өөхний үнэр ханхлаад байна. Ийм сайхан үнэрээр эхэлж байгаа хурим их хөлөөр хөдөлж, маш бийлэг болно байх гэдгийг танд сахиусаа дурдан тангараглая.

	— Дуугүй бай, идэмхий монди! Харин хоёулаа хурим дээр очиж, гологдсон Басийлиогийн яадгийг харсан нь дээр хэмээн Кихот ноён айлдав.

	— Яавал л яаг, өөрөө л мэдэг. Ядуу төрөөгүй ахул Китиэритэйгээ суух л байсан биз. Яана гэх вэ тэмээ туйлаад тэнгэрт хүрэхгүй, ямаа туйлаад янгиа эвдэхгүй гэдэг биз. Үнэнийг хэлэхэд эзэн минь, би ингэж бодож байна: Ядуу хүн юу олдсоныг хүртэх нь зөв, зангууны үлгэртэй хөөцөлдөхийн хэрэг алга. Басийлиод Камаачо их мөнгө өгсөн байж таарна, бас чингээд Китиэрид өдий төдий алт сувд өгсөн ба өгөх нь мэдээжийн хэрэг тэгэхлээрээ тэр хүүхэн мод айхтар шиддэг, жад сайн тоглодог, шаламгай хүн гээд Басийлиотой суучихваас алдаатай наймаа болно биз. Шаламгай харайдаг, сайхан үсэрдэг гээд пүүзэнд ороход нь хагас өвдгөвч дарс ч хийгээд өгөхөөр биш. Олз ашиггүй авьяас билгээр ямар нохойгоо хийх юм? Харин ашигтай сайн авьяас заяасан байваас хэн хүний атаа хөдөлмөөр сайхан хэрэг. Суурь нь сайн ахул байшин сайн болдог, суурь л сайтай аваас тогоон зуух ч орлоготой байдаг гэж Санчо дурдлаа.

	— Бурхан өршөөг чамайг, Санчо чи яриагаа зогсоо! Чиний сэтгэлд хором бүрд орж байгаа бодлыг яриулаад байваас чиний дэмий чалчихаас өөр юманд зав олдохоо болиод, унтах идэх цаг ч олдохгүй болно гэдгийг би сайн мэдэж байна хэмээн Кихот ноён цэцэрхэв.

	— Өршөөлт та ухаан саруул учраас дахин мордохын өмнө та бид хоёрын хийсэн хэлэлцээрийн бүх зүйл ангийг мартаагүй байх ёстой. Түүний нэг зүйлд: Өршөөлт таныг доромжилж, нэр алдрыг тань гутаах утга агуулгагүй ахул дуртай юмаа ярих эрхийг над олгосон байгаа бөгөөд уг зүйлд дурдсан зарчмыг би өнөө болтол ганц ч удаа зөрчөөгүй яваа гэж Санчо өгүүлэв.

	— Тэр зүйлийг би мартсан байна. Санчо минь, тийм зүйл байлаа ч гэсэн үг дуугарахаа болиод, намайг дагаад яваасай гэж би хүсэж байна: Өчигдөр оройны дуугараад байсан хөгжим дахин дуугарч энэ хөндийг баясгаж гарлаа, бодвоос хуримаа үдийн халуунаас өмнө өглөөний сэрүүнд хийх нь бололтой гэж Кихот ноён өгүүлэв.

	Санчо эзнийхээ тушаал ёсоор дуугүй болж, Ажнай илжиг хоёроо яаравчлан эмээллээд, хэн алин нь мориндоо мордож, шилмүүсэн дээвэр доогуур сажлуулан орлоо. Эн тэргүүнд Санчогийн нүдэнд бүтэн хайлсаар хийж, дор нь бүдүүн түлээ асаасан дамнуурга дээр шүдлэн үхрийн мах бүтнээр нь шарж байгаа харагдлаа, задгай гал тойруулан зургаан тогоо тавьсан байх бөгөөд жирийн тогооны хэлбэртэй бус, харин махан овоо багтмаар бөгөөд мундаг том торхон хэлбэртэй ажээ; тэр тогоонууд асар том учраас дотор нь хонины гулуузнууд шидэхэд галууны мах шидсэн мэт хэд хэдээрээ багтаж байлаа; өвчсөн туулай, үсийг нь зулгаасан тахианы мах тоо томшгүй олноороо модны мөчрөөс өлгөөстэй байх бөгөөд тэр тогоонууд руу шидүүлэх ээлжээ хүлээж байгаа мэт харагдана; харсан хараагүй янз бүрийн тэжээмэл ба зэрлэг шувууны махыг модноос өлгөн сэврээж байна. Тус бүрдээ хоёр хавчиг юм орох багтаамжтай жар гаруй хөхүүр байхыг Санчо тоолж үзсэн бөгөөд хожим нь үзэхэд тэдэнд тэргүүн зэргийн архи дарс хийсэн байлаа; нарийн гурилын цагаан талхыг үтрэм дээр хураасан тариа мэт овоолсон байна, бяслагийг туйпууны янзаар хураасан нь хэрэм шиг харагдана, зуурсан гурилаар зуушны зүйл хийхэд зориулж будагчны будаг уусгадаг гангаас том хоёр ган шар тос байх юм, шарж болгосон боовны зүйлийг том хүрзнүүдээр утган авч дотроо бал бурам бүхий том ган руу хийж байв. Эрэгтэй эмэгтэй нийлсэн тавь гаруй тогооч байх бөгөөд цөмөөрөө шилмэл юм шиг цэвэр, гавшгай, сайхан зантай хүмүүс юм. Шарж байгаа шүдлэн үхрийн гэдэс дотор арван хоёр гахайн торой хийж оёсон учраас тэр торойны мах улам зөөлөн, улам амттай болсон байв. Таван халууны зүйлийг том авдар дүүрэн хийсэн байхаас үзвэл жин жингээр биш уутаар авсан бололтой байлаа. Нэг үгээр хэлэхэд, уг хуримын зүйлийг жинхэнэ хөдөөгийн маягаар төхөөрсөн боловч элбэг дэлбэгийн хувьд хороо цэргийг цатгачхаж хүрэхээр байв.

	Пансын Санчо тэр бүхнийг харж ширтэж хорхой нь хүрч байлаа. Анхандаа тэр тогоонуудыг хараад тийм ширмээр тогоо цутгаад авах сан гэхээс шүлс нь савирч байлаа, дараа нь тэдгээр хөхүүрүүдийг ширтэн хорхойтож байснаа бүр сүүлд нь хайруулын тавагт бус, харин өөр маягаар цүнхгэр ганд хайрч байгаа боовны зүйлийг гөлөрч байв. Тэсэж тогтож байх аргаа барахын эрхэнд тэдгээр гавшгай тогооч нарын нэг дээр очиж, өлссөн боловч манж үгээ марталгүйгээр нэг тогоонд нь талхны булан дүрж дэвтээж идэх зөвшөөрөл эрлээ. Тэр тогооч ийнхүү хариу өчрүүн:

	— Өнөөдөртөө, баян Камаачогийн буянаар хүн өлсөхөөргүй байна аа, найз минь. Илжигнээсээ бууж ирээд, хутгуур олоод ганц хоёр тахианы мах гаргаж аваад цадталаа ид л дээ.

	— Хутгуур олдохгүй байна гэж Санчо дурдлаа.

	— Жаахан хүлээ. Яасан урагшгүй эр вэ! Ээ дээ, чи ч бааздуухан л эр байх аа даа! гэж тогооч өгүүлэв.

	Ингэж хэлэнгүүтээ нэг хувин шүүрч аваад, гурван тахиа хоёр галуу гаргаж өгөөд Санчод өгүүлрүүн:

	— Ид найз аа, үдийн хоол болтол үүгээр зугаацаж бай.

	— Над хийх сав алга гэж Санчо хэллээ.

	— Хувинг нь ч ав, баян Камаачо наадхыг чинь гарзад бодохгүй гэж тогооч өгүүлэв.

	Санчог ийнхүү ярьж байх зуурт гоёмсог хөмөлдрөг, хударга, молцог зүүсэн бөгөөд нүд булаасан хэдэн сайхан гүү унаж, хурц өнгийн гоёлын хувцсаар ижилхэн гоёсон арван хоёр тооны хөдөөгийн хүн шилмүүсэн дээвэр доогуур орж ирж байхыг Кихот ноён ажиглаж байв. Тэр сайхан жигдхэн хувцасласан хүмүүс нуга дээгүүр хэдэнтээ инээд хөөр болон шуугилдаж нааш нааш давхилдлаа.

	— Камаачо Китиэри хоёр амар мэнд орштугай! Нөхөр нь баян бөгөөд эхнэр нь сайхнаар үл барам энэхэн хорвоогийн хамгийн сайхан нь билээ! гэж хөдөөгийн тэр хүмүүс шагшин гайхлаа.

	Үүнийг сонсоод Кихот ноён ийнхүү бодруун:

	«Эд Тобоосын маань Дульсинеяг огт хараагүй улс байж таарах нь, түүнийг харсан аваас тэр Китиэри гэгчийгээ арай ч ингэж магтахгүй байсан биз гэж ам бардан хэлж болох байна»

	Жаахан байзнаж байгаад төрөл бүрийн бүжигт оролцох хүмүүс тал талаас цугларсны дотор сэлэмтэй бүжиг наадах хорин дөрвөн тооны идрийн цог нь бадарсан хүмүүс цасан цагаан нимгэн ёнхор хувцас, солонгын өнгөт нарийн торгон малгай өмссөн байв. Та нарын дотор шархадсан хүн байхгүй биз гэж морьтой улсын нэг нь бүжигчдийн ахлагчаас асуулаа.

	— Бурхан аварч өршөө, биднээс хэн нэг нь шархтаж байсан удаа ч айхгүй, бид цөмөөрөө энх мэнд оршиж байна.

	Тэгснээ тэр хөвгүүн бусдыгаа уриалан янз янзын дүрс үзүүлэн хуй салхи мэт эргэлдэж гарсан бөгөөд ингэж сүрхий бүжиглэхийг Кихот ноён ер үзээгүйгээс гадна тэр хөвгүүн хүн хүнээс сайхан санагдлаа.

	Бас байрыг нь харахад арван дөрвөөс л дээш насны бололтой хэсэг сайхан хүүхнүүдийн бүжиглэх нь тун аятайхан санагдлаа, тэд ив ижил ногоон цэмбэн хувцастай юм, нарны сацраг лугаа адилтгамаар алтлаг шар гэзгээ зарим нь сүлжиж, зарим нь задгай тавиад дээрээс нь гивэл, саргай, бамба, хонхон цэцгэн титэм өмссөн байв. Тэдний ахлагч нь булиа өвгөн, буйралхаг авгай хоёр байх атлаа залуу хүн шиг уян туян хөдөлгөөнтэй юм. Тэд товшуур хөгжимд бүжиглэх нь хорвоо дэлхийн шилдэг бүжигчид шиг байх бөгөөд үлэмж даруу царай зүстэй атлаа маш түргэн хөлтэй билээ.

	Тэгтэл Пансын Санчо Кихот ноёнд ийн өгүүлрүүн:

	— Өөр хүнд ямар санагдаж байгааг бүү мэд, би ч Камаачогийн талд л байна.

	— Нэг үгээр хэлэхэд, Санчо чи чадалтай хүний өмнө мөхөлздөг нэг муу тариачин эр гэдгээ ил харуулж байна хэмээн Кихот ноён хэлэв.

	— Хэний өмнө мөхөлзөж байгаагаа би мэдэхгүй байна, харин Камаачогийн тогоон дотроос авсан шиг туйлын сайхан мах Басийлиогийн тогоон дотроос авч ер үзээгүйгээ л мэдэж байна гэж Санчо мэтгэн хэллээ.

	Тэгтэл Санчо хувинтай тахиа, галуунуудаа үзүүлээд, нэг тахиа гарган авч үлэмж амтархан дуртайяа зулгаангуутаа ийн дуугаруун:

	— За яршиг, тэр муу Басийлиог хамаг авьяасын нь хамтаар чөтгөр авах болтугай! Буянтай хүн нүүртэй, нүүртэй хүн буянтай л даа. Хорвоогийн хүн баян хоосон хоёр янз байдаг юм гэж талийгаач эмэг эх минь хэлдэг сэн, чингээд тэр өөрөө баяныг нь таашаадаг байсан юм, ер нь эзэн тэнгэр Кихот ноён минь, одоо үед баян хүн номтой хүнээс давуу сайхан амьдарч байна шүү. Алтаар бүрчихвээс илжиг ч мориноос дээр харагдана байх. Ийм учраас би Камаачогийн талд байна гэдгээ давтан хэлье, учир нь: Түүний тогоон дотроос багагүй хоол, өөрөөр хэлбээс галуу, тахиа, туулай олдож болно, харин Басийлиогийн тогооноос ёроол нь олдох байх, ёроол нь эс харагдавч хусмаас өөр юу л байгаа аж.

	— Чи ярьж дуусав уу, Санчо? хэмээн Кихот ноён асуулаа.

	— Өршөөлт таны санаанд миний яриа төдий л таарахгүй байгаа бололтой учраас дуусгахаас л биш дээ, тиймгүй сэн бол ч гурав хоног гургалдай шиг донгодмоор л байна гэж Санчо хариу өчив.

	— Ээ, бурхан минь, намайг амьд байгаа дээр Санчо чиний хэл татчихаасай хэмээн Кихот ноён өгүүлэв.

	— Өршөөлт таны амьд дээр би өт хорхойны хоол болтлоо ядран доройтоод, хэл ам минь татчихаад, насан эцэс болтлоо буюу үхэн үхтлээ ганц ч үг дуугарахгүй байвал таарах болж байх шив дээ гэж Санчо уцаарлан хэллээ.

	— Энэ бүхэн цөм чиний хэлж байгаагаар боллоо ч гэсэн чиний ярьсан чинь ер багадахгүй тийм болтлоо бас баахан яриад авна даа. Тэгэхдээ, би харин чамаас урьдаж үхэх нь лавтай байх, учир иймд тэр болтол чамайг хэлгүй болчихно гэж би бодохгүй байна.тэгэвч ядаж юм ууж байх, унтаж байх хоёртоо дуугүй байж өгвөл л боллоо, над өөр хүсэх юм алга хэмээн Кихот ноён өгүүлэв.

	— Үнэн сэтгэлээсээ хэлье, эзэн минь үхэж амарна гэдэг дураар биш л дээ, үхэл гэдэг чинь хөрвө нялх хэнийг ч гэсэн голж шилэхгүй аваад явдаг зүйл юм, үхэл гэдэг маань ван хааны өндөр харш, ядуу хүний навтгар байшин хоёрын алин дотроос ч авахаа л авдаг юм гэж манай санваартны хэлж байхыг би сонссон юм. Үхэл бол ичимхий зовомхой бус, харин эртэй чадалтай зүйл байгаа юм. Үхэл даанч зоригтой л доо, юу ч дайралдваас сэжиглэхгүй залгиад л, янз бүрийн эрдэм мэдлэгтэй ямар ч хамаагүй хүнээр саваа дүүргэдэг юм. Тариа хадаж байгаад үд болохын хэрд ядраад зүүрмэглэдэг хүн шиг юм биш ээ, хадъя даа л гэвэл хөгшин, залуу ямрыг нь ч хамаагүй хадаад л, зажлалгүй бүхэл бүхлээр нь залгичихдаг учраас өлөн нохой лугаа зүйрлэлтэй бөгөөд цадах ханахыг мэддэггүй болохоор гэдэс гүзээгүй юм шиг байдаг юм, бас энэ хорвоогийн амьтай голтой бүхнийг аяга хүйтэн ус мэт хэнэггүй залгилчихдаг зүйл юм гэж Санчо дурдлаа.

	— Амаа тат Санчо. Яриа чинь дээд цэгтээ туллаа, одоо боль. Үхэл гэгч юмыг чи хөдөөгийнхөө байдлаар дүрслэхдээ шилдэг номлогчоос дутмааргүй хэлж байна гэдгийг би хүлээнэ. Санчо минь, чиний энэ зүйрхэн дээр хурцхан ухаан нэмээд өгчих ахул чи индэр тохойлдож зогсчхоод л гэгээ ортол сэнхрүүлэхүйц номлогч байж дөнгөх нь гэж би хэлэх байна.

	— Үнэнээр амьдар гэж л бурхан номносон юм, өөр юу гэж номносныг нь би мэдэхгүй юм гэж Санчо хэлэв.

	— Түүнээс өөр номлол чамд хэрэг ч байхгүй. Харин би нэг л зүйлийг тун ч ойлгодоггүй юм, юу вэ гэвэл: Ухаант хүн бурхнаас эмээдэг гэж номд гардаг, гэтэл чи чинь ийм их юм мэддэг байтлаа бурхнаас эмээхээсээ гүрвүүлээс илүүтэй айдаг нь юуных вэ? хэмээн Кихот ноён асуулаа.

	— Эзэн минь та тэр морьтон зорьтныхоо явдлыг л бод, харин бусдын аймхай ичимхийг бодох хэрэггүй, бурханд сүжигтэйн хувьд би хэнээс ч дутахгүй. Ингэхлээр өршөөлт эзэн минь, та энэ сайхан махнаас идэхийг над зөвшөөрмүү, хойд насандаа хоргоогдохоос өөр олзгүй дэмий яриагаа орхиё гэж Санчо угзарган хэлэв.

	Ингэж хэлчхээд, өгүүлшгүй бардан байдалтайгаар хувинтай мах руу ухасхийхийг нь хараад, Кихот ноён түүнийг дуурайхыг даамай хүссэн нь илэрхий билээ, гэвч бас бус шалтгаан учир тохиолдсоныг хожим дурдах бүлгээ.

	 


КАМААЧОГИЙН ХУРИМ ҮРГЭЛЖИЛЖ БАС БУС ХӨГТЭЙ ЯВДАЛ БОЛСНЫГ ӨГҮҮЛСЭН АРВАН ЕСДҮГЭЭР БҮЛЭГ

	 

	Кихот ноён Санчо хоёр өмнөх бүлэгт дурдсан зүйлийг ярьж байтал нь хүн амьтан чанга дуугаралдаж асар их шуугиан дэгдлээ, тэрхүү шуугиан хашхирааныг нөгөө гүү унасан хөдөөгийн хэсэг залуучуул дэгдээсэн бөгөөд тэд нутаг хошууны нэртэй цуутай хүмүүс, төрөл садан, санваартан нарыг дагалдуулан, баахан хөгжимчин наргианч нарын хамтаар ойртон ирж яваа гэрлэгчдийн өөдөөс хар хурдаараа давхиж яваа харагдах ба айсуй яваа хүмүүс цөмөөрөө гоёж гоодсон байв. Санчо тэр дорхноо бэр хүүхнийг нь олж хараад, ийнхүү сүүрс алдаж өгүүлрүүн:

	— Ээ бурхан минь, энэ хүүхнийг хараач ээ, хөдөөгийн янзаар биш, харин хот газрын чамин хүүхний байдлаар хувцасласан байна! Би л зөв харж байгаа ахул энэ хүүхэн хуваар биш үнэт шүрээр чимэглэж, хямд үнэтэй ногоон цэмбэ биш хамгийн шилдэг хамба хилэн өмссөн нь гарцаагүй байна! Бас тэр цагаан мөшгөөрийг нь жирийн нэг ёнхор гэж бодож байна уу? Тийм биш ээ, пүүсүү, байна! Тэр зүүсэн бөгж нь сааз гэх үү? Гайгүй байлгүй, шижир алт байна, шижрээр барахгүй, тараг шиг цагаан өнгийн сувдан шигтгээтэй юм. Нэг нүдээ ухаж өгөөд л нэг ширхгийг нь авахаар үнэтэй сувд юм даа! Үсийг нь хараач ээ, бурхан минь! Хиймэл биш байгаа даа Та минь, ийм урт, ийм алтлаг өнгөтэй гэзгийг би энэ насандаа хараагүй юм байна. Энэ хүүхний нуруу, туруунд хэлэх өө даанч алга! Ёстой л нэг хасарваанийн шилмүүстэй галбирваасан мод гэгч л ийм байдаг байх, үс гэзэг хүзүү хоолойдоо зүүсэн юмыг нь хараач ээ!

	Кихот ноён хөдөөгийн хүмүүсийн магтамхай байдлыг хараад инээд нь хүрсэн боловч Тобоосын Дульсинея эзэгтэйгээс өөр ийм үзэсгэлэн гоо амьтныг ганц ч хараагүйгээ ойлгон хүлээв. Сайхан Китиэрийн царай ялимгүй зэвхий байхыг үзвэл эрд гарах гэж байгаа хүүхний ёсоор ийм тийм ажил гэсээр байгаад өнгөрсөн шөнө хагас нойртой хоносон бололтой байв. Ирж байгаа хүмүүс, гэрлэлтийн ёс төр хийгээд, тэндээсээ бүжиг найраа үзэхээр тэрхүү талбай дээр бэлдэж, навч шилмүүсээр чимэглэж, хивсээр бүтээсэн бөгөөд ойрхон харагдаж байгаа дэвжээн тийш чиглэн хандлаа, тэднийг дэвжээндээ ойртон очмогц араас нь нэг хүн чанга дуугаар ийн өгүүлрүүн:

	— Яаруу, хөнгөмсөг нөхөд өө, зогсож байгаарай!

	Энэ дууг сонсоод бүгдээрээ эргэн харж, галын дөл дүрслэн хээлж хийсэн бололтой торгон тоногтой бараан хантааз өмссөн нэгэн эрэгтэй хүн тэгж хэлснийг олж харцгаав. Тэр хүн майлс модны нахиагаар эмгэнэлийн титэм хийж толгой дээрээ тавьсныг төдхөн ажицгаалаа, бас урт таягтай харагдсан ажээ. Нэлээд дөхөөд ирэхэд нь Басийлио гэгч хөвгүүн байхыг цөм таньсан бөгөөд ийм цаг үеэр түүний хүрч ирсэн явдал сайн хэрэг биш гэдгийг гадарлаад, чухам ямар учиртай тийнхүү дуудсаныг нь гайхаж ядан чимээ аниргүй хүлээн зогсоцгоов.

	Эцэст нь тэр хөвгүүн амьсгаагаа дарж ядан бахардсаар гэрлэх гэж байгаа идэр хосын халз урд нь очиж, ган үзүүртэй таягаа газарт шааж, царай нь зэвхийрэн Китиэри өөд харж зогсоод, сөөнгөтсөн бачимдуу дуугаар ийн өгүүлрүүн:

	— Бидний шүтдэг ариун шашны ёсоор аваас намайг амьд байгаа цагт өөр хүний гэргий болох эрхгүй гэдгээ хатуу сэтгэлт Китиэри чи сайн мэдэж байгаа. Миний шударга үнэнч хүслийн талаар чи өөрийнхөө үүргийг зөрчөөд миний мэдэлд байх ёстой бие махбодоо огт өөр баян тарган хүний мэдэлд өгнө гэнэ ээ, хувь заяа гэдгийг чинь хөрөнгө хогшлоор худалдаж болдоггүй юм. Энэ хүн чинь хувь заяа төгс байх ёстой ахул (нэг их заяатай явах тавилантай ч хүн биш байх аа) энэ хүний чинь хувь заяанд саад тотгор болоод байгаа зүйлийг нь өөрийнхөө гараар тонилгож өгөөд, замаас нь зайлъя л даа. Баян Камаачо гуай мэдрэх сэрэлгүй Китиэритэйгээ хамт олон жил сайн сайхан явах болтугай, харин ядуу даржингийнхаа улмаас жаргах жигүүрээ тастуулсан гуйланчин Басийлио амиа алдаж авс руу шидэгдье!

	Ингэж хэлмэгцээ Басийлио газарт шаасан таягаа шүүрэн авахад таягийн нь хагас газарт шаалттай хэвээр хоцрохыг харваас хутганы хуйд богинохон жад шургуулсан байсан нь тодорхой боллоо, чингээд жадаа ишээр нь газарт шаагаад асар шийдэмгий бөгөөд айхтар түргэнээр үзүүр дээр нь тэгнэв. Нүд ирмэхийн зуурт жадны нь ишийг даган цус урсаж тэн хагас нь далд ороод, дорхноо нэвт сүлбэн араар нь гарч ирлээ, өөрийнхөө зэвсэгт шорлогдсон хөөрхий тэр Басийлио цусаа асгаруулан тэрийн унав.

	Басийлио хувь муутай бөгөөд эмгэнэлтэй байдалд учирч байхыг хараад найз нөхөд нь өрөвдөн харамсаж, гүйлдэн очицгоолоо, бас Кихот ноён Ажнайгаа орхиж, түүн тийш гүйн очиж тэврэн зогсоод, амьсгаатай байна гэж хэлэв. Жадыг нь биеэс нь сугалж авах гэтэл жадыг нь авчихваас шарх нь онгойгоод тэр дороо амьсгаа хураачихна гэж хажууд байсан нэгэн санваартан өгүүлэв. Тэгтэл Басийлио хөдөлж эхэлсэн ба хөөрхийлөлтэй дорой дуугаар өгүүлрүүн:

	— Өрөвдөх сэтгэлгүй Китиэри минь ээ, хэрэв миний гол тасрахын өмнө миний эхнэр болохыг зөвшөөрч байгаа мэтээр над гараа бариулбаас би ингэж зовон тарчилж байгаадаа харамсахгүй бөгөөд өөрийгөө чиний боллоо гэж сэтгэл амраад үхмээр байна.

	Ингэж хэлэхэд нь чи одоо сүрхий осолдож, айхтар нүгэл хийснийхээ бурууг бурхан тэнгэрт наманчилж, амьд байхыг л бодох ёстой байна гэж Басийлиод гэгээн айлдав. Китиэри гараа бариулж намайг баярлуулж тэнгэр бурханд сүсэглэх тэнхээ ивээхгүй л бол над сүсэглэх наманчлах чадал алга гэж Басийлио хариу болгон өгүүлэв.

	Түүний хэлснийг сонсоод, Кихот ноён: Тийнхүү гуйх нь долоон зөв бөгөөд ёсоор гүйцэтгэхэд хялбархнаас гадна Камаачо нь Китиэри эзэгтэйгээ баатарлаг Басийлиогийн бэлэвсэн гэргийд тооцоод нийллээ ч гэсэн эцэг эхийнхээ өврөөс дөнгөж гарч байгаа бүсгүйтэй нийлсний адил хүндтэй байхын дээр одоохон авслуулах гэж байгаа хүнд юу ч гэж хэлсэн хор холбогдлоор бага учраас Китиэри «тэгье ээ» л гээд хэлчих хэрэгтэй юм хэмээн Кихот ноён чанга дуугаар дурдлаа.

	Камаачо энэ бүгдийг сонсож, мэл гайхаж, цэл хөхөрч байсан тул чухамхүү юу гэж хэлэх ухаанаа олохгүй байлаа, гэтэл Басийлиогийн найз нөхөд нь Китиэрийг түүнд гараа бариулахыг чи зөвшөөр, эс чингэх ахул сүнс нь хорогдож байж үхсэнийхээ улмаас хойд насандаа бүтэлгүй явдал гаргана, энэ тэр гэж Камаачогоос маш шаргуу шаардсаар байгаад арай ядан зөвшөөрүүллээ, үнэнийг хэлэхэд Китиэри л зөвшөөрөх юм бол нүд ирмэхийн төдийхөн хугацаагаар Басийлиогийн хүсэлтийг биелүүлэхэд миний зүгээс татгалзах юм алга гэсэн үг албын хүчээр хэлүүлэв.

	Тэгтэл цөмөөрөө Китиэри тийш гүйн очиж, зарим нь мөргөн, зарим нь уйлан, бас зарим нь ширүүлэн байж хөөрхий Басийлиод гараа бариулахыг гуйж ядлаа, гэтэл Китиэри гантиг чулуунаас дүлий, хөшөө баримлаас хөшүүн байлаа, бодвоос юу гэж хэлэхээ ч мэдэхгүй, яах ийх учраа ч олохгүй байсан бололтой, Басийлиогийн сүнс тонилох гэж байна, чи тээнэгэлзээд байх аа боль гэж санваартан эс хэлсэн аваас тэрээр таг дуугүй байсаар дуусах сан байх. Харин санваартны хэлснийг сонсоод, Китиэри ганц ч үг дуугаралгүйгээр, гэмшин тарчилж, ядан цөхөн, мэгдэн тэвдсэн байдалтайгаар Басийлио руу алхлаа, цаадах нь нүдээ дүрлийлгэн, амьсгаа нь тасалдан, Китиэрийн нэрийг дөнгөж сонсогдох төдийгөөр аман дотроо дахин дахин давтан хэлж байхыг үзвээс христос мөргөлтний ёсоор бус, харин онго мөргөлтний ёсоор үхье гэж бодсон шинжтэй байв. Китиэри түүний дэргэд очиж, сөгдөн суугаад, үг дуугаралгүйгээр гар барилцахыг хүссэн янзаар гараа тосов. Басийлио нүдээ нээж, царай өөд нь ширтэн өгүүлрүүн:

	— Аяа Китиэри минь, чи өрөвчхөн сэтгэлтэйгээ харуулахаа ирж байх шив дээ, би өөрийгөө чинийх боллоо гэж бодовч амтархан жаргах чадал над алга, бас эдэлж байгаа зовлонгоосоо ангижрах чадал ч над алга, аймшигт хар үхэл нүдийг минь таглачих гээд байна, иймд энэхэн үед чиний ирж байгаа чинь намайг өрөвдсөн болохынхоо оронд миний голыг таслах хутга болж байна. Би чамаас ганцхан зүйлийг гуйя, лайгаар учирсан хонгор минь: Чи над гараа бариулж, улмаар миний гарыг барья гэж гуйж байна, энэ явдлыг намайг өрөвдөхийн үүднээс буюу намайг дахин мэхлэхийн тулд хийж болохгүй, иймэрхүү үед намайг мэхлэх юм уу, эсвэл өөрт чинь амиа гартал үнэнч байгаа над хуурамч авирлах нь муухай учир намайг жинхэнэ ханиа гэж сэтгэлээсээ бодоод гарыг минь барих гэж байгаа эсэхээ шударгаар хэл.

	Тэрээр ингэж хэлээд байн байн ухаан алдаж эхэлсэн бөгөөд дэргэд нь байсан хүмүүс: Одоо л нэг ухаан алдваас бурхны оронд оччих байх гэж ахин дахин айн сандарч байлаа. Китиэри үлэмж даруу төлөв, цэвэр ичимхий байдлаар баруун гараа Басийлиод бариулаад ийн өгүүлрүүн:

	— Миний бодлыг мохоож дийлэх хүч энэ хорвоод байхгүй. Тэгэхлээрээ би чинийхээ ёс төртэй гэргий болохыг зөвшөөрч байгаагийнхаа тэмдэг болгож чин зүрхнээсээ чамд гараа бариулж байгаа юм, чи түргэндүү шийдсэнээсээ болж зовлон эдэлж байгаадаа ухаан санаа чинь үймрэн самуурч байгаа бус бөгөөд үнэн санаанаасаа гараа бариулж байгаа ахул чинийхээ гарыг чин зүрхнээсээ атган сууя.

	— Би чамд гараа бариулж байгаа юм, би үймрээ ч үгүй байна, самуураа ч үгүй байна, харин хан тэнгэрээс хайрласан хамгийн эрүүл саруул ухаанаараа бариулж байна, чингээд би чинийхээ ёс төртэй нөхөр болох сэтгэлтэйгээ дурдъя гэж Басийлио хариу өчлөө.

	— Чи өчнөөн төчнөөн жил амьд мэнд байлаа ч гэсэн одоохон миний гараас авсанд орлоо ч гэсэн би чиний л гэргий шүү гэж Китиэри тосон авч өгүүлэв.

	— Ийм хүнд шархадсан атлаа энэ залуу дэндүү их ярьж байна. Хайр дурлал ярихаа боль гэж хэлээч, харин сүнсээ бодсон нь дээр байх, наад хүний чинь сүнс нь тонилж өгөхгүй үг болж хувираад хэлтэй нь орооцолдоод байгаа юм шиг санагдаад байна гэж Санчо хэллээ.

	Чингээд Басийлио Китиэри хоёр бие биеийнхээ гарыг атгалцахад нүдэндээ нулимс гүйлгэнэтэл сэтгэл нь хөдөлсөн санваартан тэр хоёрт ерөөл айлдаж амрагтайгаа нийлж байгаа залуугийн сүнсийг тогтоож хайрлахыг наманчлан мөргөлөө, тэгэхтэй нь зэрэг мань залуу гэнэт сэвхийтэл босон харайж, өөрийнхөө биеэр хуйг нь болгож байсан сэлмийг нэн түргэн сугалан авав. Дэргэд нь байсан хүмүүс гайхаж, ухаантай гэгдэхээсээ урьдаар цагаан гэгдмээр зарим хүмүүс өндөр дуугаар ийн хашхируун:

	— Ээ гялай! Ээ гялай!

	Гэтэл Басийлио дурдруун:

	— «Гялай, гялай» биш ээ, харин заль заль гэхгүй юү!

	Санваартан санд мэнд болж, түүн тийш гүйн очиж, хоёр гараараа шархыг нь барьж үзвээс сэлэм нь хавирганы нь завсраар орж, гэдсээр нь нэвтэрсэн бус, харин дотор нь асар чадамгайгаар цус дүүргэж тогтоосон төмөр хуй руу орсон байх бөгөөд тусгай аргаар хийсэн учраас хүн сэдэв авахааргүй байсан нь илрэв.

	Эцэс сүүлд нь санваартан Камаачо бусад байлцсан хүмүүс тархиа эргэтэл маллагдсанаа таамаглалаа. Ийнхүү овлосонд Китиэри огтхон ч дургүйцсэнгүй бололтой. Харин заль мэх зохиож хийсэн гэрлэлтийн ёс төрийг хүчингүйд тооцох хэрэгтэй гэх мэтийн хэл яриа гарч байхыг сонсоод, би хэлсэн амаа буцахгүй гэдгээ сонсгоход нь энэ овыг Китиэри Басийлио хоёр сэм хуйвалдан зориуд зохиожээ гэж бүх хүмүүсийн сэтгэлд оров. Камаачо ба түүний талынхны уур бадарсан тул овт залуугаас өшөөгөө авахаар шийдэж, сэлмээ сугалан Басийлио руу дайрлаа, гэтэл Басийлиогийн талынхан цаадуулаас цөөнгүй учир нэгэн адил сэлмээ сугалан хаацайлахад Кихот ноён бас эдний талд орон, жадаа занган, бамбайгаараа аль болохуйц аятайхан хамгаалсаар, морьтойгоо тэдний дундуур хага яран, урд талд нь гарч ирлээ. Санчо иймэрхүү бүтэлгүй явдлыг ерөөсөө баяр таалалтай хүлээж авдаггүй учраас тун саяхан дотроос нь амтархам зүйл гаргаж идэж байсан хэдэн тогооны цаана орж нуугдлаа, өөрөөр хэлбэл тэр нь буянтай газар бөгөөд түүнийг хүмүүс бишрэн үзэх учраас аюул үл халдах газар гэж даамай итгэсэн ажээ. Тэр зуурт Кихот ноён чанга дуугаар ийн өгүүлрүүн:

	— Больцгоо, ноёд оо, больцгоо, хайр дурлалаас болж учирсан хохирлын өшөөг авах ёс байдаггүй юм, дурлал дайн хоёрыг ав адил үзэх ёстойг ойлгож авцгаа. Дайснаа ялахын тулд дайны үед ямар ч арга заль хэрэглэж болдгийн нэгэн адилаар хайр дурлалын өрсөлдөөн булаацалдаанд зорьсондоо хүрэхийн тулд яаж ч овлож мэхлэхийг жирийн бөгөөд тохирох зүйлд тооцдог ёстой юм, харин янаг амрагийн ариун сэтгэлийг гутаан доромжилсон чанартай байж л болохгүй. Китиэри Басийлио хоёр бол ханилан суух тавилантай байсан байна, тэнгэр бурхан тэгтүгэй гэж ивээл буулгасан юм байгаа биз. Камаачо бол баян хүн болохоороо дуртай цагтаа, дуртай газраасаа дуртай юмаа олоод авч чадах юм. Басийлио бол дан дээлтэй дагир морьтой хүн учраас хэчнээн хүчин чадалтай хэн боловч энэ хүүхнийг үүнээс булаан авч болохгүй билээ, өөрөөр хэлбээс энэ хоёрын нийлэхийг бурхан тэнгэр таалсан байна, иймд энэ хоёрыг салгахыг завдсан хэн боловч миний жадны амтыг үзнэ гэдгийг сайхан мэдээрэй.

	Тэгснээ асар шалмаг бөгөөд хүчтэйгээр жадаа эргүүлж эхэлсэн тул өөрийг нь үл таних хэн бүхэн айн сандрав. Китиэрийн тийнхүү доромжилсон явдал Камаачогийн сэтгэлийг тун сүрхий хөргөсөн тул агшин зуурт тэр хүүхнийг бодохоо больсон учраас ухаалаг бөгөөд төлөв төвшин хүн гэгдсэн санваартны үгийг ёсчлон дагаснаар үл барам өөрийнхөө талынхны хамтаар бүх хүмүүстэй эвлэрэн тайвширсны гэрч болгож сэлмээ хуйлаад Басийлиогийн овлолыг тоглоом болгон тоохгүй өнгөрүүлж байгаагаас гадна юм санаагүй мэт болж харагдахын тулд хуримаа хийж байгаагаас өөрцгүйгээр найз дундаа наргин цэнгэе гэв. Гэтэл Басийлио Китиэри тэдний талынхан тэрхүү найр наргианд оролцохоос татгалзан, Басийлиогийн оршин суудаг тосгон тийш явцгаалаа, өөрөөр хэлбээс баян хүнд бялдуучлан долигонох хүмүүс мунддаггүйтэй адилхан ядуу хүнд бас хүлээж хүндлэх, хаацайлж хамгаалах, сайн сэтгэлтэй, оюун ухаантай нөхөд байдгийг харуулсан ажээ.

	Басийлиогийн талынхан Кихот ноёныг зориг эрэлхэг бөгөөд төлөв шударга хүн гэж үзсэн тул өөрсөдтэйгөө хамт явахыг урив. Гагцхүү Санчо Камаачогийн сайхан найранд оролцож чадахаа больсныг мэдээд багагүй гутарлаа, энэ далимд хэлэхэд Камаачогийн найр үүр цайтал үргэлжилсэн гэнэ билээ. Урам нь хугарч уруу царайлсан Санчо эзний нь хамт яваа Басийлиогийнхныг даган сажлахад дүүрэн хоолтой хоцорсон том тогоонууд санаанаас нь гарч өгөхгүй байлаа, өөрөөр хэлбээс саванд хийж аваад, одоо хэр нь идсээр яваа буюу бараг дуусаж байгаа өрөм нь урьд хожид үзэж амссан сайн сайхан бүхнийг нь санагдуулсан ажээ, чингээд Санчо гэдэс цатгалан боловч санаашран гутарсаар жороо саарлаа унан Ажнайн мөрөөр орон сажилсан бүлгээ.

	 


ЛАМАНЧИЙН ЧАНХ ЭЛГЭНД ОРШИХ МОНТЕСИНООСЫН АГУЙ ДОТОР ТОХИОЛДСОН ТОМООХОН НЭГЭН АДАЛ ЯВДАЛД ЛАМАНЧИЙН ЯЛГУУСАН КИХОТ НОЁН ТӨГС АМЖИЛТ ГАРГАСНЫГ ӨГҮҮЛСЭН ХОРЬДУГААР БҮЛЭГ

	 

	Кихот ноёны зориг эрэлхэг, цэцэн мэргэнийг хослуулан магтаж, эрэлхэг зоригтойгоороо Сийдийн удаа, цэцэн цэлмэгээрээ Цицерооны112 удаа орох хүнд тооцоод, улмаар өөрийнхөө талд орсонд нь талархсан учраас ёс төрөө хийсэн хүмүүс түүнд ихээхэн хэмжээний хүндэтгэлийг олонтоо үзүүллээ. Цагаан санаат Санчо гэрлэж байгаа залууст дайлуулан гурван хоног ямбаллаа, түүнээс гадна, тэр сүрхий залийг Басийлио бодож олсон бөгөөд түүнийгээ үзэсгэлэнт Китиэридээ дурсаагүйн дээр уг хэрэг нэгэнт биелсэн шигээ яг бүтнэ гэж найдаж байснаа ярьж өглөө, тэрчлэн шаардлага тохиолдсон цагт дэмжүүлэхийн тулд өөрийнхөө бодож олсон залийг зарим нөхдөдөө хэлж байсан гэж ярилаа. Эцэс сүүлд нь Кихот ноён гайхамшигт зүйл ихтэй байдаг гэж нутаг даяар ярилцдаг нь үнэн юм уу, үгүй юм уу гэдгийг нүдээр үзэх сэн гэж үнэн голоосоо бодож байсан учраас Монтесиноосын агуй хүртэл газарчилж өгөх хүн гаргаж өгөөч гэж өөрийнхөө бараа болооч байсан эрдэмтнээс гуйв. Тэр нь морьтны зохиолыг шуналтай сонирхдог бөгөөд онц сурдаг оюутан ачийгаа газарчаар илгээх бөгөөд тэрээр тэднийг агуй руу буудаг дэнж хүртэл дуртайяа хүргэж өгнө гэж хэллээ. Төдхөн тэр оюутан нь эрээн хивс юм уу, эрээлэн будсан тааран зотон юм уу гэмээр юмаар бүрсэн эмээл тохож, гүүн илжиг унасаар хүрэлцэн ирэв. Санчо Ажнайг эмээллэж, жороо сааралдаа тоног хийж өөрийнхөө дүүрэн юм чихсэн цүнхийг, түүнээс нь дутуугүй дүүрэн юм хийсэн тэр оюутны цүнхийг тохоод, бурхан тэнгэрт наманчлан мөргөж, гэрийн эзэд лүгээ салах ёс хийгээд, цуунд гарсан Монтесиноосын агуй чиглэн аян замдаа мордов. Шөнө болоход нэгэн жижиг тосгонд буулаа, тэгтэл Монтесиноосын агуй хүртэл гурван саахалтын хэртэй газар үлдэж байгаа бөгөөд тэрхүү агуйд орох шийдээ өөрчлөөгүй байгаа ахул биеэ оосорлож буух олс дээс бэлдэж авах хэрэгтэй болно гэж мань оюутан Кихот ноёнд хэллээ. Агуй байтугай ёроолгүй там байсан ч явсаар байгаад ёроолыг нь үзнэ гэж Кихот ноён дурдлаа, үүний тулд зуугаад алд олс худалдаж аваад, маргааш нь үд жаахан хэвийлгээд агуй хүрэхэд тэр лүү буух налуу нь өргөн ханхар бөгөөд нэвтэршгүй шигүү ургасан задир, шивээ, зэрлэг хуайс, бүйлсэн бут цааших зүйлийг нь далдлан байв. Кихот ноён Санчо оюутан гурав, агуйн аман дээр очоод, наад хоёр нь Кихот ноёныг олсоор оосорлов. Тийнхүү оосорлон бэхэлж байх үед Санчо түүнд хандаж ийн өгүүлрүүн:

	— Тэнгэр эзэн минь, та яаж байгаагаа бодож үзмүү! Та хөргөх гэж худагт хийсэн шил мэт болж өөрийгөө амьдаар нь битгий оршуулчхаарай. Өршөөлт эзэн минь, үнэндээ тамаас дутахгүй агуйг шинжилнэ гэдэг нь таны ажил биш бөгөөд танд хамаагүй зүйл шүү.

	— Дэмий ярилгүй бушуухан оосорло. Санчо найз минь, ийм гавьяаг надаас өөр хэн ч байгуулж чадахгүй гэж Кихот ноён өгүүлэв.

	Оосорлож (зэр зэмсгийн нь дотуур бус гадуур нь шүү) дууссаны дараа өгүүлрүүн:

	— Бид нэг алдаа хийж дээ, хонх авчрахаа санасангүй. Олсноосоо хонх уячихваас би амьд л доошилж явна гэж мэдээ өгөөд байж болох байжээ. Байхгүйгээс хойш одоо яана гэх вэ, тэр зүгийн тэнгэр мэдэг гээд л бурханд даатгахаас биш дээ.

	Тэгснээ босоо сөхрөн суугаад, аман дотроо ном уншиж, амь насаа бурхан тэнгэрт даатган мөргөөд, ер бусын аюултай санагдах энэ адал явдал урагштай сайн бүтэх болтугай гэж сүсэглээд, дараагаар нь чангаар ийн өгүүлрүүн:

	— Аяа, миний бүхий л үйл явдал, хүсэл тэмүүллийг, савдаг болсон хосгүй хөөрхөн Тобоосын Дульсинея минь ээ! Чамайгаа бишрэн хүндэтгэх заяатай миний гуйлт залбирал чиний минь сонорт хүрдэг болоосой, би далд оршиж байгаа чинийхээ гоо үзэсгэлэнг барьж андгайлъя, чи сонс: Над тус нэмэр болж, ивээл өршөөл үзүүлэхийг урьд урьдынхаасаа илүүтэй гуйхаас өөр юухан ч гуйхаа больё. Би урдаа хүнхийн байгаа ёроолгүй там руу үсэрч, живэн шумбан алга болох гэж байна, би даян дэлхийд дуурьстал гавьяа байгуулахын тулд л ийнхүү үсрэх гэж байна, хэрэв чи над ивээл өршөөл үзүүлжгэм би эгэл хүний хэр чадлаас хэтэрсэн энэ сүрхий гавьяаг байгуулан мандах гэж зориглосон юм шүү.

	Ингэж хэлээд эргийн амсар луу хандсан боловч гар сэлэм хоёрын оролцоогүйгээр агуйн аманд хүрэх зам ихээхэн саадтай болохыг мэдээд, сэлэм юүгээн сугалан, замын саад болсон бут тэргүүтнийг тас цавчиж гарлаа. Ийнхүү цавчсаны учир шалтгаанаар чимээ гарсны улмаас агуй дотроос товир биетэй үй түмэн хэрээ турлиах нисэн гарч ирлээ, тэд үүл мэт бүрхэн, үлэмж тэвдүү нисэх тул эцэс сүүлд нь Кихот ноёныг дайран унагасан бөгөөд хэрэв тэрээр чин сүсэгтэй католик мөргөлтөн бус, нэлээд даамжирсан мухар сүсэгтэн байсан ахул муу ёр тохиолоо гэж үзээд тиймэрхүү газар орохоо больчих байсан биз.

	Сүүлд нь агуй дотроос хэрээ ба хэрээний хамтаар нисэн гарч ирж байсан сарьсан багваахайнууд гарч ирэхээ больсныг хараад, олсоо сулруул гэж оюутан Санчо хоёрт тушаал өгөөд, өөрөө аймшигт агуйн ёроол тийш доошиллоо, ийнхүү доошилж байхад нь Санчо мэнд сайныг ерөөж мянгантаа наманчилж өгүүлрүүн:

	— Хэрмэл морьтны цог жавхаа, сор сүлд нь болсон таныг минь бурхан өршөөх болтугай! Ган зүрхтэй, хүрэл мутартай, хорвоогийн ганц зоригтон минь, давш! Таныг минь бурхан өршөөж, орохын хэнээ болж байгаад орж байгаа харанхуй нүхнээс тань амьд мэнд, эрүүл энх гаргаж, харанхуй нүхнээс доорд үзэж байгаа энэ гэрэлт ертөнцөд буцааж хайрлах болтугай! гэж би хэлье.

	Оюутан бас бараг үүний нэгэн адил ерөөл мөргөл уншив.

	Кихот ноён олсоо сулруул гэж байн байн хашхирч, Санчо оюутан хоёр бага багаар сулруулсаар байлаа, агуйн гүнээс хашхирах дуу нь сонстохоо болих үед зуугаад алд олсноос өчүүхэн ч үлдэхгүй тэнийж гүйцсэнийг мэдээд, олс нэгэнт дууссан учир тэд Кихот ноёныг буцааж гаргахаар шийдэв. Гэвч хагас цаг хэртэй хүлээхээр болж, нэлээд байзнаж байгаад, ярилцсан хугацаа дуусахын хэртэйд олсоо татаж эхлэхэд олс нь үзүүртээ юм уяагүй мэт маш хөнгөхөн байх тул Кихот ноёныг агуйн ёроолд хоцорчээ гэж тэр хоёр бодлоо. Ийм бодол сэтгэлд ормогц Санчо цурхиран уйлж, юу болсныг нь магадлахыг горилон, хар тэнхээгээрээ дугтарч гарлаа, тэр хоёрын барагцааллаар наяад алдыг нь татаад гаргах үед нөгөө үзүүрт нь хүнд юм байх шиг санагдахад хэн аль нь магнай тэнийтэл баярлав. Адаг сүүлд нь буюу арваад алд олс үлдэхийн хэрд тэр хоёрын нүдэнд Кихот ноёны бараа харагдахад Санчо ийн хашхируун:

	— Эзэн тэнгэр минь ээ, амар мэнд гарч ирсэнд тань баяр хүргэе! Бид чинь танаасаа хагацлаа л гэж бодож байлаа шүү.

	Гэтэл Кихот ноён хариу эс өчлөө, гаргаж авчраад харваас тэрээр унтаа мэт нүд нь аниастай байхыг харав. Түүнийг газар хэвтүүлж, оосрыг нь тайлж авахад огт сэрсэнгүй ажээ, тэгэхээр нь тэр хоёр түүнийг өнхрүүлж, хөлбөрүүлж, хөдөлгөж, дугтарч эхэллээ, нэлээд удсаны хойно мэдээ орж, улмаар дуг нойрноосоо сэрж байгаа мэтээр суниагаад, дараа нь айн цочсон байдлаар ийш тийшээ хараад, ийн дуугаруун:

	— Найз нөхөд минь, та нар намайг хэзээ нэгэн цагт хэн нэгэн хүн хойд насандаа үзэж харж, амталж амьдардаг байх гэмээр сэтгэл татам сайхан зүйл, хүсэл ханам сайхан амьдралаас минь салгасныг чинь бурхан өршөөтүгэй. Энэ хорвоогийн баяр баясгалан бүхэн зүүд буюу сүүдэр мэт замхран арилж, хээрийн цэцэг мэт гандаж алга болдгийг би одоо л биеэрээ үзэж нүдээрээ харлаа.

	Сэтгэлийн нь гүнээс харамслыг нь илчлэн ундарч байгаа бололтой энэ яриаг нь Санчо оюутан хоёр үлэмж анхааралтайяа сонсов. Бүр сүүлд нь түүнд хандаж энэ яриагаа тайлбарлан хэлж, тэрхүү харанхуй тамд юу гэгчийг үзэж харснаа ярьж өгөөч гэж тэр хоёр гуйв.

	— Энэ агуйг та хоёр там гэж нэрлэнэ гэнэ ээ? хэмээн Кихот ноён асуугаад: — Тэгж болохгүй ээ, там гэж нэрлэгдэх гэм хийгээгүй агуй гэдгийг та хоёр одоохон ойлгоод ав гэлээ.

	Кихот ноён өлсгөлөн байсан тул юм идүүлэхийг гуйв. Нөгөө хоёр нь түүнд оюутны авч яваа тааран зотонг дэвсэн өгч, цүнхнээсээ идэх юм гаргаж, гурвуулаа тойрон сууж, эвтэй найртайгаар нэгэн зэрэг хооллож ундлав'. Тааран зотонг эвхэж авахад, Ламанчийн Кихот ноён айлдруун:

	— Сууж байцгаа, дүү нар минь, чингээд миний яриаг анхааралтай сонсоцгоо хэмээсэн бүлгээ.

	Үдээс хойших дөрвөн цагийн орчим наран үүлний цаагуур орж, гэрэл нь бүүдийж, цацраг нь улам тодорсон тул Кихот ноён нарны халуунд цонохгүйгээр сууж, бишрэн сонсогч нөхдөдөө Монтесиноосын агуйд үзсэн зүйлээ тавтай ярих бололцоотой боллоо.

	Чингээд тэрээр яриагаа ийн эхэлрүүн:

	— Энэ агуй дотор, баруун гар талд нь найм есөн алд хэрийн гүнд хоёр гурван луус хөллөсөн хөсөг баймаар нүх байх юм. Тэндээс дээшээ нэвт гарсан ангаар юм уу хагархайн завсраар сүүдгэр гэрэл тусах юм. Би олсондоо дүүжлэгдээд, хамаг тамираа барчхаад, харанхуйн дунд юу ч олж харахгүй, хав харанхуй ертөнц рүү таамгаар бууж яваадаа дотор хачин байсан яг тэр үед тэр нүхийг харсан учраас түүнд орж жаахан амсхийхээр шийдсэн юм. Тэгээд би та хоёрыг олсоо зогсоо гэж хашхирсан юм, үнэндээ та хоёр сонсоо ч үгүй байх, за үүнийг одоогоор хэлэхээ больё. Би та хоёрын сулруулан тавьсаар байсан олсноос татаж тунааж гогцоо гаргаад, түүн дээрээ сандайлан суугаад, хүнээр бариулалгүй яаж доошилдог билээ гэж бодон, үнэхээр сандарсан юм, тэгсэн чинь харин, тийнхүү бодлогошрон сандарч байсаар, нэг мэдэхэд гэв гэнэтхэн дуг нойрондоо дугжирч орхисон байлаа, дараа нь яасан ийснээ ч мэдсэнгүй, огтхон ч санамсаргүй сэрэхэд, байгаль ертөнц бүтээж чадмааргүй туйлын гоёмсог бөгөөд сэтгэл хөдлөм сайхан нуга дээр хэвтэж байна, ер нь дүрслэн бодох л хүний хамгийн хурц бодол юм. Цочих шиг болоод, нүдээ арчтал би унтсан бус бөгөөд жинхэнэ бодит байдал тохиолдож байгааг нь мэдлээ. Чингээд би үнэхээр ногоон дээр хэвтэж байна уу, хий үзэгдэл тохиолдож байна уу гэдгийг магадлахын тулд толгойгоо, хэнхдэгээ барьж үзлээ, тэгсэн чинь үнэр танар, санал сэрэл, толгойд орж ирж байгаа ухаан бодлын уялдааны байдлаас ажиглахад яг л одоо та нартай энд байгаа шигээ байгаа нь нотлогдлоо. Дараагаар нь ванхааны сайхан ордон юм уу ч гэмээр, цэвэр тунгалаг молор ханатай харш юм уу ч гэмээр зүйл нүдэнд минь харагдлаа. Дааман хаалга нь нээгдэхэд, дотроос нь бор ягаан өнгийн тэрмээр хийсэн бөгөөд газар шүүрсэн урт цув өмссөн ихэмсэг байртай нэгэн өвгөн гарч ирээд, миний зүг алхлаа, мөр хэнхдэг дээгүүрээ ногоон пүүсүү тууз тохож, хар өнгийн малгай өмссөн байх юм, бүсэлхийгээ хүрсэн цасан цагаан сахалтай юм, гартаа ямар нэгэн зэвсэг бариагүй бөгөөд дунд зэргийн самрын хэмжээний эрих барьсан байхаас гадна эрихний нь бөөр дэглий шувууны жижгэвтэр өндөгний хэртэй юм, тэр өвгөний нуруу туруу, алхаа гишгээ, ихэмсэг бөгөөд ер бусын хээнцэр байдал тэргүүтэн нь над асар гайхалтай, шохоорхолтой санагдав. Тэрээр над дээр хүрч ирээд, юуны өмнө намайг тэвэрч авснаа, дараагаар нь: «Ламанчийн ялгуусан морьтон Кихот ноён минь ээ, Монтесиноосын хэмээн нэрлэгддэг энэхүү гүн агуй дотор оршин далдлагдаж байгаа ертөнцийг чамд харуулахын тулд бид энэ шидийг олсон эл хуль газар чамайг олон жил хүлээлээ, агуйд орсон явдал чинь чиний мохошгүй зориг, гайхалтай тэсвэр гаргаж, эрслэн шийдэж чадсаны үр дүнд байгуулсан бөгөөд ганцхан чамд олдсон гавьяа юм. Бишрэлт ноён минь, намайг дагаад яв, би энэхүү гялгар харшид орших ховор зүйлсийг чамд үзүүлэхийг хүсэж байна, харин би бол энэ харшийн ерөнхий савдаг нь байгаа юм, өөрөөр хэлбээс би Монтесиноос байна, энэ агуйг миний нэрээр гуншиндсан юм шүү» гэж хэллээ. Монтесиноосын над үзүүлсэн тоогүй олон сонин хачин зүйлсийн дотор хөдөөгийн гурван хүүхэн ишиг мэт харайлан бүжиглэж байхыг харлаа, нэг нь хосгүй үзэсгэлэнт Тобоосын Дульсинея байхыг би харахтайгаа зэрэг танилаа, нөгөө хоёр нь түүнтэй хамт явж байгаад Тобоосын захад бид хоёртой дайралдсан хүүхнүүд байв. Би Монтесиноосоос тэр хүүхнүүдийг таних эсэхийг нь асуухад, тэрээр танихгүй гэж хариуллаа, гэвч тун сая энд хүрээд ирчихсэн ямар нэг ид шид бүхий эзэгтэй нар бөгөөд эдний хүрээд ирчихсэн нь гайхалтай хэрэг биш гэж бодсон ажээ, өрөөр хэлбээс, эрт урьд цагт ч гэсэн, эдүгээ үед ч гэсэн энэ газарт олон тооны янз бүрийн ноёд ирдэг бөгөөд тэдний дүрсийг илбэчин нар хувиргачихсан байдаг учраас олон янзын ба ер бусын царай зүстэй байдаг ажгуу. Тэр хүүхнүүдийн нэг нь вангийн гүнж Жиниэвра, нөгөө нь түүний бараа болооч бөгөөд Британи орноос ирсэн Ланцелоот дарсыг нь зооглож байсан Кинтаниона хатагтай мөнийг Монтесиноос таньсан байна.

	Энэ яриаг сонсоод Санчо инээдээ барьж ядан дэлбэрэх шахан байжээ. Дульсинеягийн ид шид нохой ногоо идэхтэй адилыг дэндүү тодорхой мэдэх ажээ; Санчо өөрийн биеэр түүн лүгээ уулзаж учирч, хуурч мэхэлж явсан учраас ноён эзэн нь гарцаагүй солиорч голын хийтэй болсондоо тэгж ярьж байна гэдгийг өчүүхэн ч эргэлзээгүй мэдээд, түүнд хандаж ийнхүү өгүүлрүүн:

	— Хүндэт эзэн минь, та энэхүү харанхуй ертөнц рүү үлэмжийн гайтай өдөр, ихээхэн муу цагт, зэгсэн базаахгүй учир шалтгаан тохиосон үед орсон бөгөөд тийнхүү тархийг тань эргүүлсэн Монтесиноос гэгч ноёнтой тун өгөөжгүй цагт уулзжээ. Өршөөлт та бурхнаас заяасан ухаан санаагаа бүрэн бүтэн хэвээр нь хадгалаад л, дэлхий дээрээ ил сууж байсан ахул хүн бүрд зөвлөгөө сургаал буулгаад л, хэвийн байдалдаа байх байсан юм, гэтэл одоо есөн шидийн юм дэмий донгосоод байх боллоо.

	— Санчо минь, би чамайг сайн мэдэж байна, тийм учраас чиний үгийг сонсох ч үгүй хэмээн Кихот ноён өгүүлэв.

	— Би ч таны үгийг сонсохгүй, өршөөлт эзэн та, миний саяын хэлсэн үгний улмаас юм уу, эсвэл одоо хэлэхийг завдаж байгаа үгний улмаас намайг яавал яа, албал ч ал, таны хэлж ярьж байгаагаас үзэхэд та өөрийнхөө ухаан санааг ажмаар байна шүү. Харин та бид хоёр одоохондоо хэрэлдээгүй байна, ингэхлээрээ өршөөлт та над хэлээд аль, би гуйя та эзэгтэйг маань ямар тэмдгээр нь яаж танив? Та түүнтэй ярив уу? Та түүнээс юу гэж асуув, тэр юу гэж хариулав?

	— Би ийм тэмдгээр нь танилаа хэмээн хариулаад Кихот ноён: — Чи над түүнийг зааж өгсөн өдөр өмсөж явсан хувцастайгаа байна билээ. Би түүнтэй дуугарсан боловч тэрээр ганц үг дуугаралгүй буруу харан зогссоноо харвасан суманд гүйцэгдэхээргүй цахилан зугтав. Би хойноос нь туулгачихъя гэж бодлоо, туулгах ч байлаа, гэтэл хөөгөөд гүйцэхгүйгээс хойш зовлонгийн нэмэр биз гэж Монтесиноос зөвлөсөн бөгөөд би агуйгаас гарахыг завдаж байсан юм. Түүнээс гадна, энд оршиж байгаа бүх илбэчин нарыг увдисгүй болгохын тулд ойрын хугацаанд над мэдэгдэх бөгөөд намайг тэр талаар арга хэмжээ авах хэрэгтэй гэж Монтесиноос хэлсэн юм. Монтесиноосын надтай тэгж ярьж байх хооронд үйлийн лайтай Дульсинеягийн маань хоёр бараа болоочийн нэг нь над руу сэмхэн хүрч ирээд, хоёр нүдэндээ нулимс мэлтгэнүүлэн байж, сэтгэл нь уярсандаа хоолойгоо зангируулан байж, аяархан дуугаар: «Манай эзэгтэй Тобоосын Дульсинея өршөөлт таны гарыг үнсэх сэн гэж байна, бас бие тэнхээ тань ямар явааг над хичээж мэдэгдэхийг гуйя гэж байна. Чингээд яахын аргагүй мөнгөний хэрэгцээ тохиолдож байгааг харгалзаж, миний авч яваа энэ нэг цоо шинэ шахам банзлыг дэнчинд бариад зургаа юм уу, хэд ч юм цөөхөн янчаан зээлдүүлж ихээхэн тус үзүүлэхийг өршөөлт танаас гуйхын хамт тун удаахгүй өгнө гэдгээ батлан хэлж байна гэж хэллээ. Ийнхүү мөнгө гуйсан нь над хачин санагдсан тул би гайхаж ядаад Монтесиноос ноёнд хандаж: «Монтесиноос ноён гуай, ид шид олсон эзэгтэй дээдэс нар гачигдах дутагдах гэж бас байдаг юм уу? гэж асуулаа. Тэрээр над: «Өршөөлт эзэн Ламанчийн Кихот ноён минь ээ, гачигдаж дутагдана гэж бидний нэрлэдэг зүйл хааяагүй байдаг юм, хэнд ч тохиолддог юм, хэн гуайгаас ч айдаггүй юм, тэр ч байтугай илбийн увдистанд ч тохиолдох болно, хэрэв Тобоосын Дульсинея эзэгтэй таныг зургаан янчаан зээлдүүлээч гэж гуйж байгаа бөгөөд харсаар байтал муугүй зүйл дэнчинд бариулъя гэж байгаа учир танд татгалзах үндэс алга: Тэр эзэгтэйд туйлын их хэрэгцээ тохиолдсон нь эргэлзээгүй биз» гэж хариу өчив. Би: «Над дэнчин хэрэггүй ээ, зургаан янчаан ч өгч чадахгүй, байгаа нь дөрөвхөн янчаантай» гэж хэллээ. Тэр мөнгөө (замд гуйлгачин түүлгэчин дайралдвал өгөөрэй гэж хэд хоногийн өмнө Санчо чиний над өгсөн мөнгө шүү дээ) Дульсинеягийн дотно эмэгтэйд өгөөд: «Май, хонгор минь, үүнийг эзэгтэйдээ аваачиж өг, түүнийг энэ мэтийн гачигдлаас гаргахын тулд би Фууггер113 болох сон гэж бодоогүй байгаа бөгөөд санаа сэтгэл минь туйлын зовж байна. Тэрчлэн эзэгтэйн чинь гижиг хүргэм сайхан үзэсгэлэнг ширтэн баясаж, ухаалаг гайхам үг яриаг нь сонсон жаргах бололцоогоор дутмаг яваа болохоороо миний бие тэнхээ яахаа сайн байх билээ, харин өөрт нь чин үнэнч бөгөөд хөөрхий болсон нэгэн морьтон лугаа уулзаж учирч, ярьж хөөрч соёрхмуу гэж гуйж байна гэж хэлээрэй. Бас ингэж хэлээрэй: Намайг Мантуаны бэйсийг дуурайж, андгай тангараг өгч гэнэ ээ гэж цаадхын чинь сонорт нэг л өдөр хүрэх вий, тэр бэйс бол ач хүү Балдуиныгаа уулнаас олж аваад, түүнийхээ өшөөг авна гэж үхэн үхтлээ андгайлж байсан боловч хээрээр гэр хийж хэтээр дэр хийж яваа үедээ тэр өшөөг авахгүй гэх зэргээр бас бус янз бүрийн аар саар юм хэлж байсан хүн юм шүү. Би яг түүний нэгэн адилаар нэг ч амрахгүй бөгөөд Тобоосын Дульсинея эзэгтэйд туссан илбийн увдисыг хариултлаа энэ хорвоогоор хэрэн тэнэнэ гэж андгайлна» гэж хэллээ. Хариуд нь тэр хүүхэн: «Манай эзэгтэйтэй та түүгээр ч барахгүй холбогдолтой байх аа» гэж хэлсэн юм. Чингээд дөрвөн янчааныг минь шүүрч аваад, сөгдөхийн оронд хоёр тохой хэртэй дээшээ үсэрлээ шүү гэв.

	— Бурхан таалах болтугай! гэж Санчо дуун алдав. Тэгээд: — Илбэчин нар ба илбийн увдис энэ хорвоод ийм их хүчтэй болсон юм гэж үү? Манай эзний саруул ухааныг ингэж айхтар солиоруулж чадлаа гэж үү? Аяа халаг, эзэн минь, эзэн минь, даанч яав даа, өршөөлт та минь, бурханд сүсэглэж, ухаан орооч ээ, нэр төрөө бодооч ээ, ухаан санаагаа солиоруулан булингартуулж байгаа энэ шал дэмий юмыг үнэмшихээ болиоч ээ! гэлээ.

	— Санчо чи, над сайн санасандаа л тэгж бодож байгаа байх, гэвч амьдралын явдлыг чи сайтар мэдэх болоогүй учраас өөрийнхөө арайхан дөнгөмөөргүй юм бүхнийг худалд тооцох гээд байх юм. Харин, газар доор ороод үзэж харсан зүйлээсээ дараа би чамд бага сага ярьж өгнө, тэгэхлээр чи одоогийн миний ярьж байгаа маргаан маапаангүй үнэн болохыг үнэмших болно гэдгийг давтан хэлье хэмээн Кихот ноён өгүүлэв.

	Ийнхүү ярилцаж байснаа тэд баахан жад ба аламсан сүхнүүд ачсан луус туусан явган хүн өөдөөс түргэн алхаж явааг харлаа. Тэдэнтэй зэрэгцэж ирээд, тэр хүн, нэгэнтээ сөгдөөд өнгөрөн одов. Кихот ноён ийн дуудруун:

	— Зогсоорой хүн гуай! Таны алхаа луусандаа арай ширүүдээд байгаа юм шиг санагдаад байх юм.

	— Эзэн минь, би зогсож болохгүй ээ, миний энэ тээж яваа зэвсгийг маргааш хэрэглэх шаардлагатай юм, тийм учраас зогсох эрх надад алга, баяртай. Хэрэв яахаа энэ зэвсэг тээж явааг минь мэдэхийг хүсэж байгаа ахул би энүүхэнд байгаа дэнд хонох гэж яваа минь танд илэрхий байгаа тул та өөрөө тэнд очвоос бид тэр дэнд дайралдах биз, тэгэхдээ л танд үүний гайхамшгийг яримз. За бас дахиад баяртай гэе гэж үл таних хүн хэлэв.

	Чингээд тэр хүн луусаа туун одсон тул юун яасан гайхамшгийг ярих гэснийг нь ч Кихот ноён асууж амжсангүй болой.

	Мань хүмүүсийг дэн буудалд хүрэх үед бүрэнхий болсон бөгөөд Кихот ноён хуучин заншлаараа тэрхүү дэнгийн газрыг ямар нэгэн харш байна гэж донгосоогүйд Санчо баярлаж байв. Дөнгөж босгыг нь алхангуутаа Кихот ноён: Танай энд аламсан сүх, жад, энэ тэр тээж яваа нэг хүн ирэв үү гэж даамлаас нь асуулаа: Агтын хашаан дотор луусныхаа эмээлийг авч байна гэж даамал хариу өчлөө. Санчо оюутан хоёр илжигнүүдээ мөн тэр хашаанд хийсэн бөгөөд харин Ажнайг тусгай шилдэг байранд хийж, шилдэг сайн тэжээл тавьж өгсөн бүлгээ.

	 


ИЛЖИГ БОЛЖ ОРИЛСНООС ҮҮССЭН АДАЛ ЯВДАЛ БА ШИЙТ ХАЙРЦГИЙН УЛМААС ГАРСАН АДАЛ ЯВДЛЫГ ДУРДАЖ, УЛМААР ҮЗМЭРЧ САРМАГЧНЫ ЯРЬСАН МАРТАГДАШГҮЙ ЗҮЙЛИЙГ ӨГҮҮЛСЭН ХОРИН ХОЁРДУГААР БҮЛЭГ

	 

	Зэвсэг тээж яваа хүний ярьж өгнө гэж амласан гайхамшгийн тухай бушуухан сонсож мэдэж болдоггүй юм бол уу гэхээс Кихот ноён байж ядаж байв. Тэрээр даамлын зааж өгсөн зүг тийш явж, үнэхээр түүнийг олсон бөгөөд замдаа хүссэн тэр зүйлийг хойшлуулалгүйгээр агшин зуурын дотор заавал ярьж өгөхийг гуйлаа. Тэр хүн түүнд өгүүлрүүн:

	— Тийм гайхамшгийг сууж байгаад тавтайхан ярих ёстой биз. Эрхэм ноён гуай минь, өршөөлт та жаахан хүлээж бай, би луусандаа тэжээл тавьж өгчхөөд, дараа нь танд ярьж өгье, та гайхан сонирхоно байх аа.

	— Үүнээс өөр ажилгүй аваас би одоохон танд туслаад орхиё хэмээн Кихот ноён дуугарав.

	Чингээд тэрээр нохойг хошуу цацаж, онгоцыг нь цэвэрлэж эхлэхэд, тийнхүү хөл алдан тусалж байгаад нь талархсан учраас тэр хүн горилсон зүйлийг нь дуртайяа ярьж өгнө гэдгээ дурдсан бөгөөд хашааны хаалганы дэргэдэх урт сандал дээр Кихот ноён лугаа зэрэгцэн суугаад хүндэт хүмүүс болох Санчо, оюутан, дэнгийн даамал нарт хандаж яриагаа ийн эхэлрүүн:

	— Өршөөлт та бүхний сонорт хүргэе, эндээс гурав дөрвөн саахалтын хэртэй орших нэгэн тосгоны захиргааны нэг албан хаагчийн илжиг алга болчихжээ, зальтай, томоогүй шивэгчин хүүхнээс нь болсон юм гэнэ ээ, гэвч үүнийг яриад барагдахгүй л дээ, тэр албан хаагч эрээд эрээд илжгээ олсонгүй ээ. Илжиг нь алга болчхоод бараг хоёр долоо хоног өнгөрч гэнэ, тосгоныхон нь тэгж ярьж байна билээ, чингээд нэг өдөр тэр албан хаагч талбай дээр зогсож байсан чинь тэдний тосгоны өөр нэгэн албан хаагч хүрч ирээд: «Хайрт найз аа, чи над шан бэлдэж байгаарай, би чамд баяртай үг сонсгоё, илжиг чинь олдсон шүү» гэж хэлж гэнэ. Тэгэхээр нь — «Сайн бөгөөд хонгор найз минь, би шан бэлдье ээ, харин чи юуны өмнө илжиг хаана байгааг хэлээд аль» гэж нөгөө албан хаагч нь хэлж гэнэ. «Өнөө өглөө би ой дотор байхыг нь харлаа, тоног, шоохойгүй явна билээ, турсан гэдэг нь харахаас нүд халтирмаар болсон байх юм. Танайд хөөж авчраад өгчихье гэсэн чинь айхтар зэрлэгшиж, сүрхий үргэмтгий болсон учраас ойртоод очихтой зэрэг зугтаж давхиад нэг их ширэнгэ рүү орчихлоо. Санаа байвал надтай яваад хай л даа, харин би урьдаар өөрийнхөө илжгийг гэртээ авааччихаад, дорхноо буцаад ирье» гэж цаадах нь хэлж гэнэ. Илжигний эзэн: «Чи над маш их тус болж байна, би ачийг ачаар хариулахыг бодно» гэж хэлжээ. Энэ явдлыг сонссон хүн бүр яг л энэ янзаар үг гээхгүй ярьж байгаа юм шүү. Товчхон ярихад, мань хоёр албан хаагч гар гараасаа хөтлөөд, ой тийш явган таваргажээ, гэтэл илжигтэйгээ дайралдана байх гэж бодож очсон газар илжиг нь байсангүй ээ, эргэн тойронд эрж хайсан боловч илжиг нь даанч олдсонгүй ажээ. Бүр сүүлд нь өглөө харагдсан илжиг огт байхгүй байхыг мэдээд, эзэнд нь: «Хайрт найз аа, чи сонс, би нэг арга бодож оллоо, тэр муу адасга ойн гүнд орох байтугай газрын гүнд орчихсон байсан ч бид хоёр гарцаагүй олно. Би гэдэг чинь яг л илжиг шиг орилно шүү дээ, за тэгээд чи бас жаахан чаддаг ахул гүйцэх нь тэр» гэж хэлж гэнэ. «Жаахан гэнэ үү, хонгор найз минь? Бурхан минь орилохын хувьд ч намайг хүн байтугай, илжиг гайхна вий!» гэж илжигний эзэн сүүрс алдан хэлжээ. «Одоохон мэдэгдэнэ ээ гайгүй. Би ингэж бодлоо: Чи ой дундуур ороод нэг тийшээ яв, би нөгөө тийшээ явъя, чингээд хоёулаа энэ ойг бүслэн нэгжье, харин байн байн ээлжлэн орилно, ингэхлээр илжиг чинь энэ ойд байдаг л юм бол бидний дуугаар заавал орилно» гэж нөгөө нь хэлжээ. Тэгэхэд нь илжигний эзэн: «Хонгор найз минь, энэ нарийн арга чиний асар их ухаантайн гэрч болно гэдгийг би хүлээлээ» гэж хариу өчжээ. Чингээд ярилцаж тохирсон ёсоороо хоёр тийшээ салан оджээ, тэгснээ үйлсээ алдсан мондиуд чинь бараг нэгэн зэрэг орилчихжээ, хэн алиныхаа дууг илжигний дуутай андуурсан тул илжгээ оллоо гэж аль аль нь бодоод дуу гарсан зүг тийш гүйлдсэн учир хоёулаа хоёр талаас уулзсан бөгөөд илжиг бус харин нөгөө албан хаагч нь байхыг хараад, илжигний эзэн: «Хонгор найз минь ээ, саяынх чинь илжигний дуу биш гэж үү?» хэмээн дуун алджээ. Нөгөө нь: «Биш ээ, миний дуу» гэж хариу өчиж гэнэ. Илжигний эзэн: «Тэгвэл найз хонгор минь орилохын хувьд илжиг та хоёрын хооронд ямар ч ялгаа алга, би ер нь илжигтэй ингэж адилхан орилдог хүн үзээгүй юм байна» гэжээ. «Хайрт найз аа, чи гаргасан болохоороо энэ их өргөмжлөл магтаал чинь чамд надаас илүү таарч тохирно вий. Чи энэ хорвоогийн хамгийн туршлагатай, хамгийн шилдэг орилогчоос лав л хоёр төө илүү байна, чиний дуу нарийхан бөгөөд хэм сайтайн дээр хэмжээ алддаггүйгээс гадна байн байн хувиргаж, янз янзаар орилж чадах юм. Нэг үгээр хэлбээс чи өөрийнхөө гайхамшигт эрдмийн далбааг өндөрт мандуулж чадсан учир би ялагдсанаа хүлээж, «манлай» цолоор шагная» гэж нөгөө нь хэлж гэнэ. Илжигний эзэн, «Тэгвэл би чамд нэг үг хэлье, над тийм сүрхий авьяас байгаа аваас би өөрийгөө ямар ч л гэсэн хүнд хэрэгтэй хүн юм гэж үүнээс хойш бодож, улам ихээр үнэлж, хүндэтгэж явъя. Үнэндээ, би өөрийгөө муугүй орилдог л гэж боддог юм, гэвч хамгаас давуу орилдог гэдгээ одоо болтол олж сонсоогүй юм байна» гэж хэлжээ. Нөгөө албан хаагч нь түүний үгийг тосож аваад: Хариуд нь би ингэж хэлье, энэ хорвоод байгаа өдий төдий ховор сайхан авьяас дэмий үрэгдэж байгаа бөгөөд тэрийгээ хүмүүс өөрсдөө ашиглаж чадахгүй байгаагийн уршгаар зохих зүйлд нь хэрэглэж чадахгүй байна» гэж хэлж гэнэ. «Гэлээ ч гэсэн, бидний авьяас өнөөдрийн тохиолдож байгаа мэтийн явдалд хэрэг болж, үүрэг гүйцэтгэж болох юм шүү, гэвч энэ маань бидэнд тус болохыг бурхан дэмжтүгэй» гэж илжигний эзэн хэлсэн гэнэ. Тэгснээ, тэр хоёр дахин салж, хоёр тийшээ яваад дахин орилжээ, тэгсэн чинь бас л гай болж зэрэг орилчхоод бие бие дээрээ гүйж ирсэн тул илжиг бус, харин өөрсдөө орилж байна гэдгээ мэдэхийн тулд дохио болгон хоёр хоёр орилохоор шийдэж гэнэ. Чингээд байн байн хоёр хоёр дахин орилон явсаар тэд тэр ойг дуусгал нэгжсэн боловч алдагдсан илжиг нь бас л олдсонгүй. Эцэс сүүлд нь түүнийг хамгийн сүрхий ширэнгэ дотор чоно идчихсэн байхыг тэр хоёр олсон учир хөөрхий тэр зовлонт амьтан дуугарахгүй байсан нь долоон зөв биз. Түүнийгээ үзээд эзэн нь: «Дуугарахгүй байхаар нь би гайхаж байсан шүү! Амьд байсан ахул биднийг орилохтой зэрэг л эрхбиш илжиг болох учраас орилох байсан биз. Хайрт найз аа, ямар ч л гэсэн, илжигтэйгээ амьдад нь учирч чадамгай сайхан орилохыг нь сонсож амжаагүй ч гэсэн илжиг эрэх талаар миний хийсэн хөдөлмөр үр ашиггүй өнгөрсөнгүй гэж бодож байна» гэжээ. Тийм л бол сайн байна. Ерөнхийдөө чи бид хоёр адилдаа адил юм шив дээ» гэж нөгөө нь хэлжээ. Чингээд, мань хоёр баахан урам муутайхан бөгөөд жаахан сөөнгө болчхоод тосгондоо харьж ирсэн ба илжиг эрж явахдаа яасан ийснээ найз танил, айл амьтандаа цөмийг нь ярихынхаа зэрэгцээгээр хоёр биеийнхээ чадамгай сайхан орилсныг харилцан магтаж гарчээ, энэ тухай үг яриа ойр хавийн тосгодоор тархаж гүйцжээ. Шулам адил саваагүй хүмүүс тийм юмнаас хоцрох байтугай, улам давс нэмж, энэ тэр амьтны хооронд будилаан тарьж, хов жив дэгдээж, мянга түм дахин өсгөдөг учраас тэр ёсоор бүтсэний улмаас өөр тосгоны хүмүүс тэр тосгоныхныг харахтайгаа зэрэг илжиг болон орилж дооглодог болсон юм байжээ. Багачууд ч бас тэгдэг болсон ажээ. Нэг үгээр хэлэхэд мондио хутгаж байгаа юм байна, илжиг болон орилох явдал нэг тосгоноос нөгөө тосгонд шилжин халдварлаж байгаа тэрхүү илжгэн дуут тосгоныхныг маш хялбархан таньдаг болжээ, яг л хар арьст хүнийг цагаан арьстнаас ялган таньдаг шиг харангуутаа л таньдаг байх. Яван явсаар тоглоом нь шоглоом болж орхиод, дооглуулсан хүмүүс нь дооглосон хүмүүстэйгээ хэдэн удаа зэвсэг барин, жинхэнэ дайны байдлаар сайн дураараа нэгдэн тулалдсан боловч тэр нь огт нэмэр болсонгүй. Миний бодоход манай тосгоныхон, өөрөөр хэлбээс илжгэн дуут тосгоныхон маргааш нөгөөдрөөс манайхаас хоёр саахалт хэрийн газар оршдог бөгөөд манайхныг хэтэрхий ихээр дооглодог тосгоныхны эсрэг аян дайнд мордох гээд байгаа бололтой, чингээд би алмасан сүх, жад тэргүүтэн худалдан аваад явж байгаа юм. За ийм л гайхамшгийг ярьж өгнө гэж амласан юм даа, хэрэв та бүхэн үүнийг гайхамшиг гэж эс үзвээс намайг бүү зэмлээрэй, би өөр гайхамшгийн юм мэддэггүй хүн шүү.

	Сайн санаат тэр тариачин яриагаа ийнхүү дуусгалаа, тэгтэл өмд, оймс хүрэм зэрэг бүх юмаа тэмээний ноосоор хийж өмссөн нэгэн хүн хашаан дотор орж ирээд өндөр дуугаар өгүүлрүүн:

	— Ноён даамал аа, танайд бууж болох уу? Би Мелисиэндрийг сулласныг харуулсан шийт хайрцаг, үзмэрч сармагчин хоёр авч яваа хүн.

	— Ээ зайлуул, энэ чинь ноён Пиэдро гуай байна шүү! За бид хэд ч өнөө оройг хөгжөөнтэй өнгөрөөх нь ээ гэж даамал сүүрс алдан хэлэв.

	Саяын дурдсан Пиэдро гуай өрөөсөн талынхаа нүд шанаа хоёрыг ногоон ёнхроор гоюудан боосон байхыг үзвээс тэр тал нь ямар нэгэн өвчинд баригдсаны тэмдэг биз. Тэр зуурт даамал яриагаа залгаж өгүүлрүүн:

	— Ноён Пиэдро гуай таныг морилон буухыг гуйя! Таны хайрцаг сармагчин хоёр тань хаана байгаа юм? Би олж хараагүй л байна шүү.

	— Энээхэнд бий, бууж болох эсэхийг урьдчилан мэдэхийн тулд би түрүүлээд ирсэн юм гэж ноосон хувцаст хариу өчив.

	— Би Аалибе114 гэгээнийг ч буулгамааргүй л байлаа, гэвч ноён Пиэдро гуай таныг буулгалгүй яах вэ! Юмаа бушуу авчир, манайх өнөөдөр хэдэн сайхан хүнтэй байна, эд таны хайрцаг сармагчин хоёрын эрдмийг сонирхож, зохих үнийг нь дуртайяа төлөх юм байгаа биз гэж даамал хэллээ.

	— Юутай сайн билээ! Үнийг нь би хасна, зөвхөн гарах зардлыг нь л төлнө биз, чингээд л болно. Одоо би очоод хайрцагтай тэрэг сармагчин хоёроо аваад ирье гэж тэр тосон авч хэлэв.

	Ингэж хэлэнгүүтээ хашааны хаалгаар гарч одов.

	Кихот ноён даамалд яаралтай хандаж, Пиэдро гуай гэгч ямар хүн бөгөөд хайрцаг сармагчин хоёрын учрыг асуув. Даамал ийнхүү хариу өчрүүн:

	— Тэр хайрцаг Ламанч даяарт аль хэдийний нэрд гарсан бөгөөд алдарт ноён Хайферос115 Мелисиэндрийг116 хэрхэн сулласныг харуулдаг юм, ер нь чингээд манай нутагт түүхийг түүн шиг сонирхолтой, түүн шиг чадамгай харуулж байсан удаагүй гэдгийг дурдах ёстой шүү. Энэ хүн бас нэг сармагчин авч явдаг юм, тэр нь сармагчинтай байтугай, хүнтэй зүйрлэхээргүй адтай амьтан байгаа юм, түүнээс ямар нэгэн юм асуухад анхааралтай сонсож аваад, дараа нь эзнийхээ мөр дээр гарч суугаад, уг асуултын хариуг чихэнд нь шивнэн тонголздог юм, Пиэдро гуай хэлснийг нь тэр дор нь хүмүүст ярьж өгдөг юм. Харин энэ сармагчин ирээдүйгээс өнгөрснийг илүү мэддэг юм, ирээдүйг заримдаа алдаж таадаг юм, гэвч хааяа ганц нэг алддаг учраас далдын нэгэн шидтэй монди гэж бид итгэдэг юм. Энэ сармагчнаар асуултдаа хариу хэлүүлсэн хүн, өөрөөр хэлбээс энэ сармагчийг эзнийхээ чихэнд ширвэгнэсний дараа эзнээс нь түүний сонссон хүн хоёр янчаан өгдөг юм гэж би хэлэх гэсэн юм. Тийм учраас Пиэдро гуайн мөнгө багтаж шингэхээ больсон юм гэнэ билээ. Чингээд тэрээр хангалуун амьдарч ганцаараа зургаан хүний хэртэй ярьж, арван хоёр хүний чинээ ууж байгаа юм, тэр нь түүний хэл, сармагчин, хайрцаг гурвын нь л ач шүү дээ.

	Тэгтэл Пиэдро гуай аятайхан царайтай атлаа эсгий шиг болтлоо ширэлдчихсэн зоотой, оодон сүүлтэй сармагчин, хайрцаг хоёроо ачсан тэргээ түрээд ирлээ, түүнийг хармагцаа Кихот ноён сармагчинд хандаж асууруун:

	— За үзмэрч эзэгтэй минь, ямар байна? Бид яах нь вэ? Танд одоохон хоёр янчаан өгнө шүү.

	Дараа нь Пиэдро гуайд хоёр янчаан өг гэж Санчод тушаал буулгахад, түүнийг төлөөлж Пиэдро гуай ийн хариу өчрүүн:

	— Ноёнтон минь ээ, энэ адгуус ирээдүйн талаар юу ч мэддэггүй бөгөөд хариу хэлдэггүй юм. Харин өнгөрсний талаар овоо таамагладаг юм, бас одоог ч жаахан гадарладаг юм.

	— Пөөх гэж Санчо дуу алдаад: — Миний өнгөрснийг таах юм бол би сохор зоос ч өгөхгүй! Түүнийг надаас илүү хэн мэдэх билээ? Бас миний мэдсээр байгаа юмыг над хэлж өглөө гэж хүнд мөнгөө өгнө гэдэг чинь тэнэгээс тэнэг хэрэг байна. Харин одоо болж байгаа юмыг хэлээд өгөх юм бол би хоёр янчаанаа май гээд л барьчихна, тэгэхлээр сармагчин дээдэс та айлдаж хайрла, манай эхнэр Териэса одоо юу хийж, яаж байна? гэв.

	Пиэдро гуай, мөнгийг нь авалгүйгээр өгүүлрүүн:

	— Шангаа урьдаар авахыг би хүсэхгүй, юуны өмнө шан авахаар юм хийх ёстой биз.

	Чингээд баруун гараараа зүүн мөрөө хоёртаа алгадахад, тэр дохиогоор сармагчин ганц үсрэн мөр дээр нь гарч суугаад чих рүү нь тонгойн шүдээ түргэн түргэн дуугаргалаа, төдхөн түрүүчийнхээ янзаар үсрэн газарт буухад Пиэдро гуай үлэмж яаралтайгаар Кихот ноёны өмнө сөгдөн унаж, өрөөсөн хөлийг нь тэврэн авч өгүүлрүүн:

	— Таны хөлийг яг л Геркулиэсийн хясаа117 лугаа адил хүндэтгэн тэвэрье, аяа, хэрмэл морьтны ёсыг чин үнэнчээр сэргээн мандуулагч хосгүй баатар минь! Аяа, алдар цуугаа магтаал бүхнээс давуутайгаар дуурьсган түгээж, ядуусын бишрэл, зүдрэгсдийн түшиг, зовлонтны туслагч, хал үзэж халуун чулуу долоогсод бүхний өмөг нөмөр болсон эрэлхэг морьтон Ламанчийн Кихот ноён минь!

	Кихот ноён мэл гайхаж цэл хөхөрлөө, Санчо гайхшаа барлаа, оюутан сандарчихлаа, илжгэн дуут тосгоны тариачин цочлоо, даамал учраа олохоо байлаа, нэг үгээр хэлэхэд, түүний хэлсэн үгийг цөмөөрөө гайхан шагшлаа, тэгтэл эзэн нь үгээ залган:

	— Аяа, хорвоо дэлхийн шилдэг морьтны шилдэг илдэч сайн санаат Пансын Санчо чи баяртай бай, чиний эхнэр цагаан сэтгэлт Териэсагийн чинь лагшин тунгалаг байна, одоохондоо маалингын олс самнаж байна. Чамд даамай ойлгуулахын тулд нэмж хэлье, эхнэрийн чинь зүүн гар талд хүзүү нь хугархай домбо байна, ажил хийхдээ зугаа болгохын тулд дотор нь архи хийсэн байна, архи нь шавхруу болох болоогүй л байна гэж хэллээ.

	— Үүнийг би лавтай үнэмшиж байна. Манай Териэса мөн ч шавхийсэн хүн юм шүү дээ. Бас чингээд манай Териэса юу л байгаагаа түмэнтэйгээ хуваагаад идчихдэг хүмүүсийн л нэг юм шүү гэж Санчо өгүүлэв.

	— Ингэхлээрээ, олон ном уншиж, олон газар хэрэн тэнэсэн хүн шиг ихийг үзэж, ихийг мэдсэн хүн байдаггүй юм гэж би одоо хэлж болох байна. Яагаад ингэж хэлж байгаагаа дурдъя л даа: Юу ч гэж хэлээд намайг итгүүлнэ гэдэг тун амаргүй, гэтэл бас итгүүлчхэж дөнгөдөг сармагчин энэ хорвоод байдгийг би чихээрээ сонслоо. Би чинь энэ адгуусны хэлж байгаа Ламанчийн Кихот ноён шүү дээ, харин намайг энэ арай дэндүү магтчихлаа, за яах вэ, ямар ч л гэсэн намайг зөөлөн сэтгэлтэй бөгөөд хэн хүнд өрөвч ханддагаас гадна хүнд хор хийдэггүй болгож заяасан тэнгэр бурханд баярлан талархъя хэмээн Кихот ноён хөндлөнгөөс орж өгүүлэв.

	— За одоо Кихот ноён эзнийг хүндэтгэж, сэтгэлийг нь зугаацуулахын тулд би очиж хайрцгаа бэлтгээд, энэ дэнд буусан нөхдөө үнэгүйгээр зугаацуулъя гэж Пиэдро гуай хэлээд босон зогсов.

	Тэгж хэлэхэд нь даамал үлэмж баярласан учир тэр хайрцгийг хаана тавиваас дээр болохыг зөвлөөд, нүд ирмэхийн зуурт бэлдэв.

	Сармагчин өнгөрсөн ба ирээдүйг тааж чадах ёсгүй гэдэг сэжиг Кихот ноёнд төрөх тул сармагчны хэлснийг төдий л үнэмшээгүй учраас Пиэдро гуай хайрцгаа янзалж байх зуурт үгээ бусдад сонсгохгүйг хичээж Санчог агтын хашааны булан руу дагуулж аваачаад өгүүлрүүн:

	— Санчо чи сонс, энэ сармагчны гайхуулдаг эрдмийг би анхааралтай судаллаа, тэгээд над ийм бодол төрлөө: Үүний эзэн Пиэдро гуай гэгч нь шуламтай нууц холбоотой бололтой юм. Түүнийхээ ачаар сармагчиндаа увдис шингээчхээд олсон мөнгөөр нь амь зууж байгаа хүн бололтой, баяжсан хойноо л баларна даа, яамай хүн төрөлхтнийг мэхэлсэн хүн балрах тусмаа л сайн биз.

	— Түүнээс гадна Монтесиноосын агуйд өршөөлт тантай тохиолдсон явдал үнэн байна уу худал байна уу гэдгийг өршөөлт та Пиэдро гуайд хэлээд энэ сармагчнаас асуулгачхаасай гэж би бодоод байна, өөрөөр хэлбээс та битгий гомдоорой, түүнийг чинь би хий үзэгдэл юм уу, сайндаа л зүүд байх гэж бодоод байх юм гэж Санчо хэлэв.

	— Тун магадгүй ээ, би хэдийгээр тэр талаар сэтгэлдээ гэмшиж байгаа боловч чиний хэлснээр асуугаад орхиё хэмээн Кихот ноён өгүүлэв.

	Тэр үед Пиэдро гуайн хайрцаг бэлэн болсон бөгөөд тэр нь ихээхэн сонирхолтой тул өршөөлт та орж үзмүү гэж Кихот ноёныг урихаар хүрч ирлээ. Тэгэхэд нь Кихот ноён түүнд хүсэлт гаргаж: Намайг Монтесиноосын агуйд ороход над тохиолдсон янз бүрийн явдал үнэн байна уу, зүүд байна уу гэж та сармагчнаасаа одоохон асуугаад өгөөч, би аль ч учрыг нь олохгүй байгаа юм гэж Кихот ноён хэллээ. Пиэдро гуай юу ч хэлэлгүйгээр сармагчнаа авчирч Кихот ноён Санчо хоёрын урд суулгаад өгүүлрүүн:

	— Сармагчин эзэгтэй та сонс, Монтесиноосын хэмээх агуй дотор өөртөө тохиолдсон явдлыг үнэн байна уу, үгүй юү гэдгийг энэ морьтон мэдэх сэн гэж байна.

	Тэгснээ эзэн нь нөгөө дохиогоо өглөө, сармагчин зүүн мөр дээр нь үсэрч гараад чихэнд юм шивнэх шиг болсны дараа Пиэдро гуай өгүүлрүүн:

	— Тэр агуйд өршөөлт тантай тохиолдсон явдлын зарим нь худал, зарим нь ортой байна гэж энэ сармагчин хэлж байна, үүнээс өөр хэлэх юм алга гэнэ. Хэрэв өршөөлт та тодорхой мэдье гэвээс ирэх Баасан гарагт нэгд нэггүй хэлж өгье гэж байна, одоогоор таадаг авьяас нь дууссан бөгөөд ирэх Баасан гарагаас нааш тэр авьяас нь буцаж ирэх юм гэнэ.

	— За би хэлээгүй юү? Тэр агуйд тохиолдсон явдал гэж эзэн тэнгэр таны ярьсан зүйл бүгдээрээ байтугай тэн хагас нь ч үнэн байж чадахгүй байх гэж би бодоод байгаа юм аа гэж Санчо хэллээ.

	— Санчо минь цаг хугацаа улирахад юм бүхэн танигддаг бөгөөд газар дор байсан зүйл ч наранд гараад ирдэг учраас ирээдүйд мэдэгдэнэ биз дээ. Одоо энэ талаар ярихаа больё, сайн сэтгэлт Пиэдро гуайн хайрцгийг үзье, нэг шинэ юм үзүүлэх гээд байгаа байх гэж бодогдоод байна.

	— Нэг шинэ юм гэнэ ээ? Миний хайрцагт зургаан түмэн шинэ юм бий шүү! Миний энэ хайрцаг бол энэ хорвоогийн хамгийн сонирхолтой зүйлийн нэг гэж Кихот ноён танд би бардан хэлж чадах байна. За тэгээд одоо харуулж эхэлье, цаг орой болж байна, ярих, харуулахаас эхлээд хийх ажил багагүй бий гэж Пиэдро гуай дурдлаа.

	Кихот ноён Санчо хоёр үгэнд нь орж хайрцгийг нь үзэхээр явлаа, тэрээр хайрцгаа байрлуулаад, нээчихсэн байлаа, бас эргэн тойронд нь лаа асаасан тул хайрцаг нь гялтганан харагдаж байв. Дүрсүүдийг өөрөө хөдөлгөдөг учраас Пиэдро гуай зассан зүйлийнхээ ард орчихсон байх бөгөөд түүний туслагч жаал хүү наад талд нь зогслоо, тэр жаал нь харуулж байгаа зүйлийн учир утгыг тайлбарлан хэлж, харагдах дүрсүүдийг нарийхан модоор зааж байх үүрэгтэй ажээ.

	Чингээд дэнд буусан хүмүүсийн зарим нь сууж, зарим нь хайрцгийн өөдөөс харан зогсож, Кихот ноён, Санчо, оюутан гурав шилдэг байрыг эзлэн суухад туслагч жаал нь тайлбарлаж эхэллээ, харин чухам юу гэж ярьсныг нь мэдье гэсэн хүн эсвэл тэр жаалын ярихыг сонсвоос, эсвэл дараачийн бүлгийг уншваас түүний учрыг олох буюу мэдэх бүлгээ.

	 


ШИЙТ ХАЙРЦГИЙН УЛМААС ГАРСАН НАРГИАНТ АДАЛ ЯВДЛЫГ ЗАЛГАН ӨГҮҮЛЖ ҮНЭХЭЭРИЙН СОНИРХУУШТАЙ БАС БУС ЗҮЙЛСИЙГ ДУРДСАН ХОРИН ГУРАВДУГААР БҮЛЭГ

	 

	Үзэгчид цөмөөрөө тэрхүү гайхамшигт зүйлсийг тайлбарлаж байгаа жаалын ам өөд ширтэж байлаа. Чингэтэл хайрцгийн араас олон янзын бүрээ, бөмбөрийн дуун сонстож, үхэр бууны дуун пижигнэлээ, тэгснээ тэр чимээ дорхноо намжихад мань жаал дуугаа чангаруулан ийнхүү эхлэн өгүүлрүүн:

	— Өршөөлт та нарын анхааралд зориулж байгаа энэхүү үнэн түүхийг бүгдийг нь Францын баримтат мэдээ ба нэг хүнээс нөгөө хүний сонорт дамжин яригдсаар хүүхэд багачуудын цээжээр мэдэх болсон испани туульсаас авсан юм. Энд Хайферос ноён амраг хүүхэн Мелисиэндрийгээ Испани дахь Сансуэн хотын мавр нарт олзлогдоод байхад нь хэрхэн гаргаж авсныг дурдах бөгөөд тэр цагт одоогийн Саргоос хотыг Сансуэн гэдэг байжээ. Өршөөлт та нар харцгаа, Хайферос ноён даам тоглож байна, энэ тухай ийм дуу байдаг юм:

	 

	Хайрт Мелисиэндээ түр мартаад

	Хайферос ноён даам тоглож сууна.

	 

	Тэгтэл титэм өмсөж, таяг барьсан өөр нэгэн хүн гарч ирлээ, тэрээр Мелисиэндрийн эцэг хэмээгдэх Их Карл хаан ажээ; хүргэнээ урагш унхиа муутай байна гэж уурлан загнаж гарав. Энэ хүний уурлан бухимдаж байхыг анхаарцгаа, одоо л таягаараа толгой руу нь аваад хаячих нь гэж бодож болмоор байна, зарим хүн үүнийг таягаараа цохиод авсан, цохих цохихдоо асар чанга цохисон гэж нотолдог юм. Амраг хүүхнээ мавр нараас салгаж авахыг эс хөөцөлдөх аваас чи нэрээ бузарлах чинь тэр гэж удтал үглээд:

	 

	— Би хэллээ, та шийдээрэй

	 

	гэж хэлсэн бололтой юм билээ.

	Өршөөлт та нар харж байгаа биз, хаан Хайферос ноёноос буруу хараад гараад явчихлаа, Хайферос ноён уур нь шатаж, хор нь буцалсныхаа эрхээр даам хөлөг хоёроо шидээд, зэвсэг яаралтай залгуул гэж тушаагаад авга ах Роланддаа хандаж Дюрандаали сэлмээ118 түр өгөхийг гуйлаа, гэвч Роланд зөвшөөрсөнгүй бөгөөд энэ явдлыг хүч хамтран гүйцэтгэлцэх хүсэлтэй байгаагаа дурдлаа; гэтэл зоригт ноён авгаараа туслуулахгүй гэж шаралхан татгалзлаа, газар доогуур аваачаад хийчихсэн байсан ч би амраг хүүхнээ ганцаараа гаргаж авч дөнгөнө гэж хэлээд, зэв зэвсгээ агсаж, аян замдаа мордов. Одоо өршөөлт та нар тэр байшин тийш харцгаа. Энэ бол Сарагосын шилтгээний нэг байшин, одоо үүнийг Алихафиэри гэж нэрийддэг болсон юм, тагт дээр нь зогсож байгаа мавр хувцастай хатагтай бол хосгүй хөөрхөн Мелисиэндр байгаа юм. Франц ордог зам өөд байн байн харж, Парис хот, хайрт нөхрөө дурсан бодож, зовлонт сэтгэлээ зогоож байна. Одоо та бүхний нүдэнд өөр нэг зүйл харагдах болно, үзэж дуулаагүй шахам юм байх ч юуны магад. Энэ мавр хүнийг харж байна уу? Хуруугаа уруулдаа хүргэн, Мелисиэндрийн араас гэтэж явна. За одоо харцгаа, хошуун дээр нь үнсээд авлаа, цаадах нь нулимж, цагаан цамцныхаа ханцуйгаар уруул амаа арчиж, заяандаа гомдсоныхоо эрхээр урт сайхан үсээ зулгаалаа, энэ золгүй явдалд үс нь ямар буруутай билээ. Одоо та нар тэр гулдан дээр зогсож байгаа ихэмсэг зантай мавр хүнийг харцгаа, энэ бол Сансуэн хотын ван Марсийли гэгч байгаа юм. нөгөө маврынхаа тохьгүй загнахыг харчхаад, өөрийн нь садан бөгөөд бараа болооч зэргийг нь огт үл харгалзан баривчлан авч хоёр зуу банздаад хүн олонтой гудамжаар:

	 

	Урдаас зарц салгалгүй, 

	Ардаас нь бороохой салгалгүй, 

	 

	явж баал хэмээн тушаал буулгаж байна.

	Харцгаа даа, тушаалыг нь биелүүлэхээ цөмөөрөө явцгааж байна. Гаскоон цув өмсөж, морь унасан энэ хүн Хайферос ноён шүү дээ, хүүхэн нь тэр байна, өөрт нь дурласан мавр хүний зэрлэг харьцааг буруушаан цээрлүүлж байгаад урамшиж, сэтгэл нь бага зэрэг онгойж, дотор нь тайвширсан царайтайгаар тагт дээр гарч ирээд нөхөртэйгөө ярьж байна, харин түүнийгээ танилгүй ямар нэгэн аян замын хүн гэж бодоод, түүнд хандаж, цуутай нэгэн дуунд гардаг:

	 

	Хэрэв та Парис орвол 

	Хайферосыг сураглаарай

	 

	гэсэн үгийг нь аялж байна, үг олшрохоороо хүнийг уйдуулдаг учраас энэ дууны үгийг би гүйцэд хэлэхээ байя. Харин Хайферос цувныхаа энгэрийг ярж, Мелисиэндр нэн баясгалантай байдалд орж байгааг харваас нөхрөө таниад орхив бололтой нь илхэн байна. Агшин зуурын дараа энэ хүүхэн тагт дээрээс бууж, хайрт хүнтэйгээ сундлаад зугтах нь шиг байна. Ээ харла аа! Банзлын нь хормой төмөрт гогодоод, Мелисиэндра дүүжлэгдчихлээ. Хараач ээ, ядарсан цагт ивээлт тэнгэр хүнийг авардаг юм байна шүү, Хайферос ноён дороос нь ухасхийлээ, гоё сайхан банзлыг нь урахаас айхгүйгээр шүүрч авангуутаа ганцхан дугтарч газар буулгаад, нүд ирмэхийн зуурт морин дээрээ шаламгайлан мордуулаад, Мелисиэндр унаанд муу тул унахаас нь болгоомжилж, сайн барьж яваарай гэж хэлээд, хоёр гараараа бүсэлхийгээр нь тэврэв. Ашгүй л дээ! Ариухан бөгөөд гоёмсог тээштэй болсондоо өөрөөр хэлбээс эзэн эзэгтэй хоёртоо унуулсандаа баярлаад морь нь янцгаалаа. За тэр, мориныхоо амыг залан хотоос гараад, баяр хөөр болон Парисыг зорин давхилаа. Аяа, үнэхээрийн амраг хоёр, хоёр ч гэж дээ, энэ хорвоогийн амраг бүхэнд өлзий сайн ерөөл дэвшүүлье! Саадгүй сайн яваад, санаж мөрөөдсөн орон нутагтаа хүрэх болтугай, бас явах замд нь гай барцад эс тохиолдох болтугай!

	Тэгтэл Пиэдро гуай ийн дуугаруун:

	— Даруухан ярь жаал аа, битгий нэг их сүр бадраа, дэндсэн юм бүхэн аягүй санагддаг юм.

	Тайлбарлагч хариу эс өчсөн бөгөөд яриагаа залгаж өгүүлрүүн:

	— Мелисиэндр тагтнаас буугаад морьтой хүнтэй сундалдан зайлахыг юм бүрийг ажигламтгай саваагүй хүмүүс мэдэлгүйгээр эс өнгөрөөсөн учир энэ тухай вангийн сонорт хүргэхэд, нэн даруй түгшүүр зарлах тушаал буулгаж байна. Хараач ээ Та минь, яасан түргэн завддаг амьтад вэ, мөргөлийн дуган бүрийн хонхыг дэлдэж, хот даяар хонхон дуу чих дөжиртөл хангинаж байна.

	— За гайгүй байлгүй, хонхны хувьд мань Пиэдро гуай буудчихжээ, мавр нарт хонх байдаггүй юм, харин бишгүүр маягийн бүрээ, бөмбөр хоёр л байдаг юм, Сансуэнд хонх дэлдсэн гэдэг ч даанч худал бөгөөд санашгүй хэрэг байх аа хэмээн Кихот ноён хөндлөнгөөс орж хэлэв.

	Ийн хэлсний нь дараа Пиэдро гуай хонх хангинуулахаа зогсоод өгүүлрүүн:

	— Кихот ноён гуай, та ялихгүй юмтай хөөцөлдөж, төгс юм шаардахаа болиорой, тэртэй тэргүй төгс юм танд тохиолдохгүй. Шал худал, ямар ч утгагүй инээдмийн жүжиг манайхан хааяагүй л тоглоод байдаггүй гэж үү? Тэгсэн атлаа өөрсдөө өндөр амжилт олоод л, үзэгчид нь гайхаад л, алга нижигнээд л байдаг шүү дээ. За жаал аа, цааш нь тайлбарлаарай, хэний ч үгийг битгий анхаар, миний жүжиг дотор далайн ёроолын элсний ширхэг шиг тоотой алдаа байсан ч хамаа алга, над мөнгө олохоос өөр юу ч хэрэггүй.

	— Таны зөв өө хэмээн Кихот ноён зөвшөөн хэлэв.

	Тэгтэл жаал хүү тайлбараа залган өгүүлрүүн:

	— Хараарай морь унасан өчнөөн төчнөөн хүмүүс хотоос гарч, нөгөө хоёр христос мөргөлтний хойноос нэхэн хөдөллөө. Бас бүрээ хангинаж, бөмбөр пижигнэж, шагшаа жингэнэсээр л байна. Мавр нар нөгөө хоёрыг маань гүйцэж очоод, мориныхоо сүүлнээс чиргүүлчхээд аваад ирэх вэ гэхээс айдас минь хүрээд байна, тэгвэл мөн ч бэрх ээ!

	Тэгтэл Кихот ноён мавр нарын тэр байдлыг харж, чимээ шуугианыг нь сонсмогцоо нөгөө зугтаж яваа хоёрт тус болох нь зүйтэй гэж үзээд, суудлаасаа босон харайж, өндөр дуугаар өгүүлрүүн:

	— Хайферос ноён шиг ийм сайхан, ийм аймшигтай морьтонтой ингэж будангуйгаар харьцах явдлыг би амьд байгаа цагтаа тэсвэрлэн хүлээж чадахгүй! Зогсоцгоо, муусайн цөвүүд ээ! Битгий түүнийг хөө, хөөхөө болихгүй аваас би та нартай дайтана шүү!

	Тэгснээ, хэлсэн үгээ хэрэг болгон хувилгаж, сэлмээ суга татаж, ганцхан үсэрч хиймэл мавр нарын дэргэд очоод, үлэмж түргэн бөгөөд асар улангассан байдлаар тэднийг дэлсэж гарлаа, заримыг нь газарт унагаж, заримын нь толгойг хяргаж, бас заримыг нь эрэмдэг зэрэмдэг болгож, нөгөө заримыг нь хэдэн хэсэг болгон цавчлаа, ид улайран тулалдаж байхдаа Пиэдро гуайн толгойг гурилан гөөхий зүсэж байгаа мэтээр маш хялбархан тастаад хаячих шахлаа, харин ч тэрээр эвхрэн бөхийж зайлсан тулдаа мэнд гарлаа. Чингээд Пиэдро гуай ийн хашхируун:

	— Кихот ноён гуай минь, болиоч ээ, та ухаан орооч ээ, та яаж солиорч байна вэ, та тань ёстой мавр хүмүүс гээд хатуу цаасаар хийсэн дүрснүүдийг цавчиж, хядаж байна шүү! Зэ нүглээ дүүр! Энэ хүнээс болоод миний хамаг эд хогшил эвдэрч, сүйдэж гүйцлээ та минь!

	Гэтэл Кихот ноён заримдаа нэг заримдаа хоёр гардан, заримдаа сэлмийнхээ хавтгайгаар, бас заримдаа ихэд далайн зогсоо зайгүй цавчсан хэвээрээ байв. Товчхон хэлэхэд, яах ийхийн завгүй хайрцгийг нь өнхрүүлж унагаад, хамаг дүрс, бүх хэрэглэлийг нь хэмхчиж хамхчаад хаячихлаа. Марсийли ван хүнд шархтлаа. Их Карл хааны толгой титэм хоёрыг хоёр хуваачихлаа. Эрхэм хүндэт үзэгчид түйвээнд учирч, сармагчин дээвэр өөд зугтан гарч, оюутан үнхэлцгээ хагартал айлаа, тэр ч байтугай, Санчо ухаанаа гартал айсан ажээ, өөрөөр хэлбээс эзнийхээ ингэж айхтар авирлаж байхыг огт үзээгүй гэдгээ тэрхүү дайн дажин намжирсны дараа хэлсэн юм. Кихот ноён тэр бүхнийг толгой дараалан сүйтгэж орхиод, жаахан тайвшраад, өгүүлрүүн:

	— Хэрмэл морьтон гэгч нь хүмүүст асар их ач хүргэж явдгийг үнэмшдэггүй бөгөөд үнэмшихийг хүсдэггүй хүмүүсийн царай өөд, одоо харах сан. Бодоод үз л дээ, хэрэв би энд байгаагүй ахул сайн санаат Хайферос ноён, үзэсгэлэн сайхан Мелисиэндр хоёр юу болсон байх вэ, энэ муусайн ноход тэр хоёрыг гүйцэж очоод, хор учруулсан байж элбэг чадна гэж бардан хэлж болох биз. Ингэхлээрээ хэрмэл морьтон мандтугай, улмаар эдүгээ үед энэ хорвоо дээр мандаж байгаа бүхнээс дээш гаран бадрах болтугай!

	— Мандана л биз, харин би одоо яана даа, ван хаан Родрийгогийн119 хамтаар золгүйдээ харамсан, ийм нэгэн үг хэлмээр болж байна гэж Пиэдро гуай хоолойгоо зангируулан байж хэллээ:

	 

	Өчигдөрхөн гүрэн захирч байлаа.., 

	Өнөөдөр байшин ч үгүй болчхоод, 

	Өгөр царайлж суудаг байж дээ!

	 

	Хагасхан цагийн өмнө, хагасхан минутын өмнө би өөрийгөө хаад ба вангуудын эзэн гэж бодож байсан юм, миний хэрэглэлийн агтын хашаа, хайрцаг, уутнууд дотор хэчнээн олон морьд гоёлын хувцас байлаа, гэтэл одоо хамаг юмнаасаа хагацаж, хүнд доромжлуулж, гуйлгачин түүлгэчин болчхоод байна, хамгийн гол нь миний сармагчин алга болчихлоо, түүнийг барьж автлаа миний нүд бүлтэрч амжих биз гэдгийг би батлан хэлье. Энэ бүхэн нь эрхэм морьтны балай уураас боллоо, гэтэл энэ хүнийг чинь ядуу доодсыг хаацайлж, бурууг засаж, бас бус сайн үйлийг тарьж явдаг хүн гэж ярилцдаг биз дээ, гэтэл ганцхан над л тэр сайн нь халдсангүй ээ, алдраа мандуулан ширээндээ заларч байгаа ачит дээд бурхан аварч өршөөх болтугай! Бодвоос Уруу Царайт Морьтон гэдэг хүн миний юмыг сүйтгэж, намайг зовоох төөрөгтэй төрсөн юм байх даа.

	Пиэдро гуайн хэлсэн үгэнд Санчогийн сэтгэл уярсан тул ийн өгүүлрүүн:

	— Битгий гунь, Пиэдро гуай, битгий шанал, аягүй шиг бол миний зүрх дэлбэрэх нь байна шүү! Манай Кихот ноён христосын сүсэгт мөргөлтөн бөгөөд сайн санаатай хүн юм шүү, чамд гарз учруулснаа ойлгожгэм чиний гарлагыг төлөхөөс огт дургүйцэхгүй бөгөөд нэмэртэйгээр төлж өгч чадах хүн юм шүү.

	— Хэрэв Кихот ноён гуай эвдэж хэмхэлсэн зүйлийнхээ хагас хугасын нь үнийг төлөөд өгвөл би баярлах бөгөөд өөрийн нь сэтгэл ариун орших биз, өөрөөр хэлбээс хүний юмыг хүч түрж авчхаад үнийг нь төлөөгүй хүний санаа сэтгэл яахин ариун байх ажээ.

	— Тэр үнээн, гэвч би таны юмнаас чухам юуг нь авчихсанаа ойлгохгүй байна гэж Кихот ноён дурдав.

	— Аваагүй гэж үү? Энэ үр шимгүй хувхай газар хэвтээ эвдэрхий хамхархай зүйлийг хэн эвдэлж, хэн тарааж хаялаа, эрхэм таны аянгын чадалт хүчирхэг мутар биш бил үү? Энэ эвдэрсэн зүйл миний юм биш бил үү? Эдгээр зүйл байгаагүй аваас би яаж гэдсээ тэжээх байсан билээ? гэж Пиэдро гуай сүүрс алдан хэллээ.

	— Урьд өмнө нэг биш удаа ойлгосоор ирсэн зүйлээ би одоо бүр ч тодорхой ойлголоо, тухайлбал: Намайг оролддог илбэчин нар анхандаа ямар нэгэн хүний дүрсийг яг адилхан болгон харуулж байгаад, адаг сүүлд нь түүнийгээ өөрчлөн, санаандаа орсноор элдвээр хувилгаж байна. Ноёд оо, та бүхэн сонсож бай, би чин сэтгэлээсээ хэлж байна, энд үзсэн зүйл над яах ч аргагүй үнэн юм шиг санагдсан юм, Мелисиэндр, Хайферос, Марсийли, Их Карл нар яг биеэрээ байх шиг боллоо.

	Тийм учраас миний уур шатаад улмаар хэрмэл морьтны үүргээ биелүүлэхийн тулд би оргон зугтсан тэр эр эм хоёрыг энэрэн хаацайлахаар шийдээд, тэр ариун зорилгодоо хөтлөгдөж, ийм хэрэг тарьчихлаа, та бүхэн нүдээр үзсэн билээ. Хэрэв миний бодол буруудсан аваас буруу нь намайг занадаг илбэчин нарт очихоос биш, над ирэхгүй учиртай юм, би санамсаргүйгээр ийм муухай хэрэг тарьсан боловч учирсан гарзыг нь төлж өөрийн биеэ цээрлүүлье. Пиэдро гуай, эвдэлсэн дүрснүүддээ хэдий хэрийн янчаан авахаа хэлж өгмүү? Би гүйлгээнд хэрэглэгдэж байгаа кастийли зоосоор одоохон төлөхөд бэлэн байна хэмээн Кихот ноён өгүүлэв.

	Пиэдро гуай мэхийн ёсолж өгүүлрүүн:

	— Ядуу хоосон, зовсон зүдэрсэн хүмүүсийн жинхэнэ өмөг түшиг нь болсон, ялгуусан бөгөөд христосын чин сүсэгтэн Ламанчийн Кихот ноён энэ мэтийн энэрэнгүй сэтгэл ивээнэ гэж би мэдээд байсан юм, харин ноён эзэн, цуут илдэч Санчо та хоёр эдгээр эвдэрсэн зүйлд үнэ тогтоож, нэг үгээр хэлэхэд, ямар үнэ цэнтэй байваас зохихыг хариуцаж, бидний хоорондын зууч болох үүрэг хүлээх сэн болов уу.

	Эзэн, Санчо хоёр зөвшөөрөхөд Пиэдро гуай газар хэвтсэн толгойгүй Марсийли ванг гартаа барьж өгүүлрүүн:

	— Энэ ванг одоо дахин хэрэглэх нөхцөл алга, ийм учраас таалал төгссөн энэ вангийн үнэд дөрвөн янчаан тавин мөнгө авахыг хүсэж байгаа минь та бүхэн зөвшөөх биз.

	— Цааш нь гэж Кихот ноён хэллээ.

	— Бас ингээд дээрээс нь доош нь цуу цавччихсан Их Карлын үнэд дор хаяад л таван янчаан хорин таван мөнгө авах болно гэж Пиэдро гуай цуу цавчигдсан Их Карл хааныг гартаа барин хэлэв.

	— Хямд ч үгүй л байна даа гэж Санчо ёжлов.

	— Үгүй ээ, үнэтэй биш ээ. Харин би гаднын хүний хувьд нэг үг хэлье, тэгшлээд таван янчаан болгочихъё хэмээн даамал өгүүлэв.

	— Наадхыгаа таван янчаан хорин таван мөнгөөр нь үнэл, өнөөдрийн энэ үл маргагдам ядуурал хорин тавхан мөнгөнөөс болж өөрчлөгдөхөөр биш дээ. Харин Пиэдро гуай минь бушуулж л үзээрэй, оройныхоо хоолыг идье, би өлсөөд байна хэмээн Кихот ноён дурдлаа.

	— Урьд нь үзэсгэлэнт сайхан Мелисиэндр байгаад, одоо өрөөсөн нүд нь сохорч, хамаргүй болсон энэ дүрсний үнэд сайн сэтгэлийн үүднээс хоёр янчаан арван хоёр мөнгө төлөхийг гуйя гэж Пиэдро гуай хэлэв:

	— Хэрэв одоо Мелисиэндр хайрт нөхрийнхөө хамтаар Францын хилийг яаж ийгээд давж чадаагүй байгаа ахул намайг чөтгөр авах болтугай, морь нь давхиж яваа бус, харин агаарт нисэж яваа юм шиг л хурдалж байсан юм сан. Ингэхэд та над туулайны оронд муур харуулахыг оролдоод байхын хэрэг алга, ёстой Мелисиэндр одоо Франц орондоо нөхрийнхөө хамт сайн сайхнаар наргин цэнгэж байгаа биз, гэтэл та над хамаргүй Мелисиэндр үзүүлээд байх юм. Пиэдро гуай минь, тэнгэр бурхан хэнийг ч харж байгаа шүү, иймд бид сэтгэл ариун явдал шулуунтай байваас таарна. За цааш нь ярь гэж Кихот ноён өгүүлэв.

	Кихот ноёны хуучин хөдөлж, түрүүчийнх шигээ ярьж эхлэхийг хараад, Пиэдро гуай түүнийг алдчихалгүй тогтоож авахыг хичээж, айхынхаа эрхэнд ийн өгүүлрүүн:

	— Үнээн, энэ чинь Мелиеиэндр биш, харин түүний бараа болооч нарын нь нэг байгаа юм. Иймд үүний үнэд жархан мөнгө өгчих, чингээд л боллоо, би сэтгэл ханамжтайгаар их үнэ авлаа гэж бодъё.

	Тэрчлэн эвдэрч сүйдсэн бас бус зүйлийнхээ үнийг үл сонирхогч гурав дахь этгээд мэтээр хамаа намаагүй буулгасан бүр сүүлдээ авлагатан өглөгтөн хоёр эвлэрээд, бүх зүйлийн үнэд дөчин янчаан далан таван мөнгө өгөлцөж авалцахаар тохирлоо; Санчо мөнгийг нь гаргаж өглөө, тэгтэл, Пиэдро гуай сармагчнаа олтол хоол авч идэхэд минь зориулж хоёр янчаан нэмж өгөхийг гуйлаа.

	— Өг өө, Санчо минь, хоол авч иддэг сэн үү, архи авч уудаг сан уу, дураараа л болог, харин Хайферос ноён Мелисиэндр хатагтай хоёрыг Франц орондоо гэртээ хариад байна гэж над лавтай хэлэх хүн байваас би хоёр зуун янчаан шан болгож өгмөөр байна хэмээн Кихот ноён өгүүлэв.

	— Миний сармагчин шиг яг үнэнийг нь хэлж хэн чадах билээ, гэтэл түүнийг одоо хаана байгаа гэж мэдэх вэ. Гэвч над их дассанаас гадна өлсөж цангахынхаа эрхэнд намайг шөнө хайна байх, чингээд өглөө болоход бурхны авралаар тэр бид хоёр уулзах юуны магад гэж бодогдоод байх юм хэмээн Пиэдро гуай өгүүлэв.

	Нэг үгээр хэлэхэд, дүрснүүдтэй хийсэн дайн дуусаж, цөмөөрөө эвтэй найртайгаар өглөгч сэтгэл нь дэвэрсэн Кихот ноёны мөнгөөр оройныхоо хоолыг идэцгээлээ.

	Сэлэм, аламсан сүх тэргүүтэн тээж яваа тариачин үүр цайхаас өмнө явлаа, үүр гүйцэд цайх үед оюутан салах ёс гүйцэтгэхээр Кихот ноён дээр хүрч ирлээ, тэрээр гэр өөдөө буцав. Пиэдро гуай Кихот ноёнтой цаашдаа тар тур хийхгүйг хичээлээ, тэрээр түүнийг нэвтэрхий мэддэг ажээ, чингээд үүр цайхаас тээ өмнө босож, эвдэрхий дүрснүүдээ түүн цуглуулж, сармагчнаа аваад мөн л адал явдалт шийгээ тавихаар явлаа. Даамал нь Кихот ноёныг урьд өмнө нь үл таних бөгөөд түүний тэнэг авирлал ба гар султайг гайхаж барахгүй байв. Санчо нь эзнийхээ тушаасан ёсоор даамалд мөнгийг нь илүү гаргаж төллөө, чингээд өглөөний найман цагийн орчимд морьтон илдэч хоёр даамал лугаа салах ёс хийж, дэн буудлын газрыг орхиж, аян замдаа хөдөллөө, энэхүү хөгтэй явдлыг зөв ойлгоход хэрэг болох зарим зүйлийг уншигчдад дурдах нь зүйтэй тул энэ хоёрыг түр зуурхан орхих бүлгээ.

	 


САРМАГЧНЫ ХЭЛ МЭДДЭГ ПИЭДРО ГУАЙ ЯМАР ХҮН БАЙСНЫГ ТАЙЛБАРЛАЖ, ИЛЖИГ ОРИЛСНООС БОЛСОН АДАЛ явдлын ЭХЛЭЛ КИХОТ НОЁНД БАЗААХГҮЙХЭН БАЙДАЛ УЧРУУЛСНЫГ БА ГОРИЛЖ БОДСОНООС НЬ ӨӨРӨӨР ТӨГССӨНИЙГ ӨГҮҮЛСЭН ХОРИН ДӨРӨВДҮГЭЭР БҮЛЭГ

	 

	Энэ намтрын тэргүүн дэвтрийг уншсан хэн бүхэн Пасамоотын Хийнесийг мартаагүй байх ёстой, түүнийг бусад хоригдлуудын хамтаар Сиэрр Мориэн гэдэг газар Кихот ноён суллан тавьсан билээ, гэтэл бүтэлгүй явдалтай, бурангуй санаатай тэр хүмүүс түүний хийсэн тустай сайн үйлийг асар будангуйгаар хариулснаар барахгүй, бүр муухайгаар өслөхийг оролдсон билээ. Палаачийн Хинесилио гэж Кихот ноёны нэрлэдэг тэрхүү Пасамоонтын Хийнес Санчогийн илжгийг хулгайлан авсан бөгөөд хожим нь Санчо жороо саарлыгаа түүнээс салгаж авсан юм. Чингээд цаг ямагт луйвар дээрэм, гэмт хэрэг гаргадгийн учир өөрийг нь эрж хайсаар байгаа хуулийн газарт баригдахаас айхынхаа эрхэнд тэр Хийнес Арагооны вант улс тийш оргон зайлахаар арга сүйхээлж, өрөөсөн нүдээ юмаар таглаж наачхаад, шийт хайрцгаар жүжиг тоглуулах ажил эрхлэх болсон бөгөөд гарын хөдөлгөөн сайтай учраас энэ талаар ихэд овжин, сүрхий чадамгай юм. Хийсэн гэмт хэрэг асар олон тул түүнийгээ тоочин мундаг том боть ном зохиосон хүн ажээ.

	Бербиэрийн120 олзны газраас буцаж яваа хэдэн христос мөргөлтнөөс шалтгаан учрыг тохиолдуулан байж нэг сармагчин худалдаж аваад, тусгай дохиогоор мөрөн дээр үсрэн гарч, чихэнд үг шивнэж байгаа мэт харагдах сургуультай болгож авчээ. Чингээд сармагчин, шийт хайрцаг хоёроо авч очихынхоо өмнө ойр хавийн нь тосгонд очиж буюу энэ тэр явдлыг тодорхой сайн мэдэх хүмүүс лүгээ уулзаж, хаана ямар гойд явдал гарсан ба хэн яасныг асууж авдаг ажгуу, тэр бүхнийг сайтар цээжилж авдаг байжээ, голдуу ший жүжгээ урьдаар үзүүлдэг бөгөөд заримдаа нэг янзын жүжиг, заримдаа өөр янзын жүжиг үзүүлдэг ба түүнийгээ зугаатай чадамгай харуулдаг учраас нэрд гарсан ажээ. Жүжиг үзүүлснийхээ дараа сармагчныхаа эрдэм чадлыг магтаж, одоо ба өнгөрснийг тааж чадна, харин ирээдүйг таахдаа муу гэж хүмүүст сонсгодог байв. Асуусны нь хариуг хэлээд хоёр янчаан авдаг боловч юм асуусан хүний нь байдалд тохируулан зарим хүнээс бага мөнгө авдаг байлаа, бүх юмыг нь урьдчилан мэдсэн айлдаа орохдоо, тэднийх юм асууж мөнгө төлөх янзгүй байлаа ч гэсэн сармагчиндаа дохио өгч мөрөн дээрээ суулгаж, шивнүүлээд, дараагаар нь миний энэ сармагчин тэгж тэгж ярьж байна гэж алдаа мадаггүй тоочдог байв. Ийм аргаар ер бусын нэр олж хүмүүсийг бишрүүлэн дагуулж байв Зальжин хүн учраас заримдаа өөрөө санаанаасаа хариулдаг ба асар оновчтой хэлж чаддаг тул сармагчны нь мэргэн түргэнийг магтан ид шидийг гайхан биширч эзэнд нь маллагдаж, мөнгө янчаанаа өгч дуусдаг ажээ. Чингээд дэн буудалд ирмэгцээ урьд өмнө нь танилцсаныхаа хүчээр Кихот ноён, Пансын Санчо хоёрыг таньсан бөгөөд тэр хоёрыг ба буудалд буусан бусад хүмүүсийг нь аятайхан маллаж болно гэж бодсон ажээ, гэвч өмнөх бүлэгт дурдсан ёсоор Кихот ноён Марсийли вангийн толгойг огтолж, морин цэргийг нь сөнөөж байх үедээ сэлмээ арай доохнуур далласан ахул мань хүн талийгаач болох байсан юм.

	Сармагчны хэл мэддэг Пиэдро гуайн тухай дурдах хэрэгцээтэй зүйл ингээд дууслаа. Ламанчийн Кихот ноёны талаар ярья, тэрээр дэн буудлаас мордоод, Эброо мөрний эрэг хөвөөгөөр явъя гэж боджээ. Тийм зорилгоор замд гарч хоёр хоног явах хугацаанд түүх сударт тэмдэглэж авууштай явдал огт тохиолдсонгүй ажээ. Маргааш нь нэгэн толгой өөд авирч явтал бүрээ хангинаж, бөмбөр пижигнэж, буун дуу тачигнах чимээ сонстов. Цэрэг явж байгаа юм байх гэж юуны өмнө бодоод, түүнийг харахыг хүсэж Ажнайгаа давирсаар толгой дээр гарлаа, тэндээс харваас тэр толгойн цаад ёроолд жад, нум сум, сэлэм, элдэв төрлийн сүх зэргээр зэвсэглэсэн хоёр зуу гаруй бол уу гэмээр хүн үймэлдэж байх харагдсан бөгөөд зарим нь буутайгаас гадна олонх нь дугариг бамбай барьжээ. Кихот ноён толгой дээрээс бууж, тэдгээр хүмүүст ойртон очиход барьсан тугийн нь өнгө, хээ, таних тэмдэг нь тодхон харагдаж байлаа, түүний нэг нь гоц содон харагдсан тул анхаарлыг нь татлаа, тэр туг нь буюу үнэнийг хэлэхэд цагаан пүүсүүний өөдсөн дээр толгойгоо өргөж, амаа ангайж хэлээ унжуулаад, яах ч аргагүй орилж байгаа илжигний шинжийг бүрэн хадгалсан илжигний бяцхан дүрсийг туйлын чадамгай зурсан байхаас гадна түүнийгээ тойруулан ийм үгтэй хоёр мөр шүлэг том үсгээр бичсэн байлаа:

	 

	Илжиг хоёр шүүгч санамсаргүйгээр

	Илжиг болж орилоогүйг санууштай билээ.

	 

	Энэхүү содон тэмдгийг нь хараад, тэнд цугларсан хүмүүс илжгэн дуут тосгоныхон байх нь гэсэн сэтгэл Кихот ноёнд төрсөн бөгөөд энэ талаар Санчодоо хэлж, тугийн нь бичгийг тайлбарлаж өгөв. Энэ явдлын тухай бидэнд ярьсан хүн тэрхүү орилсон хоёр хүнийг жирийн албан хаагчид гэж ташаарч ярьсан бололтой юм, гэтэл тугийн нь шүлэгт шүүгчид гэж бичсэн байх юм гэж Кихот ноён нэмж хэллээ. Хариуд нь Санчо ийн өгүүлрүүн:

	— Эзэн минь ээ, түүнийг онцолж анхаарах хэрэггүй биз. Тэр үед жирийн албан хаагчид байхдаа илжиг болж орилчхоод, хожим нь шүүгчид болсон байж тун магадгүй тул тэр хоёрыг алиар нь ч хэлж болох юм. Бас тэгээд уг явдлын үнэн худал нь ямар ажилтай хүмүүс орилсноос болохгүй биз. Хэн нэгэн хүн үнэхээр орилсон байх нь чухал, харин шүүгч ч бай, жирийн албан хаагч ч бай, заавал л нэг учиртайгаар илжиг болж орилсон биз.

	Нэг үгээр хэлэхэд, дооглуулсан тосгоныхон өөрсдийгөө дооглосон нөгөө тосгоныхонтойгоо эв түнжин хагарч эр эмээ үзэн дайтаар гарч ирээд байгаа нь тэр хоёрт тодорхой болов.

	Кихот ноён тосгоныхон тийш шууд хүрэлцэн очиход, тэр мэтийн явдалд дургүй учраас Санчогийн яс хавтганаж байлаа. Тэд түүнийг өөрсдийнхөө талын хүн гэж бодсон тул зам тавьж өгөв. Кихот ноён нүүрнийхээ хаалтыг сөхөж, зоримог бөгөөд зоригоороо байдлаар илжигний зурагтай тугийн дэргэд очлоо, тэгтэл жанжид нь бүслэн тойрч, түүнийг анх харж байгаа хүн хэдий чинээ хачирхан гайхдагийн яг адилаар гайхан ширтэцгээв. Юм асууж, үг ярилцахгүйгээр ажиглан ширтэж байхыг нь мэдээд, Кихот ноён тэрхүү чимээгүй байдлыг нь ашиглахаар шийдээд, огт өөр болон хувирч, өндөр дуугаар ийнхүү өгүүлрүүн:

	— Өршөөлт эзэд минь ээ, туйлын гуйя, миний үгийг битгий таслаарай, би та бүхэнд хүний дургүй хүргэж, уйтгар төрүүлмээргүй хэдэн үг хэлэх гэсэн юм. Хэрэв уйтгар төрүүлчихвэл та нар өчүүхэн дохио өгөөрэй, тэгэхтэй зэрэг би амаа битүүмжлээд, хэлнийхээ жолоог татчихна.

	Үг хэлэхийг зөвшөөрөх бөгөөд хэлэх үгийг нь дуртайяа сонсоно гэдгээ цөм дурдав. Зөвшөөрөл авчхаад Кихот ноён цааш нь өгүүлрүүн;

	— Эзэд минь ээ, би бол хэрмэл морьтон хүн, миний мэргэжил бол дайны мэргэжил, миний үүрэг бол өмөг түшиг хайсан хүмүүсийг өмгөөлж, дарлагдагсдыг аврахад оршино. Та нарт бүтэлгүй явдал тохиолдож байгаа бөгөөд дайсан этгээдээсээ өшөөгөө авахын тулд цаг ямагт зэвсэг барих хэрэгцээ тохиолдож байна гэдгийг хэд хоногийн өмнө мэдсэн юм. Чингээд би та нарын явдлыг нарийвчлан мэдээд ийм дүгнэлт хийсэн юм: Өрсөлдөн тулалдах дүрэм ёсоор үзвэл та бүхэн өөрсдийгөө доромжлогдлоо гэж үзэх үндэс алга, өөрөөр хэлбээс урван тэрслэх явдал гараагүй бөгөөд урвасан этгээд нь яг тодорхой бус аваас бүхэл бүтэн нийгмийг ганц нэгэн хүн доромжилж чаддаггүй юм. Ганц хүн бүхэл бүтэн вант улс, муж, хот, гүрнээр үл барам тосгоныг доромжилж чаддаггүй учраас өөрсдөдөө доромжлол учруулсан мэтээр ойлгож өшөө хонзон авах гэж байхын хэрэг алга нь илэрхий байна, өөрөөр хэлбээс доромжлол учруулаагүй байна. Хэрэв Лаарелох тосгоныхон өөрсдийгөө цагчид гэх буюу үүний нэгэн адилаар «хувинчид», «зэсчид», «халим уургалаачид», «саванчид» гэх мэтээр тэндхийн хүүхэд багачуудаас эхлэн амьтай голтой бүхний амны уншлага болсон нэр хочоор нь дуудлаа гээд цаг үргэлжид зодоон нүдээн хийгээд байваас ямар байх билээ! Юу ч гэж хэлэх вэ дээ, хэрэв тэндхийн хүндэт иргэд өөрсдийгөө хочиллоо гэж гоморхоод, өшөөгөө авч байгаа нь энэ гээд шал дэмий юм бүр дээр жад сэлэм сугалаад байваас ямар байх вэ! Болохгүй, болохгүй ээ, бурхан тэнгэр аварч өршөө! Дөмөг тогтносон төр улс, дөмөг ухаантай эрчүүд бол ийм дөрвөн учраар сэлэм сугалж, зэвсэг барьж, зориг гаргаж, үхэх сэхэхээ үзэж яахаас ч буцахгүй болдог юм. Нэгд католик шашнаа хамгаалахын тулд, хоёрд бурхан тэгж номлосон бөгөөд хорвоогийн жам учраас амь биеэ хамгаалахын тулд, гуравт өөрийн нэр төр, гэр бүл, эд хөрөнгөө хамгаалахын тулд, дөрөвт шударга дайн явуулж байгаа төрийнхөө эзний зарлигаар дайны талбарт очоод байхдаа, тэрчлэн тав дахь нь гэж нэрлэж болмоор атлаа дээр дурдсан хоёр дахь шалтгаанд ормоор бас нэг зүйл байна, тухайлбаас: Эх орноо хамгаалахын тулд юм. Эдгээр гол таван зүйлтэй төсөөлөн үзвээс зохих маш ариун шударга бөгөөд маш зүй ёсны бас бус зэвсгээр шийдэх учир шалтгаанууд байж болох л юм. Харин гоморхохын оронд инээд наргиан болгож цаг өнгөрөөмөөр ямар нэгэн шалихгүй зүйлээс болж зэвсэг барих хүнийг ухаан санаа эрүүл гэж огтхон ч үзэж болохгүй гэж бодож болно. Бас чингээд өшөөг шударга бусаар авна гэдэг нь (шударга өшөө гэж ерөөсөө байдаггүй) шашны номлолд харшлах юм, шашин бол дайсанд ч буян үйлдэж, үзэн ядсан хүнд ч хайртай бай гэж номнодог билээ, харин хойд нас сүнсээ бодохоосоо энэ насныхаа явдлыг илүү боддог хүмүүс тэр номлолыг сахихад бэрх биз, өөрөөр хэлбэл, ганц ч худал хэлж үзээгүй, хэлэх ч ёсгүй жинхэнэ бурхан хүний бүрэлбааг олсон Христос Ийсус бидэнд номлол хайрлахдаа: Миний заларч байгаа нь буян бөгөөд над хэцүү биш байна гэж айлдсан юм, тэгэхлээрээ, тэрээр бидэнд бэрхшээлтэй зүйл номлох ёсгүй биз. Ингэхлээр, эзэд минь, бурхны номлол, хүн төрөлхтний жам ёсны үүднээс авч үзвээс та бүхэн амарлингуй орших ёстой болж байна.

	«Манай эзнийг номнооч хүн биш хэмээх ахул намайг чөтгөр аваачих болтугай! Ямар ч л гэсэн номлоочин хүнээс ялгах аргагүй адилхан байна» гэж Санчо аман дотроо хэлэв.

	Кихот ноён түр зуур амсхийж, улмаар хүмүүс үгийг нь цааш сонсмоор янзтай, дуу чимээгүй байхыг хараад, залгаж ярихыг завдлаа; хэрэв авхаалж ихтэй төрсөн Санчо хөндлөнгөөс оролцоогүй бол үнэндээ залгаж ярих байсан юм, тэрээр эзнийгээ амсхийж байгааг хараад, сайн дураараа орлож өгүүлрүүн:

	— Манай эзэн Ламанчийн Кихот ноён нэг үе өөрийгөө Уруу Царайт Морьтон гэж байгаад одоо Арслангийн хаан морьтон гэж нэрлэж байгаа бөгөөд мундаг боловсролтой язгууртан хүн байгаа юм, латин ба испани хэлний талаар ямар ч гавжаас дутахгүй, бас үүний хэлж зөвлөж байгаа бүхэн алдарт дайчин гэдгийг нь гэрчилж байна, тэрчлэн юу билээ дээ, аа тийм, өрсөлдөөн тулалдааны дүрэм зааврыг цөмийг нь цээжээр мэддэг юм, тиймийн тулд манай эзний үгэнд орох ёстой байна, буруудахгүй гэдгийг би батална. Бас тэгээд илжиг болж орилсон төдийгөөс болж гоморхох нь тэнэг хэрэг гэдгийг та бүхэн чихээрээ сонслоо. Бага байхдаа би дуртай цагтаа л хэчнээн ч дахин хамаагүй л илжиг болж орилдог байсан минь санаанд орж байна, дуртайдаа сурсан болоод тэгсэн юм байх, би тун чадамгай, их адилхан орилдог байсан учраас манай тосгоны хамаг илжиг дагалдаад орилдог байж билээ, гэтэл намайг хагас адгуус гэж шоолж байгаагүй юм, харин нэр төртэй эцэг эхийн шилдэг хүү гэдэг байсан юм. Үнэнийг хэлэхэд, манай тосгоны гангачуул миний чадварлаг орилдогт атаархдаг байсан бөгөөд би тэдэнд гайхуулдаг байж билээ. Хэрэв та бүхэн үнэн худлыг нь үзэхийг хүсэж байгаа ахул жаахан хүлээж байгаад сонсоорой. Энэ маань усанд сэлдэгтэй л адил нэг төрлийн эрдэм шүү, сурсан эрдэм хэзээ ч хэрэгтэй байдаг юм.

	Ингэж хэлээд тэрээр гараараа хамраа дарж байгаад ойр хавийн бүх хөндийд цуурай хадтал чанга ориллоо. Гэтэл дэргэд нь зогсож байсан нэг тариачин өөрсдийгөө дооглож байна гэж бодоод, бороохойгоор тэнхээ мэдэн дэлссэн тул Пансын Санчо хөл дээрээ тогтох чадалгүй болж, өнхрөн унав. Санчод тийнхүү бүдүүлгээр хандаж байхыг хараад, Кихот ноён жадаа зангасаар тэр тариачин руу дайран орлоо, гэтэл өдий төдий хүмүүс агшин зуурт замыг нь хаагаад авсан учир өшөө авах бололцоо тасрав. Түүгээр үл барам, тал бүрээс чулуун мөндөр бууснаас гадна өөр лүү нь өчнөөн төчнөөн хүмүүс нум татан, буу чиглүүлэн шагайж байхыг хараад Кихот ноён Ажнайнхаа амыг эргүүлэн, энэ аюулаас аварч өршөөх болтугай гэж тэнгэр бурханд сэтгэлийнхээ гүнээс даатгасаар, мориныхоо хамаг чадлыг шавхан зайлан зугтлаа, өөрөөр хэлбээс нэг л мэдэхэд нэвт буудчих байх гэж агшин тутамд айн, хажуугаар сум ульж байгаа эсэхийг чагнан, амьсгаа даран айж явлаа. Гэвч тосгоныхон түүний зугтаж явааг харж, таатай сайхан зугаацсан тул хойноос нь буудсангүй ажээ. Хөөрхий Санчо арай ядан ухаан ороход тэд түүнийг илжгэн дээр нь хөндлөн тэгнүүлээд, эзнийхээ хойноос очиг гэж хандууллаа, Санчо амыг нь залах чадалгүй байсан боловч Ажнайгүйгээр ганцхан ч хормыг өнгөрүүлж чадахаа байтлаа ижилдсэн жороо саарал нь түүнийхээ хойноос шооргонон сажлав. Тэр хооронд Кихот ноён нэлээд холдож одсон байлаа, чингээд дараа нь эргэн харж, Санчо араас нь айсуй бөгөөд хөөсөн туусан юм алгыг хараад, илдчээ хүлээхээр шийдлээ.

	Тосгоныхон шөнө болтол тэндээ байгаад, цаад талынхан нь тулалдахаар гарч ирээгүй тул баяр хөөр болсоор орон гэр өөдөө буцацгаасан бүлгээ.

	 


АНХААРАЛТАЙ УНШИЖ ГЭМ, УНШСАН ТЭР ХҮНД ИЛЭРХИЙ БОЛОХ ЯВДЛЫГ ӨГҮҮЛСЭН ХОРИН ТАВДУГААР БҮЛЭГ

	 

	Эрэлхэг морьтон, дайсан этгээдийнхээ дайтах арга залийг нь таньсан учраас тийн зугтсан биз, ер нь саруулхан ухаантай эр хүн арай чухал явдалд биеэ зориулахын тулд өөрийгөө гамнах ёстой биз. Иймэрхүү байдлыг Кихот ноён шударгаар нотоллоо: Тэрээр тосгоны хүмүүсийн уур хилэнг бадраах үрийг нь тарьчхаад, бухимдсан тэр хүмүүст бүтэлгүй авирлах замыг нь нээчхээд, хутганы ир дээр байгаа Санчогоо ч мартаад айх аюулгүй болсныг мэдтэлээ зугтан давхив. Санчо өмнөх бүлэгт дурдсан ёсоор илжгэн дээрээ хөндлөн тэгнээстэйгээр араас нь явж байлаа. Гүйцэж ирэхдээ ухаан орсон байсан ба хамаг бие нь булдруу болсон бөгөөд арай ядаж байсан тул жороо саарал дээрээсээ гулсаж, Ажнайн хөлд гулдайн унав. Кихот ноён түүнийхээ шарх бэртлийг үзэхээ яаран буун харайж, хөлөөс нь толгойг нь хүртэл шалган үзээд, гойдын бэртэлгүй бүрэн бүтэн байгааг нь мэдээд, нэлээд ууртай янзаар өгүүлрүүн;

	— Санчо гуай, та илжиг болж орилох цагаа мөн ч олов оо! Хүн нь боож үхсэн айлд олс яривал таарна гэж таны санаанд яаж оров оо? Таны илжиг болж донгодоход бороохойгоор хөгжимдөж өгөх нь мөн ч тохирч байгаа биз?

	— Над хариу хэлэх чадал алга, таны үгийг ойлгох, зоо нуруугаар янгинаж өвдөх хоёрыг бараг ялгахгүй байна. Хоёулаа мордоод, явдаг замаараа явъя, би үүнээс хойш илжиг болж орилохоо ч больё, харин хэрмэл морьтнууд сайн сэтгэлт илдэч нараа дайсны гарт хийж, будаа цайруулж байгаагийн адилаар балбаг гэж хаячхаад зугтан зайлдгийг ярихгүй байж яасан ч чадахгүй ээ гэж Санчо хэлэв.

	— Ухрахыг зугтах гэдэггүй юм Санчо минь, болгоомжтой хослоогүй зоригийг балайрал гэж нэрлэдгийг чи мэдэж авах хэрэгтэй, балайрлаар байгуулсан гавьяаг жирийн нэг тохиолдолд тооцох ёстойгоос биш, эрэлхэг явдалд тооцох ёсгүй. Тэгэхлээрээ би ухарсан болохоос биш, зугтаагүй юм, арай илүү зүйлд биеэ зориулахын тулд өөрийгөө гамнаж байсан зоригтон хүмүүс олон бий бөгөөд энэ талаар ном зохиолд их гардгаас би жишээ авсан юм, харин чамд ашиг өгөхгүй, над зугаа болохгүй учраас ном зохиол ярихаа байя хэмээн Кихот ноён өгүүлэв.

	Тэгж хэлэх зуурт Санчо Кихот ноёноор түшүүлж мордоод, Кихот ноён Ажнайдаа мордлоо. Чингээд ойрхон саахалтын хэртэй харагдаж байгаа шугуй тийш яаралгүй сажилцгаав. Санчо үе үе санаа алдаж, янгуутай ёолж явлаа, туйлын урам зориггүй явааг нь Кихот ноён таамаглах үед Санчо нуруу нь богино сүүлнээсээ аваад дагзаа хүртэл шархиран өвдөж, дотор балардуулж байна гэж хэллээ.

	— Чамайг цохисон бороохой урт бөгөөд шулуун учраас нурууг чинь туушид нь дайрч туссанаас болж тэгж дагуудаа өвдөж байгаа нь эргэлзээгүй биз, хэрэв арай цартай туссан бол бүр ч их өвдөх байсан биз гэж Кихот ноён хэлэв.

	— Бурхан өршөө, өршөөлт та миний сэтгэлийн айхтар эргэлзээг гаргаж өглөө, бас тэгээд сүрхий сайхан үгээр хэлж айлдлаа шүү! гэж Санчо сүүрс алдав. Чингээд: — Аяа, би нуруугаа ямар учраас өвдөж байгааг таамаглаж чадахааргүй балай амьтан биш ээ, тэрчлэн бороохой туссан газраа өвдөж байгаа тэргүүтнийг хүнээр тайлбарлуулахад хүрээд байна гэж үү? Хэрэв борви өвдөөд байгаа ахул юунаас болоод ингэж байна вэ гэж тээнэгэлзэж болох юм, харин бусдад дэлсүүлсэн газраа өвдөж байгааг ч нэг их бодоод, таагаад байх нь гайгүй байлгүй. Бишрэлт эзэн минь ээ, чухамхүү үнэнийг хэлэхэд, би бусдын гайг эдэлж явна шүү, морьтон та бүхний ачаар сайн сайхныг үзтэл удах байх гэдэг бодол өдөр ирэх тутам л даамжраад байх боллоо: Өнөөдөр та намайг нүдүүллээ, дараа нь бас л хуучнаа сэргээж, орны бүтээлгээр сэвүүлэх юм уу, эсвэл өөр янзаар ноолуулж бусдын зугаа болгох юм байгаа биз. Өнөөдөр нуруугаа сүйдлүүллээ, маргааш болоход нүдээ сүйдлүүлэх юм байгаа биз. Ээ дээ, би мөн ч бүдүүлэг амьтан юм, яаж ч өөдтэй явах вэ дээ, ингэж өршөөлт таныг дагаж, буруу замаар орж, эл хуль газраар тэнэж, идсэн хоол, уусан ундгүй баларч явахын оронд гэртээ харьж, эхнэр хүүхэд дээрээ оччихоод, тэднийгээ өсгөж өндийлгөөд, юу олдсоноороо тэжээгээд байж байвал юутай сайхан билээ. За, унтаж амрах тухай ч бүр ярихын хэрэг алга! Эрхэм илдэч гуайд долоохон сөөм газар, эзэн танд ч мөн л төдий хэрийн газар байваас тавтайхан унтаж амарч элбэг болох ёстой сон, ээ чааваас. Хэрмэл морьтны талаар анх санаа сэдсэн хүн юм уу, эсвэл эрт урьдын тэр хэрмэл морьтон нартай адилхан тэнэг мондиудад илдчээр элсье гэж анх бодсон хүн шатаж үхээсэй, үлдсэн чандар нь салхинд туугдаж алга болоосой. Одоогийн морьтныг хэлж байгаа юм биш шүү, харин өршөөлт та эртний морьтон нарт хамаардаг аваас би тэднийг нэгэн адил хүндэтгэх ёстой болно, өөрөөр хэлбээс, өршөөлт та ухаан санаа, уран яригчийнхаа талаар чөтгөрийг ч овлочхож чадах хүн шүү гэв.

	— Таны ингэж зай завсаргүй чалчиж байгааг харваас таны хаана ч өвдөөгүй байна гэж би дуртайяа мөрий тавимаар байна. Та толгойдоо орсон, хэлэндээ өртсөн юм бүхнийг л яриад бай, гагцхүү өвдөхгүйг л хичээ, таны хэлсэн үг бүгдийг би дааж тэсвэрлэе. Та гэр орон, эхнэр хүүхэд дээрээ очих сон гээд л байж ядаж байна, бурхан өршөө, би л хорихгүй шүү. Миний мөнгө танд байдаг учраас та бид хоёр тосгоноосоо гурав дахь удаагаа мордсоноос хойш хэчнээн хонож байгааг тооцоод, сард хэдий янчааны хөлстэй байхыгаа бодож гаргаад, та өөрөө мэдээд суутгаад авчхаж болно шүү хэмээн Кихот ноён дурдав.

	— Би өршөөлт таны сайн танил Каррааско Самсооны эцэг Тоомегийнд зарагдаж байхдаа хоолноос гадна сар тутам хоёр зоосны хөлс авч байсан юм, гэвч өршөөлт танаас хэчнээнийг авахаа мэдэхгүй байна, харин хэрмэл морьтны илдчийн ажил хөдөөгийн айлын зарцынхаас илүүг л мэдэж байна. Үнэн шүү дээ, айлын зарц байхад өдөр нь ажил хийгээд л зарим үед хэцүү юм шиг л байдаг боловч орой болоход хоол идчихээд, ор дэвсгэрт ороод унтдаг юм, гэтэл өршөөлт таны илдчийн албанд орсон цагаас хойш, ор дэвсгэр гэж юу байдгийг би бараг мартаж гүйцжээ. Найр хийж байсан Камачогийн тогоон дотроос мах авч идсэн ба Басийлиогийнд цадталаа идэж, ханатлаа ууж, жаргатлаа унтсанаас бусад цагт нь хөх тэнгэрээр хөнжил, хөрс дэлхийгээр дэвсгэр хийн унтаж, элдэв янзын гай барцад гэгч юмтай учирч, бяслагийн хэлтэрхий, талхны захаар гол зогоож, ой ширэнгэд тохиолдсон булаг шандын ус ууж явна шүү гэж Санчо өгүүлэв.

	— Санчо минь, та гарцаагүй үнэн хэлж байгааг би хүлээнэ. Харин би танд Каррааско Тоомегээс хэдий хэрийн янчаан илүү олгож таарна гэж та бодож байна? хэмээн Кихот ноён асуулаа.

	— Миний бодоход, өршөөлт та, сар бүр хоёр янчаан илүү олговоос би гялайх нь тэр ээ. Гэвч энэ маань дөнгөж л миний цалин шүү, харин та намайг арлын амбан болгоно гэж амласан учраас бас дээрээс нь сарын зургаан янчаанаар бодож, бүгд нийлж гучин янчаан олгох учиртай гэж Санчо хариу өчив.

	— Их сайн байна. Бид хоёр гэрээсээ гараад хорин тав хонож байна, иймд Санчо минь, бүх мөнгө танд байгаа тул та өөрөө дансаа бодож, надаас авбаас зохих мөнгөө ерөнхийд нь гаргаад, түрүүчийн миний хэлсэн ёсоор өөрөө суутгаад ав гэж Кихот ноён хэллээ.

	— Тэгэхгүй ээ! Хараач ээ! гэж Санчо дуун алдав. Чингээд: — Өршөөлт та данс хол зөрүүлж байна, арал амласны суутгалыг өршөөлт таны амласан өдрөөс эхлээд өнөөдрийг хүртэл бодох ёстой шүү гэв.

	— Санчо минь, чамд арал амласан цагаас хойш хэдий хугацаа өнгөрч байгаа билээ? хэмээн Кихот ноён асуув.

	— Би эндүүрч байгаа бус ахул хорин жил жаахан илүүтэй болж байгаа байх гэж Санчо хариу өчив.

	Кихот ноён духаа алгадаж, хөхиүн байдлаар инээд алдаж өгүүлрүүн:

	— Би чинь Сиэрр Мориэнд ирээд, ер нь аян замд гараад хоёрхон сар болох л гэж байна шүү, гэтэл Санчо чи намайг хорин жилийн өмнө арал амласан гэх юм! Юу ч гэж хэлэх вэ дээ, чи миний өөрт чинь хадгалуулсан хамаг мөнгийг цөмийг нь цалин болгоод авчих гэж байгаа хүн шив дээ. Яая гэх вэ, тэгж л шунаад байгаа аваас би өгч л орхиё, авч л гялай, ийм өөдгүй илдчээс салж амрахын тулд би сохор зоосгүй гуйлгачин болох нь дээр гэж бодож байна. Гэвч хэрмэл морьтны илдэч нарын дагаж мөрдөх дүрмийг зөрчигч минь, чи над хэлээд аль, хэрмэл морьтны илдэч эзэн өөдөө давшилж: «Та над сарын хэдэн янчаан төлөх вэ?» гэж шалгааж байсныг чи хаана үзэж, ямар номд уншсан бэ? Бүтэлгүй хар дээрэмчин минь, мангас минь гэмээр лүд минь, далай мэт элбэг морьтны зохиолд живж үхмэр минь, чи түүнийг уншаад үз, чингээд чам шиг ингэж хэлдэг байтугай болдог илдэч байсан байваас тэр тухай дурдсан үгийг нь миний магнай дээр сийлээд, нэмэрт нь тавантаа сайн нясалчхаарай. За, илжгээ унаад гэр өөдөө тонил, би одоо чамтай ганц алхам ч хамт явахгүй. Тэжээсэн бяруу тэрэг эвдэнэ гэдэг энэ дээ! Ийм л мондийг би шагнах гээд байж шүү! Энэ муу чинь хүн биш, адгуус юм л даа! Эхнэрийн чинь харсаар байтал чамайг том хүн болгоод, хүн бүхэнд дээдэс та гэж хүндэтгүүлж байхыг бодож байхад чи надаас холдохыг бодно гэнэ ээ? Энэ дэлхийн хамгийн сайхан аралд амбан суулгахаар эргэлтгүй эрс шийдчихээд байгаа үед чи явна гэнэ ээ? Нэг үгээр хэлэхэд, зарим адгуусанд бурам зохидоггүй гэж чи өөрөө хэлж байсан шүү. Чи ёстой л илжиг юм, илжиг хэвээрээ байх ч болно, илжиг байсаар байгаад нас барах тавилантай ч байх, өөрөөр хэлбээс би нээрээ адгуус юм гэж ойлгохоос чинь өмнө гол чинь тасарна.

	Кихот ноёны ийнхүү зэмлэж байхад Санчо нүд салгалгүй ширтэж байгаад, адаг сүүлд нь сэтгэл нь хачин болсон тул нүдэндээ нулимс мэлтгэнүүлэн байж, өрөвдмөөр дорой дуугаар өгүүлрүүн:

	— Тэнгэр эзэн минь ээ, над сүүл л дутаад байна, сүүлтэй л бол яг л илжиг гэдгийг би ухаарч байна. Хэрэв сүүлтэй байх нь өршөөлт танд тааламжтай байваас би өөрийгөө сүүл унжуулаад явж байгаа гэж бодоод л үхэн үхтлээ таныхаа албанд илжиг адил зүтгэе. Өршөөлт та өчүүхэн намайг өрөвдөж, өршөөж хайрла, би даан ч шалихгүй амьтан учраас юм бүхнийг дутуу ойлгодог бөгөөд бодол саналгүйгээр дэмий их чалчдаг юм, ийм л сул талтай хүн дээ, гэвч үйлдсэн нүглээ наманчилдаг хүний нүгэл цагаатгагддаг юм гэнэ билээ.

	— Санчо минь, чамайг хэлэх үгэндээ ямар нэг зүйр үг оруулаагүй бол би гайхах байсан байх. За яах вэ, хэрэв чи гэмшиж л байгаа аваас би чамайг өршөөе, харин юуны өмнө л хар амиа бодоод байж болохгүй гэж тогтъё. Бас дуулгавартай цовоо бөгөөд зориг сайтай байж миний амлалт биелэхийг хүлээгээрэй, үнэнийг хэлэхэд, удаж магадгүй шүү, гэвч бүтэж болохгүй зүйл биш шүү.

	Айлдсан ёсоор байх ба биеэ чанд барина гэж Санчо ам өчиг өгөв.

	Чингээд шугуй руу орсон бөгөөд Кихот ноён нэгэн хайлаасны ёроолд, Санчо нэгэн дэлт модны ёроолд байрлалаа. Бороохойгоор цохиулсан газар нь шүүдрийн усны чийгт улам ихээр өвдсөн тул Санчо шөнийн турш шаналж Кихот ноён сурсан заншлаараа хий бодолд автан хонов. Гэвч эцэс сүүлд нь нойр нь харанхуйлж хэн алины нь нүдийг аниуллаа, чингээд тэр хоёр үүрийн гэгээнээр алдар цуут Эброо мөрний эргийг зорин хөдөлсөн бөгөөд дараачийн бүлэгт гарах явдал лугаа тохиолдсон бүлгээ.

	 


ГАЙТАЙ ЗАВИНЫ УЛМААС ҮҮССЭН ЦУУТАЙ НЭГЭН АДАЛ ЯВДЛЫГ ӨГҮҮЛСЭН ХОРИН ЗУРГААДУГААР БҮЛЭГ

	 

	Кихот ноён Санчо хоёр тэр шугуйгаас гарч одсоноос хойш хоёр хоногийн дараа жигд, яаралгүй гэлдрүүлсээр Эброо мөрөнд хүрч очиход түүний гайхам байдал Кихот ноёны сэтгэлийг тэнийлгэв. Тэрээр үзэсгэлэн төгөлдөр эрэг хөвөө, гэрэлтэн тунарах боргио, мэлтэлзэн халих тунгалаг усны нь алгуурхан урсахыг шохоорхон харахад, харах нүдний чимэг болсон тэрхүү баярт үзэсгэлэн Кихот ноёны сэтгэлд омойтом сайхан олон янзын дурсал төрүүлэв. Ялангуяа, Пиэдро гуайн сармагчин ихэнхийг нь худал, зөвхөн өчүүхэн хэсгийг нь үнэн гэж хэлсэн бөгөөд Санчо цөмийг нь хий хоосон хэнээрхэл гэж байсан боловч өөрөө үнэн тийш нь хазайлгаж боддог Монтесиноосын агуйд үзсэн бүхэн нь түүний дотор тов тодхон бодогдсон ажээ. Явсаар байтал сэлүүр ба ямар нэгэн хэрэглэлгүй нэгэн завь эргэн дээр ургасан модноос уяатай байхыг гэнэт олж харав. Кихот ноён ийш тийшээ харсан боловч ганц ч амьтны бараа олж харсангүй билээ, чингээд хэсэгхэн зуур юм бодсоноо, Ажнайгаасаа буун харайгаад, чи бушуухан буугаад, энэ хоёр адгуусаа эргийн дэргэдэх тооройгоос юм уу, улиангараас уячих гэж Санчод тушаав. Тэгж их яаралтайгаар морьдоо уяхын учрыг олж ядан Санчо гайхав. Кихот түүнд ийн өгүүлрүүн:

	— Санчо минь, мөдхөн чамд илэрхий болно, би энэ завинд суугаад, айхтар их аюулд учирсан морьтонд буюу эсвэл өөр ямар нэгэн хөөрхийлөлтэй болсон язгууртан хүнд туслах учиртай нь маргаангүй боллоо, өөрөөр хэлбээс, энэ байдал морьтны зохиол ба шидтэний явдалтай яг таг нийцэж байна, зохиолд гардаг явдал учир лугаа таарч байна. Ямар нэгэн морьтон аюулд учраад, түүнийг өөр нэгэн морьтон аврах ёстой болоход, газар нь хоёр гурван мянган бээр буюу түүнээс хол байваас шидтэн нь тэрхүү морьтныг үүлэн дээр суулгаж буюу эсвэл ийм завь тохиолдуулаад, агаараар юм уу, тэнгисийн усаар уг тусламж шаардагдаж байгаа газар луу илгээдэг юм. Иймд Санчо минь энэ завийг тийм зорилготой энд авчирсан байна, энэ бүхэн нь одоо өдөр байгаагийн адил үнэн юм шүү, тэгэхлээрээ, үдшийн бүрэнхий болохоос өмнө морь илжиг хоёроо уяад бурханд даатгачих.

	— Өршөөлт та, хэрэв ингэж алхам бүрдээ, тэнэг явдал гэж болмоор ажил гаргаад байх аваас би: «Ухаангүй ноёнд урагшгүй албат байх нь алба биш» гэдэг зүйр үгийг бишрэн дагахаас өөр замгүй болох нь ээ. Гэвч сэтгэлийн бузрыг арилгахын тулд нэг зүйлийг танд айлтгая, миний санахад, энэ завины эзэд шидтэн бус, харин нутгийн загасчид биз, энэ гол чинь тэргүүн зэргийн хилэм загасаар баян шүү гэж Санчо өгүүлэв.

	Санчо эргэцүүлэн бодож байсан атлаа дөрвөн хөлтнийгөө модноос уяж, тэднийхээ төлөө сэтгэл нь эмтрэн, шидтэний ивээл өршөөлд залбирч байв.

	— За, уячихлаа. Одоо яах юм бэ? гэж Санчо лавлав, 

	— Яах вэ гэнэ ээ? Бурханд залбирчхаад л зангуугаа шиднэ дээ, өөрөөр хэлбээс, завиндаа суугаад, сайрдлаганаас нь гаргана гэж Кихот ноён дурдлаа.

	Ингэж хэлээд, завь руу дэвхрэхэд Санчо хойноос нь орлоо, дараа нь сайраас гаргахад, завь нь алгуурхан цаашлав. Чингээд эргээс хоёр тохой хэртэй холдоход, Санчо амь алдах гэж байгаа мэтээр хамаг бие нь чичирлээ, ялангуяа илжиг нь орилохыг сонсож, Ажнай алдуурахыг ядан тэлүүлж байхыг хараад, бүр ч тэвдсэн бөгөөд эзэндээ хандаж өгүүлрүүн:

	— Илжиг минь биднийгээ санаад орилж байна. Ажнай тань бид хоёрын хойноос орж ирэхийн тулд алдуурахыг оролдож байна. Битгий сандар, хонгорууд минь, та хоёрыгоо орхиж байгаа маань жинхэнэ тэнэг хэрэг болжээ гэдгээ бид хоёр мөдхөн ойлгоно байх гэж би бодож байна, удахгүй ухаан ороод та хоёр дээрээ эргээд ирнэ ээ гайгүй!

	Тэгснээ тэрээр цурхиран уйллаа, Кихот ноён зэвүү нь хүрч бухимдсан учир ийн өгүүлрүүн:

	— Чи юу гэж айгаад байна, зүрхээ зүсүүлсэн монди минь? Юу гэж уйлаад байгаа юм, усан нүдэт цусан зүрхт минь? Чамайг хүн занаад байна уу, хөөгөөд байна уу, оготнын зоригт минь? Чи юугаар дутаа вэ, чам шиг буянд булхаж байгаа хүн байна уу? Австри жонон мэтээр сандал дээр сууж яваагаа Рифейн ууланд хөл нүцгэн таварч яваа шиг бодох нь шив дээ, энэ үзэсгэлэнт мөрний намуухан урсгал бид хоёрыг мөдхөн цэлгэр тэнгист аваачихыг мэдэхгүй байна уу? Ээ хөөрхий, бид хоёр чинь тэнгис хүрчихээ шив дээ, үгүй дээ л долоо юм уу найман зуугаад бээрийн газар явчихаа шив дээ! Би одны луужинтай яваа болоосой, тэгвэл бөмбөрцгийн умарт туйлын өндрийг хэмжчихээд бид хоёр хэчнээн бээрийн газар яваад байгааг чамд яг хэлээд өгөх сөн. Үнэндээ би төдий л тодорхой ойлгохгүй байна, тэгэвч, дэлхийн хоёр туйлын тэг дундуур татсан байдаг бөгөөд өдөр шөнө хоёр тэнцэхийг заадаг уртрагийг хариу ч үгүй гатлах гэж яваа юм шиг санагдаад байх юм.

	— Юу гэнэ ээ дээ, аа тийм, тэр уртрагийг чинь хүрэхэд бид хэдэн бээрийн газар явсан байх юм? гэж Санчо асуув.

	— Олоон, өөрөөр хэлбээс хамгийн дээд сансар судлагч гэж нэрд гарсан Птолемейн бодож гаргасан ёсоор бол дэлхийн газар ус хоёрын гадарга гурван зуун жараад градустай тэнцдэг юм, тэгэхлээр бид хоёр тэр уртрагийг хүрэхээрээ яг талыг нь гэтэлнэ хэмээн Кихот ноён хариулав.

	— Даан ч дээ, бурхан минь, өршөөлт та, гэрч татаж нөхөрсөх хүнээ мөн ч олжээ, хэн гэв ээ, Батдэмий гэв үү. Бүү дэмийр гэв үү, түүнийгээ та өөрөө самууруулагч гэж хочилж байх шив дээ, би зөв л ойлгосон бол Оодонлуузан гэж бас хэллээ та гэж Санчо өгүүлэв.

	Сансар судлагч Птолемей ба одны луужингийн нэрийг тийнхүү хазгай хэлсний нь учир Кихот ноён инээд алдлаа.

	Тэгтэл завины нь хөвөлт удаараад ирлээ, тэгэхдээ ямар нэгэн далдын хүчинд буюу нүдэнд үл үзэгдэх шидтэний чадалд татагдсан бус, харин тэрхэн зуурт усны урсгал зөөлөн байсны улмаас ажээ.

	Сүүлд нь гол дотор орших том тээрмийн бараа харагдлаа, Кихот ноён түүнийг дөнгөж олж хармагцаа Санчод чанга дуугаар өгүүлрүүн:

	— Хараач ээ, хараач! Найз аа, тээ тэнд хот юм уу, шилтгээн юм уу, эсвэл морьтон хоригдсон цайз юм уу гэмээр юм харагдаж байна, аягүй бол энд ямар нэгэн ван гүн буюу хаан хүний гүнж муугаа үзэж байгаа даа, чингээд үүнийг аврахын учир би энд ирчих шиг байна!

	— Ээ чөтгөр ав, эзэн минь, та юун яасны хот, цайз, шилтгээн яриад байна аа? Тариа талхалдаг усан тээрэм байгааг та танихгүй байна гэж үү? хэмээн Санчо дуу алдан хэлэв.

	— Санчо чи дуугүй бай! Тээрэм шиг л харагдаж байгаа болохоос биш, энэ чинь тээрэм биш ээ. Илбийн шид гэдэг чинь ямар ч юмны жинхэнэ байдлыг яаж ч өөрчилж хувиргаж чаддаг юм гэж би чамд хэлдэг шүү. Нэг зүйлийг бүрмөсөн өөр зүйл болгоод хувилгачихдаг юм гэж би хэлэх гэж байгаа юм биш шүү, тэгдэггүй юм, тэр нэгэн удаа манай Дульсинеяг тэс өөр болгоод харагдуулчихдаг шиг л бидний нүд сэтгэлийг хуурах төдий өөрчилдөг юм хэмээн Кихот ноён айлдав.

	Энэ үед завь нь боргио руу орж, түрүү түрүүчийнхээс түргэн хөвж эхлэв. Тээрэм дээр ажил хийж байсан тариа талхлагч нар нэгэн завь гол уруудан урсаж явах бөгөөд тээрмийн дугуйнуудын эргэлтээр бий болсон эргүүлэг чиглэн хурдаараа явж байхыг хараад тэр завийг тогтоохын тулд урт шургаагууд барьсаар далан өөд гүйн гарцгаалаа; тэдний нүүр царай хувцас хунар нь гурил болчихсон учраас нэлээд зэвүүн харагдаж байв. Тэд өндөр дуугаар ийн хашхируун:

	— Яадаг мондиуд вэ! Хаачиж яваа амьтад вэ? Аминаасаа уйдсан улс уу? Живж үхэх гээ юү, эсвэл тээрмийн дугуйд гурил болтлоо нунтаглуулах гээ юү?

	— Санчо минь хүчирхэг гарынхаа идийг үзүүлэх газартаа хүрээд ирлээ гэж би чамд хэлээгүй бил үү? Хараач ээ, бидний өөдөөс нэг баахан дээрэмчин танхай амьтад гараад ирлээ, энэ муусайн хогуудын царай зүсийг хараач ээ!.. Гайгүй ээ, та нар тэгж л бай, зэвүүн хар мондиуд! хэмээн Кихот ноён дурдав.

	Тэгснээ босон харайж, зандрангуй дуугаар тэднийг ийнхүү занаруун:

	— Хар сэтгэлтэй, хар явдалтай новшнууд аа, цайз ч юм уу, шорон ч юм уу, наад дотроо хоригдож байгаа хүнийг гаргаж эрх дураар нь тавь, тэр хүн өндөр дээд язгууртан ч байсан, эгэл доорд харц ч байсан хамаагүй ээ. Би Ламанчийн Кихот ноён гэгч байна, одоогоор Арслангийн хаан морьтон гэгч байна, тэгээд энэ явдалд ялалт мандуулахаар хүчийг олсон дээд тэнгэрийн зарлигаар ирлээ.

	Ингэж хэлмэгцээ сэлмээ суга татаж, тариа талхлагч нарын өмнүүр ширвэж гарлаа, түүний солиорч байхыг сонссон боловч учрыг нь ойлгоогүй бөгөөд завийг нь шургаагаар тогтоохыг чармайж байлаа, гэтэл завь нь тээрмийн дугуй доорх эргүүлэг рүү орчих гээд тун ч дийлдэхгүй байв.

	Санчо босоо сөхрөн суугаад, энэ аюулаас ангижруулж өгөхийг хүсэн бурхан тэнгэрт сүслэн мөргөж гарав. Шалмаг, чийрэг тэр хүмүүс урдуур нь шургааг оруулж хөшсөний ачаар дөнгөн данган зогссон тул Санчогийн наманчилсанчлан бүтэв. Гэтэл завь нь хөмөрчихлөө; Кихот ноён Санчогийнхоо хамтаар усанд уналаа, Кихот ноён усанд галуу шиг сэлдгээрээ гайхуулах талтай боловч хүнд хүчир зэр зэмсэг нь тээр болох учир хоёр дахин ёроолд нь тултлаа живсэн бөгөөд тэр хүмүүс ус руу орж, тэврэх шахам болж байж гаргаагүй ахул мань хоёр Троягийн121 замаар тонилох байсан юм. Гаргаж ирэхийн хэрд тэр хоёр голын уснаас цэрдийтлээ залгисан байсан тул ямар ч сайхан ундыг хараад, дургүй нь хүрмээр болсон байлаа. Санчо босоо сөхрөн сууж, алгаа хавсарч, тэнгэр өөд гөлрөөд, эзний нь бүтэл муутай хандлага, сэдэлтээс хойшид аварч өршөөхийг бурханд даатгаж, өдий төдий гуйлт хүсэлт хөврүүлэв.

	Энэ үед завины эзэд болох загасчин нар хүрэлцэн ирлээ. Завь нь тээрмийн дугуйнд зомгол болтлоо няц дэлсүүлснийг энэ далимд дурдъя, тэд завиа эвдэрснийг хармагцаа Санчо руу дайрч хувцсыг нь тайчиж эхэлсэн бөгөөд Кихот ноёноос төлбөр шаардаж гарав. Кихот ноён, та бүхэн энэ цайздаа хоригдож байгаа нэг ч юм уу, хэд ч юм, хүнийг ямар ч арга саам хэлэлгүй суллан тавих аваас завийг чинь дуртайгаас дуртай төлөөд өгчихнө гэж асар тайвнаар хэнэггүй царайлан хэлэв.

	— Ямар үхсэн хатсаныхаа хүн, цайз, энэ тэр гээд байгаа тэнэг толгой вэ? Чи чинь арай тариагаа талхлахаар энд ирсэн хүмүүсийг аваад арилах гэж байгаа юм биш биз дээ? гэж нэг тээрэмчин сүүрс алдан хэллээ.

	«Больё! Энэ муу новшноос гуйж гувшаад байхдаа яадаг юм, цөл газар бархирсантай адил биз. Энэ адал явдалд нэг нь нөгөөгийнхөө бодсоныг болиулах хоёр мундаг хүчирхэг шидтэн тааралдсан бололтой юм. Нэг нь над завь илгээсэн байхад нөгөө нь ус руу хөмрүүлж байна. Саран доорх ертөнц тэр аяараа зөрчилт санаа, хорт бодлын ундраа учраас бурхан л тусалж чадах байх. Би яах ч арга тасарлаа» хэмээн Кихот ноён аман дотроо хэлэв.

	Дараа нь тээрэмчин нарын зүг эргэн харж, дуугаа чангалж өгүүлрүүн:

	— Найз нар аа, шоронд хоригдож байгаа та бүхэн ямар ч л гэсэн намайг уучлаарай, та нарын ба миний золгүйн харгаагаар та бүхнийгээ би аюулаас аварч чадахгүй нь ээ. Энэхүү гавьяат үйлийг өөр морьтон бүтээх тавилантай юм байх.

	Ингэж хэлчхээд, загасчидтай ярилцан байж завины нь үнэд тавин янчаан төлөв. Санчо тун дурамжханаар мөнгө гаргаж өгөөд өгүүлрүүн:

	— Дахин нэг удаа завинд суугаад зугаалчихвал бид хоёрын мөнгөнөөс яг л ёроол үлдэх нь байна даа.

	Жирийн хүнтэй огтхон ч адилгүй энэ хоёр амьтныг хараад загасчин тээрэмчин хүмүүс туйлын гайхсан бөгөөд Кихот ноёны хэлж байгаа үг, хүсэлт тэргүүтний учрыг олж ядлаа, эцэс сүүлд нь солиотой хүмүүс юм гэж тогтоод, мань хоёрыг зөнгөөр нь орхиод, тус тусынхаа тээрэм, жовгон тийш таран одов. Мулгуу ухаантан Кихот ноён Санчо хоёр мунхаг төрсөн хоёр адгуус тийшээ буцаж, гайтай завины улмаас үүссэн адал явдал төгссөн бүлгээ.

	Морьтон илдэч хоёр урам нь сүрхий хугарч, уруу царайлсан байдалтайгаар дөрвөн хөлтөндөө дөхөж ирлээ, ялангуяа Санчо нь эзнийхээ мөнгөнөөс хороох бүрдээ гол нь харладаг байсан ажээ. Тийм учраас мөнгө гаргаж өгөхөд нь мөнгөнөөсөө салж байгаа бус, харин нүднээсээ хагацаж байгаа мэт сэтгэл төрдөг байжээ. Бүр сүүлд нь үг дуугүйгээр унаандаа мордож, үзэсгэлэн сайхан мөрний эргийг орхин одоход Кихот ноён сонирхдог бодолдоо автагдаж, Санчо амбанаар дэвших явдал нь урьд урьдаасаа илүү найдвар багатай болж байгааг бодож явлаа, хэдийгээр бойлхойдуухан боловч эзний нь хийж байгаа ажлын ихэнх нь буюу бүгдээрээ балай болж байгааг сайтар ойлгож байсан ба данс бодох байтугай эзэнтэйгээ салах ёс гүйцэтгэлгүйгээр нэг л өдөр оргон зайлж, орон гэрээ бараадах шалтгаан хайж явлаа, гэвч хувь зохиол тэс өөрөөр эргэсэн тул бодсон бодол нь талаар өнгөрөв.

	Маргааш өглөө нь нарны туяа тодорч байхад Кихот ноён ой дотроос гараад, ногоорон байгаа нуга руу хараад, тэр нугын тэртээ захад хүмүүс бөөгнөрөн байхыг үзлээ; ойртож очоод, шонхор агнаж яваа хүмүүс гэдгийг нь таамаглав. Чингээд бүр ойрхон очиж, хун цагаан зүсмийн жороо морь унасан гоолиг биетэй хатагтай байхыг харлаа, тэрээр ногоон бөгөөд хударгатай мөнгөн эмээл тохжээ. Хатагтайн хувцас ногоон бөгөөд үлэмж бийлэг үнэхээр гоё сайхан учраас гоё сайхан гэгч юм биеэрээ байх мэт санагдсан ажээ. Зүүн гар дээр нь шонхор сууж байх тул ямар нэгэн нэртэй цуутай хатагтай бөгөөд бусад анчид нь үүний бараа болооч нар байх нь гэж таамагласан ба үнэндээ тийм ажээ, энэ талаар Санчод ийн өгүүлрүүн;

	— Санчо найз аа, гүйгээрэй, тэр гар дээрээ шонхор суулгасан, цагаан морьтой эзэгтэй дээр хүрч очоод, Арслангийн хаан морьтон үзэсгэлэн төгс таны өлмийд сөгдөж, хэрэв та зөвшөөрөл соёрхвоос таны дэргэд ирж, гарыг тань үнсээд, гэрэлт таны өгөх тушаалыг биелүүлэхийн төлөө чадал хүчээ шавхахыг хүсэж байна гэж айлтга. Харин Санчо чи битгий илүү үг яриад, элчин сайд хүн шиг налигнаад, хэнээ болсон зүйр үгээрээ булаад байгаарай.

	— Налигнах нь ч гайгүй байлгүй! Санаагаа битгий зовоо! Бурхан өршөө, би ихэмсэг эзэгтэй нар ба эрхэм дээд хүмүүст анх удаа бараалхах гэж байгаа биш дээ! гэж Санчо мэдэмхийрэн хэлэв.

	— Дульсинея эзэгтэйд миний тушаалаар бараалхсанаас өөр элчийн үүрэг гүйцэтгэж байсныг чинь би л мэдэхгүй юм байна, над алба хаах хугацаандаа л лав гүйцэтгээгүй хэмээн Кихот ноён айлдлаа.

	— Та үнэнийг айлдаж байна. Юу ч л гэсэн бэлтэй хүн өртэй байхаас айдаггүй, бийтэй хүн бэлэн загнадаг юм, Учир ухуулж, урьдчилан сануулаад байхын хэрэггүй гэж хэлэхийг хүсэж байгаа юм, би арга заль ихтэй бөгөөд энэ талаар муугүй юм шүү гэж Санчо хэлэв.

	— Би найдаж байна. За, сайн яваарай, бурхан чамайг өршөөх болтугай гэж Кихот ноён өгүүлэв.

	Санчо жороо саарлаа гуядаж, байдаг чадлаар нь шогшуулсаар үзэсгэлэн төгс эмэгтэй дээр хүрч очмогцоо буун харайж, өвдөг сөхрөн суугаад өгүүлрүүн:

	— Үзэсгэлэнгийн охь эзэгтэй минь ээ, Арслангийн хаан морьтон гэгч тэр зогсож байгаа манай эзэн бөгөөд би илдэч нь юм, намайг манай гэр орныхон Пансын Санчо гэдэг билээ. Саявтархан Уруу Царайт Морьтон гэж нэрлэгдэж байсан энэ Арслангийн хаан Морьтон дээдэс тан дээр очиж ингэж гуйгаад ир гэлээ: Таны дэргэд хүрэлцэн ирж, хүссэн зүйлээ биелүүлэхийг соёрхмуу гэж танд айлтгуулж байна, хүссэн зүйл нь бол түүний хэлж байгаагаар ч гэсэн миний бодож байгаагаар ч гэсэн өндөрт нисдэг шонхор өндөр дээдэс та хоёрт хүчин зүтгэх л гэсэн ганц хүслэн билээ. Ингэхлээр, та тийнхүү соёрхол ивээжгэм дээдэс танд ашигтайгаас гадна манай эзний сэтгэлд үлэмж таалалтай болох бөгөөд онцын онц ивээл үзүүлсэнд тооцогдох болно.

	— Сайн санаат илдэч гуай минь ээ, чин үнэнийг хэлэхэд, та иймэрхүү төрлийн даалгавар биелүүлэхэд шаардагддаг зүйлийг ширхэгчлэн гүйцэтгэлээ. Бос л доо, бидний чихэнд олонтоо сонсогдсон тэрхүү Уруу Царайт Морьтон шиг сүрхий морьтны илдэч сөгдөн сөхөрч байх нь тохиромжгүй биз. Найз минь, бос л доо. Чингээд: Та яг тохиромжтой цагаар хүрэлцэн ирсэн байна, манай нөхөр ван бид хоёр таныг зуныхаа ордонд урьж байна гэдгийг эзэндээ айлтгамуу гэж тэр хатагтай хариу өчив.

	Санчо бослоо, буянтай хатагтайн гоо үзэсгэлэн, эелдэг ялдам ааш занг нь сайхныг ба Уруу Царайт Морьтны тухай урьд өмнө сонссон бололтойг нь хязгааргүй гайхлаа, үнэндээ Арслангийн хаан Морьтон хэмээх цолыг Кихот ноён саяхан өөртөө хүртээсэн учраас тэр хатагтай тэгж нэрлэсэнгүй ажээ. Тэгтэл вангийн хатагтай (одоогоор нэрийг нь мэдээгүй байна) Санчогоос ийн асууруун:

	— Эрхэм илдэч гуай, та хэлж өгөөч, нарийн ухаант Ламанчийн Кихот ноён гэдэг нэрээр гарсан ном танай эзний тухай бөгөөд Тобоосын Дульсинея гэгч хүүхэнд хайр сэтгэлээ өгсөн тэр хүн мөн үү?

	— Мөөн, эзэгтэй минь, мөн би илдэч нь байгаа юм, тэр номд намайг оруулсан л баймаар буюу заавал л оруулсан байх ёстой, миний нэр Пансын Санчо гэдэг юм шүү, харин тэр номд нэрийг минь сольчихсон байж магадгүй гэж хэлмээр санагдаж байна гэж Санчо хариу өчлөө.

	— Туйлын сайн байна. Санчо найз минь, явж очоод; Таныг манай эдлэн газруудад хүндэт дээд зочин гэж үзэх бөгөөд таны ирэхээс сайхан юм энэ хорвоод над тохиолдохгүй гэлээ гэж эзэндээ айлтга хэмээн хатагтай хэлэв.

	Санчо тийм баяртай сайхан хариу авсан тул асар аятайхан сэтгэгдэлтэйгээр эзэн дээрээ ирж, дээдэс эзэгтэйн айлдсан бүхнийг эзэндээ айлтгаж, түүний үлэмжийн аятайхан харьцаатай, үнэхээрийн ялдам зантай, ер бусын үзэсгэлэн бүрдсэн байдлыг хөдөөгийнхөө янзаар тэнгэрт тултал магтав. Кихот ноён биеэ цэхэлж, дөрөөгөө жийн өндийж, нүүрнийхээ хаалтыг засаж, Ажнайгаа давираад, нэлээд ихэмсэг байдалтайгаар хатагтайн гарыг үнсэхээр хөдөллөө; Кихот ноёны айсуй хооронд тэр хатагтай вангаа дэргэдээ дуудаж, элчийн маягийн ааш гаргах гэж байгаагаа ярьж өглөө, тэр хоёр Кихот ноёны паянгийн тэргүүн дэвтрийг уншсан байсан бөгөөд түүний моншин байдлыг мэддэг байсан тул ихээхэн баяртайгаар хүлээж, танилцахын хүслэн болж байсны дээр яая л гэнэ аяыг нь дагуулж, дураар нь тавиад өөрийндөө байх хугацаанд нь яг л хэрмэл морьтонтой харьцдаг ёсоор хандаж, өөрсдийнхөө шохоорхон уншдаг морьтны зохиолд гардаг бүхий л ёс төрийг сахих юм шүү гэж ярилцан тогтов.

	Тэр зуурт Кихот ноён нүүрийнхээ хаалтыг сөхөн хатагтайн дэргэд хүрч ирээд, мориноосоо буух гэж байгаагаа Санчод сэм мэдэгджээ. Санчо дөрөөг нь барьж өгөхийг завдаж, жороо саарлаасаа буун харайх үед нь гай таарч өрөөсөн хөлөөрөө түүнийхээ тоногийн олсноос гогодчихлоо, чингээд хөлөө мулталж авч эс чадсан тул нүүр хэнхдэг хоёроороо газар хатган дүүжлэгдэж байв. Кихот ноён дөрөө бариулж байж бууж заншсаны дээр Санчо нь бууж ирээд дөрөө барьж байгаа байх гэж бодоод буугаад орхих гэсэн нь олом султай байсан бололтой эмээлийнхээ хамтаар холбирон хазайлаа, өөрөөр хэлбээс, дотор нь пал хийж, эмээлтэйгээ чаргууцалдсаар савж унахдаа урагш муутай Санчогоо сэтгэлдээ элдвээр зүхсэн бөгөөд Санчо нь өрөөсөн хөлөөрөө дүүжлэгдсэн хэвээрээ байв. Энэхүү морьтон илдэч хоёрт тусал гэж тэр ван анчин нартаа тушаалаа, тэд Кихот ноёныг босгоход тэрээр унахдаа биеэ эвгүйтүүлчихсэн учир хазганаж байсан боловч ван авхай хоёрт сөгдөхийг хичээн шазуур зуун оролдлоо, гэтэл ван чингэхийг эрс хорьж, мориноосоо бууж ирээд, Кихот ноёныг тэврэн авч өгүүлрүүн:

	— Уруу Царайт Морьтон таныг манай эдлэн нутагт орж ирэхэд тань иймэрхүү бүтэлгүй явдал тохиолдож байгаад миний сэтгэл төдий л аятай биш байна. Тэгэвч илдчийн болгоомж муутай хандсанаас болж зарим үед үүнээс аягүй явдал тохиолдож болно.

	— Тан шиг ийм цуутай амбанд бараалхах лугаа холбогдсон явдлыг бүтэлгүйд тооцож болохгүй. Тэр ч байтугай намайг там шиг нүхний ёроолд цөмрөн унасан ч тантай учрах ерөөл түүнээс суга татаад гаргах болно. Манай илдчийг бурхан заяахдаа олмыг эмээлээ тогтоогоод байж чадахуйц чангалахын оронд хэл амаа билүүдэж тоглоом шоглоомын элдэв үг чалчих авьяас хайрласан бололтой юм. Гэвч өчүүхэн миний бие унасан, боссон, унаатай явган ямар ч байдалд байлаа гэсэн ямагт таныг ба танд тохирсон гэргийн тань төлөө зүтгэх болно, үзэсгэлэн бүрдсэн бөгөөд эелдэг ялдмын дээд цэг болсноор би танай гэргийг танд тохирсон гэж хэлж байгаа юм шүү хэмээн Кихот ноён өгүүлэв.

	— Байзнаарай, байзнаарай Ламанчийн Кихот ноён гуай! Тобоосын Дульсинея хатагтайн байдаг газраас яваа хүн өөр бусад хэний боловч үзэсгэлэнг гайхах ёсгүй биз хэмээн ван хэлэв.

	Тэр хооронд Пансын Санчо хөлөө салгаж авсан учраас дэргэд нь очоод, эзнээ төлөөлж, яаралтайгаар хариу өчрүүн:

	— Тобоосын Дульсинея эзэгтэйн үнэхээр хөөрхнийг үгүйсгэх байтугай нотлох ёстой, гэлээ ч гэсэн гай газар дороос гахай модон дотроос гэж хэлдэг юм, бас би ийм нэгэн зүйл сонссон: Байгаль гэж бидний нэрлэдэг зүйл маань шавраар сав хийдэг ваарчин хүнтэй төсөөтэй юм гэнэ билээ, тиймийн учир нэг гоёмсог ваар барьчихсан хүн чинь хоёрыг, гурвыг, аягүй бол зууг барьчихаж болно биз дээ. Энэ хатагтай үнэндээ манай эзэгтэй Тобоосын Дульсинеягаас дутуугүй сайхан юм гэж би хэлж байгаа юм.

	Кихот ноён хатагтайд хандаж түүний хариу болгож өгүүлрүүн:

	— Дээдэс та болгоож хайрламуу, манай илдэч шиг ийм яримхай, ингэж дандаа алиа шалиг авирлаж байдаг илдэч ганц ч хэрмэл морьтонд тохиолдож байгаагүй юм шүү, хэрэв өндөр дээдэс таны соёрхлоор би та бүхэнд хэд хоног ч гэсэн зүтгэжгэм та үзэж мэдэх болно.

	Хатагтай ийн хариу өчрүүн:

	— Сайн санаат Санчо алиа ахул над улам л тааламжтай байна, өөрөөр хэлбээс, энэ тэнэг бишийн гэрч юм, Кихот ноён та хачин сайн мэдэх биз, тэнэгэвтэрхэн хүн алиалан шоглож, адармаатай үг хэлдэггүй юм, хэрэв Санчо чингэдэг ахул би үүнийг ухаантай хүн гэж үзэхээс ер буцахгүй билээ.

	— Чалчаа гэж бас үзээрэй хэмээн Кихот ноён хэлэв.

	— Сайн л биз, сүрхий их ухааныг цөөхөн үгээр яаж илрүүлэх ажээ. За, одоо ийм тийм яриагаа орхиж Уруу Царайт агуу их морьтон таныг морилон очихыг гуйя хэмээн ван дурдав.

	— Арслангийн хаан Морьтон гэж хэлэх ёстой юм шүү эрхэм дээдэс минь, тэр шал дэмий юмнуудаас хэтрээд, арслантай л үзэлцдэг болоод байгаа шүү гэж Санчо хэлэв.

	— За тэгвэл, эрхэм Арслангийн хаан Морьтон таныг эндээс ойрхон орших манай шилтгээнд морилон очихыг гуйя, та эрхэм дээдэс хүн учраас таныг бид нэн халуунаар угтан авах бөгөөд дураар тань байлгах болно, манайхаар хэрмэл морьтон нар бишгүй л ирдэг тул хатан бид хоёр таныг тэдний нэгэн адилаар хүлээж хүндлэх болно гэж ван залган хэлэв.

	Энэ завсар Санчо эзнийхээ морины эмээлийг засаж, олом жирмийг нь сайтар чангалж амжсан тул Кихот ноён Ажнайдаа, ван мориндоо мордож, хатагтайнхаа хоёр талд орж, бусдынхаа хамтаар шилтгээн тийш хөдлөв. Гэтэл Санчогийн ухаалаг яриа хатагтайн сэтгэлд өгүүлшгүй таалагдаж, үнэхээр зугаатай санагдсан тул надтай зэрэгцэж явтугай гэж түүнд тушаалаа. Санчо төдий л ихээр гуйлгалгүйгээр тэр гурвын дундуур орж, дөрөв дэх хүн нь болон нэмэгдэж, тэдгээрийн ярианд оролцсон бөгөөд ван хатагтай хоёрын сэтгэлийг үлэмжхэн тэнийлгэсэн учраас мань хэрмэл морьтон яримхай илдэч хоёрыг шилтгээндээ оруулах учир шалтгаан тохиосныг тэд гойдын том завшаанд тооцсон бүлгээ.

	 


ОЛОН СҮРХИЙ ЯВДЛЫГ ӨГҮҮЛСЭН ХОРИН НАЙМДУГААР БҮЛЭГ

	 

	Вангийн хатагтайгаас хишиг хүртэх бөгөөд Басийлиогийнд очсоныхоо нэгэн адилаар эдний шилтгээнд баахан жаргана гэдэг горьдлого сэтгэлд нь шингэсэн тул Санчо ёстой л нэг баяр хөөр болж байлаа. Тэрээр хангалуун байх дуртай тул төдхөн жаргал эдлэх нөхцөл тохиолдоход мань эр гарцаагүй хэтрүүлээ биз.

	Шилтгээнд ойртож очихын өмнө Кихот ноёнтой хэрхэн харьцваас зохих талаар бүх зарц шивэгчин нартаа тушаал өгөхийн тулд ван түрүүлж одсон учраас Кихот ноён хатагтай хоёрыг шилтгээний хаалга руу дөхөж очиход, өглөөний хувцас хэмээн нэрлэгдэх хондон өнгийн нарийн пүүсүүгээр хийсний дээр өсгий шүүрэн шолорсон урт хувцас өмссөн зарц ч гэмээр, морь маллагч ч гэмээр янзтай хоёр хүн угтаж ирээд, яах ийхийн зав өгөлгүйгээр Кихот ноёныг гар дээрээ дэмнэн буулгах зуураа өгүүлрүүн:

	— Дээдэс та хатагтайг мориноос нь буулгаж хайрлах сан бол уу.

	Кихот ноён буулгахыг завдлаа, гэтэл хатагтай тэр хоёр удтал ёсорхолцлоо, тэгснээ, ийм өндөр дээд морьтноор буулгуулах нь хэв ёсонд харш тул вангаараа буулгуулахыг хүсэж байна гэж хатагтай эрс дурдаж, тэр ёсоор гүйцэтгүүлэв. Эцэс сүүлд нь ван хүрэлцэн ирж, түүнийг мориноос нь буулгалаа, бүгдээрээ дотор талын ханхар хашаа руу ороход, хоёр сайхан хүүхэн Кихот ноёнд ухаа өнгийн гоёмсог нөмрөг нөмөргөлөө, тэгтэл гулдмай бүхнээс зарц шивэгчин нар гарч ирээд, өндөр дуугаар ийн дурдруун:

	— Хэрмэл морьтны сод бахархал нь болсон та морилон ормуу!

	Чингээд тэд бүгдээрээ буюу бараг л бүгдээрээ ван, хатагтай, Кихот ноён гурвыг анхилуун үнэртсэн шингэн зүйлээр шүршчихэд Кихот ноён туйлын гайхлаа, дээр үед морьтон нартай яаж харьцаж байсан талаар зохиолд гардаг ёс дэглэмийг тэд яг баримталж байгаа учраас өөрийгөө дуураймал бус, харин жинхэнэ хэрмэл морьтон юм гэдгийг тэрээр анх удаа эргэлтгүй үнэмшин итгэв. Дараа нь шат өгсөж дээд давхарт гарахыг хүсэж үнэт хоргой, алтан саан дэвсгэрээр алаглуулан чимсэн тасалгаанд орууллаа, зургаан хүүхэн ирж, зэр зэмсгийг нь тайлж аваад, торгон цэргийн адилаар өмнө хойно нь бөндгөнөж эхэллээ. Өөрийг нь жинхэнэ хэрмэл морьтон гэж андуурч байна гэсэн сэтгэл түүнд төрүүлж итгүүлж чадахуйцаар Кихот ноёнд хандахын тулд яах хэрэгтэйг ван хатагтай хоёр тэдэндээ урьдчилан зааварлаж, захих сургамж өгсөн байсан ажээ. Зэр зэмсгийг нь тайлан авахад, Кихот ноён туранхай, өндөр хорчгорын дээр хоёр хацар нь хоорондоо үнсэлдээд байгаа мэт хонхойн цөмийсөн бөгөөд нарийхан өмд, тэмээний ноосон хантааз өмссөн тул түүнийг харсан бага бүсгүйчүүд (хэрэв эздээсээ энэ талаар хатуу тушаал аваагүй байсан аваас) өөрийн эрхгүй инээд алдаж, элгээ хөшөөчих байсан юм. Тэр дорхноо Кихот ноён Санчогийнхоо хамтаар хажуугийн өрөөнд орж, цамцаа сольж, сэлмээ зүүж, ухаа нөмрөг хэдэрч, шивэгчин нарын өгсөн ногоон пүүсүү тоорцог өмсөөд, баахан хүүхнүүд гар нүүр угаахад нь зориулж, савтай ус барьж, хоёр эгнээ болон жагсаад, өөрийг нь хүлээж байгаа том тасалгаанд орлоо, энэ ёсыг гүйцэтгэж байгаа хүмүүс олон удаа ёсорхон мөхөлзөв. Дараа нь Кихот ноёныг шилтгээний эздийн хүлээж байгаа хоолны тасалгаанд аваачаад арван хоёр тооны торгон цэрэг зондрын хамт орж ирэв. Тэд Кихот ноёныг бүслэн тойрч, баяр ёслолын гүн хүндэтгэлийн байдалтайгаар дагуулан явсаар дөрөвхөн хүнд зориулж асар гоёмсгоор зассан ширээ бүхий өөр нэгэн тасалгаанд оруулав. Хаалгаар нь ормогц ван, хатагтай, ярвагар янзын нэгэн санваартан гурав түүнийг угтлаа, тэр үеийн томоохон вангийнх буюу ламынх тийм санваартантай байсан ажээ, ван хатагтай хоёрын хамтаар Кихот ноёныг угтсан тэр санваартан нь язгуургүй атлаа ван хэргэм бүхий төрөлхийн ван хүнд биеэ хэрхэн авч явахыг сургаж үл чаддаг хүмүүсийн нэг, дээд тушаалтны төрх янз төрөлхийнхөө байдалтай яв цав уялдаж байгаа эсэхийг нарийн мэддэггүй хүмүүсийн нэг, шавь нарыгаа чанд хатуу хүн болгох гээд харамч болгочихдог хүмүүсийн нэг байсан бололтой. Ван Кихот ноёныг хоймор талд нь суухыг хүслээ, тэрээр нэлээд татгалзаж байснаа үгэнд нь ороод хоймор талд нь суучихлаа, санваартан өөдөөс нь харж баруун зүүн хоёр талд нь ван хатагтай хоёр суув.

	Үүнийг харж байсан тул Санчо тэдгээр дээдсийн зүгээс эзнийг нь төчнөөн ихээр хүндлэн таашааж байгааг хачирхан шохоорхож байлаа, чингээд Кихот ноёныг хоймор талдаа суулгахын тулд ван хэчнээн ёсорхож, биедээ төвөг ургуулж байхыг хараад тэрээр ийнхүү өгүүлрүүн:

	— Өршөөлт та нар зөвшөөрөх аваас ширээнд суух талаар манай тосгонд гарсан нэгэн явдлыг ярьж өгмөөр санагдаж байна.

	Ингэж хэлэхэд нь Кихот ноён цочлоо, бодвоос Санчог ямар нэгэн балай юм чалчих нь гэж айсан биз.

	— Ингэсэн юм, би та бүхэнд яахын ч аргагүй үнэн юм ярих гэж байна, ядаж манай эзэн Кихот ноён энд байгаа болохоороо намайг хэрхэвч худал хэлүүлэхгүй гэж Санчо яриагаа залгав.

	— Санчо минь, дураараа л худлаа ярь, би байг гэхгүй, харин юу ярихаа урьдаар л бодож үзээрэй хэмээн Кихот ноён дуугарав.

	— Би их бодсоон, долоо дахин бодчихоод, найм дахь дээрээ ярьж эхэлж байгаа юм, одоохон хэрэг дээрээ нотлогдох болно.

	— Гэрэлт дээдэс минь, энэ балай амьтныг хөөгөөд гаргачихваас юутай сайн бэ, аягүй бол элдвээр гүтгэж мэдэх л монди шүү гэж Кихот ноён хэллээ.

	— Санчо миний дэргэдээс ганц алхам ч холдохгүй гэдгийг би ханилсан нөхрийнхөө амь насыг барьж тангараглая! Би үүнд үнэхээр хайртайн дээр үлэмж ухаалаг хүн гэдгийг нь би мэдэж байна гэж хатагтай хэлэв.

	— Өчүүхэн миний биеийг хэр хэмжээнээс нь хэтрүүлэн үнэлсэнд тань гэрэлт танд насан эцэслэтлээ ухаан саруул оршихын дэмбэрэл тавья. Би ийм юм ярих гэсэн юм аа. Манай тосгоны маш баян нэрд гарсан нэг тайж гэртээ хүн урьжээ, энэ тайж Кампо Миэдин Аламос отгийн хүн бөгөөд Маранион Алонсо ноёны охин Кинионес Миэнси хатагтайтай гэрлэсэн юм, тэр Алонсо ноён нь Эррадурд живж үхсэний улмаас хэдэн жилийн өмнө манай тосгонд хэрүүл дэгдэж гарлаа, түүнд манай эзэн Кихот ноён оролцож байсныг би мэднэ, тэр үеэс Балибаастро дархны хүү залхуу Томасийлиог нүдэж орхисон юм... Бишрэлт эзэн минь, та үүнийг худал гэх үү? Та сүнс сүүдрээ бодоод үнэн гээд хэлчих л дээ, эс чингэвээс энэ эзэд намайг худалч чалчаа амьтан юм гэж бодож магадгүй гэж Санчо учирлав.

	— Одоохондоо чи чалчаагаасаа гадна бялдууч хүн шиг харагдаад байна. Гэвч цаашдаа ямар болохыг бүү мэд гэж санваартан хэлэв.

	— Санчо минь, чи баахан хүний нэр хэлж, баахан баримт дурдаж байгаа болохоороо үнэн л хэлж байгаа юм байх гэж би аргагүй хүлээх болж байна. Гэвч товчхон л яриуштай байна шүү, өөрөөр хэлбээс, чиний эхэлж байгаа байдлаас үзэхэд хоёр хоногт ч багтмааргүй янзтай байна шүү.

	— Байг ээ, над сонирхуулах гэж байгаа ахул битгий товчил, харин сурсан дассан байдлаараа л ярь, зургаа хоногт эс багтаасан ч хамаатай юу, үнэн хэрэг дээрээ зургаа хоног ярилаа ч гэсэн амьд явах насны минь хэд хоногийн зугаа л гэж би бодно хэмээн хатагтай татгалзан хэлэв.

	— Бушуулаарай найз аа! Ингэж ярих аваас хэзээ ч дуусахгүй гэсэн үг гэж санваартан яриаг нь тасалж өгүүлэв.

	— Бурхны авралаар амархан дуусгачхаж дөнгөнө байх аа гэж Санчо угзарганаар хэлэв. Чингээд, — Тэгсэн чинь нэг тариачин тэр тайжийнд ирж гэнэ ээ, бурхан минь тэр тариачин талийгаач болсон шүү, хөөрхий минь, харин ёстой нэг бурхан хүн шиг амьсгал хураасан гэнэ билээ дээ, үнэндээ би нүдээр үзээгүй л дээ, тэр үед Тембелиэкт өвс хадаж байсан юм.

	— Хүү минь, чи буян бодоод, тэр Тембелиэкээс товчхон ярьж, бас цаад тайжийнхаа угсааг ихээр битгий дуудаарай аягүй бол чиний ярьж дуусахаас өмнө бидний хэн нэг нь нас барчхаж магадгүй шүү!

	— За тэгээд, саяын энд тохиолдсоны адилаар ширээнд сууцгаах юм болжээ... гээд Санчо яриагаа залгалаа.

	Ван хатагтай хоёрын саваагүй хөдөлж, сонсохыг хорхойтлоо, байн байн яриагаа таслаад байгаад нь санваартны дургүй хүрч, Кихот ноён дотроо уурлан цухалдаж байв.

	— Чингээд ширээнд суух цаг болж гэнэ, тариачин нь тайж та хоймор талд нь суугтун гээд л, тайж нь: Та суух ёстой, би гэртээ байгаа хүн учраас хэнийгээ хаанаа суулгахаа өөрөө мэдье гээд л байж гэнэ. Тэгтэл мань тариачин эелдэг ялдам, ёсч журамч хүн болж харагдахыг хичээсэн учир ер сууж өгдөггүй гэнэ ээ. Эцэс сүүлд нь тайжийн уур хүрсэн тул түүнийг мөрөн дээрээс нь шүүрэн авч хүчээр суулгаад: «Тэнэг минь ээ, чи суугаад аль! Би хаана ч суусан чамаас хүндтэй шүү» гэж хэлсэн гэдэг юм. За ердөө л энэ дээ, харин миний энэ яриа цаг үеэ сүрхий олсон байх гэж би бардан хэлнэ хэмээн Санчо яриагаа дуусгав.

	Кихот ноёны борлосон царай энд тэндгүй улаан толбонд хучигдав. Санчогийн үгний учрыг лавтай ойлгосон учраас Кихот ноёныг гомдчих вий гэж айсан тул гэрийн эзэд инээж ханиалгүй, тохитой царайлан сууцгаалаа. Яриаг өөрчилж, Санчогийн чонотохыг болиулахын тулд хатагтай Кихот ноёноос: Дульсинея хатнаас сурагтай байгаа эсэхээс гадна сүүлийн үед хэчнээн хэрийн мундаг баатрууд ба балмад амьтдыг ялж түүндээ бэлэг болгож илгээснийг нь асуулаа, өөрөөр хэлбээс мань морьтныг нэлээд зүйлтэй тохиолдож, олонхыг нь ялсан болгож асуусан бололтой. Чингээд Кихот ноён хариу болгож өчрүүн:

	— Хатагтай минь, би тун золгүй хүн юм, энэ золгүй байдлын эцэс харагдахгүй нь бололтой. Би мундаг баатруудыг ялсаан, тэгээд түүн тийш балмад, бурангуй хүмүүсийг илгээж л байлаа, гэвч тэд түүнийг яахин олоо аж дээ, тэр маань увдист дийлдээд санаанд орохын нөхцөлгүй муухай царайтай тариачин хүүхэн болоод хувирчихсан байдаг нь юу билээ?

	— Мэдэхгүй юм даа, би л лав энэ хорвоод байшгүй хөөрхөн хүүхэн гэж санасан даг. Юу ч л гэсэн, үсрэх харайх талаараа төмөр утсан дээр биеийн тамир хийдэг хүмүүсийн хэнээс нь ч дутахгүй гэж би ам бардам хэлнэ. Нээрээ шүү, хатагтай минь, тэр хүүхэн зогсож байгаа илжгэн дээр муур шиг л үсрээд гарчих юм билээ гэж Санчо хажуугаас орж өгүүлэв.

	— Увдис туссанаас нь хойш чи түүнийг үзсэн гэж үү? хэмээн ван асуулаа.

	— Үзэхээр барах уу даа! Илбийн увдистай холбогдолтой юманд би эс өртөөд ямар чөтгөр өртөх билээ? Би яг л энэ тантай байгаа шигээ уулзсан, ёстой л илбэдүүлчихсэн юм билээ!.. гэж Санчо хариу өчив.

	Мундаг баатрууд, балмад будангуй хүмүүсийн тухай бүх яриаг сонсоод, ван паянг нь байнга уншиж байдаг бөгөөд шал дэмий юм уншлаа гэж санваартан олон удаа дургүйцэж байсан нөгөө их паянт Ламанчийн Кихот ноён гэдэг нь энэ байх нь гэж санваартан таамаглалаа, бодож байсан зүйл нь гарцаагүй зөв болж байх тул түүний уур шатаж, ванд ийн өгүүлрүүн:

	— Гэрэлт дээдэс минь! Энэ этгээдийн хийсэн бүтэлгүй явдлыг та хойд насандаа хариуцна шүү. Мохоо ноён бил үү, Кихот ноён бил үү, энэ хүн чинь гэрэлт таны бодож байгаа шиг тийм ч их тэнэг хүн биш байх гэж би бодох гээд байна, иймд та үүнийг ингэж тэнэглүүлж, солиоруулж байх нь зохисгүй хэрэг.

	Дараа нь тэрээр Кихот ноёнд хандаж өгүүлрүүн:

	— Хоосон толгой минь, та миний үгийг сонс, таныг хэрмэл морьтон гэж хэн танд бодуулаа вэ, тэрчлэн та ямар үхсэн хатсаныхаа мундаг баатруудыг ялж, балмад этгээдийг олзолсон юм? Ухаан орж, миний хэлснийг санаж ав: Гэр орондоо хариад, хүүхэд багачуудтай бол тэднийг өсгөж, өндийлгөж, ажил төрлөө хий, хорвоо даяар мөөрч, хоосон зүйлтэй хөөцөлдөж, таних, танихгүй сайн сэтгэлт хүмүүсийн инээдийг хүргэж явахаа боль. Хэрмэл морьтон гэгч юм энэ ертөнцөд байсан бөгөөд одоо ч байгаа гэж яаж санаанд тань ороо вэ, зүүд биш биз? Испани оронд хаана нь мундаг баатрууд байна? Ламанчид хаана нь толгой огтлогч бурангуй этгээд, бас илбэ туссан Дульсинея байна, тэрчлэн таны паянд гарч байгаа тэр өдий төдий балай зүйлс хаана байна?

	Кихот ноён хүндэт тэр хүний үгийг анхааралтай сонслоо, гэвч дуугүй болмогц нь вангийнхныг хүндэтгэх тэвчээрээ алдаж, босон харайгаад, үнэхээр уурлан зэвүүцсэнээ бүх байдлаараа илчлэн хариу өчив.

	Тэгэхдээ, хэлсэн хариу нь тусгай нэгэн бүлэг эзлэх бүлгээ.

	 


ӨӨРИЙГ НЬ СУРГАМЖИЛСАН ХҮНД КИХОТ НОЁН ХЭРХЭН ХАРИУ ӨЧСӨНИЙГ БА ЗАРИМ НЬ ЧУХАГ, ЗАРИМ НЬ ЗУГААТАЙ БАС БУС ЯВДЛУУДЫГ ӨГҮҮЛЭХ ХОРИН ЕСДҮГЭЭР БҮЛЭГ

	 

	Чингээд, Кихот ноён суудлаасаа босон харайж, бухимдсаны улмаас хамаг бие нь чичрэн, амьсгаа нь давхцан байж өгүүлрүүн:

	— Миний байгаа энэ газар дээд хүмүүс байгаа бөгөөд өршөөлт танд ногдсон санваартан гэдэг нэрийг би ямагт хүндэтгэж байсан ба одоо ч хүндэтгэсээр байгаа учраас шударгаар буцалсан уур хилэнгээ хазаарлан барьж байна. Ингээд саяын хэлсэн зүйлээс ба та бүхэнд илэрхий зүйлээс бодож үзвээс, тухайлбал: Эрдэмтэн хүмүүс эмэгтэй хүний хэрэглэдэг багажаас буюу өөрөөр хэлбээс хэлнээсээ өөр ямар ч зэвсэг хэрэглэж чаддаггүй учраас би тантай ижил нөхцөлд орж, яг л таны хэрэглэдэг багажаар зэвсэглээд, өршөөлт тантай дайтах болж байна, харин энэ далимд хэлэхэд, мугуйдлан дайрахгүйгээр сайн зөвлөгөө өгөх хүн гэж би таныг бодох ёстой. Сайн санааны үүднээс засаж залруулах хандлага бүхий сургамжийн үгийг огт өөр цаг үед, тэс өөр байдлаар хэлдэг байх. Ямар ч л гэсэн, намайг ийнхүү үлэмж хэрцгий бөгөөд бусдад илэрхийгээр сургамжилснаараа сайн сургамжийн хэр хэмжээнээс хэтрүүлчихлээ, өөрөөр хэлбээс, таны сургамж зөөлөн талтай бус харин ширүүн талтай болчихлоо, тэрчлэн, нарийн тодорхой мэдээгүй атлаа бурууг тулгаж, буруутан этгээдээ ум хумгүй тэнэг мохоо гэж дайрах нь сайхан биш байх. Чухамхүү үнэнийг ярилцъя, өршөөлт та над хэлээд аль: Миний яасныг тэнэглэлээ гэж үзээд намайг гутаан доромжилж, бас эхнэр хүүхэдтэй эсэхийг мэдэхгүй байтлаа гэр орондоо харьж, ханилсан хань, үр хүүхдээ өсгөж өндийлгө гэж та ямар учраас хэлж байна вэ? Санваартан хүн л гэхээрээ бусдын гэр бүлийн хэрэгт оролцох эрхтэй байдаг юм гэж үү, бусдын шилтгээнд үнэ төлбөргүй шахам байрлан суусан л байвал эхнэрээсээ өөр хүнтэй уулзаж эмээлээсээ өндөр даваагаар даваагүй ч гэсэн хэрмэл морьтны дүрмийг зохиож, хэрмэл морьтны тухай донгосож байх ёстой байдаг юм гэж үү? Эсвээс даян дээгүүр хэрэн тэнэж, баясах цэнгэхийг орхиж, огцом өндөр өөд авиран мацаж явсаар дөмөг зарим нь мөнхийн алдарт хүрдэг ёсыг үр ашиггүй хоосон зугаа гэж та хэлэх гээд байна уу? Морьтон хүмүүс буюу гялалзсан сайхан амбан нар намайг тэнэг хүн гэж үзвээс би биеэ чамлаж, үнэхээр гутна, харин хэрмэл морьтонд огт падгүй муусайн номчид тэнэг мунагт минь хүрэхийг би шал тоохгүй, би морьтон хүн, тэнгэр бурхан таалсаар л байжгэм морьтон хэвээрээ байсаар байгаад л үхнэ. Зарим нь алдар хөөцөлдөж асар томоор жаалдаг л юм, зарим нь зарц боолын байдлаар базаахгүй замаар ордог л юм, бас зарим нь зальт бялдуучлалын замыг дагадаг л юм, нөгөө зарим нь жинхэнэ бишрэх замыг баримталдаг л юм, би аваас өөрийнхөө тавиланд хөтлөгдөж, эгэл амьдралын сайн сайхнаас ангижирч, чин сэтгэлийг баримтлаад, хэрмэл морьтны өчүүхэн нарийхан жимийг дагасан хүн. Би доромжлогдсон хүмүүсийг өмгөөлж ч явлаа, муруй хазгайг залруулж ч явлаа, балмад явдлыг дарж ч явлаа, мундаг баатруудыг ялж, мангас шиг амьтадтай тулж ч явлаа. Би аваас сайны төлөө эргэлтгүй зүтгэж яваа хүн, тухайлбал: Хэн хүнд тус л болохоос биш, ус болохгүй гэсэн хүн дээ. Одоо над шиг бодолтой, над шиг явдалтай, над шиг яриатай хүнийг тэнэг мунаг гэж дайрч давшилж болох эсэхийг хан тэнгэрээс угсаатай эрхэм дээд, ван хатагтай та хоёр болгооцгоох буй за.

	— Уухайс даа, мөн сүрхий хэллээ дээ! Эзэн ноён минь, та ингээд л дуугай болчих, үүнээс өөрөөр юу ч гэж хэлэх вэ, юу ч гэж бодох вэ, яаж ч ойлгуулах вэ. Бас чингээд хэрмэл морьтон гэгч юм урьд ч байгаагүй, одоо ч байхгүй гэж энэ эрхэм хэлж байгаа болохоороо ер нь энэ талаар мэдэх юм үүнд бий бол уу? гэж Санчо тавлан өгүүлэв.

	— Ингэхэд, хонгор минь, чи чинь нөгөө Кихот ноёны арал хүртээхээр амласан гэж тэр зохиолд гардаг Пансын Санчо мөн үү?

	— Яг мөөн, бас чингээд арал хүртэх болзлоо хэн гуайгаас ч дутуугүй биелүүлчхээд байгаа. Над шиг хүний тухай: «Залуурын дэргэдэх мод шулуун» бас: «Алтны дэргэдэх гууль шарлана», тэрчлэн: «Сайнтай нөхөцвөөс сарны гэрэл» гэсэн зүйр үг байдаг юм. Над ийм л буянтай эзэн заяасан юм даа. Үүнтэй хамтраад хэдхэн сар л болж байна, бурхны ивээлээр би мөдхөн эзэн шигээ болно байх, чингэхлээрээ аль алинд нь л сайн биз, эзэн маань хаан, би амбан болно байх, өөр юу хүсэх билээ гэж Санчо хариу өчив.

	— Чингэлгүй яах вэ, Санчо найз минь, харин Кихот ноёныг хүндэтгэхийн үүднээс би сул байгаа нэгэн сайхан арлаа чиний мэдэлд олгочихъё гэж түүнд ван хэллээ.

	— Сөгдөөч ээ, Санчо! Өөрт чинь хишиг хүртээсний нь тул эрхэм дээд хүний өлмийд сөгд хэмээн Кихот ноён өгүүлэв.

	Санчо ёсоор гүйцэтгэв. Чингэтэл санваартны уур бадарч, ширээний цаанаас босон харайж, ванд хандаж ийн өгүүлрүүн:

	— Гэрэлт дээдэс минь, би мяндагтныхаа хувьд танд нэг зүйлийг хэлүүштэй байна, та энэ нүглээ дүүрэгсдийнхээ адилаар солиотой болжээ. Ер нь, ухаан саруул хүмүүс нь уруу татаад байгаа болохоор энэ хоёр яахаа ухаан орох билээ! Гэрэлт та энэ улсаа гэртээ байлга, эднийг явтал би өрөөндөө байзная, засрах төлөвгүй хүнд сургамж өгөхөө ч больё.

	Чингээд санваартан ганц ч үг нэмж хэлэлгүйгээр, вангийн үгэнд ч оролгүйгээр, хоолоо орхин гарч одлоо, чингэж шал дэмий бухимдахад нь вангийн инээд ихэд хүрч байсан тул төдий л хүчлэн хориглоогүй ажээ. Эцэс сүүлд нь инээдээ таслаад, Кихот ноён лугаа ийнхүү яриа үүсгэрүүн:

	— Өршөөлт ноён Арслангийн хаан Морьтон минь ээ, та өөрийгөө тун чадамгай хамгаалсан учир одоо өөр зүйл нэмж ярих шаардлага алга.

	— Та үнэнийг хэлж байна. Харин би эрхэм санваартан бидэнтэй жаахан байлцсангүйд л харамсаж байна, хэрмэл морьтон гэгч юм байгаа ч үгүй, байх ч үгүй гэж бодсоныгоо нотлох гээд хэрхэн алдаа хийж байгааг нь би ямар ч л гэсэн батлаад өгөх байсан юм. Хэрэв Амаадис юм уу, эсвэл түүний өдий төдий хамаатны нэгэнд нь иймэрхүү юм хэлчихсэн аваас өршөөлт санваартан сайнаа үзэхгүй нь мэдээжийн хэрэг хэмээн Кихот ноён дурсав.

	— Тэр гарцаагүй ээ! Сэмбэрүү юм уу, гүйцэд болсон тарвас зүсэж байгаа юм шиг л ганцхан далайгаад л цуу цавччих байсан байх. Тэдэнтэй тоглоод ч дэмий байх аа! Хэрэв Монталиваны Ринаалид энэ муу новшийн хэлсэн үгийг сонссон ахул, ээ бурхан минь, бүтэн гурван жил дуугарахгүй болтол нь шүд рүү нь дэлсэж байсныг би батална. Барилцаад авч гэм гарын нь амтыг үзэхээс өөр яах вэ? гэж Санчо тосон авч хэлэв.

	Санчогийн яриаг сонсоод хатагтай элгээ хөштөл инээсэн ба мань эр түүнд эзнээсээ илүү солиотой, наргиантай санагдсан бөгөөд бас бус олон хүмүүсийн таамаглал ийм байсан ажээ. Адаг сүүлд нь Кихот ноёны сэтгэл амгалан болж, хоолоо идэж дууслаа хоолны ширээ цэвэрлэсний дараа дөрвөн хүүхэн хүрч ирлээ. Нэг нь мөнгөн төмпөн, нөгөө нь мөнгөн домбо барьсан байлаа гурав дахь нь цасан цагаан өнгийн хоёр гоёмсог алчуур мөрөн дээрээ тохсон бөгөөд дөрөв дэх нь ханцуйг нь тохойд нь хүртэл шамласан цагаан гартаа дугариг хэлбэрийн неополитан саван барьжээ. Мөнгөн төмпөн барьсан хүүхэн дэгжин шалмаг хөдөлгөөнөөр түүнийгээ Кихот ноёны сахлын дор голлуулан тавихад, гар угаахын оронд сахал угаадаг заншилтай газар юм байх гэж ойлгоод, Кихот ноён уг байдлыг гайхан бодлоо, чингээд чадлынхаа хэрээр хүзүүгээ сунгатал мөнгөн домбоор ус гоожуулж, саван барьсан хүүхэн цагаан хөөс сахруулан (хөөс нь нүд гялбам дун цагаан байсан юм) хар тэнхээгээ шавхаж, хүний мэдэлд орсон хөөрхий тэр морьтны эрүүг зүлгээд зогссон бус, улмаар нүүр, нүдийг нь хамтад нь зүлгэсэн тул тэрээр хоёр нүдээ өөрийн эрхгүй анив. Ван хатагтай хоёр энэ ажлыг өдөөн хатгасан учраас ер бусын тэр угаалга юугаар төгсөхийг харан, сэтгэл нь зовж байжээ. Чингэтэл сахал угаагч гэж нэрлэгдэх шахсан савандагч хүүхэн Кихот ноёны нүүр царайд саван нялж нялчхаад, ус дууссан учир усанд явуулчихлаа. Кихот ноён гуайг жаахан хүлээлгэх болох нь гэж молигодов. Нөгөө хүүхэн нь домботой усаа бариад гарсан тул Кихот ноён хүлээх боллоо, тэрхэн үед түүн шиг инээдэмтэй, түүн шиг хачин дүрс даанч байж боломгүй санагдав.

	Харсан хүмүүс цөөн бус байсан бөгөөд цөмөөрөө нэг хүн мэтээр түүнийг ширтлээ, тэрээр нүдээ тас аньж, савантай сахлаа биеэсээ хөндийрүүлэн, дээд хэмжээгээр хар болсон хүзүүгээ үзүүр тохой хэртэй сунган суусан тул ёстой марзан харагдаж байсан бөгөөд түүнийг хараад инээд алдчихаагүй учир тэнд байсан хүмүүс ёстой тэвчээртэн мөн билээ, тэр хүүхнүүд чингэж төрхгүй загнаснаасаа болоод эздийнхээ өөдөөс харж чадахгүй хавчганаж байлаа, эзэд нь яах учраа олохгүй, инээдээ барьж ядан: томоогүй загналаа гэж зэмлэх үү, ийм инээдэмтэй юм үзүүлж сэтгэл тэнийлгэлээ гэж талархан сайшаах уу гэж тээнэгэлзэж байв. Удаж удаж нөгөө хүүхэн ус авчрахад Кихот ноёны угаалга төгслөө, чингээд хоёр алчуур барьсан хүүхэн маш болгоомжтойгоор хуурай болтол нь арчиж өгөхөд дөрвөн хүүхэн дөрвүүлээ хүндэтгэнгүй байдлаар мэхийн ёслоод, хаалга тийш одлоо, чингэж тоглоом хийснийг Кихот ноён эс мэдсэн бололтойг ван эзэн таамагласан тул тэр явдлыг цагаатгахын эрхээр төмпөн барьсан хүүхнийг дуудаж өгүүлрүүн:

	— За одоо миний нүүрийг угаагаад аль, харин усаа битгий дутаагаарай.

	Авхаалжтай сэргэлэн тэр хүүхэн вангийн дэргэд очиж, төмпөнгөө яг л Кихот ноёнд тавьж өгсөн шигээ тавихад, бусад хүүхнүүд нь шаламгай, хичээнгүй байдлаар савандан угааж, хуурай болтол нь арчиж өгөөд, мэхэлзэн ёсолсоор гарч одов. Миний нүүрийг яг л Кихот ноёны нүүрийг угаасан шигээ угаагаагүй бол би тэднийг заавал цээрлүүлэх байсан юм, гэтэл тэд миний үгэнд орж, тийнхүү угаасан учраас тэднийг уучилсан юм гэж ван хожим нь ярьдаг байсан юм.

	Санчо тэрхүү нүүр угаах ёслолыг анхааралтай ширтэж байгаад аман дотроо өгүүлрүүн:

	«Хараач ээ, мөн догь оо! Энд зөвхөн морьтны нь сахлыг бус, илдчийнхийг нь бас угаадаг заншилтай байвал яана? Бурхныг барьж, үнэн сэтгэлээсээ тангараглая, намайг ингэх аваас би балрах юм байна, за чингээд сахал хусаад хаячихдаг бол ч бүр өнгөрөх нь тэр»

	— Чи юу гээд л бувтнаад байна даа, Санчо минь? гэж хатагтай асуув.

	— Би ингэж хэлж байгаа юм. Бусад амбаныхан хоол идсэний дараа гараа угаадгаас биш, сахлаа угаадаггүй юм гэж би нэг биш удаа сонссон юм. Ингэхлээрээ, үхэн үхтлээ бүхнийг мэдэж амжихгүй юм байжээ. Тэрчлэн: Урт насална гэдэг нь удаан зовно гэсэн үг гэж хэлдэг нь үнэн ажээ, ингэж угаалгана гэдэг чинь гунигтай бус, харин хөгжилтэй ажил юм байна гэж Санчо хариу өчив.

	— Санчо найз минь, бүү зов, би шивэгчин нартаа хэлээд, энэ байтугай, үүнээс илүүтэйгээр зулга угаалгаад өгье гэж хатагтай дурдлаа.

	— Зөвхөн сахлаа угаалга гэсэн ч би дагахгүй, угаах явдлыг энэ удаа эцэс болгоё, харин цаашдаа яахыг бурхан заагаад өгнө биз гэж Санчо татгалзан өгүүлэв.

	— Зондор оо, сайн санаат Санчо юу хүсэж байгааг та сонсов уу? Үүний хүслийг та ширхэгчлэн биелүүлэх ёстой шүү гэж хатагтай хэллээ.

	Санчо гуайн хүсэлтийг биелүүлэхэд бэлхэн байгаагаа айлтгаад, зондор түүнийг дагуулан хоолоо идэхээр явав. Чингээд ван хатагтай, Кихот ноён гурав ширээ тойрон сууж, цэргийн эрдэм, хэрмэл морьтонд л хамаарах талын олон янзын яриа дэлгэн хоцров.

	Хатагтай, Кихот ноёны ой сайтайг магтан гайхаад, Тобоосын Дульсинея хатныг улс амьтан үнэхээр үзэсгэлэн төгс гэж шагшин шуугьж байгаагаас үзвээс тэрээр саран доорх ертөнцөд байтугай, Ламанч даяарт гайхуулам хөөрхөн сайхан амьтан байлтай санагдах тул та түүний царай зүс, гоёмсог байдлыг ярьж өгмүү гэж түүнд хандаж хүсэв. Хатагтайн хүсэлтийг сонсоод, Кихот ноён санаа алдаж өгүүлрүүн:

	— Би зүрхээ гаргаж, дийзэнд хийгээд, энэ ширээн дээр, өршөөлт та нарын өмнө тавьчихаж болдог аваас миний зүрхэнд шингэсэн түүний минь дүр гэрэлт та бүхний мэлмийд бүрэн бүтнээрээ харагдах байсан тул ухаан сэтгэлд арай гэж багтах түүний үзэсгэлэнг ярих гэж махаа идэх явдлаас би чөлөөлөгдөх байсан биз.. Ижилгүй хөөрхөн Дульсинеягийн үзэсгэлэнг юу ч орхилгүйгээр, нэгд нэггүй дүрслэн хэлж би яахин чадах билээ?

	— Тэглээ ч гэсэн, Кихот ноён гуай та Тобоосын Дульсинеягийн байдлыг ярьж өгье л гэж хэлжгэм бид туйлын ихээр баярлах байна, хам хумдуухан ярилаа ч гэсэн энэ хорвоогийн сайхан хүүхнүүдийн атааг хөдөлгөх царай зүсний нь байдал тодорхой болон илэрнэ гэж би бардан бодож байна хэмээн ван өгүүлэв.

	— Саяхан түүнд тохиолдсон золгүй нэгэн явдлаас болж түүний минь янз байдал миний сэтгэлээс арчигдчихаагүй аваас би тиймэрхүү хам хум дүрс гаргаад ярьчихаж дөнгөх байсан нь илэрхий биз, даан ч сүрхий золгүй явдал тохиолдсон учраас дүрслэн ярих гэж байхын оронд харамсан гашуудаад уйлж суумаар болсон байна билээ. Гэрэлт та нарт нэг зүйлийг сонсгох хэрэгтэй байна, би хэдхэн хоногийн өмнө гарыг нь үнсэж, гурав дахь удаагаа аян дайнд мордох зөвшөөрөл соёрхуулж, ерөөлгөхөөр хүрч очсон юм. Гэтэл тэр маань миний уулзахыг мөрөөдөн санагалзаж явдаг хүүхэн огт биш болчихсон байна, чингэхнээ нь түүнд минь илбэ тусчхаад: Гунж хүүхэн биш тариачин эмэгтэй болоод, хөөрхөн биш муухай болоод, лха биш чөтгөр болоод, сайхан үнэртэй биш өмхий болоод, ялдам яриатай биш бүдүүлэг яриатай болоод, намуухан байдалтай биш үсэрдэг цовхордог болоод, шохоорхом биш сэжиглэм болоод, нэг үгээр хэлбээс Тобоосын Дульсинея биш, Саиагогийн нэг тосгоны тариачин хүүхэн болчихсон байх юм хэмээн Кихот ноён өгүүлэв.

	— Ээ бурхан минь! гэж сүүрс алдав. Чингээд: — Ямар гэгч хүн төрөлхтний дайсан тийм болгочих оо вэ? Нэгнийхээ сайхан үзэсгэлэнгээр нүд сэтгэлээ баясгаж, түүнийхээ хөөрхөн ааш, дур татам байдлыг энхрийлэн хайрлах боломжийг хүний гараас булааж авсан тэр хүн чинь хэн бэ? гэж асуулаа.

	— Хэн бэ гэнэ ээ? Над атаархан хорсож, намайг мөрдөн хөөж явдаг олон тооны илбэчин нарын аль нэгээс өөр хэн байх билээ? Энэ муусайн мондиуд ариун төлөв хүмүүсийн гавьяаг бүрхэгдүүлэн замхрааж, нүгэлтний явдлыг тодотгон томруулахын үүднээс бий болсон байна. Эд намайг мөрдсөөр байсан юм, мөрдсөөр ч байна, мөрдөх ч болно, морьтны хувьд байгуулсан гавьяаг минь ул мөргүй алга болгож, намайг цааш нь харуултлаа л миний сэтгэлийг бэртээж, хамгийн эмзэг газар луу минь балбах биз, өөрөөр хэлбээс хэрмэл морьтны сэтгэлт хүүхнийг холдуулна гэдэг чинь нүдийг нь сохолж, гэрэлт ертөнцөөс хагацуулж, амин тэжээлгүй болгох лугаа адил хэрэг. Би олон удаа хэлдэг нэг үгээ давтан хэлье: Сэтгэлийн амраггүй хэрмэл морьтон нь навчгүй мод, суурьгүй барилга, биегүй сүүдрээс юуны өөр.

	— Энэ бүхэн маргаангүй үнээн, гэвч өөр нэгэн учир байна, Кихот ноён гуай таны талаар саявтар нийтлэгдэж олон түмэнд таалагдаж байгаа тэр номд Дульсинея хатан гэгчийг өршөөлт та нүдээр үзээгүй бөгөөд таны санаа бодлын үр үндэс төдийн дээр түүнийг сайн чанартай, үлэмж сайхан үзэсгэлэнтэй гэдгийг та дур мэдэн зохиосон мэт дүгнэлт хиймээр юм бичсэн байсан шиг санагдаж байна гэж хатагтай өгүүлэв.

	— Энэ талаар олон юм хэлж болох сон доо. Дульсинея гэгч хүүхэн энэ хорвоод бий юү, үгүй юү, зохиомол юм уу, үгүй юм уу гэдгийг бурхан л мэдэж байгаа бөгөөд ийм төрлийн шинжилгээтэй дэндүү даамай хөөцөлдөж болохгүй ээ. Хатагтайгаа би зохиож, би бодлоороо бий болгоогүй юм, гэвч нийтэд гайхагдаж чадахуйц шилдэг чанар бүхнийг эзэгнэсэн, тухайлбаас: Зөв хүмүүжилтэйн учир эелдэг ялдам аальтай дээрэнхий зангүй атлаа дээдсийн шинжтэй, иймэрхүү нэг хэлж баршгүй хөөрхөн хүүхэн байх ёстой гэж би боддог юм хэмээн Кихот ноён дурдлаа.

	— Таны зөв өө. Гэвч таны байгуулсан гавьяаны түүхээс миний санаанд төрүүлсэн нэг зүйлийг танд хэлэхийг Кихот ноён гуай та над зөвшөөрмүү. Дульсинея гэгч хүүхэн үнэхээр байдаг бөгөөд Тобоосын ч юм уу, хаана ч юм, нэг газар оршин суудгаас гадна таны боддогчлон хэтэрхий сайхан нь үнэн гэж бодъё л доо, гэтэл таны мэдэх зохиолуудын хуудас бүрд бидэнд тохиолддог Ориана, Аластрахарээ, Мадаасима нар болон тэдний зиндааны бас бус хатагтай нартай эгнэх язгууртай биш бололтой байна гэж ван өгүүлэв.

	— Би танд хариу хэлье: Дульсинеяг бол үйл явдлаар нь үнэлэх ёстой юм, хүний угсааг сайн явдал өөд нь татдаг бөгөөд нүгэлт язгууртнаас ариун харц илүү хүндэтгэл олдог учир бий. Түүнчлэн бүрэн эрхт хатан хаан болж чадах тийм өвөрмөц чанар Дульсинеяд бий, хэтэрхий сайхан үзэсгэлэнтэй, ариун тунгалаг явдалтай эмэгтэй хүн гэдэг чинь ямар ч гайхамшгийг бүтээж чадах бөгөөд тэр нь ил харагддаггүй ч гэсэн шилдэг тэр чанараа биедээ агуулсан байх болно гэж Кихот ноён нэмэн дурдав.

	— Кихот ноён гуай минь, таны хэлж байгаа үг бүхэн удаан хугацаагаар юм бодсоны тань үр шим хэмээлтэй санагдаж байна. Та юмыг их гүнзгий боддог хүн юм, таны яриаг би лавтай үнэмшиж байгаа учраас Кихот ноён гуай шиг морьтныг мөхийлгөн зүтгүүлэх заяа бүхийн гадна язгуур сайтай, хэтэрхий сайхан үзэсгэлэн бүрдсэн Дульсинея гэгч хүүхэн Тобоос хотод байдаг гэдгийг би гэрийнхэндээ албын хүчээр үнэмшүүлнэ, хэрэгцээ тохиолдвоос ханилсан нөхөр ван эзэндээ ч үнэмшүүлэх болно. Харин Пансын Санчогийн талаар над жаахан зэвүү хүрч базаахгүй сэтгэгдэл төрөх л нэг шалтгаан учир байна. Үүнийг дурдъя: Санчог өршөөлт таны захидал хүргэж очиход Дульсинея хатагтай тариа сэвж байсан ба тариа нь доод зэргийн тариа байсан гэж тэр номд бичсэн учраас тэрээр язгууртан хүүхэн мөн гэдэгт эргэлзээ төрөөд байна гэж хатагтай хэллээ.

	Түүнд Кихот ноён ийн хариу өчрүүн:

	— Ахайтан дээдэс минь, та болгоож хайрла, хэрмэл морьтонд тохиолддог жирийн явдалтай огтхон ч адил бус явдал надад дандаа буюу бараг дандаа тохиолдоод байгаа юм, учрыг нь ойлгохгүй байна, үйлийн лайгаар ингэдэг юм уу, атаат илбэчин нарын хорлол юм уу, бүү мэд. Алдарт хэрмэл морьтон нар цөмөөрөө буюу бараг цөмөөрөө ямар нэгэн азархаг чанар хадгалсан байх ёстой. Зарим нь увдис илбэд дийлддэггүй, зарим нь арьс хөрс чийрэг учраас шарх олдоггүй байжээ, жишээлбээс: Францын арван хоёр Пээрийн нэг алдарт Роланд байна, түүний тухай ийм домог байдаг юм, зүүн хөлийн нь өсгий рүү тэвнийн үзүүрээр хатгахаас өөрөөр ялах нөхцөлгүй байсан гэдэг юм, тиймийн тулд Карпио Бернардо түүнийг Ронсевалид ялахдаа бунцуугаар балбаад дэмийг мэдэж дэлхийн хөвгүүн бололтой ярилцдаг догшин баатар Антейн голыг Геркулиэс хэрхэн тасалсныг санаад, тэр Роландыг гар дээрээ өргөж байгаад багалзуурыг нь шахаж алсан гэдэг юм. Үүнээс дүгнэлт хийж үзвээс над бас тийм нэгэн онцлог байж магадгүй биз, харин ямар ч л гэсэн, үл шархаддаг нь би биш байх өөрөөр хэлбээс, миний бие тун хөрс муутайг би олон удаагийн туршлагаас мэдсэн юм, харин илбэчин нарын увдист үл дийлддэг нь би мөн байж болох юм, өөрөөр хэлбээс нэг өдөр би торонд хоригдлоо, илбэчний увдисаас өөр юу ч намайг чингэж хорьж үл чадах байсан юм, гэтэл би дорхноо гарчхаж дөнгөсөн юм, иймд өөр янзын ямар ч увдисаар намайг хорлож чадахгүй гэж бодогдоод байх юм. Иймэрхүү учир шалтгаан байгаа дээрээс ч намайг яаж ч чадахаа байхынхаа эрхэнд тэд над гаргасан уураа Дульсинеяд минь гаргаж, намайг тойруу замаар хорсгохыг оролддог байх, тэр хүүхэн бол миний энэ насны хүслийн ханал учраас намайг сэтгэлээр үхүүлэх зорилгоор чингэсэн биз гэж таамаглах үндэс байгаа юм, тиймийн тулд манай илдчийг миний даалгавраар хүрэлцэн очиход түүнийг минь тариачин хүүхэн болгож хувиргаад, тариа сэвэх мэтийн хар ажил хийлгэж байсан байна билээ. Чингэхдээ, тэр бол тариа биш, харин дорно дахины сувдан жинжүү гэдгийг нь би мэдсэн удаа бий юм шүү. Үүний хөдөлбөргүй үнэнийг нотлохын тулд дээдэс та бүхэнд нэг зүйл хэлэхийг би хүсэж байна, саяхан би Тобоост очсон боловч Дульсинеягийнхаа суудаг ордныг олоогүй шүү, харин маргааш нь жинхэнэ дүрсээрээ, өөрөөр хэлбээс, сарны доорх ертөнцөд байшгүй сайхан дүрсээрээ хүрч ирж манай илдэч Санчотой уулзсан байна билээ, чингэсэн атлаа миний харваас хүмүүжил олоогүй, ухаан мөхөө, царай муутай тариачин хүүхэн байлаа, гэвч энэ хорвоогийн шилдэг чанар бүхэн шингэсэн хэвээрээ л байсан биз. Чингэхлээрээ, над илбийн увдис тусаагүй байлтай бодогдох юм, биедээ илбэ тусгаж доромжлуулсан хувиргуулсан, гутаалгасан, өөрчлүүлсэн хүн нь тэр бөгөөд тэд над гаргасан уураа түүнд гаргаж байгаа болохоороо над илбэ халдамгүй санагдах юм, иймийн тулд түүнийг над жинхэнэ дүрсээрээ харагдах болтол нь би гашуудан уйлах учиртай юм. Дульсинеяг тариа сэвж сийрүүлж байсан гэж Санчогийн ярьсанд битгий гайхаасай гэсэн бодлоор би энэ бүхнийг ярьж байгаа юм, миний харахад өөр болчихсон байдаг юм чинь Санчогийн харахад өөр болчихыг хэн байг гэх билээ. Дульсинея язгууртан, сурвалжит гаралтай хүүхэн юм шүү, тэрээр Тобоос хотын дээр үеийн асар хүндтэй олон язгууртан угсаатнаас давуу тавилантай хүүхэн шүү, өөрөөр хэлбээс, Елиэнагийн л хүчээр Троя нэрд гарсны адилаар хосгүй хөөрхөн Дульсинеягийн ачаар Тобоос хот цуунд гарч, олон зуун жил алдарших бөгөөд Дульсинеягийн алдар түүнээс илүү дуурьсах болно. Түүнээс гадна, Пансын Санчо бол хэрмэл морьтон нарт урьд хожид алба хааж байсан бүх илдэч нарын дотроос хамгийн наргиантай илдэч нь гэдгийг гэрэлт та нарт дурдах хэрэгтэй байна. Бойлхойдуу юм шиг атлаа сүрхий ухаантай юм шиг учраас боольхой ухаалаг хоёрын алин болохыг нь мэдэх гэвэл хачин зугаатай юм болно. Залирхгийг нь харахаар мэхлэгч шиг байдаг юм, саланг нь харахаар тэнэг юм шиг байдаг юм. Юм бүхэнд эргэлзэж, юм бүхнийг итгэдэг л хүн дээ. Зарим үед үүний адил тэнэг хүн энэ хорвоод байдаггүй байх гэж бодож байтал гэв гэнэтхэн гайхахынхаа эрхэнд ёх гэмээр цэцэн үг хэлдэг юм. Нэг үгээр хэлбээс, нэмэрт нь бүхэл бүтэн хот өглөө ч гэсэн ямар ч илдчээр солимооргүй илдэч гэж би санадаг юм. Чингэлээ ч гэсэн, үүнд удирдах талын авьяас бага сага бий боловч дээдэс таны хайрласан тэр арлыг удирдуулахаар илгээх хэрэг байна уу, үгүй юү гэж би эргэлзээд байна. Уураг тархийг нь олигтойхон цэвэрлээд өгөх юм бол ямар ч амбаны үүргийг гувчуур татдаг хаанаас доргүйгээр гүйцэтгэж дөнгөнө. Бас чингээд удаан хугацааны туршлагаас үзвээс амбан суухад нэг их чадвар, нэг их эрдэм шаардагддаггүйг бид мэднэ. Бичиг муухан гаргадгаас гадна удирдах талаар үхрээс өөрцгүй амбан өдий төдий л байдаг! Сэтгэл ариун бөгөөд ажил хэрэгтээ үнэнч л байх нь чухал биз, зөвлөгч, номлогч нар хаа мундах вэ, язгууртан угсаатай эрдэм номгүй амбан нар шүүхийн хэргийг тэргүүлэгчээр нь л шууд гүйцэтгүүлчихдэг шүү дээ. Би Санчод хахууль битгий авч байгаарай, харин татварыг заавал авч байгаарай гэх зэргийн хэдэн юм хэлж өгнө гэж бэлдээд л байгаа, цаг нь болохоор хэлж өгөх ч болно, өөрт нь ч хэрэг болно, удирдан жолоодохоор авсан аралд нь ч ашиг тус болно.

	Ван, хатагтай, Кихот ноён гурав ийн ярилцаж байтал хаалганы гадна дуу шуу болж чанга чанга хашхиралдах чимээ гэнэт сонстож, дараахан нь Санчо амиа гартал айсан байдалтайгаар орж ирэв. Тэрээр дүүдүүний оронд шивтэртэй уут уясан байлаа. Санчогийн араас баахан шивэгчин нар, тодотгож хэлбээс, тогооч мэтийн бас бус зарц нар хөөж явлаа, тэдгээрийн нэг нь усны нь өнгө ба төдий л цэвэр бус байдлыг нь харваас дотор нь сав суулга угаасан бололтой модон хувин барьсан байлаа, энэ тогооч тэр хувингаа Санчогийн эрүүн дор тавих гэж, өөр нэг тогооч нь сахлыг нь угааж өгөх сөн гэхээс хорхой нь хүрч, тийнхүү хөөцөлдөж яваа ажээ.

	— Яаж байна, нөхөд өө! Юу болж байгаа нь энэ вэ? Энэ сайн санаатай хүнээр та нар яахаа оролдоод байгаа юм? Энэ хүн амбанаар томилогдоод байгааг та нар мартчихаа юу? гэж хатагтай асуулаа.

	Сахал угаахын хүслэн болсон тогооч ийн хариу өчРҮҮн:

	— Энэ хүн гуай нүүрээ угаалгахгүй юм, ван ноён хоёр тун саяхан угаалгасан шүү дээ.

	— Үгүй ээ, би угаалгана, харин бохир гартай бус хүнээр, тунгалаг усаар угаалгаж, цэвэр алчуураар арчуулахыг л хүсэж байна. Манай эзэн бид хоёрыг нэг их ялгаатай үзээд, нэгийг нь рашаанаар угаагаад, нөгөөг нь ийм муухай угаадсаар угаагаад байх даа яадаг юм!

	Аливаа орон гүрэн аль ч вангийн ордон хүний сэтгэлд зэвүүцэл үл төрүүлэх заншилтай байваас сайн сан, гэтэл танай тогтоосон энэ угаалга хийх ёсорхол ямар ч ялаас дор байна. Миний сахал цэвэр байгаа тул угаалгаад байхын хэрэгцээ над алга, хэрэв угаахыг завдах аваас завдсан этгээдийн хүзүүг хуга мушгина гэдгээ эрээ цээргүй хэлчихье, чухамдаа энэ угаалга үйлдэх маяглал ёсорхол тань зочдоо асарч байгаа биш, харин дооглох чанартай болоод байна шүү! гэж Санчо ихэд уурлан өгүүлэв.

	Санчогийн уурлаж байгааг харж, хэлж байгаа үгийг нь сонсоод хатагтай үхтлээ инээлээ, гэтэл Санчод алчуурын оронд бохир даавуу мөрөн дээр нь тохох зэргээр гал тогооны тэдгээр шивэгчид тоглоом тохуу хийх явдал Кихот ноёнд төдий л гайхалтай сайхан санагдаагүй тул үг хэлэх зөвшөөрөл авах дохио болгож өршөөлт дээдэс нарт мөхийн ёслоод, шуугиан дэгдээсэн хүмүүст хандаж, яахаас ч буцахгүй янзтай дуугаар өгүүлрүүн:

	— Хүүе, банди нар аа, наад хүнээ тайван орхиод, ирсэн газар өөдөө буюу очих бодолтой байгаа зүг тийшээ явцгаа! Манай илдэч хэнээс ч дутахгүй цэвэрч хүн учраас наад хувин чинь үүнд тохирохгүйгээр үл барам гутаах болно. Миний үгэнд ороод, наад хүнээ орхичих, бид хоёр иймэрхүү тоглоом таалдаггүй улс шүү.

	Санчо өлгөн авч санааг нь тодруулан өгүүлрүүн:

	— Орох орон, оочих аягагүй амьтнаар л ингэж тоглоом хийж байгаарай! Би Пансын Санчо тулдаа л тэсвэрлэж байна шүү! Сам юм уу, ямар нэгэн самны төсөөтэй юм авчраад, миний сахлыг самнаад үз, чингээд та бүхний цэвэр байдалд хор болохоор юм олдвоос сахлыг минь «хожуул» болтол нь хяргачих.

	Чингэтэл, хатагтай инээсэн хэвээрээ ийн өгүүлрүүн:

	— Пансын Санчогийн түмэн зөв, ерөөсөө буруу үг хэлдэггүй хүн. Өөрийгөө цэвэр байгаа бөгөөд угаалга хийлгэх хэрэгцээгүй гэж хэлж байна, бас чингээд манай заншил санаанд нь таарахгүй байгаа учир тааллаараа болог. Цэвэрч ёсыг сахигчид минь ээ, та нар бодлогогүй бөгөөд хөнгөмсөг (сахилгагүй гэж хэлэхийг байя) хандсан байна, ийм том хүнд шижир алтан төмпөн буюу домбо, герман хийцийн алчуур барих байтлаа муусайн модон хувин, сав суулганы алчуур өгсөн байна. Ер нь та нар буруу хүмүүжсэн бөгөөд ичгүүр сонжуураа алдсан, олиггүй амьтад учраас хэрмэл морьтны илдчийг ад үзэж байгаагаа ч нууж чадахгүй байна.

	Хатагтай үнэхээр уурлаж байгааг гал тогооныхон байтугай зондор ч ойлгосон тул Санчогийн мөр дээрээс бохир алчуураа аваад, тэд сэтгэл нь зовж, ичингүйрсэн байдалтайгаар Санчог орхин гарч одов. Санчо айн сүрдэм тэр аюулаас мултарч байгаагаа мэдээд, хатагтайн өлмийд сөгдөж өгүүлрүүн:

	— Том хатагтай том өршөөл үзүүлдэг юм байна, гэгээн тунгалаг та над ачийг нь хариулж барахааргүй их өршөөл үзүүллээ, өндөр дээд хатагтай таны төлөө нас эцэслэтлээ зүтгэхийн үүднээс өчүүхэн миний бие хэрмэл морьтон цол хүртэхээс ч буцахгүй ээ. Би тариачин хүн, миний нэр Пансын Санчо гэдэг, би эхнэртэй, над хүүхэд багачууд ч бий, би илдчийн албан хаадаг хүн, ингээд танд би хэрэг байваас далайсан газар тань далд орж, далласан газар тань ил гарч явахад бэлхэн байгаагаа айлтгая.

	— Санчо минь, чи горим дэглэмийн сургууль хийснээ одоо л харуулж байх шив. Кихот ноён чамайг өвөр дээрээ суулгахаас дутуугүйгээр эрхлүүлсэн нь одоо л мэдэгдэж байна, танай эзэн дэглэм мэддэгээсээ гадна ёсорхлыг гойд мэддэг байх. Ийм эзэн, ийм зарц хоёрыг магтан гайхахаас өөр яах вэ, өөрөөр хэлбээс, нэг нь бүх хэрмэл морьтны замыг заагч од, нөгөө нь үнэнч илдэч нарыг гэрэлтүүлэгч бамбар юм. Санчо найз аа бос. Ийм сүрхий дэглэмчид чинь талархаж, чамд шагнал хүртээнэ: Амласан тэр арлаа бушуухан олгож, даруйхан амбан суулга гэж би өөрийн нөхөр вангаасаа гуйж өгье гэж хатагтай өгүүлэв.

	Ингээд яриа дуусаж, Кихот ноён хоолны дараа амрахаар одлоо, гэтэл унтахыг яараагүй аваас өөртэйгөө ба эдний бараа болооч хүүхнүүдтэй туйлын сэрүүхэн тасалгаанд бяцхан хамт байгаач гэж Санчогоос хатагтай гуйв. Үнэнийг хэлэхэд, би зуны цагт ч гэсэн, хоолныхоо дараа таван цагийн турш унтаж дасчихсан боловч зан сайт хатагтайн айлдлыг биелүүлэхийн тулд өнөөдөр унтахгүйн төлөө чармайя гэж Санчо хариу өчөөд гарч одлоо. Кихот ноёнд хэрмэл морьтонтой харьцдагийн нэгэн адилаар хандаж эрт дээр үеийн хэрмэл морьтон нарын баримталдаг ёсыг хатуу сахиж байхыг ван зарц нартаа дахин тушаасан бүлгээ.

	 


ПАНСЫН САНЧО, ВАНГИЙН ХАТАГТАЙ, ТҮҮНИЙ АЯГАЧ НАРЫН ЯРЬСАН УНШУУШТАЙ, ШОХООРХУУШТАЙ БӨГӨӨД ТААЛАМЖТАЙ ЯРИАГ ӨГҮҮЛСЭН ГУЧДУГААР БҮЛЭГ

	 

	Чингээд, Санчо үдийн хоолны дараа амарсангүй болой: Хоолоо идчихээд, хэлсэн ёсоороо хатагтай дээр орж ирлээ, хатагтай нь түүний яриаг сонсон зугаацах сан гэж хорхойтож байсан тул дэргэдээ байгаа нэгэн навтгар исэр дээр суухыг урив. Гэтэл Санчо тэргүүн зэргийн хүмүүжилтэй гэж бардам хэлж болохоор хүн учраас тийнхүү хүндэтгүүлэхээс татгалзсан боловч хатагтай түүнд та амбан суудлаар суугаад, илдчийн байдлаар ярьж болно гэж дурдав. Санчо далаа хавчаад, хэлсэн ёсоор суулаа, хатагтайн аягач нар болон ханцуй баригч нар түүнийг тойрон зогсоод, туйлын нам гүм болж, анхааралтайяа сонсохоор бэлдэв. Чингэтэл хатагтай ам нээж ийн өгүүлрүүн:

	— Бид одоо хэдүүлхнээ байна, бидний ярьсныг сонсох хүн алга, агуу их Кихот ноёны паян гэдэг саяхан нийтлэгдсэн номыг уншсанаас болж миний сэтгэлд төрсөн зарим нэгэн эргэлзээг эрхэм амбан танаар тайлуулахыг хүсэж байна. Миний эргэлздэг зүйлийн нэг нь ийм юм: Хэрэв сайн санаат Санчо Дульсинеягийн, уучлаарай, Тобоосын Дульсинея хатагтай гэж хэлэх нь зөв биз, түүний царай зүсийг ганц ч хараагүй бөгөөд Кихот ноён гуайн илгээсэн захидлыг түүнд хүргэж өгөлгүйгээр тэмдэглэлийнхээ дэвтрийн завсар хийгээд, Сиэрр Мориэнд орхисны дээр тэр хатагтайг төлөөлж хариу зохиосон атлаа, хүрэлцэн очиход нь тариа сэвж байсан мэтээр дурдсаны учир нь хаана аа байна? Энэ бүхэн нь цөм худал, цөм заль учраас хосгүй хөөрхөн Дульсинеягийн сайн сайхан нэрийг хугалж, сайн санаат илдчийн нэр төрд харшилж байгаагаас гадна илдэч хүний үнэнч байх үүргийг зөрчиж байгаа хэрэг юм.

	Энэ үгийг сонсоод, Санчо үг дуугаралгүйгээр исэр дээрээсээ босож, тонгойхын ихээр тонгойж, нэг хуруугаа уруулдаа хүргэж, цонхны хөшигний араар шагайн тасалгаа дотуур сэм алхаж тойрлоо, дараа нь буцаж суугаад, өгүүлрүүн:

	— Ахайтан минь, бидний яриаг чагнаж байгаа хүн алга гэдгийг би лавтай мэдсэн учир одоо би таны асуусан бүхнийг ямар ч айж ичих явдалгүйгээр хариулах болио. Юуны өмнө нэг зүйлийг танд хэлье: Манай эзэн Кихот ноён зарим үед хачин зөв, хачин хурц ярьдаг бөгөөд би байтугай, сонссон хүн бүхэнд гайхагдмаар үл барам, чөтгөр ч олж хэлмээргүй цэцэн үг хэлдэг боловч эдгэшгүйгээр солиорсон хүн шиг санагддаг юм. Ер нь гараа зүрхэндээ нааж байгаад чин сэтгэлээсээ хэлбээс мань хүний ухаанд согог бий гэдэгт би даамай итгэж байна. Түүнийг нь мэдсэн учраас тэр захидлын хариу мэтийн ор мөргүй юмыг үнэмшүүлчхэж би дөнгөлгүй яах вэ. Бас дараа нь одоогоос долоо хоногийн өмнө болсон нэг явдал болохоороо тэр номд орсонгүй л дээ. Дульсинея хатагтайд илбэ тусжээ гэдгийг чинь би эзэндээ итгүүлчихсэн юм. Түүнд илбэ туссан гэдэг шиг шал дэмий юм ёстой байхгүй!

	Хатагтай хэрхэн тийнхүү итгүүлсэн тухайгаа ярьж өгөхийг хүссэн ба Санчо бүх байдлыг үнэнээр нь ярихад тэдэнд бага бус зугаа боллоо, хатагтай нэгэнт эхэлсэн яриагаа лавшруулан өгүүлрүүн:

	— Сайн санаат Санчо чинийхээ яриаг сонссоноор миний сэтгэлд өөр нэг эргэлзээ төрлөө, бас хэн нэгэн хүн: «Хэрэв Ламанчийн Кихот ноён солиотой, холиотой, орон гаран хүн аваас тэр байдлыг нь илдэч нь мэдэж таарна, чингэхлээрээ, түүнд илдчийн албан хааж, түүнийг даган газар сайгүй тэнэж, үл бүтэх амлалтыг нь итгэн горьдож яваа тэр Пансын Санчо нь эзнээсээ илүү солиотой, илүү тэнэг байж таарна. Иймийн тулд хатагтай та сайхан мэдээрэй, Пансын Санчогоор арлаа удирдуулж, буруу ажил хийх вэ, цаадах чинь өөрийгөө жолоодож эс чаддаг ахул бусдыг яаж захирах юм бэ?» гэж шивнээд байх шиг болоод байна.

	— Үнэндээ, хатагтай танд эргэлзээ төрөх нь талаар хэрэг бус, харин тэр хүндээ арай чанга ярьж хэлээрэй, за яамай, дураараа л болог, тэр хүн зөв юм шивнэж байгааг би мэдэж байна: Би ухаантай сан бол эзнээсээ аль хэдийний салах байсан биз. Гэвч ийм л тавилантай, ийм л лайтай юм байх, би салж чадахгүй ээ, би үүнийг дагаж л явах ёстой хүн, бид хоёр нэг тосгоны улс, энэ намайг тэжээдэг хүн, би үүнд хайртай, түүнийг энэ хүн үнэлдэг том, над хэдэн илжгээ ч өгч байсан хүн, хамгийн гол нь би үнэнч хүн учраас бид хоёрыг үхлээс өөр юм хагацуулж чадахгүй ээ. Хэрэв өндөр дээдэс та амласан арлаа надад эс хайрлаваас бурхан намайг ийм урагшгүй хүн болгож төрүүлсэн юм байлгүй дээ, гэвч сүнсэнд минь илүү ашигтай байж болох юм, би бойлхойдуу боловч зүйр үгний учрыг ойлгож дөнгөнө: «Муу эрд халдага дараа» гэсэн үг байдаг, аягүй бол илдэч Санчо нь амбан Санчогоосоо түрүүлээд диваажинд оччих ч юуны магад. Амбан суухгүй байж бас болно оо, ер нь чингээд, хэн маань ч адил даа, харин үд болтол хэлэн дээрээ нойтон юм тавихгүйгээр олны төлөө зовж байдаг хүн л хамгийн заяагүй хүн байгаа байх, чухамдаа, хорвоогийн бид нар нэг нь нөгөөгөөсөө нэг л их хол ялгаатай төрдөггүй биз, хэн аль нь олдсоноо хүртэх л учиртай байх, тийм дээрээс ч: Шөлөөр цадаж, төлөөр баяжна гэж хэл ээ биз. Харин огторгуйн жигүүртнийг тэнгэр бурхан өөрөө хооллуулж, ундлуулж байдаг юм гэнэ билээ. Сегоовийн дөрвөн дэлэм нарийн цэмбэнээс Куэнкийн дөрвөн дэлэм бүдүүн цэмбэ дулаан байдаг ч учир бий, удаан амьдаръя л гэвэл шороонд булуулж л амарна гэсэн үг юм, жонон ч бай, хар ажилчин ч бай, нэг л нарийн жимийг дагадаг юм, ромын папын хүүр тахилчийн хүүр багтахаар авсанд л багтсан гэнэ билээ, дээдэс хүн гэж илүү зай эзлээгүй бололтой шүү, бид булшны нүх рүү орохдоо цөмөөрөө л эвхэрч, мушгираад л орж явчихна, үнэндээ, бидний дурыг харгалзахгүйгээр эвхэж, мушгиж оруулаад л: Амгалан нойрсоорой! гэж хэлнэ. Иймд би дахин хэлье: Гэгээн тунгалаг та намайг тэнэг юм гээд арлаа олгохоо байчихлаа гэхэд би амаа барихгүй хүн шүү гэж Санчо хариу өчлөө.

	— Сайн санаат Санчо минь, язгууртан хүн нэг л юм амлаваас түүнээ биелүүлэхийн тулд амиа алдахаас ч буцдаггүйг чи мэднэ байх. Манай нөхөр ван эзэн хэрмэл бус боловч ер нь морьтон хүн учраас тэрхүү амласан арлынхаа талаар ам буцахгүй бөгөөд дэлхийн амьтанд хоролхож шаралхаад өгчихнө биз. Чингэхлээрээ, Санчо минь битгий гунь нэг л өдөр чи арлын төрийн эзний ширээнд сууж, удирдан захирах жолоог нь атгана, харин эсэн мэнд оршиж, элбэг бийлэг аж төрөх болтугай. Би чамд ганцхан зүйлийн үүрэг өгье, боолуудаа л сайн удирдаарай, тэд цөмөөрөө ариун шударга, сайн сайхан хүмүүс гэдгийг урьдчилан дурдъя хэмээн хатагтай өгүүлэв.

	— Сайн удирдах талаар над юм хэлэхийн хэрэггүй би санаа сайтай бөгөөд ядуусыг өрөвддөг хүн, санаа сайн бол заяа сайн гэдэг биз, хэдийд сонор байхаа мэддэг учраас бусдад дөнгүүлэхээргүй хашир амьтан бөгөөд учир нь хаана аа байна гэдгийг анддаггүй учраас нүүрээ хиртээхээргүй хүн гэдгийг минь бурхан ч гэрчлэх тул намайг хэн ч могдорлохгүй ээ, би сайн хүнд амиа тавьж, саар хүнд хашилт болж чадна гэдгээ л хэлж байгаа маань энэ юм шүү. Ер нь гүрэн жолоодоход эхэндээ л горьгүй байх гэж бодогдох юм, хоёр долоо хоногийн дараа ч би хүн яаж амбан суудгийг үзүүлээд өгнө л дөө, тэр завсарт би учрыг нь ойлгоод, тариа хаддагаасаа дутуугүй мэргэжчих байх, би чинь хар нялхаасаа тариа хадсан хүн шүү гэж Санчо ярив.

	— Чи үнэн хэлж байна аа, Санчо минь, хүн эрдмийг сурчхаад төрдөггүй юм гэнэ билээ, лхаарамба нар ч гэсэн хүнээс бий болдгоос биш, чулуунаас бий болдоггүй биз. За за түрүүчийнхээ яриа руу буцаж оръё, тухайлбаас: Дульсинея хатагтайд илбэ тусгасан тухай ярья. Эзнийгээ даапаалъя гэж бодоод, тариачин хүүхнийг Дульсинея болгож итгүүлээд, тэрээр эс таниваас илбэ тусчихсан учраас чингэж өөр харагдаж байгаа бөгөөд Кихот ноёныг мөрддөг илбэчин нарын нэг нь ингэжээ гэж түүнд үнэмшүүлэх залийг Санчо зохиосон байх гэдгийг би ямар ч эргэлзээгүйгээр үл барам, зайлшгүй гэж бат бодож байна. Илжгэн дээр алавхийж мордсон тэр тариачин хүүхэн Тобоосын Дульсинея гарцаагүй мөн байсан гэж эзнийгээ хуурахын хамт сайн санаат Санчо өөрөө бас үнэмшчихсэн нь баттай үнэн баримтаас яг тодорхой болсон юм. Тэрчлэн энэ хорвоо дээр болж байгаа зүйлийг ямар ч давс хужиргүйгээр илэн далангүй, үнэн зөвөөр нь бидэнд айлтгаж байдаг бидний дотнын илбэч нар манайд бийг Пансын Санчо танд сонсгоё. Чингэхлээр тэрхүү тариачин хүүхэн нь Тобоосын Дульсинея яг мөнөөс гадна илбэ туссан нь зайлшгүй үнэн гэдгийг та итгэх биз, харин нэг л өдөр тэр хүүхэн жинхэнэ өөрийнхөө дүрсээр бидэнд харагдах болно, чингэхэд Санчо та төөрснөө мэдэж авна байх гэж хатагтай дурдлаа.

	— Тун ч магадгүй юм, тиймийн тулд Монтесиноосын агуйд Тобоосын Дульсинея миний хуурсан тэр өдөр өмсөж явсан хувцастайгаа байхыг харсан бололтойгоор эзнийхээ ярьсан зүйлийг би одоо үнэмшихэд хүрч байна. Би л санаагаараа буудчихсан минь яв явсаар ийм хэрэг болж орхилоо ахайтан та үнэнийг айлдаж байна, агшин зуурын дотор ийм сүрхий ов зохиож миний мохоо ухаан хэрхэвч чадах ёсгүйн дээр манай эзэн хэчнээн солиотой холиотой ч гэсэн миний донгоссон шал балай юмыг үнэмшимгүй санагдаж байна. Харин ариун сэтгэлт хатагтай та намайг өөдгүй санаатай хүн гэж битгий бодоосой: Над шиг мангуу амьтан тэр айхтар илбэчин нарын хэзээ яах гэж байгаа ба дотроо ямар арга заль зохиож байгааг нэвт харж яахин чадах билээ, чухамдаа би эзнийгээ хорлохын тулд бус гагцхүү айхынхаа эрхэнд ч чингээд хэлчихсэн минь ийм юм болчихлоо, одоо яана гэх вэ, бидний цээжин доторхыг хурмастад орших бурхан тольдож л байгаа биз гэж Санчо залган өгүүлэв.

	— Тэр үнээн. Харин одоо Санчо минь чи тэр Монтесиноосынхоо агуйн тухай над яриад аль, сонсох сон гэж би үнэхээр шунаад байна хэмээн хатагтай хэллээ.

	Чингэтэл Пансын Санчо дээр дурдсан адал явдлыг нэгд нэггүй тоочин ярив. Үүнийг сонсоод, хатагтай ийн өгүүлрүүн:

	— Энэ явдлаас ийм нэгэн дүгнэлт хийж болмоор байна: Тэр тариачин хүүхэн Тобоосын захад Санчо таны харсан хүүхэн мөн байсан гэж эрхэм дээд Кихот ноён нотолж байгаа учраас тэрээр Дульсинея мөн болж таарах нь ээ, чухамдаа илбэчин нар гэдэг чинь дээд зэргийн ов мэхийг эзэгнэсэн амьтад байдаг юм.

	— Тийм учраас хэрэв Тобоосын Дульсинея хатагтайд увдис туссан байваас тэрээр хөөрхийлөлтэй байна гэж би хэлэх гээд байна, ер нь манай эзний дайснууд онцын хорлолтой, туйлын бүтэлгүй амьтад байдаг учраас би тэдэнтэй ойртох ч дургүй. Чин сэтгэлээсээ хэлэхэд, миний харахад тариачин хүүхэн л байсан юм, тариачин хүүхэн шиг ч санагдсан, тариачин хүүхэн ч гэж би бодсон юм, хэрэв тэр маань Дульсинея байсан ахул би учрыг нь олохоо байлаа, ер нь над пад ч алга, бүр уур ч хүрэх шиг болж байна. Би гэдэг чинь Саламааны хамгийн толгой гэцэл Карраско Самсоны хэлж байсан тэр ном зохиолд гарч дэлхий даяар мэдэх болсон Санчо биш, харин хэн ч биш Санчо болчхоод, араас минь нэг юм салахгүй дагаад л: «Ш˗ш, ш˗ш, Санчо чингээд орхилоо, Санчо ингээд орхилоо, Санчо явлаа, Санчо ирлээ» гээд л байгаа юм биш байгаа даа, ер нь Самсоон шиг хүмүүс худал хэлдэггүй сэн, тэдэнд худал хэлэх хэрэгцээ ч баймгүй юм, худал хэлье гэж бодом ч үгүй л байлтай билээ. Учир иймд намайг муусайн юм дагаагүй биз, би сайн нэртэй хүн юм сан, нэр сайн бол нөлөө их гэж манай эзэн айлдаж байхыг би сонссон юм, иймд над хүртээж хайрла, чингээд миний ямар гэгч гайхамшгийг бүтээж чаддагийг та харах болно! Сайн илдэч муу амбан болох ёсгүй гэж би нэмж хэлье гэж Санчо өгүүлэв.

	— Тийм шүү! За, одоо Санчо минь явж амар, хожим хоёулаа энэ тэр юмны талаар нарийн ярилцаж, чиний хэлдэг тэр арлыг чинь чамд бушуухан олгуулах арга хэмжээ авцгаах болно гэж хатагтай хэллээ.

	Санчо хатагтайн гарыг дахин үнсээд, жороо сааралдаа нүднээсээ илүү хайртай тул саарлыгаа сайтар асруулж байхыг аминчлан гуйв.

	— Саарал гэж юу билээ? хэмээн хатагтай асуулаа.

	— Илжгээ хэлж байна. Жинхэнэ нэрийг нь цээрлээд би түүнийгээ: «саарал» л гэдэг юм гэж Санчо хариу өчив.

	— Хэрэв Санчо чи минь илжгэндээ чингэж их зовоод байгаа ахул би түүнийг чинь нүдний цэцгий мэт хамгаалуулъя гэж хатагтай дурдав.

	— Тэгээд ч яах вэ, илжиг мэт л хамгаалуулаарай. Миний илжиг бид хоёр чинь бааздуухан л амьтад байгаа юм, нэг их хүндэтгүүлж дадаагүй учраас пирхийтэл хутгаар дүрчихийг ч тоохгүй байж мэдэх хоёр шүү. Үнэндээ, манж үгний давсыг багадуулснаас ихдүүлсэн нь дээр байдаг гэж манай эзэн айлддаг юм. Гэвч бидний яриа илжгэнд хамаарах учраас хэр хэмжээнд нь тохируулж дундыг баримтлах ёстой биз гэж Санчо мэтгэн өгүүлэв.

	— Санчо, чи амбан болохдоо илжгээ аваад яваарай тэр чинь тэнд очоод ёстой л нэг ясаа амрааж, жаргалаа эдлэх болно гэж хатагтай зөвлөв.

	— Хатагтай та мэдэж байна уу? Илжгийг удирдагчаар илгээж байхыг би нэг биш удаа нүдээрээ харсан шүү, тийм учраас намайг илжгээ аваад явахад хэн л гайх аа аж даа гэж Санчо дурдлаа.

	Санчогийн хэлсэн энэ үг хатагтайн инээдийг дахин хүргэж, сэтгэлийг нь зугаацууллаа, чингээд тэрээр Санчог амраахаар гаргаж явуулчхаад, ярьсан зүйлээ ширхэг дараалан ярихын тулд нөхөр дээрээ очлоо, тэр хоёр морьтны дэглэмд яг тохируулсан байдлаар Кихот ноёныг ганц сайхан даапаалахаар ярилцан тогтсон ажээ, тэр хоёр түүнийг үнэндээ, тун сүрхий нарийн нандин аргаар нэг бус, харин хэд хэдэн удаа даапаалсан тул энэхүү урт намтарт гарч байгаа адал явдлуудын хамгийн шилдэг нь болгох бүлгээ.

	 


ИЖИЛГҮЙ САЙХАН ТОБООСЫН ДУЛЬСИНЕЯД ТУССАН ИЛБИЙГ ХАРИУЛАХ АРГА ХЭРХЭН СҮВЭГЧИЛСЭН ТУХАЙ ДУРДДАГААРАА ЭНЭ НАМТРЫН ХАМГИЙН СОНИРХОЛТОЙ АДАЛ ЯВДЛУУДЫН НЭГ НЬ БОЛСОН ЗҮЙЛИЙГ ӨГҮҮЛСЭН ГУЧИН НЭГДҮГЭЭР БҮЛЭГ

	 

	Кихот ноён, Пансын Санчо нарын яриа ван, хатагтай хоёрт асар их зугаа боллоо, чингээд адал явдал болохуйц нэгэн зүйл шоглоом хийх бодлоо лавтгаж, жинхэнэ шохооролтой адал явдал гаргахын тулд тэр хоёр Монтесиноосын агуйн тухай Кихот ноёны ярьсныг уг сарвалж болгохоор шийдэв (Өөрөө илбэчин болж байгаа мэтээр санаанаасаа арга зохиосон атлаа Тобоосын Дульсинеяд илбэ туссан гэхчлэн юмыг хөдөлшгүй үнэн зүйл болгож ойлгохоос буцахаа байсан Санчогийн цагаан санаатайг хатагтай хамгаас илүү хачирхаж байсан юм). Кихот ноён шилтгээнд ирээд зургаа хоносны дараа ван хатагтай хоёр зарц шивэгчин нартаа зохих тушаал заавар өгөөд, түүнийг дагуулан нохойтой анд мордлоо, түүндээ хаан хүн анд морддогоос олон тооны үргээгч, нохой турхирагч оролцуулав. Кихот ноёноос ангийн хувцас өмсөхийг хүслээ. Санчо нэгэн адил ногоон өнийн шилдэг цэмбэн хувцас өмс гэлээ, гэтэл Кихот ноён мөдхөн аян замын бэрхшээлт байдалдаа эргэж орох болж байгаа тул өчнөөн төчнөөн хувцас хунар элдэв шалдав зүйл тээж явах нь яршигтай гээд ангийн хувцас өмсөхөөс татгалзав. Санчо бололцоо тохиосон газраа худалдчихна гэж бодоод хувцас авчихлаа.

	Чингээд ярилцан тогтсон өдрөө Кихот ноён зэр зэмсгээ дэрийлгэн хэдэрч, Санчо өөр янзын хувцас өмсөөд нэртэй сайн морь өгөхөд нь илжигнээсээ хагацахаас дургүйцсэн учраас жороо саарлаа унаад, үргээгч нарын бүлэгт нийллээ, дараа нь хатагтай гоёж гоёчхоод гарч ирэхэд Кихот ноён ёсч ялдам морьтон болж харагдахын тулд ванд ч хавьдуулалгүйгээр жороо хүлгийн нь хазаараас барьж байгаад хатагтайг мордуулав. Яван явсаар тэд хоёр өндөр уулын завсар ургасан ойд дөхөж очлоо, мөр, байр, хорог тэргүүтнийг хуваарилан авч, тал бүртээ тарж одсоны дараа ав эхэлж, хачин сүрхий чимээ шуугиан дэгдэж, шогшролдож байсан тул нохойн дуу ба эвэр шившүүрийн дуунд дөжрөөд, бие биеийнхээ хэлж байгааг сонсохоо байв.

	Хатагтай мориноосоо бууж, мадган жад барьж, бодонгийн гүйдэлтэйг нь урьд мэдэх нэгэн газар зогсов. Кихот ноён, ван хоёр дагалдан бууж хоёр талд нь зогслоо. Санчо хатагтайн ард байсан нь дээр гэж үзээд илжигнээсээ буулгүй зогссон бөгөөд илжгээ орхивоос түүнд нь ямар нэгэн гай тохиолдож мэднэ гэж айсан ажээ, чингээд ван, хатагтай, Кихот ноён гурав бусад олон бараа болооч нарынхаа хамтаар эгнэн зогсмогц нохойд шархлуулж, турхирагч нарт хөөгдсөн нэгэн том бодон ам хамраасаа хөөс сахруулж, шүдээ тачигнуулан, тэдэн тийш дайран орж ирэв. Түүнийг хараад, Кихот ноён бамбайгаараа биеэ халхлан, сэлмээ сугалж бариад, өөдөөс нь ухасхийхэд, ван араас нь мадган хутга барин дагалдахад, тэрээр эс хорьсон аваас хатагтай нь тэр хоёрын урдуур давхиад орчих шахсан юм. Гагцхүү Санчо тэр том бодонг хармагцаа жороо саарлаасаа буун харайж, ухаан алдталаа айж, зугтан гүйгээд, нэгэн өндөр царс өөд авирахыг оролдсон боловч чадсангүй билээ, тэг дундыг нь хүртэл авирч очоод, оройд нь гарахыг эрмэлзэж, нэгэн мөчрөөс барьж авсан юм, гэтэл золгүй явдал тохиож, мөчир нь хугарсан тул мань эр дорогш нислээ, гэвч зууртаа нэгэн гишүүнээс өлгөгдсөн учир хөл нь газарт хүрэхээргүйгээр хий дүүжлэгдэв. Тиймэрхүү байдалд орсон бөгөөд ногоон хувцас нь оёдол бүрээрээ шархийн ханзарч байгааг мэдэж, аймшигт тэр амьтан наашаа давхиваас өөрт нь хүрэхээр нэлээд доор унжиж байгаагаа ойлгосон тул хар тэнхээгээрээ бархирч, амь аврахыг гуйн дуу хадаан чарлаж байхыг нь сонссон атлаа түүнийг олж хараагүй хүмүүс зэрлэг араатанд бариулчихлаа гэж шууд бодсон ажээ. Адаг сүүлд нь том соёот тэр бодон олон тооны мадган жаданд сүлбэгдсэн учраас муужран уналаа, чингээд Кихот ноён Санчог дуугаар нь таниад, бархираан сонсогдсон тэр зүг эргэж харваас мань хүн хөл нь өөдөө харан, царсанд дүүжлэгдсэн байх бөгөөд жороо саарал нь аюулд учирсан эзнээ орхин зайлахыг үл хүсэн дэргэд нь зогсож байхыг олж харав.

	Кихот ноён мориндоо мордон очиж Санчог модноос салгахад, тэрээр эрх чөлөөтэй болж, алтан дэлхий дээр бууснаа мэдэж, урагдаж орхисон ангийн ногоон хувцсаа хараад, асар их үнэ хүрмээр санагдаж байсан тул харамсал төрж зүрх нь шимшрэв.

	Тэр хооронд аргил бодонгийн махыг луусанд тохож, ялсан дайнд олзолсон зүйл мэтээр далайн саргай, бонъаа тэргүүтний нахиагаар бүтээн далдлаад, ногоон талбай дээр шаасан том асарт авчирлаа, тэнд ширээ сандал засаж, үнэхээр сайхан хоол унд зэхчихсэн учраас тэрхүү вангийнхыг туйлын бийлэг бөгөөд ёстой жудагтай айл гэж бодож болмоор байв. Санчо хувцасныхаа уранхайг хатагтайд үзүүлж өгүүлрүүн:

	— Хэрэв бид туулай буюу бялзуухай агнасан аваас миний хувцас лав л ийм болоогүй байх гэж би бардан хэлнэ. Соёогоороо ганцхан өлгөөд л дуусах чадалтай амьтныг отоод зогсож байна гэдгийг би ойлгохгүй байна. Харин хуучны нэг дуунд гардаг үг санаанд орлоо:

	 

	Идэр баавгайн аманд ороод, 

	Их Фавийл шиг болчхоосой, 

	 

	— Энэ чинь гоотын хааны тухай дуу. Түүнийг анд явж байхад нь баавгай барьчихсан юм гэнэ билээ хэмээн Кихот ноён тайлбарлав.

	— Би тэрийг л хэлэх гэж байна. Хаад, амбан нар зугаа цэнгэл хөөцөлдөж яваад аюулд учирдагт би дургүй хүрдэг юм, ямар ч гэмгүй амьтныг алахад зугаа болоод байх ч юм алга санагддаг юм гэж Санчо залгаж хэллээ.

	— Тийм биш ээ, Санчо, хаад, амбан нарт нохойтой ангаас илүү тохиромжтой таалалтай зугаа олддоггүй учраас чи ташаарч байна. Ан бол дайнтай төсөөтэй зүйл юм: Өөртөө аюул халдаалгүйгээр араатныг алахын тулд бас л дайны заль, хориглол, хууралт хэрэглэдэг юм. Анд явж байхад тэсгэм хүйтэн, цоном халууныг дааж, нойр жаргалыг тоохоо больдог юм, бас биеэ чийрэгжүүлж, хүч тамираа сэлбэж уян хатан болгодог юм, нэг үгээр хэлэхэд, ан бол хэнд ч хоргүй бөгөөд хэн хүнд зугаатай зүйл байгаа юм. Иймийн тулд Санчо чи өөрөөр бодоод, амбан суухаараа ан хийж байгаарай, чингээд чи өөртөө хэчнээн ашигтай болохыг нь мэдэж авах болно хэмээн ван татгалзан өгүүлэв.

	— Яалаа гэж дээ! Шударга амбан бол гэрээс гарах ёсгүй. Чухал явдал тохиолдсон хүмүүс ирэхэд амбан нь ойд зугаагаа гаргаж явна гэдэг чинь юу гэсэн үг билээ! Чингэх ахул улс гүрнээ унагахад хүрнэ биз! Би танд үнэнийг хэлье, анд явна, энэ тэр гэдэг чинь амбаны ажил бус, харин хийх юмаа олж ядсан хүмүүсийн ажил байх. Би бол томоохон баярын үеэр цаг нөхцөөхийн тулд «хөзрөө л» тоглоно, харин Адъяа гараг буюу бага шиг баярын цагаар модон шагай тоглоно, түүнээс биш тэр ан манд явна гэдэг чинь миний сэтгэлд тохирохгүйгээс гадна чингэх зүрх над байхгүй гэж Санчо хэлэв.

	— Ээ бурхан өршөө, чингэх л болтугай даа, Санчо минь. Хэлэхэд ч амархан шүү дээ.

	— Та юу гэж хэллээ ч гэсэн, баян хүн барьцаанд донсолдоггүй юм. Эрт боссон хүн нэгийг үзэхэд, орой боссон хүн нэгийг сонсдог юм, ер нь хүн ахтай, дээл захтай байдаг. Хэрэв тэнгэр тэтгээд, үүргээ шударгаар биелүүлэх аваас би амбан байтугай, юу ч болж болох нь дамжиггүй гэж хэлэх гэж байна. Иймд миний амыг таглах хэрэг алга! гэж Санчо мэтгэн өгүүлэв.

	— Бузар новш минь, чи үхээсэй! Санчо чи миний хэлдэг ёсоор энэ олон зүйр үгээ оруулалгүй, ойлгомжтой аятайхан ярих хүн үү, үгүй юу? Харин тэнгэр язгуурт та бүхэн энэ муу чалчаа мондитой битгий дуугарцгаа, наад лүд чинь зүйр үгээрээ та нарын толгойг эргүүлж гүйцнэ шүү, ядаж зүйр үг нь хоёр гуравхан биш, бүү мэд, хэчнээн ч байдаг юм, ундраад л байдаг юм, би бүр залхсан хүн байгаа юм, энэ чинь зүгээр л угтуулаад, уялдуулаад л урсгаж гардаг юм, ёстой л тамир тасраад явчихдаг юм! хэмээн Кихот ноён сүүрс алдан дурдлаа.

	— Санчогийн зүйр үг над таалалтай санагддаг юм гэж хатагтай хэлэв.

	Иймэрхүү буюу энэ мэтийн наргиантай юм ярьж байгаад, асраасаа гарч, ой руу орсон бөгөөд байр, хорог тэргүүтнийг үзсээр явтал нь өдөр өнгөрч, шөнө боллоо. Гэвч голдуу тэр үед буюу зуны дунд сард тохиолддог намуухан, цэлмэг шөнө эс тохиосон ажээ, үдшийн харанхуй нөмөрсөн тул ван, хатагтай хоёрын зохиосон овыг биелүүлэхэд нэн дөхөмтэй боллоо, чингээд, үдшийн бүрэнхий гүйцэд нөмрөхөд, гэв гэнэт, ойн захаар энд тэндгүй гэрэл тусаж, баруун, зүүн, хааяагүй олон тооны цуур бүрээ болон бас бус цэргийн хөгжим хангинах чимээ сонстож, ой дундуур тоолж баршгүй олон морин цэрэг ороод ирэх шиг боллоо. Гал гялалзах, цэргийн хөгжим нижигнэх чимээнд бүх хүмүүсийн тэр ч байтугай, энэ будилааныг тарьсан хүмүүсийн нүд нь гялбаж, чих нь дөжрөв. Дараа нь зүг бүрээс дайнд орохдоо маавр нарын хашхирдаг: «Хурай, хурай!» гэж байх нь сонстож, бүдүүн нарийн бүрээ хангинаж, бөмбөр пижигнэн, лимбэ жингэнэн, тэр олон хөгжим янз бүрээр нэгэн зэрэг зогсоо зайгүй дуугарсан тул дүлий л хүн бус аваас хэн боловч муужран унамаар юм болов. Ван зогтусан зогсож, хатагтай гөлөрч, Кихот ноён гайхаж, Санчо дагжин чичирлээ, тэр ч байтугай, чингэхийг мэдэж байсан хүмүүсийн айдас хүрэв. Айснаасаа болоод нэг нь ч үг дуугараагүй билээ, гэтэл чөтгөр маягийн хувцас өмсөж, муухай паргиа дуутай, мундаг эвэр бүрээ барьсан элч хүрч ирэв.

	— Хүүе, эрхэм элч ээ, та юун хүн, хаа хүрч явна вэ, ой дундуур цэрэг явж байгаа юм уу? гэж ван дуудаж асуув.

	Элч тэнгэрийн дуун мэт айдас хүрэм дуугаар ийн хариу, өчрүүн:

	— Би шулам байна, Ламанчийн Кихот ноёныг хайж явна, энэ ой дундуур яваа чинь ялалтын хөлөг, хосгүй сайхан Тобоосын Дульсинеяг суулгаж яваа юм. Тэр хүүхэнд илбэ тусчхаад зоригт Монтесиноос гэдэг франц хүний хамт яваа бөгөөд ямар аргаар илбийг нь хариулах вэ гэж Кихот ноёноос асуух гэсэн юм гэнэ ээ.

	— Чи шулам учраас бас чингээд чиний царайг харваас Ламанчийн Кихот ноён энд байгааг ч чи мэдсэн юм биш биз.

	— Үнэндээ, чин сэтгэлээсээ хэлэхэд би ажиглаагүй гэдгээ тангараглан хэлье! Би мангуурч гүйцжээ, чингээд л олж харсангүй гэж шулам дурдав.

	— Тангараг тавьж, чин сэтгэлээ дурдаж байгаагаас нь үзвээс энэ чөтгөр чинь христос мөргөлийн нэлээд тохилог хүн байх нь ээ. Тамд очоод ч сайн санаатай хүнтэй уулзаж болох юм байна гэж би бодож эхлэх нь байна гэж Санчо дуугарав.

	Чингэтэл тэр шулам мориноосоо буулгүйгээр Кихот ноён тийш эргэж өгүүлрүүн:

	— Арслангийн хаан Морьтон минь ээ (түүндээ базуулмар аа) одоогоор лайд учраад байгаа эрэлхэг морьтон Монтесиноос намайг тан тийш илгээлээ, чингээд таныг надтай уулзсан тэр газраа хүлээж бай гэж хэлээд ир гэсэн юм, тэрээр Тобоосын Дульсинея гэгч хүүхнийг авч яваа бөгөөд түүнд туссан илбийг хэрхэн хариулах талаар тантай ярилцах гэсэн юм гэнэ ээ. За ингээд над өөр ярих хэлэх юмгүй тул би энд зогсоод байх хэрэг алга. Би чөтгөр учраас чөтгөрөөс өөр юмтай харгахгүй юм, харин та нар бол сайн санаатай лха (хатагтай) нартай тохиолдож байх юм.

	Ингэж хэлээд, тэрээр нөгөө муухай эвэр бүрээгээ дуугаргаж, хариу хэлэх зав өгөлгүй, мориныхоо амыг эргүүлэн алга болж өгөв.

	Цөмөөрөө, ялангуяа Санчо, Кихот ноён хоёр гайхах байдалд дахин орлоо, хүмүүс бүгдээрээ Дульсинеяд илбэ тусжээ гэж нэгэн дуугаар зориуд ярилцаад байхыг Санчо гайхлаа, Кихот ноён Монтесиноосын агуйд өөрт нь иймэрхүү янз бүрийн явдал тохиолдсон эсэхийг тодорхой санахгүй байгаа учраас гайхаж байв. Иймэрхүү бодолд автагдан байх үед нь ван эзэн ийн асууруун:

	— Кихот ноён гуай та хүлээх гэж байна уу?

	— Өөр яах вэ? Хамаг там цуглараад над руу айсуй явна гэсэн ч л аймшиггүй бөгөөд шийдвэртэйгээр хүлээе хэмээн Кихот ноён хариу өчлөө.

	— Одоо дахиад бас саяных шиг нэг чөтгөр ирж эвэр бүрээгээ дуугаргаваас би яаж үхдэг билээ. Флаандрид л нэг газар хүлээж байхаас биш дээ гэж Санчо дурдав.

	Чингэсээр байтал пад харанхуй болж, ой дотор од харвах мэтээр гэрэл сүүмэлзэн гялтганав. Дараа нь үхэр тэрэгний дугуйрхуу хяхтнах дотор зэвүүцэм чимээ гарлаа, тиймэрхүү тасралтгүй хяхтнан жингэнэх дуунаас чоно, баавгай тэргүүтэн ч айж сандардаг гэж ярилцдаг билээ. Энэ гайны дээр түрүүчийнхээсээ илүүтэй бас нэг гай нэмлээ, тухайлбал: Нэг талд их буу дотор аягүйцтэл нирхийж, нөгөө талд цахиур бууны дуун тачигнаж маш ойрхон бололтой бас нэг газар цэргүүд хашхиралдаж, маавр нарын: «Хурай, хурай!» гэж тасралтгүй бархиралдах дуу сонстох тул ойн дөрвөн зүгт нэгэн зэрэг мөргөлдөөн тулалдаан болж байх мэт санагдаж байв. Нэг үгээр хэлбээс, нарийн бүрээ, анчны цуур, эвэр бишгүүр, дунд ба бүдүүн бүрээ, бөмбөр, их буу, бага бууны дуун, хамгийн айхтар нь тэрэгний муухай хяхнаан тэргүүтэн нийлж, хөг нь таараагүй нэг их зэвүү хүрэм чимээ боссон учир Кихот ноён цочихоосоо нэрэлхэж зориг шавхан тэсвэрлэж, Санчо учраа олохоо больж, муужран унав. Түүний нүүр лүү усаар турги гэж хатагтай тушаав. Ус шүрчихэд ухаан орж, хяхнаан дуутай нэгэн тэрэгний бараа яг харагдах үеэр сэргэв.

	Тэрхүү тэргийг хар юм нөмрүүлсэн дөрвөн хашин үхэрт хөллөжээ; үхэр бүрийн эвэрт бамбар уяж асаасан байлаа, хөлгөний хамгийн өндөр суудал дээр бүснээсээ өнгөрөм урт, цаснаас цагаан сахалтай бөгөөд хар өнгийн зотон даавуугаар хийсэн халбагар нөмрөг хэдэрсэн малигар өвгөн суужээ: хөлгийг бүхэлд нь гэрэлтүүлсэн тул түүн дээр байгаа зүйлийг ялган танихад төдий л их бэрхшээлтэй биш байв. Зотонцор нөмрөг нь нэвсийсэн, муухай царайтай хоёр тийрэн хөлөгчийн үүргийг гүйцэтгэж явах бөгөөд нүүр царай нь даан ч зэвүүн учраас Санчо тэднийг үзмэгцээ дахин харахгүйн тулд дорхноо нүдээ анив. Хөлгөө тэдгээрийн байртай зэрэгцээд ирмэгц малигар өвгөн өндөр суудал дээрээсээ босож, биеэ тэнийтэл суниагаад, тэнгэрийн дуун мэт нүргэлсэн дуугаар хашхируун:

	— Би мэргэн Лиргандей122 байна!

	Тэрээр өөр юу ч хэлээгүй бөгөөд хөлөг өнгөрөн одов. Араас нь бас нэг хөлөг гарч ирсэн ба түүний түшлэг дээр мөн л нэг өвгөн суужээ, тэр өвгөний дохио өгмөгц хөлөг зогслоо, чингээд өвгөн түрүүчийнхээсээ дутуугүй дуугаар зарларуун:

	— Би Үл баригдах Ургандын үнэнч найз Алкийф мэргэн байна!

	Мөн л өнгөрөн одов.

	Дараа нь өөр нэг хөлөг гарч ирлээ, түүний түшлэг дээр өвгөн бус, харин дээрэмчин галбиртай, мундаг том идэр эр суужээ; хүрч ирээд, тэрээр түрүүчийн хоёрын адилаар суудлаасаа босоод бүр муухай сөөнгө дуугаар өгүүлрүүн:

	— Би Гааллын Амаадис болон түүнтэй төсөөтэй хүмүүст дайсагнадаг илбэчин Аркаалай байна!

	Бас л өнгөрөн одлоо.

	Жаахан өнгөрч очоод гурван хөлөг зогсож, зэвүүцэм муухай хяхнаан намжирч, ой даяар нам гүм боллоо, чингэтэл хөг нийлүүлсэн уяхан хөгжмийн дуун гарлаа. Санчо сайхан юм болох нь гэж бодоод сэтгэл нь сэргэлээ, ганц ч алхам, ганц ч хором холдохгүйгээр дэргэд нь байгаа хатагтайд хандаж ийн өгүүлрүүн:

	— Ахайтан минь ээ, энэ хөгжим дуугарч байгаа газар өөдгүй юм байхгүй байх шүү.

	— Галтай газар гэрэлтэй байдаг шиг л үнэн байх гэж хатагтай дуугарлаа.

	Санчо татгалзан өгүүлрүүн:

	— Гал бол буудахад ч гарч болох бөгөөд гэрэл бол юунаас ч гарч болно, харин хөгжим дуугарсан газарт найр наадам болдог байх.

	— Одоохондоо мэдэгдээгүй л байна хэмээн яриаг нь сонсож байсан Кихот ноён хэллээ.

	Тэрээр үнэн хэлсэн нь дараагийн бүлгээс мэдэгдэх бүлгээ.

	 


КИХОТ НОЁН ДУЛЬСИНЕЯД ТУССАН ИЛБИЙГ ХАРИУЛАХ АРГЫГ ХЭРХЭН ОЛСНЫГ ЗАЛГАН ДУРДАЖ, БАС БУС ГАЙХАЛТАЙ ЯВДЛУУДЫГ ӨГҮҮЛСЭН ГУЧИН ХОЁРДУГААР БҮЛЭГ

	 

	Чингэтэл, цагаан нөмрөгтэй, зургаан тооны хээр зүсмийн луусанд хөллөсөн ёслолын хөлөгтэй төсөөтэй зүйл тэр сайхан хөгжмийн аянд айсуй явахыг бүгд харцгаалаа, луус бүр дээр асаатай том лаван бамбар гартаа барьж, цагаан өнгийн хувцас өмсөж, бишрэл үйлдсэн нэжгээд хүн морджээ. Тэр хөлөг түрүүчийнхээсээ хоёроор үл барам гурав дахин том бөгөөд хөлгийн дээр ба захаар нь бас асаастай бамбар барьж, дун цагаан хувцас өмсөж бишрэл үйлдсэн арван хоёр хүн суусан байх тул гайхмаараас гадна аймаар харагдаж байлаа, гол түшлэг дээр нь алтан саагаар толбо тавьж цоохорлосон олон давхар мөнгөн саатай торго нөмөрсөн нь төдий л гайхам бус хувцсанд нь гойд сүр орсон нэгэн дагина суужээ. Нүүр лүү нь сиймгэр самбай унжуулсан тул сэтгэл булаам хөөрхөн царайтай хүүхэн байгаа нь түүний сиймхийгээр харагдаж байлаа, бас олон тооны бамбараар гэрэлтүүлсэн учраас тэр хүүхний царай үзэсгэлэн, насны багцааг мэдэж болохоор байсан бөгөөд тэрээр арван долоогоос дээш, хориос доош насны хүүхэн бололтой байв. Хажууд нь ардаа урт омогтой хормой бүхий ба өсгийгөө хүрсэн хувцастай, хар юм нөмөрсөн хүн суусан байв.

	Тэр хөлөг ван, хатагтай, Кихот ноён гурвын халз урд ирж зогсоход, ятга, товшуур зэрэг хөгжмийн эгшиг намжмагц тэр хүн суудлаасаа босож, нөмрөгөө хуулан, урт хувцасныхаа энгэрийг ярлаа, чингэхэд, яс арьс хоёр болтлоо турсан, ёрын муухай царайтай хүн байх тул эрлэгийн элч гэдгийг нь бүгдээрээ мэдлээ, түүнийг хараад Кихот ноён цочиж, Санчо ухаанаа гартал айлаа, тэр ч байтугай, ван хатагтай хоёрын айдас хүрч зэвүүцсэн ажээ.

	Тэрхүү эрлэгийн элч босож, биеэ тэнийлгэн суниагаад, баахан нойрмог мэт дуугаар, ялимгүй шулгадуухан хэлээр ийн өгүүлрүүн:

	 

	Тийрэн аавын хүү гэгдэж, 

	Тэнд эндийн домогт гарсаар, 

	(Тийн худлаар хилс нэршээд, 

	Тэртээ зуунаас улиран дамжсаар, 

	Тийм нэр нь балрахаа больсон)

	Тэр нэгэн Миэрлим123 би билээ.

	Хараалч, илбэч, тарнич нар 

	Хатуу хэрцгий байдаг гэдэг нь 

	Хаана газар илэрхий биз ээ.

	Харин би эелдэг, зөөлөн бөгөөд 

	Хайрлах сэтгэл ихтэй учраас, 

	Хамаг олонд туслах дуртай нь ээ.

	Мянган янзын үсэг дүрсээр 

	Миний сүнсийг сийчин зурсан 

	Мишээх гэрэлгүй Дийтийн124 агуйд

	Хөөрхөн нь хосгүй Тобоосын Дульсинеягийн

	Хөөрхийлөлт дуун сонсогдсон төдийгөөр

	Хөнөөлт илбийн хүчинд автаж

	Тэнгэр язгуурт хатан байснаа

	Тариачин эмэгтэй болж хувирсныг 

	Тэндээс би тааж мэдээд, 

	Энэ явдалд эмгэнэн гашуудаж, 

	Эмэгтэй түүнд учирсан зовлонг

	Эцэс болгохоор энд ирлээ.

	Эгэл бус ариун үйлсээрээ

	Энэ дэлхийд дуурьссан учир

	Эртний Испанийн гэрэл болж, 

	Энэхэн Ламанчийн наран болсон 

	Эрэлхэг цэцэн Кихот ноёнд

	Эдгээх аргыг нь хэлж өгье

	Хосгүй хөөрхөн Тобоосын Дульсинеягаа

	Хуучин хэвээр нь болгоё гэвэл

	Үнэнч Санчодоо албаар тулгаж

	Үлэмж хатуу тушаал өгөөд, 

	Өгзөг хонгыг нь нүцгэлж байгаад

	Өөрийн нь гарын чадлын хэрээр 

	Гурван мянган гурван зуунтаа 

	Гувруу болтол нь чавчиргадуулаарай.

	Ингэвэл магад эдгэнэ гэж 

	Илбэчин бид ярилцаж тохироод, 

	Ийм учрыг айлтгахыг зорин

	Ихэс та нартаа ирсэн билээ

	 

	— Өвчтэй монди вэ! Юу яасны чинь гурван мянга, над гуравхан чавчиргадуулах л гурав хутгалуулахтай адил болно. Ваа бүү үзэгд, иймэрхүү маягаар илбийг хариулдаг юм байж ээ! Илбийн увдист миний өгзөг ямар хамаатайг би ойлгохгүй байна! Ээ бурхан минь, Миэрлин гуай Тобоосын Дульсинея хатагтайн илбийг үүнээс өөр аргаар хариулж эс чадах аваас тэрээр үхэн үхтлээ илбэ туссан хэвээрээ байваас таарна гэж Санчо угзарган янзаар хэлэв.

	— Муу новш минь ээ, би одоо таныг барьж аваад, эхээсээ өмсөж гарсан хувцаснаас чинь бусдыг нь тайлж авч, модноос уячхаж байгаад гурван мянга гурван зуу бус, хорин зургаан мянга зургаан зуунтаа чавхаргадчихна шүү, та гурван мянга гурван зуунтаа татганаад ч хэрэг болохгүй. Иймд та дургүйцэх явдалгүй, дургүйцээд байх ахул би таныг сүнсийг чинь зайлтал гүвнэ шүү! хэмээн Кихот ноён зандрав.

	Чингэтэл Миэрлин ярианд оролцож өгүүлрүүн:

	— Үгүй ээ, чингэж болохгүй! Сайн санаат Санчо албадуулалгүйгээр сайн дураараа чавчиргадах ёстой юм, тогтоосон хугацаагүй учраас дуртай цагтаа чавчиргадаж болох юм шүү. Түүнээс гадна хэрэв өөрөө зөвшөөрөөд өөр хүнээр чавхаргадуулбаас чавчиргын тоо хасагдах ёстой юм шүү, харин дорвитойхон гар л тохиолдож магадгүй.

	— Хүний, өөрийн, дорвитой, дорвигүй ямар ч гараар намайг хөндөх ёсгүй! Тобоосын Дульсинеяг би төрүүлсэн юм уу? Түүний гай барцдыг би өгзгөөрөө хариулдаг нь юу билээ? Харин манай эзэн л тэр хүүхний нэг хэсэг нь байгаа юм, дандаа л амьдрал минь, сүнс минь, түшиг минь, тулгуур минь гээд л байдаг чингэхлээрээ, түүндээ туссан илбийг хариулахын тулд эзэн л үйл лайгаа эдэлж, өөрийгөө чавчиргадмаар юм, би яах гэж өөрийгөө чавчиргадах юм?.. Яасан ч үгүй!

	Санчогийн ингэж хэлмэгц Миэрлинтэй зэрэгцэн суусан мөнгөн саан нөмрөгтэй дагина босон харайж, дэндүү сайхан царайг нь хагас далдлаад байсан сиймгэр самбайгаа сөхөж, Пансын Санчод хандаж, эр хүн шиг сийрэгхэн байдлаар, төдий л эелдэг бус дуугаар өгүүлрүүн:

	— Аяа мунхаг илдэч минь ээ, хонин толгойтой, царсан зүрхтэй, цахиур чулуун доторт минь ээ! Өндөр байшин дээрээс дэвхэр гэж чамд тушааж байна уу, ичих нүүрээ барсан хар монди минь, арван хоёр мэлхий, хорин дөрвөн гүрвүүл, гучин зургаан могой ид гэж чамд тушааж байна уу, хүний мөсгүй хар новш минь, эхнэр хүүхдээ тахир сэлмээр цавчиж ал гэж чамд тушааж байна уу, тийм тушаал өгч байгаа бол чиний ингэж хулчганаж, татганаж байхыг чинь хэн буруушаах вэ, чи харин гурван мянга гурван зуухан чавчиргадахыг нэг л их юманд бодно гэнэ ээ, энэ чинь томоогүй нэг муу жаалд сар бүрд тохиолддог шийтгэл шүү, чиний энэ байдал энд чамайг харж сайн сэтгэлтэй хүн бүрийн аазгайг хөдөлгөж, дургүйг нь хүргэж, зэвүүцүүлж байгаа бөгөөд хожим энэ тухай сонсох хүмүүсийн дургүйцлийг хүргэх болно. Хүний мөсгүй, цэвдэг дотортой хар адгуус минь, наад муу айсан шар шувууны нүд шиг нүдээрээ миний гэрэлт од шиг нүд рүү хар, онгон тал адил сайхан хацар дээгүүр минь зам судал татуулан гол горхины адилаар хойно хойноосоо мэлмэрэн асгарч байгаа нулимсыг хар. Хар сэтгэлт, сүнсээ түймэрдмэр минь, чи миний дэлбээ нээж байгаа цэцэг шиг хориодхон насыг минь хайрлан үз, би хорийн наад талын арван есхөн насан дээрээ явж байна, чингээд би хатаж ширгээд, эр хүний адил бүдүүн хадуун болж гүйцлээ, харин одоо эр хүн биш шиг харагдаж байгаа аваас сайхан хүүхний нулимс хадыг хөвөн болтол нь зөөлрүүлж, барсыг хонь болтол нь номхруулж чаддаг учраас чиний нүдэнд намайг сайхан харагдуулж сэтгэлийг чинь зөөлрүүлэхийн тулд энэ Миэрлин гуайн шидээр чингэж харагдаж байгаа юм. Тэнэг хар мал минь, зовлогоо чавчиргадаад бай, хоолонд идэмхийтэйгээ адил урагштай чавчиргадаад бай, чингэвээс би боловрой хөрстэй, ялдам зантай, хөөрхөн царайтай болж, хуучин хэвдээ орно! Миний төлөө энэрэнгүй сэтгэл гаргаж, ухаан сийргээр шийдвэрлэж чадахгүй байгаа ахул дэргэдээ зогсож байгаа морьтныг буюу эзнийгээ бод, наад морьтон чинь: Чиний дагах эсэхийг хараад л яах бол гэхээс л дээшээ хэлэхэд тэнгэр холдоод, доошоо хэлэхэд газар хатуудаад, амь нь тэмцэж, багалзуур дээр нь бөөн хар юм тэгэлдчихээд байгаа гэдгийг би мэдэж байна.

	Ингэж хэлэхэд нь Кихот ноён хоолойгоо барьж үзээд, ван эзэнд хандаж өгүүлрүүн:

	— Дээдэс минь ээ, Дульсинеягийн хэлдэг үнэн байна, багалзуур дээр минь үхэр бууны сум шиг юм тэгэлдчихээд байна.

	— Би нэг зүйлийг мэдэхийг хүсэж байна, ингэж тусламж гуйдаг гэж Тобоосын Дульсинея хатагтай хаанаас олж сонссон юм бол: Намайг арьсаа хууртал өөрийгөө чавчиргадахыг зөвшөөр гэж байна, чингэхдээ, хонин толгойт, тэнэг мал гэх зэргээр хочилж, чөтгөр ч тэсмээргүй болтол элдвээр хэлж байна. Ингэхэд ер нь миний бие чулуу юм уу, эсвээс энэ хатагтайд илбэ туссан эсэхэд хамаарах ямар нэгэн учир байна уу? Өөр хүүхэн аваас тал засах гээд цамц, бошинз, богино түрийтэй гутал тэргүүтэн сүлжмэл саванд хийж ирээд, би өмсдөггүй ч гэсэн хамаатай юу, над өгөх байсан байх, гэтэл энэ хатагтай дайрч доромжлохоос өөр юмгүй байна. Бодвоос мөнгө цагаан нүд улаан, агтын хариу жилдээ, аяганы хариу өдөртөө, ачийг ачаар, тусыг тусаар, маргаашийн өөхнөөс өнөөдрийн уушги дээр гэдгийг мартсан бололтой байх юм. Бас хажуугаар нь манай эзэн, номхон тэмээ ноолоход амар гээд л, намайг барьж авч нүцгэлж байгаад, модноос уяж, уг шийтгэлийг зуун хувиар нэмэгдүүлнэ гэж аашчиж байна. Иймд нэг муу илдчийг чавчиргадах гэж байгаа бус, харин амбан хүнийг чавчиргадах гэж байгаагаа эрхэм дээдэс эргэцүүлэн бодууштай байна. Хол хэвт ээ, юуны өмнө хүнээс тусламж гуйж, хүний аргыг олж, ялдам харьцаж сурцгаа, бас хүн бүхэн адилгүй, хүлэг бүхэн жороогүй байдгийг мэдэж авцгаа. Би ногоон хувцсаа урчхаад, гонсойхын дээдээр гонсойгоод байна, чингэхэд та бүхэн намайг сайн дураараа өөрийгөө чавчиргад гэж хэлнэ гэнэ ээ, чингэсэн нь дор бол Каасик125 болсон минь дээр гэж Санчо уцаарлав.

	— Санчо найз аа, би чамд үнэн сэтгэлээсээ хэлье, чамайг дарсны жимс мэт зөөлөн болохгүй аваас чамд арал олгохгүй шүү. Ер нь дээр үеэс удамшилтай, ухаалаг, чадамгай илбэчин мэргэдийн гуйлт, зовлонд учирсан бүсгүй хүний нулимсанд уярдаггүй чулуу мэт хатуу сэтгэлтэй, ширүүн авиртай хүнийг арлынхаа албат руу илгээнэ гэхээс зүрх минь шантрахгүй байж болох уу? Нэг үгээр хэлбээс Санчо чи, эсвэл өөрөө өөрийгөө чавчиргад, эсвэл хүнээр чавчиргадуул, эсвэл амбан суухаа байг хэмээн ван хэллээ.

	— Дээдэс минь, яавал дээр вэ гэдгийг бодох хоёр хоногийн хугацаа өгч болохгүй сэн бол уу? гэж Санчо асуув.

	— Хэрхэвч болохгүй. Одоохон л агшин зуурын дотор шийдвэрлэх хэрэг шүү, эс чингэвээс Дульсинея маань буцаж Монтесиноосын агуйд очоод, тариачин хүүхний дүрсийг дахин олно, эс бөгөөс энэ хэвээр нь Елисейн талд залж аваачаад чавчиргын тоо гүйцтэл тэнд нь хүлээлгэж байх болно хэмээн Миэрлин өгүүлэв.

	— Даан ч дээ сайн санаат Санчо минь, чи зориглож байгаад Кихот эзнээсээ хүртсэн хишгийнхээ ачийг хариулж тус бол. Бид бүгдээрээ л сайхан зантай, морьтон хүний ариун үйл бүтээж яваа энэ хүнд тус нэмэр үзүүлж, өмөг түшиг болох ёстой болоод байна. Найз минь зүрхээ зүсүүлээд байлгүйгээр биеэ чавчиргадах амлалт өгчих, эрэлхэг зориг эгээрэлт саадыг давна гэдгийг чи өөрөө сайн мэднэ шүү гэж хатагтай өгүүлэв.

	Хариу хэлэхийн оронд Санчо ийн донгосруун:

	— Өршөөж хайрла, Миэрлин гуай минь, Монтесиноос гуайн элчээр яваа гэж нэг чөтгөр ирээд, манай эзнийг эндээ хүлээж бай, чингээд өөрөө хүрэлцэн ирж, Тобоосын Дульсинеяд туссан илбийг хэрхэн хариулах аргыг хэлж өгмөөр юм шиг хэлсэн боловч одоо болтол тэр Монтесиноосын бараа харагдахгүй байгаагийн учрыг хэлж өгмүү.

	Хариуд нь Миэрлин ийн өгүүлрүүн:

	— Санчо найз аа, тэр чөтгөр чинь ёстой үл бүтэх, өөдгүй лүд байгаа юм, тэрээр Монтесиноосын даалгавраар танай эзэн дээр ирсэн бус харин миний даалгавраар ирсэн юм шүү, тэр Монтесиноос агуйдаа суугаа бөгөөд өөртөө туссан илбийг хариулах сан гэхээс арга нь барагдаж, сайн юманд саад их байдгийг мухарт нь тултал ойлгож байна гэмээр л болоод байгаа байх. Хэрэв чи түүнээс авлагатай буюу түүнтэй уулзах хэрэгтэй ахул би одоохон чам дээр аваад ирэх юм уу, эсвэл чиний дурдсан газар байлгаж болно шүү. За чавчиргадна гэдгээ бушуухан зөвшөөр, чингэвээс чиний сүнсэнд ба махбодод чинь туйлын ашигтай болохыг нотлон хэлье, чингэснээрээ чи буян үйлдэх учраас сүнсэнд чинь тустай, чи махлаг хүн болох нь над илэрхий учраас бага зэргийн цус гоожуулахад биед чинь тустай бөгөөд хор болохгүй билээ.

	— Энэ дэлхий отчоор баян болжээ, илбэчин ч оточ болчихжээ! За, хэдийгээр би энэ явдлыг өөрөөр бодож байсан боловч та бүхэн бүгдээрээ гуйгаад байгаа учраас одоо яана гэх вэ, өөрийгөө гурван мянган гурван зуунтаа чавчиргадахыг би амлая, харин та нараар өдөр цаг заалгахгүй шүү, дуртай л цагтаа чавчиргадна гэж тохиролцъё. Тобоосын Дульсинея хатагтайн сайхан царайг та бүхэндээ харагдуулан таалуулахын тулд түргэн шиг л дуусгахыг би өөрийнхөө зүгээс хичээхийг бодъё, гэвч энэ хатагтай чинь санасныг бодвол ёстой сайхан хүүхэн юм байна. Бас нэг зүйлийг тохиролцъё, би биеэ цус нөжийг нь гоожтол ороолгох албагүй тул, зарим үед ялаа үргээхийн дайтай цохихыг тоонд оруулна шүү. Тэрчлэн, би тоогоо алдчихваас юм бүрийг чаддагаараа Миэрлин гуай тоолж, хэд дутаж, хэд илүүдэж байгааг над хэлж өгч байгаарай гэж Санчо өгүүлэв.

	— Илүүдэхийн тухай дурсах ч хэрэг алга, чавчиргадах тоо яг гүйцэхтэй зэрэг л Дульсинея хатагтайн илбэ гэнэт тайлагдаж баярлахынхаа эрхээр сайн санаат Санчо чамд талархал илэрхийлэхээр дэргэд чинь хүрч очих бөгөөд сайн үйл бүтээсний чинь хариуд урамшуулан хөхүүлэх болно. Тиймийн тулд илүүдэх дутуудах талаар зовсны хэрэггүй биз, ер нь би чамайг өчүүхэн боловч хуурсан байваас намайг тэнгэр бүү таалтугай.

	— За бурхан өршөөх болтугай! Би тавилан ёсоороо тамаа эдэлье гэж Санчо сүүрс алдан дурдлаа.

	Санчогийн ингэж хэлмэгц бүрээний дуу дахин хангинаж, бууны дуу дахин нижигнэлээ, гэтэл Кихот ноён Санчо руу гүйн очиж, дух, хацрыг нь үнсэж гарав. Ван хатагтай хоёр ба бусад бүх хүмүүс баяр хөөр болж байгаа байдал гаргаж хөлөг хөдөллөө; хандмагцаа Дульсинея, ван, хатагтай хоёрт мэхийн ёсолж, Санчод үлэмж бөхийн ёслов.

	Чингэтэл огторгуйд мишээх янзаар баясаж, тодрон тодрох туяа татаж, хээрийн цэцэг тэргүүнээ өндийлгөж, горхины болор ус шар, цагаан чулуудын хоорондуур шуугин урсаж, цутган нийлдэг мөрөндөө бэлэг барихаар гүйлээ. Баярт дэлхий, цэлмэг тэнгэр, цэвэр агаар, саруул гэгээ тэргүүтэн хамтаараа ба тус тусдаа цолмоныг дагаж ирсэн энэ өдөр тунгалаг бөгөөд намуухан болохын зөн агуулжээ. Ван хатагтай хоёр ан ав сайтар бүтэж, санаж сэдсэн нарийн арга сэтгэлчлэн биелсэнд санаа амраад, энэ явдал тэр хоёрын сэтгэлд ихээхэн тааламжтай байх тул өөр нэг ухаан сэдэж дахин нэг даапаалах бодолтойгоор шилтгээн тийшээ буцсан бүлгээ.

	Маргааш нь Санчогоос хатагтай Дульсинеягийн илбийг хариулахын тулд хийвээс зохих чавчиргадлагаа эхэлсэн эсэхийг асуув. Тэр явдлын эхлэлт болгож өнгөрөгч шөнө өөрийгөө тавантаа дэлссэн гэж Санчо хариу өчив. Чухам юугаар дэлсэв гэж хатагтай асуув. Гараараа дэлссэн гэж Санчо хариулав.

	— Чингэвээс тэр чинь алгадалт болохоос биш, чавчиргадалт биш дээ. Тийнхүү хүний нүд хуурах төдий хандлага Миэрлин мэргэнд аятай санагдаагүй гэж бат бодож байна. Үгүй ер нь сайн санаат Санчо минь, чи өргөстэй буюу зангилаатай чавчирга олж ав, чингэвээс л зодсон болно. Зовохоос айх аваас жаргахаас айна гэсэн зүйр үг байдаг шүү, ер нь чингээд Дульсинея шиг сүрхий язгууртан хатагтайд туссан илбийг хариулах явдалд тиймэрхүү үл ялих байдлаар хууран мэхлэх байдал гаргаж яахин болох, Санчо минь, залхуу хойргоор үйлдсэн буяныг буянд эс тооцдог учиртайг чи ойлгож ав гэж хатагтай өгүүлэв.

	Санчо ийнхүү хариу өчрүүн:

	— Дээдэс минь, та над санаандаа тохирсон чавчирга өг, түүгээр л балбаж гаръя, харин айхтар чанга цохихгүй шүү, өршөөлт минь ээ, би харц боол боловч миний махбод төмөр биш, хөвөн цаасан бараанаас сэвсгэр учраас бусдын тусын тулд өөрийн биеэ сэглэх хэрэг юун.

	— Сайн байна. Маргааш би чамд чиний шалчгар арьсыг төрсөн эгчээс чинь илүү гамнахуйц чавчирга олж өгье гэж хатагтай дурдлаа.

	Дараа нь хатагтайд Санчо өгүүлрүүн:

	— Хайрт эзэгтэй минь ээ, би өөрөөс нь холдсоноос хойш ямар ямар явдалтай тохиолдож яваагийнхаа талаар өөрийн эхнэр Пансын Териэсадаа нэн тодорхой захидал биччихээд байгаа, түүнийгээ танд сонсгоё. Одоо өвөрт минь байна, хаяг бичих л дутаад байгаа, таныг сайтар уншиж саруул ухаанаараа толилоосой гэж би горилж байна, би нэг л амбан байдлаар гэмээр юм уу, амбан хүмүүсийн бичвээс зохих галбираар биччих шиг санагдаад байна.

	— Хэн зохиосон юм бэ? гэж хатагтай асуув.

	— Нөгөө муу лайтай Санчо л байлгүй, өөр хэн байх билээ? гэж Санчо хэлэв.

	— Чингээд бас өөрөө биччихээ юү? гэж хатагтай мөшгөн асуулаа.

	— Яалаа гэж ээ! Би чинь бичиг гаргадаггүй хүн шүү, зөвхөн нэрээ л тавьж чаддаг гэж Санчо хариу өчив.

	— За яах вэ, үзье л дээ. Чамайг энэ захидалдаа цэцэн цэлмэгээ ёстой л нэг гаргасан байх гэж би лавтай бодож байна гэж хатагтай дурдав.

	Санчо битүүмжлээгүй захидал өврөөсөө гаргаж хатагтайд өгсөн бөгөөд тэрхүү захидал дор дурдсан утгыг агуулжээ.

	Пансын Санчогоос өөрийн эхнэр Пансын Териэнсадаа бичсэн захидал:

	 

	«Намайг сайхан урж өглөө, харин би барцдаа сайхан гаргаж авлаа, над сайхан арал олгож амбан сайд болгох гэнэ, гэвч намайг бүр ч сайхан урах нь зайлшгүй биз. Энэ бүхнийг одоогоор чи минь яахин ойлгох ажээ, хонгор Териэса минь, харин би хожим тайлбарлаж өгөмц. Териэса минь, чамайгаа жуузанд суулгах л ганц хатуу бодол агуулж явааг минь чи мэдэх цаг ирнэ, чи сууж ч таарна, харин энэ маань чамд зангууны үлгэр лүгээ адил санагдах магадгүй юм. Чи амбаны хатан болсон шүү, иймд: Чи элдэв шалтгаан тоочилгүй дагах ёстой гэдгийг сайхан мэдээрэй! Вангийн хатагтайн хайрласан анд өмсдөг ногоон тэрлэг нэгийг энэхүү захидалд хавсарган илгээлээ, барагцаалж бодоорой, охинд маань өмд цамц хоёр хийж хүрэх байх. Энэ нутгийнхан манай эзэн Кихот ноёныг солио туссан ухаантай хүн, зугаа хиймээр балай амьтан гэх бөгөөд намайг бас яг өрөөсөн дугуй нь гэж ярилцах юм. Бид хоёр Монтесиноосын агуйд очиж явлаа, гэтэл нутгийнхан нь Лориэнсо Алидоонс гэж нэрлэдэг Тобоосын Дульсинея гэгчид туссан илбийг хариулах явдалд Миэрлин мэргэн намайг цохолж: Өөрийн минь гараар гурван мянга гурван зуунтаа чавчиргадуулах болсноос гадна эхлэлт болгож тавантаа цохисныг минь тооцохгүй гэнэ, чингэвээс тэр хүүхэн яг л чи бид хоёр шиг эрүүл тунгалаг болох юм байх. Энэ талаар чи хэнд ч битгий дурсаарай, хов жив тараасан болж хөөгөө холино шүү. Хэд хоногийн дараа би олз хайх бодол агуулсаар амбан суухаар явах гэж байна, цоо шинээр амбан сууж байгаа хүмүүс цөм л ийм бодол агуулдаг гэж ярилцах юм. Очоод би байрыг нь харъя, чингээд чамайг тэнд очуулахын хэрэг байна уу, үгүй юү гэдгийг мэдье. Саарлын маань лагшин сайн бөгөөд чамд үлэмж мэхийн ёсолж байна, би туркийн хаан болсон ч үүнээсээ салж үхэхгүй. Чиний хөөрхөн гарыг вангийн хатагтай мянгантаа үнсэж байна, түүний гарыг чи хоёр мянгантаа үнсээрэй, манж үг хэлэхэд гарз гардаггүй бөгөөд гэмд учирдаггүй гэж манай эзэн айлддаг юм. Түрүүчийнхээ адилаар ганц зуун янчаан хайрцганд хийгээд хүргүүлчих аз таарсангүй, гэвч хонгор Териэса минь битгий гомдоорой, эзэн бид хоёрт нэг гай тохиолдоод мөнгөө дуусчихсан юм, амбан сууж байгаа учраас арга нь олдоно биз. Нэг л зүйлд санаа баахан зовоод байна, амбан суусан хүн айхтар их шунахай болчихдог юм гэнэ ээ, чингэхлээр над өлзий болохгүй байх. Ер нь гуйлгачин хүн бусдын өглөгөөр тахилч ламаас дооргүй амь зуугаад л байдаг. Гэтэл би түүнээс өөр замаар орчихлоо, харин чи минь баян тарган болно гэж найдаж суух л хэрэгтэй байна. Чамд минь бурхан тэнгэр зол жаргал ивээж, намайг бас чиний минь төлөө амар мэнд байлгаж өршөөх болтугай.

	1614 дүгээр оны 7 сарын 20˗ны өдөр бичив. Чиний хань, арлын амбан сайд Пансын Санчо

	 

	Хатагтай захидлыг нь уншаад, Санчод өгүүлрүүн:

	— Сайн санаат амбан минь, хоёрхон газар л жаахан тиймэрхүү болсон байна. Нэгд: өөрийгөө чавчаргадахыг зөвшөөрсний тань төлөөд таныг амбан сайд болгоно гэсэн мэтээр та дурдаж тайлбарласан байна, гэтэл манай нөхөр ван эзэн таныг амбан сайдаар томилохоор амлаж байх үед чавчирга гэгч юм таны зүүнд ч ороогүй байсныг та сайн мэдэж байгаа тул тэр талаар маргахгүй биз. Хоёрт: Та хэтэрхий муухай ховдог шунахай байдал гаргасан байна. Олох гэж байгаад алддаг, овоолох гэж байгаад нураадаг гэдэг үг бий шүү, тэрчлэн шунал ихэдвээс шулам болно ч гэдэг, бас ховдог ноён хотолдоо гайтай ч гэдэг шүү.

	— Би чингэж хэлэх гээгүй юм, өршөөлт хатагтай таны сэтгэлд миний энэ захидал тохирохгүй байгаа ахул нүх ирмэхийн зуурт урж хаячхаад, өөрийг биччихэж болно, харин миний ухаанд найдах аваас дордохоос биш, дээрдэхгүй биз гэж Санчо өгүүлэв.

	— Үгүй ээ, үгүй тун сайхан захидал болсон байна, ван эзэнд үзүүлмээр санагдаж байна гэж хатагтай сайшаан дурдав.

	Түүнийг үзээд ван гайхаш нь тасрав. Чингээд арлын албат нар амбан сайдтай болохыг хаврын борооноос илүүтэй хүсэж байгаа тул тэрээр амбан ширээгээ эзлэн суухаар явах ажлаа бодохыг Санчод захив.

	— Би чамд хамгийн их үр шимтэй, хамгийн баялаг арлаа олгож байгаа юм гэж ван өгүүлэв.

	— Би ховдгийн улмаас өндөр тушаал горьдож баячуудын харшид суухыг эрхэмлэж байгаа биш ээ, зүгээр л амбан болох гэж яадгийг л нэг үзээд авъя гэж бодсон юм гэж Санчо хэллээ.

	— Санчо минь, үзлээ л бол амтыг нь авчихна, улмаар хүн захирах хэчнээн сайхан байдгийг мэдэх болно. Ажил хэрэг бүтэлтэй байгаагаас үзвээс: Таны амбан сайд суухаараа амбан сайд ширээгээ хэн гуайд ч алдахааргүй сүрхий амбан сайд байж чадах бөгөөд яахаа би өдий нас хүртлээ амбан сайд болж явсангүй билээ гэж амаа барина гэдгийг би батлан хэлнэ хэмээн ван өгүүлэв.

	— Дээдэс минь, албат нарыг байтугай сүрэг хонь захирах ч сайхан гэдгийг би ойлгож байна гэж Санчо дурдав.

	— Санчо минь, чи бид хоёрын санаа нийлж байна, чи ер нь юм бүхнийг ойлгодог хүн байна. Үгийг мэргэн цэцэн хэлдэг шигээ л албат нараа мэргэн сайн удирдана байх гэж би чамд найдаж байна. За ийм байна, харин маргаашийн дотор заавал багтаж гарна гэдгийг битгий мартаарай, чамд өнөө орой чиний хүртэж байгаа цол хэргэмд тохирох сайхан хувцас олгож, замд хэрэглэх зүйлийг чинь бэлдэж өгнө хэмээн ван өгүүлэв.

	— Ямар л хувцас өмсгөнө, дураараа л бологтун, юу ч өмссөн Пансын Санчо өөрчлөгдөхөөр биш дээ гэж Санчо хэлэв.

	— Тэр үнээн. Гэвч хувцсыг эрхэлсэн ажил, эзэлсэн хэргэмдээ тохируулж өмсөх ёстой, жишээлбээс, хууль судлагч хүн цэрэг шиг буюу цэрэг хүн санваартан шиг хувцас өмсвөөс яахин аятай байх ажээ. Санчо чи одоо бол шүүхийн дарга, цэргийн жанжин хоёрын аль нь ч болж харагдмаар хувцас өмсөж таарна, нэг үгээр хэлбээс, миний чамд олгож байгаа тэр арлын амбан сайд цэргийн ба ерөнхий боловсролтой хүн байх ёстой болоод байгаа юм гэж ван дурдлаа.

	— За даа, эрдмийн талаар ч би маруухан шүү, би чинь цагаан толгой мэддэггүй хүн шүү. Ер нь шилдэг сайн амбан сайн гарын үсгийн оронд чагт зурчхаад байхад яадаг юм. Хэрэв над зэвсэг олгох аваас би үхэн үхтлээ бурханд залбираад л биеэсээ салгахгүй байхыг хичээнэ гэж Санчо учирлан хэлэв.

	— Санчо минь, чи цаг ямагт энэ өндөр бишрэлээ баримталж яваарай, чингэвээс алдаа ташааралд үл учрах болно гэж ван өгүүлэв.

	Тэр үед Кихот ноён орж ирээд, юун тухай ярьж байгаа ба Санчо нь юу юугүй удирдлагын жолоо барьж авч байгааг мэдээд, гараас нь шүүрэн авч вангаас зөвшөөрөл аваад, том тушаал хүлээсэн хүн биеэ хэрхэн авч явах ёстойн талаар сургамж өгөхийн тулд өрөө рүүгээ хөтлөн гарав.

	Чингээд өрөөндөө орж, хаалгыг нь түгжиж, Санчог бараг хүчдэн байж хажуудаа суулгаад, зориуд намуухнаар өгүүлрүүн:

	— Санчо найз минь, миний заяа зол төвшрөхөөс өмнө чамд минь ийм том аз ивээсний нь хариуд тэнгэр бурханд ёроолгүй ихээр бишрэн наманчилъя. Чи үүрэгт албандаа үнэнч байсныг чинь үнэлж шагнал олгох аз завшаан тохиолдоно байх гэж найдаж явсан биз, гэтэл чиний хүслэн бодсоноос урьдаж, санаанд оршгүйгээр биелж байгааг би тун саянаас л ойлгож эхэлж байна. Зарим хүмүүс хээл хахууль өгөөд л, тойв болтол гуйгаад л, явдал ажил тариад л, үүр цүүрээр босоод д, нэхэл дагал болоод л, элдэв арга сүвэгчлээд л байгаа хэр нь зорьсондоо хүрч чаддаггүй юм, гэтэл зарим нь ямар ч учир нь олдохгүй, яах ийхийн завгүй л олноосоо онцгойгоор хэргэм тушаал олоод авчих юм, би үүнд тохирох нэгэн зүйр үг хэлмээр санагдаж байна: Учир тавилан мэдэхээс биш, уралдан өрсөлдөх мэдэхгүй гэдэг юм. Миний бодоход чи бол түлээний тайрдас л байгаа юм, чи эрт босож үзээгүй, орой болтол сууж үзээгүй, нэг хуруугаа нөгөө хуруундаа ч хүргэж үзээгүй хүн шүү, харин хэрмэл морьтонд шүргэснийхээ ачаар л сайн сайхныг амсаж, арлын амбанд хүрлээ шүү. Санчо минь, өөртөө тохиолдсон өршөөлийг зөвхөн өөрийнхөө гавьяагаар хүртсэн мэтээр битгий бодоосой гэсэндээ би энэ бүхнийг хэлж байгаа юм. Чингэж болохгүй ээ, харин юуны өмнө ивээлт мутраараа юм бүхнийг сайн үйл тийш хөтөлж байдаг хурмаст тэнгэрт залбир, дараа нь сайн бүхнийг шингээсэн хэрмэл морьтны байгууллагад залбир. Иймд миний хэлж байгааг сэтгэлдээ шингээж авахыг хичээ, чингээд шавь минь ээ! Дээд тушаал том хэргэм гэгч нь чухамдаа хэл маргааны ёроолгүй далай лугаа төсөөтэй байдаг учраас чамайг тэр бүхнээс хаацайлан хамгаалж, тэрхүү сүрхий далайн нам гүм нэгэн буудлыг чамд зааж өгөх чадалтай замыг заагч од чинь болж, зөв сургамж өгөхийг хүссэн Катоныхоо үгийг сайтар ойлгож ав.

	Шавь минь, чи юуны өмнө бурхан тэнгэрээс эмээж бай, чингэвээс мэргэн ухаан заяана, ухаан мэргэн байваас алдаа ташаарлаас зайлах болно.

	Нөгөөтээгүүр, санаа бодлоо ажиглаж, өөрийгөө ойлгож бай, өөрийгөө ойлгох шиг хэцүү зүйл байдаггүй юм. Өөрийгөө л ойлгож чадах ахул бух лугаа адил том болохыг хичээж биеэ түмбийлгэхийг оролдож байгаа мэлхий шиг оомой өвчингүй болдог юм, тийм байж чадваас үзэмж муутай хөлөө ганган сайхан өдөөрөө далдалж байгаа тогос шувуу лугаа төсөөтэй болж нутагтаа байхдаа гахай хариулж байсан боольхой эр гэдгээ том тушаалынхаа хормойгоор далдлаад байж чаддаг болно.

	— Үнэн байна, гэвч тэр үед би бага хүүхэд байсан юм, харин том болсноосоо хойш би галуу хариулж байснаас биш, гахай хариулж байгаагүй шүү. Ер нь чингээд энэ яриа хэрэг ажилд хамаарамгүй санагдаад байна, удирдагч бүхэн ван гаралтай байх гэж Санчо хэлэв.

	— Чи үнэн хэлж байна, тиймийн тулд л язгууртан гаралгүй атлаа том тушаалд дэвшсэн хүмүүс ялдам, зөөлөн зан гаргаж, түүн дээрээ ухаалаг болгоомж нэмж байж хор амтагдсан хов живээс зайлж байх хэрэгтэй юм, эс чингэвээс ямар ч тушаалтай байлаа гэсэн хорлуулахаа л хорлуулчихна.

	Санчо минь, чи өөдгүй муу тариачин гаралтай гэдгийгээ царайгаа улайлгаж нуулгүйгээр хэнэг ч үгүй хэлж бай, чиний ичихгүй юм шиг байваас чамайг ичээхийг оролдох хүн гарахгүй шүү, ер нь ярвагар авиртай нүгэлтэн бус, харин ялдам авиртай номногч байхыг л эрмэлз. Дорд заяатай төрсөн хүмүүсийн дотроос өдий төдий хүн өндөр дээд зэрэг хэргэмд хүрч, тэргүүн их санваартан буюу эзэн хаан болон мандаж байсан бөгөөд энэ талаар би толгойг чинь эргэтэл жишээ баримт тоочиж чадна.

	Санчо минь, чи буяны замаар замнаж, буянтай сайн үйл л бүтээхийг хичээж явбаас ван гүнгүүдээс дутах юм алга, том хэргэмийг мах цусаар өвлөж авахын оронд ариун үйлээрээ олж авах явдал нь мах цусны уламжлалаас хавьгүй үнэ цэнтэй байдгийг санаж яваарай.

	Тиймийн тулд төрөл садны чинь дотроос хэн нэг нь чиний захирсан аралд ирэх учир тохиолдвоос түүнийг битгий хөөгөөрэй, битгий гомдоогоорой, харин аятай угтаж, асран ивээгээрэй, чингэвээс садан төрлийнхөө ёсыг чанд биелүүлж байгааг үзэж чамайг бурхан таалах бөгөөд чи энэ хорвоогийн жамыг ариун зөвөөр сахих болно.

	Хэрэв эхнэрээ авчирваас (удаан хугацаагаар тусгай албан үүрэг биелүүлж байгаа хүн ханиасаа салангид байх нь тохиромжгүй байдаг тул) түүнийхээ төрөлхийн нь эмхгүй байдлыг засаж, залруулж, өө сэвийг нь дараарай, эс чингэвээс ухаалаг амбаны олж авсан зүйлийг урагшгүй, бүдүүлэг авгай баллаад хаячхаж болох юм шүү.

	Хэрэв бэлэвсрээд (хэзээ ч тохиолдож болох зүйл учраас) албан тушаалынхаа ачаар арай дөмөг хүүхэнтэй нийлэх хэрэг тохиолдвоос авах идэхийг эрхэм болгож гуриатсан чоно мэтээр: «Юу л дайралдсаныг үмхэнэ» гэсэн байдалтай юм битгий авчхаарай. Ховдог эхнэрийн авсан хээл хахуулийг хуулийн өмнө нөхөр нь хариуцдаг бөгөөд энэ насандаа анхаараагүй өнгөрсөн туслах чанарын дансанд байдаг хэмжээгээр дөрөв нугалуулж төлдгийг чин сэтгэлээсээ чамд хэлье.

	Албан тушаалаараа гайхуулах ёсыг хэрхэвч битгий баримтлаарай, биеэ тоосон хүмүүсийн дунд энэ ёс маш тархай болчхоод байгаа юм.

	Баян хоосон хоёр хүн нэгэн адил байдлаар гуйлт айлтгахад ядууг нь илүү өрөвдөж байхыг бодоорой. Тэрчлэн баян хүн энэ тэр юм амлаж, ийм тийм юм өгч байж хэргээ бүтээчхээд цаад ядуу хүн нь уйлан гомдоход хүрэх вэ гэж ариун үнэний төлөө ямагт чармайж байгаарай.

	Энэрэн үзэж болмоор л байвал буруутай хүнийг битгий хатуу шийтгэж байгаарай, хатуу яллагч нь өршөөл үзүүлэгчээс илүү нэрийг олдоггүй юм.

	Хэзээ нэгэн цагт чиний барьсан хуулийн ариун чанар алдагдахад хүрвэл чиний муугийн харгаагаар бус, харин бусдын уршгаар чингэх болтугай.

	Хэзээ нэгэн цагт дайснаа цээрлүүлэх хэрэг тохиолдвоос өөрт чинь хор тавьж байсныг нь огт мартаад, чухамхүү үнэн нь хэний талд байгааг бодож байгаарай.

	Хэргийг шийдэхдээ сохроор хувийн ашиг битгий хичээж байгаарай, чингэвээс чи засаж үл болоход хүрүүлдэг алдаанд орох байтугай, нэр төрөө гутааж, байдгаасаа хагацаж болох юм шүү.

	Ямар нэгэн үзэсгэлэнт бүсгүй, өөрийгөө хаацайлж тусал гэж гуйваас нулимснаас нь нүдээ буруулж, гуйлтаас нь чихээ буруулж байгаад учрыг нь хөндийвтөр хандан тунгааж байгаарай, эс чингэвээс ухаан бодол чинь нулимсанд нь живээд, буянт явдлыг чинь санаа алдангуутаа залгичихна шүү.

	Хүний биеийг шийтгэхийнхээ зэрэгцээ хэл амаар битгий шийтгээрэй, өөрөөр хэлбээс, ялд унаж ясанд хахсан амьтныг ялаа эдэлж, яая ийе гэж байхад нь ширүүн хэрцгий үг нэмэрлээд байхын хэрэг юун.

	Хэргийн учир ирээд байгаа хүнийг хүн талаас нь үзэж, хорвоогийн будилааны улмаас буруутан болчхоод байгаа байдлыг нь өрөвдөж харамсаж, эхийг нь эцээж, тугалыг нь тураалгүйгээр өршөөл өмөг үзүүлж байгаарай, өөрөөр хэлбэл, бурхан цөмийг нь адилд үздэг боловч нарт хорвоогийн жамыг харваас өршөөнө байх гэсэндээ мөргөж, өгнө байх гэснээсээ гуйдаг ёстой юм шүү.

	Санчо чи миний өгч байгаа энэ сургамж ба дурдаж байгаа журмыг дагаж чадах аваас нас чинь уртсаж, алдар чинь мөнхөрч, авах шагнал чинь арвижин нэмэгдэж, жаргал чинь саваа хальж, үр хүүхэд чинь санасанчлан айл гэр болж, ач зээ нар чинь хүндэт угсаа зүүж, чиний бие арван хуруу тэгш амгалан жаргах болно, чингээд нас сүүдэртээ дарагдаад ирэх нэгэн цагт ертөнцийн жам ёсоор эрлэгийн элч чамайг аваачаар ирэхэд ач гуч нар чинь боловрой зөөлөн гараараа нүдийг чинь аниулан засах болно. Эдгээр сургамж чиний санаа бодлыг чимэглэх ёстой, харин би одоо бие махбодыг чинь чимэглэх агуулга бүхий сургамж өгөх бүлгээ.

	 


КИХОТ НОЁНООС ПАНСЫН САНЧОД ӨГСӨН СУРГАМЖИЙН ЗАЛГААГ ӨГҮҮЛСЭН ГУЧИН ДӨРӨВДҮГЭЭР БҮЛЭГ

	 

	Кихот ноёны дээр дурдсан яриаг сонссон хүмүүсийн дотроос түүнийг эрүүл саруул ухаантай, хамгийн зөв сайн бодол төгс хүн гэж хэлэхгүй хүн хэн байх билээ? Гэвч тэр талаар энэ урт намтрын дотор нэг бус удаа дурдсан бөгөөд тэрээр дэмий донгосож эхэлснээ, морьтны талын яриа л цухуйваас ямар ч зүйлийг ярихдаа ухаан санаа нь сэргэн цэлмэдэг тул ажил нь амтайгаа ам нь ажилтайгаа таарахаа байчихсан хүн ажгуу; Санчод өгч байгаа сургамжийн нь залгааны талаар хэлбээс асар хурц ухаан гаргаж байх мэт бөгөөд бодолтойнхоо ба солиотойнхоо хувьд туйлдаа хүрсэн юм. Түүний яриаг Санчо үлэмж анхааралтай сонсож, өгсөн сургамжийг нь тогтоож авахыг хичээж байх тул өгсөн сургамжийг нь ёсчлон дагаж, шинэ тулгам амбан сайдын ажил хэргийг амжилттай явуулахын үүднээс ширхэгчлэн цээжлэхийн хүслэн болж байгаа нь илэрхий байв. Чингэтэл Кихот ноён ийнхүү залган өгүүлрүүн:

	— Өөрийн гэр орон ба өөрийн биеэ ямар байлгаваас зохих талаар ярья. Санчо минь, юуны өмнө, хумсаа авч цэвэр байхыг чамд зөвлөе, зарим хүмүүсийн адилаар хумсаа ургуулж хэрхэвч үл болно, урт хумс гарын чимэг гэж бодох нь бүдүүлэг хэрэг, гэтэл урт ургаж бохир болсон хумсаа аваагүй хүнийг махчин шувуу лугаа зүйрлүүштэй биз, тэр нь айдас хүрэм муухай бөгөөд бузар чанартай болой.

	Хувцсаа дэглэмгүй өмсөх нь хүний санаа бодлын замбараагүйн шинж мөн учраас Санчо минь, ямар ч цаг үед нөмгөн, нүцгэн байхыг цээрлээрэй.

	Чиний хүлээсэн тушаал хэчнээн эрхэм тушаал болохыг аль болохоор нарийвчлан бодож үзээд тэр тушаалд байгаа үедээ албат нартаа тусгай хувцас өмсүүлмээр санагдваас төдий л хурц тод өнгөтэй, гоёмсог бус, харин харахад намуухан, бөх хувцас хэрэглүүлэхийг бодоорой, чингээд түүнийгээ ядуус, шивэгчин нартаа зөв хуваарилж байгаарай, өөрөөр хэлбэл, зургаан зарц хувцаслахын оронд гурван зарц, гурван ядуусыг хувцаславаас ядуусыг хувцасласны чинь хариуд тэнгэр тэтгэж, тэнгэрт бас зарцтай болно шүү, хувцсыг ингэж шинэ маягаар хуваарилахыг ямбандаа сагсуурсан хүмүүс ойлгох болоогүй байгаа юм шүү.

	Тариачин гаралтайгаа мэдэгдэхгүйн тулд сонгино, саримс их битгий идэж байгаарай.

	Намуухан алхаж, аажуухан ярьж байгаарай, чингэхдээ дэндүү маяглах нь хүний дургүй хүргэдэг тул хэлсэн үгээ чагнаад байгаа юм шиг санагдахаар хэтэрхий удаан ярьсны хэрэггүй шүү.

	Бидний эрүүл мэнд байх явдлын жолоог ходоод барьж байдаг учраас үдийн хоолыг бага, оройныхыг улам бага идэж байгаарай.

	Уух явдал ялихгүй хэтэрвээс нууцаа задруулж, амласнаа хөсөрдүүлдэг тул үүнийг бодож уухаа тааруулах хэрэгтэй.

	Санчо минь ээ, ямар боловч гаднын хүний дэргэд хоолыг амаа ангалзуулж зажлах ба зогьсохыг цээрлэж байгаарай.

	— Зогьсох гэж юу болохыг би ойлгохгүй байна гэж Санчо дурдав.

	Кихот ноён ийн тайлбарлуун:

	— Санчо минь, зогьсоно гэдэг чинь зогьсуулна гэсэн үг, энэ үгийг хэлэхэд тод сонсогдох бөгөөд сонсгол сайтай хүмүүст латин дуудлагатай төсөөтэй сонсогддогоос болж ингэж хэлдэг болсноос гадна испани хэлэнд байшгүй огцом дуудлагатай үг байгаа юм, маний хэлдгээр бол зогьсуулах л гэсэн үг л дээ.

	— Чин зүрхнээсээ хэлэхэд, таны өгсөн заавар, сургамжийн дотроос үүнийг тань л онцлон тогтоохыг бодъё, би тун их зогьсууламтгай хүн шүү гэж Санчо хэлэв.

	— Санчо минь, зогьсуулна гэж хэлэх ёсгүй, харин зогьсоно гэж хэлэх ёстой шүү хэмээн Кихот ноён залруулав

	— Өнөөдрөөс эхлээд би зогьсох гэж хэлж байя, та энэ талаар санаа битгий зовоорой, би мартахгүй гэж Санчо өгүүлэв.

	— Зүйр үг товч сургаалын чанартай боловч чи түүнийг голдуу гэзэгдэж аваад албаар хэрэглэдэг учраас тэр чинь товч сургаал бус, харин ердөө л жирийн дэмийрэл болчхоод байх юм. Иймийн тулд Санчо чи яриа болгондоо зүйр үг шургуулдаг заншлаа бас нэгэн адил орхи.

	— Миний толгой дотор ном сударт байдгаас олон тооны зүйр үг байдаг бөгөөд үг ярих бүхэнд бөөн бөөнөөрөө аман дээр гарч ирж, хоорондоо шахцалдаад, амаар гарахыг мөрөөдөн өрсөлдөх тул үг ярианд тохирох, эс тохирохыг харгалзахгүйгээр, аль л өрсөж гарсныг нь хэлж орхихоос өөр аргагүй болдог учраас бурхнаас бусад хэн боловч намайг түүнээс салгаж үл чадна. Гэвч буянтай бол буянтай, хоймор суувал хонжоотой, харанга дэлдэгчид хурал хамаагүй, эрдэмт хүн эрэлгүй гэдэг тул би одоо өөрийнхөө чанар чансаанд тохирох л зүйр үг хэлдэг болъё гэж Санчо дурдав.

	— Уухай даа, Санчо минь! Амыг чинь хүн бариад байгаа бус учраас чи зүйр үгээ асгаруулаад л бусдыг түүгээрээ булаад л бай! Сурсан юмыг сураар боож болдоггүй гэдэг биз! Зүйр үгээ цөөл гэж чамд хэлээд байхад чи нүд ирмэхийн зуурт л өдий төдийг хэлчих юм, бас чингээд хэлж байгаа зүйр үг чинь бид хоёрын ярианд хамаарахгүй тул үхэрт эмээл тохсоноос тохиромжгүй байна. Иймд Санчо чи ойлго: Ярьж байгаа зүйлтэй уялдах зүйр үг хэлэхийг чинь би хориглохгүй, гэвч амандаа орсон бүхнийг хэлээд байхаар чинь чиний яриа уйтгартай, сунжруу болчхоод байх юм хэмээн Кихот ноён айлдав.

	Морин дээр явахдаа хойд бүүргээ битгий налж байгаарай, хөлөө унжгануулж санжгануулалгүй аятайхан хавчиж яваарай, морин дээр яваагаар нь шинжихэд язгууртан дээдэс, харц боол хоёрын алин болохыг нь ялган магадалж болдог тул саарал илжгэн дээрээ мордчихоод явдаг шигээ битгий алцганаж давьчиж байгаарай.

	Бага шиг унтаж бай: Эрт босвол нэгийг үзэж, орой унтвал нэгийг дуулдаг юм шүү. Санчо минь, өөдлөхөд санах сэрэх хоёр, уруудахад унтах мартах хоёр гэдгийг бодож яваарай.

	Одоо миний өгөх гэж байгаа эцсийн сургамж бол биеэ чимэх явдалд үл хамаарах боловч чамд түрүүчийнхээсээ давуу ашиг тустай зүйл болох тул чи түүнийг үүрд санаж яваарай гэж хэлэхийг хүсэж байна. Чингээд, чи хэзээ боловч бусдын удам угсааг битгий муулж байгаарай, ямар ч хоёр удмыг зэрэгцүүлж үзэхэд нэг нь нөгөөгөөсөө илүү мэт байдаг тул дутуу мэт үзэгдсэн нь гомддог учраас чи бусдад дээрэлхэх аваас цаадах чинь чамайг үзэн ядах бөгөөд дайсагнахад хүрэх болно.

	Чи урт өмд, урт хүрэм, хүрмээсээ урт нөмрөг өмсөж байх ёстой шүү, шарваар өмд нь морьтон буюу амбан сайд хүнд өчүүхэн ч тохирдоггүй тул шарваар өмсөх талаар бодох ч хэрэггүй шүү.

	За одоохондоо иймэрхүү л зүйлийг чамд хэлье гэж бодсон юм, Санчо минь. Хойшдоо учир байдлыг харж байгаад, өөр янзын сургамж өгнө, харин чи ажил төрлийнхөө талаар над мэдэгдэхийг хичээгээрэй.

	— Эзэн минь ээ, өршөөлт та над ариун, нандин, ашигтай сургамж айлдаж байгааг би хачин сайн мэдэж байна, гэвч хэрэв би цөмийг нь мартаж орхивоос надад хэрэг болох болов уу? Чингэхдээ, хумсаа ургуулахгүй байх ба учир шалтгаан тохиовоос дахин гэрлэх талаар айлдсаныг тань л тархиндаа шингээж авлаа, гэтэл бусад төрлийн ийм тийм сургаал лүндэнг тань нэгийг нь ч тогтоосонгүй учир ноднин жилийн үүлнээс бүдэг санагдаж байна, иймд та энэ бүгдээ бичээд өгвөл сайн сан, үнэндээ би бичиг гаргадаггүй хүн, гэвч санваартандаа өгөөд, хэрэгцээтэй цагтаа хэлүүлж аваад байваас бүгдийг нь тогтоох биз гэж Санчо хэллээ.

	— Яана даа ер! Бичиг гаргадаггүй амбан сайд байна гэдэг мөн ч горьгүй хэрэг ээ! Санчо минь чамд нэг зүйлийг хэлүүштэй байна. Ямарваа хүн дор дурдсан хоёр шалтгааны улмаас бичиг сураагүй байдаг юм: Эс бөгөөс туйлын дорой буюу тун даржин айлд өссөн учраас, эс бөгөөс сайн жишээ, сайн зүйлд сургая гэдэг сэтгэл бусдад төрүүлэхээргүй, нүдэнд хүйтэн, зэвүүн амьтан байсан учраас чингэдэг юм. Энэ нь чиний томоохон дутагдал учраас чамайг би ядаж нэрээ тавьж чаддаг болоосой гэж бодож байна хэмээн Кихот ноён дурдлаа.

	— Нэрээ тавьж ч би дөнгөнө л дөө. Түүнээс гадна, баруун гаргүй юм шиг болчхоод хэн нэгэн хүнээр Төлөөлүүлэн зуруулаад байж элбэг чадна. Энэ хорвоо дээр үхлээс л бусдыг цөмийг нь аргалж болно, ер нь чингээд хэлбээс хааны дур, хийсгэвээс тэнгэрийн дур учраас миний л дур болно. Бас: Зангийн хүү заргад дуртай гэдэг биз. Би бол нэг муу занги бус, харин мундаг амбан учраас намайг хэн хэлж, нохойг хэн саах билээ! Надаар оролдвол зүдэрнэ, санаж яваад сарьс болно, миний гараас хэн гарах вэ. Бас чингээд: Баян хүний балай яриа мэргэн сургаалаас үнэтэй байдаг тул би амбан сууж баяжих болно, чингэхдээ, би зан сайтай амбан байх бодолтой байгаа юм, ингэхлээрээ над байгаа дутагдал бүхэн хучигдах болно. Гайгүй ээ, хүнд нэг ухаан, үхэрт нэг гиваан бий. Эмэг ээж минь: «Уурга нь урт бол хуйв нь цээл» гэдэг сэн. Бас: Ноёнтой муудваас толгойгүй, нохойтой муудваас хормойгүй гэж хэлдэг байж билээ.

	— Аяа, Санчо чи үхээсэй! Жаран чөтгөр хүрч ирээд чамайг энэ зүйр үгнүүдтэй чинь аваад тонилоосой! Чи намайг зүйр үгээрээ бүтэн цаг булж байна, над энэ чинь алгуурхан нүдүүлж байгаа мэт байна. Энэ зүйр үгнээсээ болоод чи нэг л өдөр дүүжлүүлнэ гэж чи лавтай бодож болно шүү. Зүйр үгнийхээ харгаагаар чи боолууддаа даруулна шүү, тэсэхээ байхаараа тэд үймээн дэгдээнэ дээ. Тэнэг хар монди чиний ухаанд энэ олон зүйр үг яаж багтаж шингэж байдаг бөгөөд эднийгээ чи яаж ингэж хэрэглэж сурсныгаа над хэл! Нэг зүйр үг бодож олоод, түүнийгээ хэрэгтэй газар хэлнэ гэдэг чинь над л лав тамын ажил санагддаг юм хэмээн Кихот ноён уцаарлав.

	— Үнэндээ эзэн та шал дэмий юманд уурлаж байна. Ээ чөтгөр ав, би өөрийнхөө эрдмийг ашиглаж байхад таны уур хүрдэг нь юу билээ? Би зүйр үгнээс өөр эрдэм ном, чадал чинээгүй хүн юм шүү. Одоо ч гэсэн өдий төдийгөөрөө аман дээр гарч ирээд д байна, бас чингээд, бидний ярианд эвийн цавуугаар наасан адил тохирмоор санагдаж байна, чингэвч би хэлэхээ больё. «Дуугүй хүн Санчо нэртэй байдаг126».

	Үүний хариуд Кихот ноён ийнхүү дурдруун:

	— Санчо минь, чи бол тэр биш ээ, чи бол зүгээр сайхан дуугүй хүн биш, харин муу ёрын зөрүүд авиртай, муухай их чалчаа хүн. Гэвч бидний ярианд тохирмоор ямар ямар зүйр үг чиний санаанд орсныг сонсмоор санагдаад явчихлаа, би тэнэг хүн бус бөгөөд нэлээд бодлоо, чингэвч тохирох зүйр үг толгойд ер орсонгүй.

	— Миний хэлэх гэж байгаагаас илүү гарах зүйр үг яахин байх билээ: «Арслангийн өөдөөс хав хуцах», «Хүний юм хүчгүй, хүзүүний мах амтгүй» бас: «Тэнгэр харааваас амны гарз, тэмээ шааваас гарын гарз». Ийм зүйр үгнүүд тохирохгүй гэж үү? Амбан буюу аливаа дарга хүний өөдөөс цор цор гэвээс арслангийн өөдөөс хуцсантай адил гэсэн үг шүү дээ, ер нь арслан л бол арслан байх биз. Тэрчлэн амбан л айлдсан бол үгүй гэх амгүй учраас хүний юм хүчгүй нь тэр биз. Сүүлчийнхийг нь сохор хүн ч ойлгоно байх: За ийм л байгаа юм даа. Өөрийнхөө толгой дээр байгаа тэмээ үзэхгүй атлаа хүний толгой дээр байгаа өвсийг үзвээс: «Үхсэнийхээ дараа нас барахаас айсантай» адил хэрэг болох биз. Түүнчлэн айлд байгаа ухаантай хүнээс гэртээ байгаа тэнэг хүн илүү мэдэлтэй байдгийг өршөөлт та юу эс андах ажээ, гэж Санчо өгүүлэв.

	— Тийм биш ээ, Санчо минь, угаасаа ухаан дутуу учраас ухаангүй хүн айлд ч гэсэн, гэртээ ч гэсэн олигтой мэдэлд хүрч чадахгүй. За энэ талаар ярихаа больё, Санчо минь: Муу удирдваас хариуцлагыг нь чи хүлээж шившгийг нь би хүлээнэ биз. Ер нь би чадлынхаа хэрээр л чамд сургамж өгч, нарийн бодолтойгоос гадна сайн санаанаасаа зөвлөгөө хэллээ гэж би сэтгэлээ хууръя. Би өөрийн үүрэг, өөрийн амлалтаа биелүүллээ шүү. Чингээд Санчо чамайг бурхан өршөөж, заяаг чинь тэтгэж, миний сэтгэлийг амар байлгатугай, үнэндээ, чамайг тэр аралтайгаа давхраараа хоёр хөлөө дээш харуулаад онхолдчих вэ гэхээс сэтгэл минь зовоод байх юм, чингэснээс хүн харахад бие бялдар товир, сүртэй бараатай боловч Санчо маань зүйр үг, дэмий яриа хоёр дүүртэл нь чихчихсэн тулам л байгаа юм гэж ванд цайруулан хэлж өгөөд чамайг хамгаалсан нь ч дээр юм уу гэж бодох юм хэмээн Кихот ноён дурдлаа.

	— Эзэн минь ээ, хэрэв өршөөлт та намайг амбан сууж таарахгүй байх гэж бодоод байгаа ахул ба одоохон тэр сэтрээс чинь салъя, ер нь сэтрийн бузраас сэтгэлийн бузар илүү гэдэг учраас бахь байдаг л харц Санчо хэвээрээ эсэн мэнд оршиж, сонгино талх хоёроо зажилж явбаас тахианы ба ногтрууны мах зооглодог амбангаас дордох юм алга шүү. Далимд нь хэлэхэд, унтаа байхдаа дарга, дагуул, баян хоосон, хэн боловч цөм адил биз. Хэрэв өршөөлт та сайтар бодож үзвээс намайг та өөрөө амбан руу түлхсэн бөгөөд би амбан, арал сэлтийн талаар жүржийн амтыг гахай аль хэр мэддэгийн хэртэй л ойлгодгийг та санах нь мэдээжийн хэрэг тул хэрэв амбан замбанаас болж намайг чөтгөрт авхуулчихна байх гэж та бодож байгаа аваас би амбан болчхоод тамд орсон нь дор бол харц Санчо хэвээрээ байгаад диваажинд очсон минь дээр гэж Санчо мэтгэн хэлэв.

	— Санчо минь ээ, үнэндээ, чиний саяын хэлдгийн төгсгөлийн хэдэн үгний төлөөд чамайг мянган арлын амбанаар томилсон ч болно гэж би үзэж байна. Чи бол сайн сэтгэлтэй хүн юм, ер нь ийм сэтгэлгүйгээр хэчнээн ч их мэдлэгтэй хүн ач тусаа үзүүлж үл чадна. Тэнгэр бурханд амь насаа даатгаад л, анхныхаа шийдвэрээр явахыг хичээ, ямар ч ажил дээр санасан зорилгоо заавал биелүүлэхийн төлөө хатуу зогсдог зуршил олж авах ёстой гэж би чамд хэлэх гэж байгаа юм, чингэвээс, чиний тэр сайн эрмэлзлийг тэнгэр ямагт тэтгэх болно. Одоо хоолондоо оръё, чи бид хоёрыг шилтгээний эзэд хүлээж байгаа байх хэмээн Кихот ноён өгүүлсэн бүлгээ.

	Хоолны дараа Кихот ноён хожим хойно хэн нэгэн хүнээр Санчод уншуулж өгөхийн тулд түүнд ярьсан сургамжийн зүйлээ бичих ажилд орлоо, гэтэл тэр бичгийг Санчод гардуулж өгсөн даруйд тэрээр түүнийг нь гээсэн тул уг бичиг ванд олзлогдсон бөгөөд түүнийг хатагтайдаа уншиж өгсөнд тэр хоёр Кихот ноёны хэдий хэрийн ухаантай ба аль зэрэг солиорсныг дахин гайхацгаасан ажээ, дараа нь тэд даапаалах явдлаа үргэлжлүүлэхийн тулд тэр оройдоо олон тооны бараа болооч дагалдуулан Санчог нэгэн жижиг хот тийш илгээсэн бөгөөд түүнийг арал гэж бодуулах ёстой байв. Санчог амбан суух нутагт нь хүргэж өгөх газарчаар вангийн шилтгээний даамал асар овжин, нэлээд алиа бөгөөд үүний урьд Миэрлин болж молигодож байсан хүн явлаа «овжин бус аваас яахин зугаа болгож чадах ажээ» ийм сүрхий овжин залирхгаас гадна Санчо лугаа хэрхэн наадахыг эздээрээ сайтар заалгаж авсан тул тэрээр өөртөө ногдсон даалгаврыг гарамгай биелүүлсэн нь мэдээж биз.

	Чингээд Санчо мордлоо, олон тооны бараа болооч түүнийг тойрсон байлаа, тэрээр шүүхийн хээнцэр түшмэлүүдийн өмсдөг цамц өмд, гадуур нь хээ угалз бүхий хулсан шар өнгийн гяргаар хийсэн, хэтэрхий өргөн хормойтой хувцас өмсөж, түүнийхээ ижил эдээр хийсэн малгай донхойлгосон байлаа, тэрээр луус дээр заларч вангийн тусгай тушаал ёсоор цоо шинэ торгон хударга болон илжигний хэр хэмжээнд тохирох байдлаар гоёсон жороо саарлыгаа араасаа дагуулжээ. Санчо түүнийгээ байн байн эргэж харах бөгөөд хүмүүс түүнийг асар их хүндэтгэж байх тул энэ албан тушаалаа герман хаантай ч солимооргүй санагдаж байв. Тэрээр ван, хатагтай хоёртой салах ёс үйлдэж, тэр хоёрын гарыг үнсээд, дараа нь өөрийнхөө эзнээс ерөөл хүсэхэд, эзэн нь нүднээсээ нулимс асгаруулан сайн ерөөл тавихад Санчо түүнийг уйлах шахан байж сонсов.

	Тийн явсаар Санчо бараа болооч нараа дагуулсаар тэрхүү вангийн хамгийн шилдэг эдлэнгийн нэг болох, мянга шахам хүн ам бүхий нэгэн хотод хүрэлцэн очив. Түүнийг Баратаари127 арал гэдэг юм гэж Санчод айлтгацгаалаа, тэр хотыг тийнхүү нэрлэдэг байж ч болох юм, эс бөгөөс түүнд амбан сайдын хэргэм тун хялбар олдсон учраас тийнхүү нэрлэсэн байж ч болох юм. Төдхөн мань амбан бараа болооч нарынхаа хамтад хотын хэрмийн хаалганд ойртон очвоос тэндхийн эрх баригчид угтан ирж, хонх дэлдэж, оршин суугчид нь нэгэн дуугаар баяр талархал илчилж, Санчог туйлын их баяр хүндэтгэлийн байдалтайгаар сүмд оруулахад, хүмүүс нугасгүй мэт нахилзан, мөргөл ёслол үйлдээд дараа нь залхуутай их ёс дэглэм болж байж хотын түлхүүр гардуулаад, түүнийг Баратаари аралд насан туршид нь амбан суулгаж байгааг тунхаглан зарлав. Хувцас хунар, сахал самбай, гэдэс гүзээ, атигар нуруутай тул шинээр ирж байгаа амбан сайдын байдлыг олж сонсож, үзэж хараагүй хүмүүс байтугай, түүнийг даапаалж байгааг мэдсээр байгаа өчнөөн төчнөөн хүмүүст тэрээр инээдтэй амьтан харагдаж байсан юм. Эцэст нь Санчог сүмээс гаргаж, шүүхийн танхимд оруулж, зөөлөн түшлэг дээр суулгаад, вангийн шилтгээний даамал өгүүлрүүн:

	— Амбан сайд минь, манай энэ аралд эртнээс тогтсон ийм нэгэн заншил байдаг юм: Энэ сайхан арлыг захирахаар ирж байгаа хүнээс юуны урьд хэдэн зүйлийг асуудаг юм, зарим нь нэлээд ээдрээтэй бөгөөд төвөгтэй асуулт байдаг юм, чингээд түүгээрээ хариулдаг ба уг асуултуудад хариулах байдлаар нь шинжиж энэ хотынхон шинэ амбан сайдынхаа оюун билигтэй танилцаад, сайн хариулбаас баяр хөөр болж, муу хариулбаас гутаж гуньдаг юм.

	Шилтгээний даамлын тийнхүү хэлж байх зуурт Санчо чанх өөдөөсөө харсан хана дээр том үсгээр бичсэн урт бичгийг ажиглан харж суулаа, чингээд бичиг үл гаргах учир ямар учиртай юм бичээстэй байгааг асуув. Түүнд ийн хариу өчрүүн:

	— Эзэнтэн минь ээ, дээдэс таны энэ арлыг захирах соёрхлоо хайрласан өдрийг тэмдэглэж бичсэн зүйл бөгөөд: «Өнөөдрийн төддүгээр оны төдөн сарын төдний өдөр манай энэ арлыг захиран суухаар морилон ирж байгаа Пансын Санчо ноён урт насалж удаан жаргах болтугай» гэж бичсэн байна.

	— Пансын Санчо ноён гэж хэнийг хэлж байна? хэмээн Санчо асуув.

	— Дээдэс таныг хэлж байгаа юм, өөрөөр хэлбээс манай энэ аралд одоогоор зөөлөн түшлэг дээр заларч байгаа Санчогоос өөр ямар ч Санчо ирээгүй байна гэж даамал хариу өчлөө.

	— Би ноён биш, ноён хүн манай удамд ч байгаагүй, миний нэр зүгээр л Пансын Санчо, манай аавын нэр Санчо, өвгөн аав маань бас Санчо тэрчлэн цөмөөрөө Панса гэгдэж явснаас биш, ноён моён гэгч юм нэг ч байгаагүй гэдгийг битгий мартаарай дүү минь. Ер нь танай арал чулуунаасаа олон ноёнтой байж таарах нь ээ. За тэр ч яах вэ, бурхан өршөөх болтугай, хэрэв би энэ аралд хэд хоног амбан суудаг аваас тэр муусайн ноёдыг чинь бүгдийн нь учрыг нь олоод өгнө. Тийм их олон ноёнтой аваас тэд та бүхнийг шумуулаас дутуугүй зовоосон байж таарна. За одоо даамал гуай та асуултаа бушуухан явуул, би чадах хэрээрээ хариулъя, энэ хотынхон гунина уу, гутна уу, дураараа л болог гэж Санчо дурдав.

	Энэ үед шүүхийн танхимд хоёр хүн орж ирлээ: Нэг нь тариачин хувцастай, нөгөө нь хайч барьсан байх тул сайван бололтой бөгөөд тэрээр ийн өгүүлрүүн:

	— Амбан сайд минь ээ, энэ тариачин бид хоёр өршөөлт танд ийм нэгэн хэргийн учир бараалхаж явна: Энэ залуу өчигдөр намайг үйлдвэртээ байхад хүрч ирээд «миний болхи яриаг уучлаарай, би сайван хүн, бурхан өршөө, сайн сайван хүн юм шүү» бяцхан цэмбэ над өгч: «Энэ цэмбэ над нэг тоорцог хүрэх бол уу?» гэж асуулаа. Би түүнийг нь хараад «хүрнэ» гэлээ. Чингэтэл үгүй ээ, энэ золиг нь ер нь намайг цэмбэнээсээ тоночихно байх гэж бодохынхоо эрхэнд ингэж асууж байгаа байх, эсвэл сайван хүмүүсийг эд бараанаас иддэг тонодог гэж ярилцдаг юм байх гэдэг бодол над орж ирлээ, чингээд энэ залуу: «Хоёр тоорцог хүрэх юм биш биз» гэж хэллээ. Энэ ер нь надаар оролдож яваа хүн юм гэж бодоод би: «хүрнэ» гэлээ. Чингээд, намайг улам цаашлуулж, анхныхаа санасанд хүрэх гэсэн янзтайгаар тоорцгийн тоог нэмээд л асуугаад байхаар нь би: «Хүрнэ» «хүрнэ» гээд л байлаа, чингэтэл би таван тоорцог хийж өгөхөөр болчихлоо. Гэтэл өнөөдөр энэ залуугийн хүрч ирэхэд тоорцгуудыг нь өгвөөс хийлгэсний хөлс өгөх байтугай цэмбээ төлүүлэх гээд байх юм.

	— Энэ бүхэн үнэн үү дүү минь? гэж Санчо асуув.

	— Үнээн, эзэнтэн минь, харин өршөөлт та энэ сайвангийн над хийсэн тоорцгуудыг нь нүдээрээ болгоо л доо гэж тариачин хариу өчив.

	— Дуртайяа үзүүлнэ гэж тариачин хэлэв.

	Чингээд тэр дорхноо нөмөрч явсан цувнаасаа гараа гаргаж, таван хуруундаа нэжгээдээр нь хуруувчлан өмсгөсөн тоо бүхий тоорцгийг үзүүлж өгүүлрүүн:

	— Энэ хүний захиалсан таван тоорцог бүгдээрээ энэ байна, үүнээс өөр хумсын чинээ ч өөдөс үлдээгүй гэдгийг би бурхны нэрийг барьж чин зүрхнээсээ айлтгая, манай тасгийн ахлагч нараар нэгжүүлсэн ч би бэлхэн байна.

	Тоорцгийн тоо тохирч байгаа боловч уг зарга ер бусын байх тул дэргэд байсан хүмүүсийн инээдийг хүргэв. Санчо бяцхан бодож үзээд, өгүүлрүүн:

	— Энэ хэргийг хойшлуулаад байхын хэрэг бидэнд алга гэж би үзэж байна, одоохон нэг тийш болгох нь зүйтэй санагдаж байна. Иймийн учир би ингэж тушаах байна: Сайванд хийсний нь хөлсийг битгий төл, тариачинд цэмбэний нь үнийг битгий өг, тоорцгуудыг хоригдол хүмүүст өглөг болгоод өгчих, чингээд л гүйцэх нь тэр.

	Дараа нь амбан сайдад хоёр өвгөн бараалхлаа, нэг нь таяг тулсан, нөгөө нь юу ч бариагүй байх бөгөөд тэрээр ийн өгүүлрүүн:

	— Эзэнтэн минь, би энэ хүнд арван зоос зээлдүүлсэн юм, өөрөөр хэлбээс, үүний мэхийн гуйсныг хүндэтгэн үзэж өгсөн юм. чингэхдээ миний нэхэмжилсэн цаг тухайд уг мөнгийг эгүүлэн өгөх хэлэлцээтэй юм. Цаг хугацаа өнгөрсөөр байгаа боловч үүнийг надаас мөнгө зээлдүүлдгээсээ илүү бэрхшээлтэй байдалд орчих байх гэж айгаад би өрөө нэхэж чадахгүй байлаа. Эцэс сүүлд нь харваас энэ хүн миний мөнгийг өгье гэж бодохгүй байхаар нь дурсаж эхэлсэн юм, гэтэл энэ маань мөнгийг минь өгөхийн оронд чамаас арван зоос зээлсэн удаа байхгүй гэх бөгөөд хэрэв зээлсэн байж гэм би аль хэдийн өгчихсөн байх ёстой гэж хэлэх юм. Уг мөнгө өгч авахыг үзэж харсан гэрчгүй бөгөөд энэ хүн өгөхгүй байгаа нь үнэн билээ. Иймд өршөөлт та энэ хүний ам тангаргийг авч өгч болох уу? Чингээд энэ хүн тэр мөнгийг над өгсөн гэдгээ тангараглаж хэлэх аваас эндээ нэн даруй эрхэм дээдэс таны өмнө тангараглаж хэлэхийг би хүсэж байгаа юм.

	— Таягтай өвгөн танд энэ талаар хэлэх зүйл байна уу? гэж Санчо асуулаа.

	Өвгөн ийнхүү хариу өчрүүн:

	— Эзэнтэн минь, энэ хүн над тэр мөнгийг зээлдүүлсэн нь үнээн, өршөөлт та очроо жаахан доошлуулж хайрла, хэрэв энэ хүн надаар тангараг тавиулах гээд байгаа ахул би тангараглаад өгье, үүнээс зээлсэн мөнгөө үнэхээр эгүүлэн өгсөн гэдгээ би тангараглан хэлье.

	Амбан сайд очир таягаа доошлууллаа, дараа нь таягт өвгөн тангараг тавихад таяг нь саад болмоор байх тул түүнээ нөгөө өвгөндөө бариулаад амбаны очрын загалмай дээр гараа тавиад, одоо өөрөөс нь нэхэмжилж байгаа тэр арван зоос зээлдэн авсан нь гарцаагүй үнэн бөгөөд зээлдэн авсан тэр мөнгөө зээлдүүлсэн эзэнд нь алагаараа харж арваараа барьж байгаад эгүүлэн өгсөн атал нөгөө этгээд эндүүрч ташаараад хэдэнтээ нэхэмжилж байна гэдгээ тангараглан хэлэв. Чингэхэд агуу их амбан татгалзах зүйл байгаа эсэхийг мөнгөө зээлдүүлсэн өвгөнөөс асуухад, уг мөнгийг зээлсэн хүн төлөв шударга хүн бөгөөд ариун санаат христос мөргөлтөн учраас мөнгийг тийнхүү эгүүлэн өгч байх үед ухаан нь самуурсан бололтой тул тэр мөнгийг эгүүлж өгсөн нь үнэн байх нь эргэлзээгүй боллоо, иймд үүнээс хойш дахин нэхэмжлэхгүй гэдгээ тэрээр нотлов. Өрнөөс мултарсан өвгөн таягаа авч, мэхийн ёслоод, хаалга чиглэн алхлаа, өр нэхэгдсэн өвгөн тийнхүү хэнэггүй царайлан гарч одоход өр нэхсэн өвгөн түүний зүг алмайран харсаар хоцрохыг хараад Санчо толгойгоо гудайлгаж, баруун гарынхаа долоовор хуруугаар хөмсөгнийхөө тус газар тулж, бодолд автсан боловч тэр дорхноо толгойгоо дээшлүүлээд, шүүхийн танхимаас гарч одсон таягт өвгөнийг буцааж ирүүлэх тушаал буулгав. Өвгөнийг оруулаад ирэхэд Санчо түүнийг хараад өгүүлрүүн:

	— Сайн санаат өвгөн та таягаа над өгчих, над хэрэг байна.

	— Дуртайяа барья, май эзэнтэн минь гэж өвгөн хэлэв.

	Чингээд таягаа түүнд өгөв. Санчо түүнийг нь авч нөгөө өвгөнд нь өгөөд ийн өгүүлрүүн:

	— За тонил, авлагаа авах чинь энэ.

	— Яана гэнэ ээ эзэнтэн минь? Энэ муу мод, арван зоосны үнэтэй байна гэж үү? хэмээн өвгөн асуулаа.

	— Тийм ээ. Хэрэв тийм үнэ хүрэхгүй бол энэ хорвоод надаас тэнэг хүн байхгүй болог. Намайг вант улс захирч чадах хүн үү, үгүй хүн үү гэдгийг та одоохон мэдэж авах болно гэж амбан хариу өчлөө.

	Чингээд, тэр таягийг бүгдийн нүдний өмнө эвдэж хаях тушаал буулгав. Тэр ёсоор гүйцэтгэвээс дотроос нь арван зоос гарав. Хүмүүс цөм гайхаж, тэр амбаныг шинээр тодорсон Соломоонд тооцсон ажээ. Хүмүүс Санчод хандаж, тэрхүү арван зоосыг таяг дотроо нуусныг нь хэрхэн мэдсэнийг асуув. Тангараг тавихынхаа өмнө таягаа өр нэхэгчид өгөөд, алгаараа харж арваараа барьж байгаад өгсөн гэж тангарагласан бөгөөд тангараг тавьж дуусмагцаа таягаа буцааж авахад нь мөнгийг нь таяг дотроо хийсэн байж магадгүй гэдэг хардлага сэтгэлдээ төрснийг Санчо дурдав. Ингээд бодохоор урагшгүй зарим удирдагчийн хэрэг таслахад бурхан туслах (гай таарах) явдал ганц нэг тохиолддог ажээ. тэрчлэн иймэрхүү явдлын талаар Санчо нутгийнхаа санваартнаас сонсож байсан удаатай бөгөөд өөрийгөө үлэмж сийрэг ухаантай гэж ярьжээ, чухамдаа урьд хожид сонссон зүйлээ байтугай тун сая хэлсэн зүйлийг сонсонгуутаа таг мартчихдаг учраас ухаан саруулын хувьд тэр арлынханд гайхуулж арай ч болохгүй биз. Эцэст нь ичсэн баяссан хоёр өвгөн шүүхийн танхимаас гарч одоход, үлдсэн хүмүүс гайхалдаж байсан бөгөөд Санчогийн хэлэх үг, хийх ажил, хөдлөх хөдөлгөөнийг тэмдэглэж авах даалгавар хүлээсэн хүн Санчог ухаантай хүнд тооцох, тэнэг хүн гэж үзэх хоёрын аль нь зөв болохыг шийдвэрлэж ядан тээнэгэлзэж байсан бүлгээ.

	 


АМБАН САЙДЫН ТУШААЛД ДЭВШЭЭД ПАНСЫН САНЧО ЯМАРШУУ БАЙСНЫГ ӨГҮҮЛСЭН ГУЧИН ЗУРГААДУГААР БҮЛЭГ

	 

	Санчог шүүхийн танхимаас гаргаж, гоёмсог ордонд дагуулан аваачихад олон том тасалгааны нь нэгэнд вангийн зиндаанд тохирох байдлаар ширээ зассан байлаа. Санчог орж очмогц хөгжим эгшиглэж гар нүүр угаахад хэрэглэгдэх зүйлийг барьсан дөрвөн шивэгчин угтан ирэхэд Санчо туйлын хээнцэр байдлаар тэрхүү ёслолыг гүйцэтгэв. Хөгжим зогсоход Санчо тэргүүн байрыг эзлэн суулаа, чухамдаа ширээн дээр нэгээс илүү сэрээ халбага байгаагүй тул түүнээс өөр хүн суухгүй байсан ажээ. Санчогийн дэргэд халимын элжингээр хийсэн савх барьсан нэгэн хүн ирж зогссон бөгөөд хожим сонсвоос оточ хүн байсан ажээ. Ширээн дээр тавиастай алим жимс асар олон янзын амттаны гоёмсог цагаан бүтээлгийг авав. Шашны мяндагтны байдалтай өөр нэгэн үл таних хүн хоолны ерөөл хэлэхэд, нэгэн зарц Санчод сүлжмэл дүүдүү уяж өгсөн бөгөөд хавангийн үүрэг гүйцэтгэж байгаа өөр нэгэн зарц жимс бүхий шөлтэй хоол барив. Санчог түүнээс амсаж завдаагүй байтал тавагтай хоолыг нь элжин савхаар хавчиж, яах ийхийн зуурт ширээн дээрээс авч одлоо, чингэхэд нь хаван өөр хоол барив. Санчо түүнээс идэхийг завдан тонгойж, дөнгөж амсаж эхлэхэд түүнийг нь бас савхаар хавчин зайлуулахад нэгэн зарц түрүүчийн адил маш түргэн авч одов, Санчо гайхаж хүмүүс өөд хараад: Над хоол өгөх гэж байна уу, эс бөгөөс аль хэр түргэн булаадгаа үзүүлэх гэж байна уу гэж асуув. Савх барьсан хүн ийнхүү хариу өчрүүн:

	— Амбан сайд минь ээ, амбан сайдтай арал бүхэн ийм байдлаар хоол идэх заншилтай тул ингэх ёстой юм. Би оточ хүн, энэ арлын амбан сайдын газар ийм ажил хийж цалин хөлс хүртэж байгаа хүн учраас амбаныхаа эрүүл мэндийн төлөө өөрийнхөөсөө илүү санаа зовж байдаг юм. Амбан сайдын биеийг би өдөр шөнийн хорин дөрвөн цагт ажиглан, байдлыг нь тандаж, өвдөж чилбээс эдгээн сайжруулах үүрэгтэй хүн билээ, миний хамгийн гол үүрэг хоол идэхэд нь байлцаж биед нь таарамжтай зүйлийг идүүлж, тохирмооргүй зүйл зооглуулахыг хориглож, махбодод нь хор учруулж, ходоодыг нь муутгачихгүй байхад орших юм. Жишээ нь: Жимсэнд шингэн зүйл их байдаг учраас тэр шөлтэй хоолыг танд зооглуулаагүй юм, бас дараачийн нь хоолонд янз бүрийн халуун ногоо хийж, дэндүү аагтай болгосон учраас таныг дараа нь цангана байх гэж бодоод түүнийг танд зооглуулаагүй юм, ер нь шингэн юм их ууваас биедээ заяасан шингэн зүйлийн нөөцийг алддаг юм, үүнээс хүний цовоо чийрэг байх явдал, нөлөөлдөг юм.

	— Чингэвээс гойдын сайхан амттай баймаар санагдуулсан, тэр цаад талд байгаа шарсан ятуутай хоол над хор болохгүй биз дээ?

	Оточ ийнхүү хариу өчрүүн:

	— Намайг амьд байгаа цагт л амбан сайд та тэр хоолонд хүрч болохгүй!

	— Яагаад тэр билээ? гэж Санчо асуув.

	Оточ ийн өчрүүн:

	— Яагаад вэ гэвээс манай багш анагаах ухааны суут наран болон гийгүүлсэн Гиппокраант128 мэргэн сургаалынхаа нэгэнд: «Сайхан хоол бүхэн хортой байдаг, ялангуяа ятууны мах бүр ч хортой байдаг» гэж бичсэн юм.

	— Чингэвээс эрхэм оточ та энэ ширээн дээр байгаа хоолноосоо хамгийн ашигтай бөгөөд хамгийн хоргүйг нь аваад өг л дөө, харин битгий савхдаж авчхаад байгаарай, намайг тайван хооллуул, наана чинь амбан сайд амь алдахад хүртлээ өлсөөд байна, ээ бурхан минь, оточ та ярих л юмаа ярь, намайг л хооллоод орхи, хэрэв та идэх гэж байгаа хоолыг минь савхаар булаагаад байх аваас миний насыг уртасгах байтугай, одоохон цааш харуулчхаж мэдэх нь байна шүү гэж Санчо учирлан өгүүлэв.

	— Таны зөв өө, амбан сайд минь, гэвч удаан болдог учраас тэр молтогчин туулайны ястай махан хуургыг та идэж болохгүй гэж би үзэж байна. Харин шараагүй бөгөөд хачир хийгээгүй сэн бол та энэ тугалын махнаас зооглож болох байсан биз, гэтэл үүнийг танд зооглуулж болохгүй гэж оточ дурдав.

	Санчо өгүүлрүүн:

	— Тэр цаад талд уур нь савсаад байгаа том тавагтай хоол... холимог хуурга юм аа даа, түүнд ч олон төрлийн холио хийдэг юм даа, гэвч би өөрөө үзвэл түүний дотроос амт сайтай ашиг тустай юм олоод идчих байх гэж бодох юм.

	— Чингэж биеэ хорлох гэдэг тань юу гэсэн үг вэ! гэж оточ дуу алдав. Чингээд: — Холимог хуурга шиг хортой юм энэ хорвоод байдаггүй юм! Үүнийг тахилч, сургуулийн захирал мэтийн хүмүүст буюу хөдөө газрын хурим дээр хэрэглэхээс биш, нарийн чанд горим бүхий дээд зэргийн хоол зоогловоос зохих амбан сайд хүнд өгч болохгүй билээ. харин бусад хоолны хамт үзэмж болгон дагалдуулан тавьж болох юм, чухамдаа холимог хуурганд хэд хэдэн зүйл ордог бөгөөд түүний бүрэлдэхүүнд орсон зүйл хоорондоо хямралддаг тул тэр галыг нь анхаарахгүй байж яахин болох ажээ. Эрхэм амбан сайдын одоогоор идэж зооглож болох зүйлийг ярилцъя, хэрэв та бие махбодоо эрүүл чийрэг байлгая гэвээс: Та зуун ширхэг өрмөнцөр боорцог, хэдэн зүсэм гадир идвээс ходоод тань сайжирч, хоол шингээлт тань дээрдэнэ гэж би зөвлөх байна гэв.

	Ийн ярихыг нь сонсоод, Санчо сандлынхаа түшлэгийг налан гэдийж, отчийн царай өөд цэхлэн ширтэж, нэр нь хэн гэгч ба сургууль хаана төгссөнийг нь асуулаа. Хариуд нь оточ ийн өгүүлрүүн:

	— Эрхэм амбан сайд минь, би Тиртеафуэр129 нутгийн хүн бөгөөд миний нэр улиглан тарчлаагч Пиэдро оточ гэдэг, манайх Каампын Алимодоваар, Каракуэл хоёрын дунд баруухантайгуур нутагладаг, би Осууны130 их сургуулиас отчийн ухааны докторын зэрэг хүртсэн билээ.

	Санчогийн уур шатаж ийн зандруун:

	— Аа, тийм бий. Каракуэлээс Кампын Адимодовар чиглэн явахад баруухантай нь байдаг Тиртеэфуэр буюу чөтгөр авмар гэдэг нутагт төрж, Осунд мяндаг хүртсэн нуршин Тарчлаагч Пиэдро оточ гуай та эндээс зайл, эс чингэх ахул бороохой шүүрч аваад чамаас эхлэн эндхийн чинь бүх оточ нарыг, өөрөөр хэлбээс, санаандаа үл таарах оточ. домч нарыг бүгдийг нь энэ арлаас хөөн тонилгоно гэдгийг толгойгоо тавин тангараглая, харин ухаантай, урагштай боловсролтой оточ докторуудыг ба нүднийхээ цэцгий лүгээ адил энэрэн хайрлаж. сахиус мэт хүндэтгэн шүтэх болно. Давтан хэлье, Тарчлаагч Пиэдро та эндээс тонил, эс чингэвээс өөрийнхөө сууж байгаа сандлыг хэмхэртэл нь таны толгой руу балбахад би шүүхэд очсон ч буруудахгүй шүү, улс гүрний дайсан болох муу отчийг алах нь ариун шударга хэрэг гэж би хэлэх болно. Харин одоо эс бөгөөс над хоол идүүл, эс бөгөөс надаас амбан сайд хэргэмээ ав, чухамдаа, хоол идэж болдоггүй хэргэм гэдэг бол хоёрхон ширхэг шошоос ч доор биз.

	Амбан сайд тун сүрхий бухимдаж байхыг хараад, оточ сандран ёстой л тэр чөтгөр авмар луу зугтахаар шийдсэн боловч яг энэ үед гудамжинд элчийн цуур хангинахад, хаван цонхоор хараад, Санчогийн дэргэд очиж ийн мэдэгдрүүн:

	— Ван эзний элч ирлээ, чухал буухиа мэдээ хүргэж яваа бололтой юм.

	Хөлс нь гоожиж, мэгдэж тэвдсэн элч орж ирээд, өврөөсөө дугтуйтай бичиг гаргаж амбан сайдад барив. Санчо түүнийг авч, вангийн бойдаад өгөөд, хаягийг нь унших тушаал буулгалаа «Баратаари арлын амбан сайд Пансын Санчо ноёны гарт буюу нарийн бичгийн даргын гарт хүргэе» гэж хаягласан байв. Санчо асууруун:

	— Ингэхэд хэн нь миний нарийн бичгийн дарга байна даа?

	Хажууд нь байсан хүмүүсийн дундаас нэг нь ийн хариу өчрүүн:

	— Би байна, эзэнтэн минь би бичиг мэддэг хүн шүү.

	— Задлаад үз, юу гэж бичсэн байна вэ гэж Санчо дурдлаа.

	Дөнгөж сая болсон нарийн бичгийн дарга нь амбан сайдын тушаалыг дагаж, тэрхүү бичгийг уншаад нууц зүйл болохыг айлтгав. Санчо вангийн бойдаа, хаван хоёроос бусдыг, тэдний хамтад отчийг ч гаргаж, танхим чөлөөлөх тушаал өгөв. Чингэхэд нарийн бичгийн дарга нь иймэрхүү агуулга бүхий бичиг уншлаа:

	 

	“Пансын Санчо ноён минь ээ, танд ба над дайсагнагчид танай арлыг өнөө шөнө дайран довтлох гэж байна, чухам хэдийд нь мэдэгдэхгүй байна. Таныг гэнэдүүлж болзошгүй тул сонор сэрэмжтэй байж ажаамуу. Бас манай найдвар бүхий заншлагч нарын мэдээлснээс үзвээс таны ухаан мэргэнд атаархан хорссоны учир таны амийг хорлох зорилго агуулсан дөрвөн тооны этгээд өөр янзаар хувцаслаад, танай аралд хүрэлцэн очсон байна. Иймд болгоомжтой байж, орсон гарсан хүмүүсийг сайтар ажиглахын хамт өөртөө барьсан хоолыг зооглохгүй байхыг хичээмүү. Танд аюул учирваас би тус үзүүлнэ, харин та саруул ухаанаа зарцуулан ажиллах биз. 

	Найман сарын арван зургааны өдрийн үүрийн дөрвөн цагт өөрийнхөө шилтгээнд бичив.

	Таны түнш Ван"

	 

	Бичгийг сонсоод, Санчо айн чичирсэн бөгөөд нөгөөдүүл нь бас тэвдсэн царай гаргалаа, чингээд бойдаад хандаж, Санчо ийн өгүүлрүүн:

	— Хэрэв намайг хэн нэгэн этгээд хорлохыг завдаж байгаа ахул тэр нь Тарчлаагч оточ байж таарах бөгөөд тэрээр намайг хамгийн муу үхлээр, аажимхан өлбөрүүлж үхүүлэх бололтой байгаа тул юуны өмнө түүнийг нэн даруй гянданд хийж авах хэрэгтэй байна.

	— Гэлэнмаа нар хийсэн учраас өршөөлт та энэ ширээн дээр байгаа хоолны алинаас нь ч зооглож болохгүй гэж би бодож байна, лам та хоёр адил гэдэг шүү хэмээн Хаван хэлэв.

	— Зүйтэй байна, гэвч над ядаж нэг бяцхан талхны зах жаахан усан үзэм өгөөч, эдгээрт ямар хор байгаа ажээ. Би юм идэхгүй байхын аргагүй болоод байна Бас чингээд дайнд бэлхэн байх ёстой болж байгаа учраас биеэ тэнхрүүлэх хэрэгтэй юм, хоол л хоол болохоос биш, дайн хоол болохгүй биз. Нарийн бичгийн дарга та: Тушаасан бүхнийг өчүүхэн ч зөрүүгүйгээр, яг ширхэгчлэн биелүүлнэ гээд эрхэм ванд хариу бичиг илгээ. Тэрчлэн эрхэм хатагтай таны гарыг үнсье, манай эхнэр Пансын Тэриэсад миний нэрээр захидал бичиж, бяцхан бэлэг боож бие хүн илгээхээ битгий мартаарай, чингэвээс та над ихээхэн тус болох бөгөөд дараа нь би чадах ядахаараа таны ачийг хариулна гээд вангийн хатанд биччихээрэй Далимд нь манай эзэн Ламанчийн Кихот ноёнд: Намайг мөс муутай хүн гэж битгий бодоорой, гарыг тань үнсье гээд биччихээрэй, ер нь нарийн бичгийн дарга та сайн санаат хүн учраас нэммээр шиммээр юм байваас өөрөө мэдээд, санаандаа орсноор биччихнэ биз. За одоо энэ ширээн дээрх хоолыг аваачиж, өөр ямар нэгэн идэх юм над авчруулж аль, чингэвээс над ба манай арал руу; дайрч орж ирэх туршин заншлагч, алан талагч нар ба илбэдэн мэхлэгч нарыг цааш харуулж би дөнгөх вий гэж Санчо өгүүлсэн бүлгээ.


АРЛААС ЭРГЭЖ ЯВАХ ҮЕД НЬ ПАНСЫН САНЧОД ТОХИОЛДСОН ЯВДЛЫГ ӨГҮҮЛСЭН ГУЧИН ДОЛООДУГААР БҮЛЭГ

	 

	Төдхөн. вангийн бичгийн талаар хийсэн нууц зөвлөгөөн дуусахад Тарчлаагч Пиэдро оточ танхимд орж ирээд, орой болохоор Гиппокраат багшийнхаа бүх номлолыг зөрчиж байгаад ч гэсэн амбан сайддаа хоол заавал зооглуулна гэж айлтгав. Амбан сайдын санаа тайвширч, орой болохыг байж ядан хүлээлээ. Цаг урагшаа явахаа байчхаад байгаа мэт санагдаж байсан боловч мөрөөдөн хүлээсэн цаг нь болоход оройн хоолонд нь, үхрийн жигнэсэн махан дээр сонгино тавьж, бярууны чанасан шийртэй өгөв. Түүнд Санчо милаан хур шувуу, роом гургуул, сорриэнт тугалын мах, мороон ятуу буюу лавахоос галуугаар дайлснаас илүү ихээр баярласан тул хоолоо идэж суухдаа отчид хандаж өгүүлрүүн:

	— Эрхэм оточ та сонсмуу, үүнээс хойш над нэг их нарийн нандин хоол өгөх гээд байхын хэрэггүй тийм хоол миний ходоодонд таарахгүй, миний ходоод ишигний мах, үхрийн мах, гахайны мах, давсалсан мах, манжин, сонгинод дассан учраас ордны газрын олон янзын хоол идүүлбээс над зохихгүй бөгөөд заримаас нь болж дотор муухайрах болно. Иймд Хаван маань над холимог хуурга, өөрөөр хэлбээс ялзарсан ногоо авчирч өгсөн бол дээр байсан юм, хэчнээн л их ялзарсан тусмаа төчнөөн л сайхан үнэртэй байдаг юм, түүндээ юу л дуртайгаа хольж хутгана биз, хүн л иддэг зүйл ахул юу ч хамаатай юу даа, чингэвээс би түүнд талархах бөгөөд нэг цагт шагнал хүртээх болно, харин би хэнд ч дооглуулж чадахгүй тийм эс байваас хэрэг бүтэхгүй. Цөмөөрөө эвтэй, найртайгаар хоолоо идэж, аж төрцгөө, та бидэнд эвдрэх учир юу байх билээ? Энэ арлыг захирахдаа би авдаг татварыг нь авна, хээл хахууль авахгүй, харин та нар миний далайсан газар далд орж, далласан газар ил гарч байгаарай, бид аятай сайхан л байх ёстойг мэдэж авах хэрэгтэй, чингэвээс бид хачин сайхан болно, аз хүү ирэхэд ёоз хүүгээр цохино гэдэг шүү дээ.

	— Тэгэлгүй яах вэ, амбан сайд минь, өршөөлт та маш үнэн хэлж байна, ингэхлээр өршөөлт таны баримталж байгаа энэхүү зөөлнөөр удирдах арга биднийг зэвүүцүүлж, үймээн самуун дэгдээх байтугай таны сэтгэлд үл таалагдах байдал гаргах санаа ч үл төрүүлэх учир бид танд дотно, зөв шударга хандаж, бүхий л чадлаараа таны албанд зүтгэнэ гэдгийг би тус арлын бүх хүмүүсийг төлөөлж амлая гэж Хаван хэлэв.

	— Чингэх болтугай! Хэрэв тийнхүү үймээн дэгдээх буюу дэгдээхэйг сэдвээс та нар ёстой л тэнэг амьтад болно. Би давтан хэлье. Та миний ба манай саарлын хоолны талаар хэлснийг битгий мартаарай, манай ажил хэргийн дотроос хамгийн чухал, хамгийн хойшлуулшгүй нь энэ юм шүү, чингээд та бид нар тогтоосон цагтаа арлаа эргэж үзэхээр хөдөлнө шүү, энэ арлыг би долоон шидийн тэнэмэл, залхуу бүтэлгүй амьтдаас цэвэрлэж авахыг хүсэж байна. Найз нар минь ээ, улс гүрний дотор оршиж байгаа дэмий тэнэгч нар нь үүрэнд нь орж бусад зөгийн хураасан бал бурмыг иддэг балгүй зөгий лүгээ адилыг мэдэж авах хэрэгтэй. Би тариачдад энэрэл үзүүлж тайж язгууртан нарын тусгай эрхийг хамгаалж, сайн үйл бүтээгчдийг сайшаан шагнаж, хамгийн гол нь шашин шүтлэгийг хүндэтгэн үзэж, лам хувраг нарт дэмжлэг үзүүлж байх сан гэж бодож байна. Ямар вэ, найз нар аа? Би зөвийг ярьж байна уу, эсвэл дэмий донгосож байна уу? гэж Санчо өгүүлэв.

	— Амбан сайд та үнэхээр гайхалтай сайхан ярьж байна, өршөөлт таныг бичиг огт мэддэггүй хүн бололтой гэж би таамагласан юм, чингэхэд та үнэхээр сүрхий сургаал сургамж болмоор үг ярьж байна шүү? Таны ийм айхтар ухаалаг хүн гэдгийг таныг янагш илгээсэн хүмүүс ч бодоогүй байх, бид ч бодоогүй юм. Өдөр бүр л нэг янз сонин зүйл тохиолдох юм: Тоглоом нь шоглоом болж орхиод, хүнийг мадлах гэсэн атлаа өөрөө дөнгүүлчих ч явдал тохиолдох юм гэж бойдаа хариу өчив.

	Чингээд орой болоход эрхэм оточ Тарчлаагчийн зөвшөөрснөөр мань амбан сайд хоол зооглов. Дараа нь харуулд бэлдлээ, амбан сайдын хамт бойдаа, нарийн бичгийн дарга, Хаван, Санчогийн паянг намтрын самбарт бичиж авах даалгавартай он дараалсан бичиг зохиогч, цагдан сэргийлэхийн хэсэг түшмэд, шүүхийн хэдэн хүн эргүүлд мордов. Санчо тэдний дунд очирт таяг барин маш ихэмсэг байдалтай явлаа: хэдэн гудамж гаталсны дараа сэлэм хавиралдах чимээ сонсогдлоо, цөм тэр зүг гүйж, хоёрхон хүн зодолдож байхыг олж харсан ба эрх баригчдыг үзээд, зодолдохоо больж, нэг нь ийн сүүрс алдруун:

	— Бурхан, ван хоёрын нэрийг дурдаж хэлье! Энэ хотод юутай их бузар явдал байна вэ: Гэгээн цагаан өдрөөр хүн амьтны нүдэн дээр л улаан дээрэмддэг болоод байна!

	— Сайн санаат хүн та тайвшир, та хоёр юуны улмаас муудалцсаныгаа ярь, би амбан сайд байна гэж Санчо дуугарав.

	Наад хүн нь хажуугаас оролцож ийн өгүүлрүүн:

	— Амбан сайд минь, би танд бүгдийг нь аль болохоор товчхон айлтгая. Энэ хүн тээ тэнд харагдаж байгаа наашаа харсан мөрийтэй тоглоомын байшинд очиж тоглоод, мянга гаруй янчаан хонжсон юм, яажшуу хонжсоныг нь бурхан болгоож байгаа байх гэдгийг өршөөлт танд айлтгая. Үүний тоглож байхад ба бас бус хэд хэдэн сэжигтэй явдал гаргахад нь сүнсээ алдаж, үүний талд орж байсан юм. Ядаж ганц зоосны шан өгөх байгаа гээд л горьдоод байсан чинь байдаггүй шүү, харин хонжсон мөнгөө аваад л өвөртөлчих нь тэр, ер нь хууль бус ажлыг нь дэмжиж өөрийн нь талд орж, хэрүүл маргааныг нь тасалж өгсөн миний мэтийн чухал хүнд шан өгдөг ёстой, тийм ч уламжлалтай биз, гэтэл энэ маань мөнгөө аваад, гараад явчих юм. Би ууртаа хойноос нь гүйж ирээд, хамгийн эелдэг ялдам байдлаар над ядаж наймхан янчаан өгчих гэж гуйсан юм, намайг албан тушаалгүй, ямар ч орлогогүй, эцэг эх маань юм сургаагүйгээс гадна над үлдээх ямар нэгэн өмч хөрөнгө тэдэнд минь байгаагүйг мэдэх атлаа энэ муу луйварчин дөрвөөс илүү янчаан өгөхгүй байна. Амбан сайд та бодоод үз л дээ. Яасан ичих нүүрээ барсан, ямар зүрхтэй золиг вэ! Хэрэв та бүхэн хүрч ирээгүй ахул би үүний хамаг мөнгийг булааж аваад мөнгөгүй байх ямаршуу байдгийн амтыг үзүүлэх байсныг өршөөлт танд батлан хэлье!

	— Чамд хэлэх үг байна уу? гэж Санчо асуув.

	Ярьж байгаа зүйл нь яг үнэн бөгөөд энэ нь анх удаагийн явдал бус учраас дөрвөөс илүү янчаан өгөхгүй гэснээ нөгөө хүн нь илэн далангүй хэллээ. чингээд шан горьдсон хүн арай даруу хандлагатай байваас зохихын дээр өгснийг нь баяртай тосож авах ёстойгоос биш, олиггүй аргаар хонжсон өөдгүй тэр мөнгөнд шунаад байхын хэрэг юун, харин элбэлцсэн хүнд шан олгодоггүй тоглоомчин бол луйварчин биш, төлөв хүн гэдгээ харуулж байгаа нь тэр, өөрөөр хэлбээс, луйварчин этгээд бол хөзрийг ар өврөөс нь татаж, булхайлж байхыг нь харж, луйвардаж байгаа хүмүүсийг заавал шагнах биз гэж хэлэв.

	— Тэр үнээн. Энэ хоёрыг хэрхэх тухай бид эрхэм амбан сайд таны амыг харж байна шүү гэж бойдаа ая засан өгүүлэв.

	— Энэ хоёрыг ингэх хэрэгтэй байна. Чи уг мөнгийг шударгаар ч хонжсон бай, шударга бусаар ч хонжсон ч бай, энэ зодооч нөхөртөө зуун янчаан одоо гаргаж өг, бас гучин янчаан хоригдол хүмүүст өргө. Чи албан тушаалгүй, орох орлогогүйгээр агаар тэнгэрийг бузарлаж яваа учраас зуун янчааныг нь бушуухан аваад, маргааш өглөөнөөс нааш энэ арлаас тонил, чамайг арван жилийн хугацаагаар цөлж байгаа юм шүү, хэрэв зөрчвөөс би өөрийн биеэр буюу эсвэл надаас тушаал авсан ямар нэгэн яргачин чамайг модноос дүүжилж алах тул цөллөгийнхөө хугацааг хойд насандаа дуусгахад хүрнэ шүү. Та хоёрын хэн алин нь миний тушаалыг эс дагах аваас сайхан мэдээрэй! гэж Санчо айлдлаа.

	Нэг нь мөнгөө гаргаж өглөө, нөгөө нь түүнийг аваад цөллөгт явлаа, мөнгөө өгсөн нь гэрийнхээ зүг одоход амбан сайд өгүүлрүүн:

	— Юу ч л болсон энэ тоглоомын газруудыг цөмийг нь хаалгая.

	Тэр үед нэгэн жаалыг гараас нь чирсэн цагдаа ирж ийн өгүүлрүүн:

	— Амбан сайд аа, энэ жаал бидний өөдөөс ирж явснаа манийг харчхаад, гэнэт эргээд зугтаж байна. Гэмтэй хүн л тэгдэг дээ. Би хөөсөөр яваад барьж ирлээ, хэрэв энэ жаал бүдэрч унаагүй аваас над яасан ч гүйцэгдээгүй.

	— Чи яагаад зугтаасан юм? гэж Санчо асуулаа.

	Тэр жаал түүнд ийн хариу өчрүүн:

	— Эзэн минь, цагдаа нар хүнийг удтал хоргоодог зуршилтай учраас би асуусан бүгдэд нь хариу хэлэх нь яршиг гээд зугтсан юм.

	— Чи юу хийдэг вэ?

	— Би нэхмэлчин

	— Чи юу нэхдэг юм?

	— Жадны зэвийн дугтуй нэхдэгээ өршөөлт танд айлтгая.

	— Пөөх, яасан айхтар лүд вэ? Чи бас хүн дооглоно оо? Мөн дөө! Ингэхэд чи хаачиж яваа юм?

	— Салхинд гарч явна аа, эзэн минь.

	— Танай энэ арлынхан хаанаа салхинд гардаг юм? — Салхи үлээсэн газар л гардаг юм.

	— Уухай! Хэлэмгий үхээр юм даа чи. Цовоо жаал гэдэг нь одоо илэрч байна. Харин тэр салхи чинь би бөгөөд чамайг араас чинь үлээсээр байгаад, шулуухан л шорон хүргээд хаячихна гэдгийг ойлгож ав. За энэ жаалыг барьж аваад явцгаа! Өнөө шөнийг салхинд гаралгүйгээр гянданд нойрсож өнгөрөөг.

	— Чухамдаа өршөөлт та намайг шоронд унтуулах гэж оролдсон нь дор бол ван болгох гэж оролдсон нь дээр байх аа! гэж тэр жаал хэдэрлэв.

	— Яахаараа би чамайг шоронд унтуулж чаддаггүй билээ? Чамайг би дуртай цагтаа баривчилж, дуртай цагтаа суллан тавих мэдэлгүй хүн юм уу?

	— Та хэчнээн ч том мэдэлтэй байлаа гэсэн намайг л шоронд унтуулж чадахгүй гэж жаал хүү хэдэрлэн хэлэв.

	— Яана гэнэ ээ? гэж Санчо хашхирав. Чингээд: — Үүнийг аваачаад шоронд хийчих, чингэхлээр энэ жаал төөрөлдсөнөө дорхноо ойлгох болно. шоронгийн дарга үүнээс хээл хахууль аваад, өршөөх буюу шоронгоос ганц ч болов алхам хөндийрүүлсэн байваас би түүнд хоёр мянган янчааны торгуул унагаана гэв.

	— Та тоглоомоо боль доо. Намайг шоронд аваачаад унтуулчих хүн одоохондоо төрөөгүй байгаа юм гэж тэр жаал цаашлуулав.

	— Юу гээд байгаа чөтгөр вэ! Тэнгэрийн лха бууж ирээд, миний тушаалаар чамд хийсэн гав дөнгийг эвдлээд, чамайг шоронгоос чинь гаргах юм уу? гэж Санчо зандарлаа.

	— Ийм байна, амбан сайд минь: Нарийн учрыг ярилцъя гэж тэр жаал сэтгэл хөдлөм аятайхан байдлаар яриагаа үүсгэв. Чингээд: — Өршөөлт та намайг шоронд хүргүүлээд, тэнд очихоор над гав дөнгө зүүгээд, хаалгыг нь цоожлоод, дарга нь хатуу шийтгүүлэхээсээ айхынхаа эрхэнд таны тушаалыг биелүүлээд, намайг гаргахгүй хорилоо гэж бодъё, гэвч би унтахгүй гэж бодоод л шөнийн турш нүд анихгүй байваас өршөөлт та хэчнээн ихээр мэдлэрхэн тушаавч унтах эсэхийг би л мэдэх юм биш үү?

	— Нээрээ тийм шүү! Мөн ч эвтэйхэн дөнгөдөг жаал юм даа гэж нарийн бичгийн дарга хөндлөнгөөс оролцож хэлэв.

	— Чингэвээс чи намайг эсэргүүцэхийн тулд бус, харин нойр чинь хүрэхгүйн улмаас л унтахгүй хэрэг үү? гэж Санчо асуув.

	— Би эсэргүүцье гэж огт бодоогүй сэн билээ эзэнтэн минь гэж жаал хүү хариу өчлөө.

	— За чингэвээс яв, гэртээ харь, чамайг бурхан амгалан нойрсуулах болтугай. чиний нойронд саад хийх бодол над алга. Харин эрх баригчидтайгаа битгий шөргөлцөлдөж байгаарай, ямар ч хүн тохиолдож болно шүү, толгойг чинь илбээд өнгөрүүлэхгүй хүн дайралдаж мэдэх л вий гэж Санчо номчирхов.

	Жаал хүү зайлан одлоо, арал эргэх ажил ч дууслаа. амбан сайд байх явдал ч хоёр хоногийн тэртээ дуусах болно, үүний хамтаар Санчогийн бүх горьдлого нуран замхрах нь хожим илэрхий болох бүлгээ.

	 


ВАНГИЙН ХАТАГТАЙН ХИА САНЧОГИЙН ГЭРГИЙ ТЕРИЭСАД ЗАХИДАЛ ХЭРХЭН ХҮРГЭСНИЙГ ӨГҮҮЛСЭН ГУЧИН НАЙМДУГААР БҮЛЭГ

	 

	Тэр хооронд вангийн хатагтай илбээ хариулуулахыг шаардаж байгаа Дульсинея болж даапаалалцаж байсан хиагаараа Санчогийн гэргий Тэриэсад Санчогийн өмнөөс ба өөрөөсөө захидал бичиж, нэгэн хэлхээ сайн чанарын шүр бэлэг болгон илгээв. (Санчо төрийн алба сэлтдээ самуураад энэ тухай таг мартаж завдсан ажээ) Хиа нь ухаалаг, овжин, сүрхий залуу учраас Санчогийн тосгон руу нэн дуртайяа мордов. Тосгонд нь ойртож очиход горхины захад нэг хэсэг хүүхнүүд угаасан зүйлээ усанд булхаж байх тул Ламанчийн Кихот ноён гэгчийн илдэч болж яваа Пансын Санчо гэдэг хүний гэргий Пансын Териэса гэгч эмэгтэй хаана байдгийг асуув. Ийнхүү асуухыг сонсоод, угааш базаж байсан хүүхнүүдийн нэг нь өөдөөс нь харж хариу өчрүүн:

	— Пансын Териэса гэдэг тань миний эх, таны хэлж байгаа Санчо тань миний эцэг, тэр морьтон тань манай эзэн байгаа юм.

	— Тийм аваас найз минь, чи намайг ээж дээрээ хүргээд өгөөч, би ааваас чинь л бэлэг, захидал авчирсан гэж хиа дурдав.

	— Дуртайяа хүргэж өгье, эзэнтэн минь гэж арван дөрөв орчим насны тэр бүсгүй өгүүлэв.

	Угаашаа найз хүүхэндээ захиж орхиод, үсээ дээш нь шууж тогтоогоод, хувцас хунараа янзлалгүйгээр, гутлаа ч өмсөлгүй, хиагийн дэргэд очоод ийн өгүүлрүүн:

	— Өршөөлт та чигээрээ яв, манай байшин тэр захын байшин шүү, ээж гэртээ л байгаа, ааваас сураггүй болоод удсанд санаа нь их л зовж байх юм.

	— Би баярт мэдээ авчирлаа, иймд танай ээж бурханд залбирах хэрэгтэй байна гэж хиа тосон авч хэлэв.

	Тэр бүсгүй гүйн дэгдэн гэрээ хүрээд, гэртээ шагайнгуутаа хашхируун:

	— Ээж ээ, нааш ир, бушуу, бушуу! Манайд нэг ноён ирж байна, ааваас бэлэг, захидал авчирсан гэнэ.

	Хашхирах чимээгээр нь түүний эх Териэса бөөн ноосон утас барьсаар гарч ирэв. Тэрээр тавь хүрсэн бололтой боловч үлэмж ануухан байдалтай харагдлаа. Ер нь бие нуруу сайхантай, нүүр царай нь наранд борлосон эрүүл, чийрэг эмэгтэй байлаа, морьтой зогсож байгаа хиа, охин хоёрыг хараад асууруун:

	— Юу бол оо вэ охин минь? Энэ ноён чинь хэн гэгч вэ?

	— Би Териэса хатан таны дуулгаварт зарц билээ гэж хиа өгүүлэв.

	Тэр дороо морин дээрээсээ буун харайж үлэмж хүндэтгэх байдлаар Териэсагийн өлмийд сөгдөв.

	— Териэса хатан та гараа нааш нь, Баратаари арлын амбан сайд Санчо ноёны ёстой төртэй гэргийн тань хувьд би таны гарыг үнсье.

	— Ёх, эзэнтэн минь, боль доо та! Би язгууртан гаралгүй ядуу тариачин эмэгтэй билээ, харц угсаатай тариачны охин бөгөөд аль нэгэн амбан сайдын бус, харин хэрмэл илдчийн гэргий билээ гэж Териэса хэлэв.

	— Өршөөлт та бол хамгийн дээд амбан сайдын хамгийн тохирсон гэргий билээ, үүнийг нотлохын тулд би бэлэг, захидлыг нь танд барья гэж хиа өгүүлэв.

	Чингээд алтан гох бүхий хэлхээ шүр халааснаасаа гаргаж, хүзүүнд нь углаад өгүүлрүүн:

	— Энэ нь эрхэм амбан сайдын захидал, энэ захидал, шүр хоёрыг вангийн хатагтай танд илгээсэн юм, би тэр хатагтайн тушаалаар танайд ирлээ.

	Териэса гайхан гөлөрлөө, охин нь бас нэг адил болов. Эцэс сүүлд охин нь өгүүлрүүн:

	— Манай эзэн Кихот ноён л балайрч байгаа хэрэг байх гэж би бат бодож байна! Тэр хүн л аавыг минь амбан ч гэнэ үү, гүн ч гэнэ үү нэг юм болгоно гээд байдаг юм. түүнээс л гарсан хэрэг байх.

	— Жа тийм ээ, Кихот ноёны байгуулсан гавьяаны ачаар Санчо гуай арал захирсан амбан сайд болчхоод байгааг та нар энэ захидлаас мэдэх болно гэж хиа хэлэв.

	— Өршөөлт минь, та энэ захидлаа уншаад аль, би юм нэхэхдээ уран төдий болохоос биш, уншихдаа ч умаахум шүү дээ гэж Териэса гуйв.

	— Би бас адил аа гэж Марисанчаа хэлээд: — Байзнаарай, ба одоохон нэг бичиг мэддэг хүн олоод ирье, санваартан гуайг ч яах вэ, Каррааско Самсоныг ч яах вэ, аль нь ч дургүйцэхгүй, тэд аавын сургийг сонсох сон гээд л байгаа биз гэв.

	— Тэднийг дуудах хэрэг алга. Би юм нэхэж чаддаггүй ч гэсэн бичиг мэддэгийнхээ хувьд та хоёрт уншаад өгье гэж хиа дурдав.

	Чингээд тэрээр эхнээс нь аваад эцсийг нь хүртэл уншиж өгсөн бөгөөд уг захидлын байдал бидэнд тодорхой болох тул дараа нь халааснаасаа гаргаж уншсан нөгөө нэгэн захидлын утгыг дурдъя:

	 

	"Найз Териэса минь ээ! Таны нөхөр Санчо ухаан хурц, ариун тунгалаг сэтгэлтэй учраас би түүнийг өөрийнхөө олон арлын нэгд амбан сайд суулгах талаар ханилсан нөхөр вангаасаа гуйхад хүрсэн билээ. Таны ханийг амбан сайд байтугай, юу ч болох чадалтай хүн гэж сонссон тул би болон миний ван нөхөр бид хоёр туйлын баяртай байна. Энэ хорвоод сайн удирдагч цөөн тохиолддог нь Териэса хатан танд тодорхой учраас сайн амбан сайд олсондоо баярлаад би бурхан шүтээндээ халуунаар талархаж байна, танай Санчо үнэхээр сайн удирдаж байгаа тул би ийм чадалтай болоосой гэж илүү үзэх сэтгэл төрөх юм.

	Хайрт танд алтан гох бүхий хэлхээ шүр илгээлээ, танд би дорно зүгийн сувд бэлэглэхээс ч үл татгалзах боловч одоохондоо үүнийг илгээв. Хойшдоо тантай танилцаж дотноших биз, ер нь юм бүхэн бурхны л тааллаар шүү дээ. Та намайг төлөөлж өөрийн охин Марисанчадаа мэхийн ёслоод, бэлхэн байгаарай гэж дурсаарай, нэг л өдөр би түүнийг тань ямар нэгэн дээдэс хүнд гэргий болгоод өгөх болно.

	Танай нутгийг царсны боргоцойгоор баян гэж би сонссон юм, над хорь орчим боргоцой явуулаарай, таныг түүсэн гэж бодоод би эрхэмлэн үзэх болно. Бие тань ямар байгаа ба хэрхэн аж төрж байгаагаа над тодорхой бичээрэй, гачигдаж дутагдаж байгаа зүйл байваас над цухас дурсваас хэлсэн ёсоор тань бүтэх болно. Таныг бурхан таалж байх болтугай.

	Шилтгээндээ байж бичив. Найз таныгаа хайрлан бодогч 

	вангийн хатагтай"

	 

	— Аяа яасан сайхан санаатай, юутай даруу, хэчнээн жирийн зантай эзэгтэй вэ! Ийм эзэгтэй нартай санаа нийлээд амьдарч болно, манай эндхийн авхай нарын ярвагар гэдэг нь дээ, язгууртан авхай нарт хумхын тоос ч хүрч болдоггүй юм шиг л байдаг юм, ялангуяа сүмд очихдоо нэг л их ван хатангууд шиг л маяглаад байдаг юм, тариачин хүүхнийг харваас нүд нь бузардчих гээд байгаа юм шиг л байдаг юм, гэтэл бас ийм хонгорхон сэтгэлтэй эзэгтэй байдаг байна шүү, ван хүний хатагтай атлаа өчүүхэн намайг найз гэж дуудаад, надтай нөхөрсөж, захидал бичсэн байна шүү, хөөрхий тэр эзэгтэйн алдар Ламанч даяны хамгийн өндөр гонхон лугаа адил болтлоо дээшлэн сүндэрлэх болтугай. Эзэнтэн минь би түүнд том том боргоцой өчнөөн ихийг өгчилгөе, сонирхон гайхаг. Одоохондоо охин минь, чи энэ эзэнтнийг дайлж цайл, морийг нь сайн харж байгаарай, пинд ороод өндөг өөх авчраад, нэмүүхэн зүсээд орхи, ван айлын ёсоор дайлан хүндэтгэе, энэ хүн бидэнд их тус боллоо, бэлэгт мэдээ хүргэж ирлээ, сайхан ч хүү байна, энэ зуур би гүйгээд айл саахалтынхандаа баяр дуулгаад ирье. дараа нь санваартан, үсчин Николаас гуай нартаа дуулгана, тэд аавын чинь сайн нөхөд байсаар ирсэн ба одоо ч тэр л хэвээрээ байгаа юм шүү гэж Териэса захидал сонсоод сүүрс алдан өгүүлэв.

	— Мэдлээ, ээжээ, харин сондрынхоо талыг над өгөөрэй, тэрхүү вангийн хатагтай, энэ урт сондрыг танд ганцаарт нь өгөхүйц тэнэг хүн биш байж таарна гэж Марисанчаа хэллээ.

	— Бүгдийг нь чамдаа өгнө охин минь, ээж нь хэдхэн хоног зүүе л дээ би үүнийг чинь харж баярлаад, зүрх минь оволзоод байна гэж Териэса өгүүлэв.

	— Та хоёр тэр богцонд байгаа юмыг үзвээс үүнээсээ дутуугүй баярлах болно, тэнд ногоон өнгийн нарийн цэмбэн тэрлэг бий, амбан сайд өөрөө ганцхан удаа анд өмссөн юм, чингээд Марисанчаад илгээсэн юм гэж хиа дурдлаа.

	— Түүнийг би үхтлээ хадгална, авчирч өгснийхөө буянаар та урт наслах болтугай, та бүр мянган нас хүрэх болтугай гэж Марисанчаа хэлэв.

	Дараа нь Териэса хүзүүндээ сондор зүүсэн хэвээрээ гүйж гараад, шагшаа бөмбөр цохиж байгаа мэтээр захидлаа хуруугаараа нясчин гүйлээ, чингээд санваартан Карраско, Самсон хоёртой санамсаргүй дайралдсан тул тэрээр дэвхцэн бүжиглэж өгүүлрүүн:

	— Би гэдэг чинь бөөн баяр аа! Манайх амбан сайдынх болчхоод байна аа! Үнэмшихгүй байна уу? Язгууртны хүүхнүүдээс хамгийн ярвагарыг нь аваад ир, би түүнд чинь үзүүлээд өгье!

	— Юу гэнэ ээ, Териэса? Чи чинь юун бичиг барьж, юу гэж өвчигнөөд байна вэ?

	— Юу ч гэж өвчигнөөгүй байна, харин ван, вангийн хатагтай нарын захидлыг барьж яваа юм, би гэдэг чинь шилдэг шүрэн сондор зүүчхээд, амбан сайдын хатан болчхоод байна шүү.

	— Юу л яриад байна даа, Териэса минь! Бид ер ойлгохоо байна аа!

	— Чингэвээс хар л даа гэж Териэса хэлэв.

	Чингэж хэлээд захидлаа өгөв. Санваартан нь Самсоонд сонстохоор уншаад, дараа нь гайхаж, бие биеэ харлаа. Самсоон эдгээр захидлыг ямар хүн авчраа вэ гэж асуув. Манайд очоод авчирсан хүнийг нь харцгаа, нэг залуу л байна, над бас нэг маш үнэт бэлэг авчирч өгсөн гэж Териэса хэлэв. Санваартан түүний хүзүүн дэх сондрыг авч нарийвчлан ажиглаж үзээд, жинхэнэ шүр мөн байх тул дахин гайхаж ийн өгүүлрүүн:

	— Энэ захидал ба бэлгийн ухааныг би олохгүй байгаа бөгөөд юу гэж хэлхээ мэдэхгүй байгаагаа сахилаа барьж тангараглая энэ чинь ёстой л шүр байна шүү дээ, бас чингээд ямар нэгэн вангийн хатагтай хорин боргоцой илгээхийг хүссэн байх юм.

	— Ёстой л оньсого байна даа! За, яана гэх вэ, очиж тэр хүнтэй нь уулзъя, бидний толгойны эргээг гаргаад өгөх ч юуны магад гэж Самсоон санаагаа дурдлаа.

	Чингэхээр шийдсэн тул Териэса тэр хоёрыг дагуулан харив. Тэднийг очиход ирсэн хиа мориндоо нохойн хошуу тавьж, охин нь зочноо дайлахын тулд шарсан өндгөнд хийх өөх хэрчиж байлаа, өмссөн хувцас, гадаад байдлыг нь харваас тэр хүн тэдэнд нэлээд таалалтай санагдлаа, тэр хоёрын ёсорхуу мөхийн мэндлэхэд, ирсэн залуу нэгэн адил үйлдсэн бөгөөд наад хоёр нь Санчо хатагтай хоёроос ирсэн захидлуудыг уншсан боловч ядаж газрын дундад тэнгист эзэнгүй арал бараг байхгүй учраас Санчо яасхийгээд амбан сайд суучихсаныг ухан мэдэж чадаагүй тул, Кихот ноён, Пансын Санчо хоёроос сурагтай байгаа эсэхийг Самсоон асуув. Түүний асуултад хиа ийнхүү хариу өчрүүн:

	— Пансын Санчо амбан сайдаар суусанд хэн боловч эргэлзэх явдалгүй ээ. Чухам хаана, ямар аралд суусан зэргийг би тодорхой мэдэхгүй байна. Харин захиран суугаа хот нь л мянга гаруй хүн амтай юм гэдгийг нь би лавтай мэдсэн юм. Боргоцойны талаар хэлэхэд, манай хатан эзэгтэй төдий ч ярвагар бус, жирийн зантай учраас чингэж бичээ биз дээ...

	Нэг үгээр хэлбээс тариачин эмэгтэйгээс боргоцой гуйх байтугай, гэзэг самнадаг самаа хэд хоног хэрэглүүлээч гээд саахалтынхаа тосгоны хүүхнээс гуйхаасаа буцдаггүй хүн шүү.

	Манай Арагоны хамгийн дээд язгууртан хатагтай нарт Кастийлийн хатагтай нар шиг ихэмсэг, ярвагар зан огт байдаггүй бөгөөд хүмүүс лүгээ үлэмж жирийн харьцдагийг өршөөлт та бүхэнд толилуулъя.

	Тэрхүү хиагийн тохуурхаж байгааг санваартан Самсон хоёр таамагласан хэдий боловч авчирсан бэлэг нь жинхэнэ шүр бөгөөд Териэсагийн үзүүлж завдсан ангийн хувцсыг харахаар түүний яриаг доог тохуунд үзэж боломгүй санагдлаа, чингэтэл дор дурдах Териэсагийн яриа тэдний инээдийг хүргэлээ.

	— Санваартан гуай, манай тосгоноос Мадрийд буюу Толиэдо орох хүн байгаа эсэхийг та над мэдээд өгөөрэй, би орчин үеийн загвартай дугариг хэлбэрийн шүхэр банзал захимаар байна. Үнэндээ би амбан сайдын хатан маягаар хувцаслах ёстой болоод байна. Ер нь чингээд энд байх дургүй хүрвээс би нэг л өдөр нийслэл газарт хүрэлцэн очиж, жууз тэрэг олж аваад, бусдын адил болчих хүн шүү.

	— Бурхан өршөөтүгэй, ээж минь, түүнийгээ та бушуухан олоод аваач ээ, намайг хатан ээжтэйгээ жуузанд суугаад явахаар: «Энэ мууг хараач ээ, жуузанд суучхаад л зуурсан шавар мэт лаглайж явна, энэ тэр» гээд л шоолцгооно л биз. Яадаг юм, муусайн мондиудыг шалбааг гатлаад алцганаж явахад нь би жуузанд сууж хөлөө аччихаад явж байя. Би шал тоохгүй, юу л гэж хэлнэ, хэлж л байг, би л өөртөө болж явбал хүнд ямар хамаатай билээ. Миний хэлдэг зөв үү, ээж ээ?

	— Зөвөөр барах уу охин минь! Бидэнд ингэж баярлах цаг ирнэ гэж хөөрхий муу Санчо минь хэлдэг байсан юм. Харж байгаарай охин минь аягүй бол би гүнгийн хатан болно шүү, юм гэдэг чинь нэг л наашаа харахаараа дараа дараагаараа цуваад орж ирдэг юм гэнэ билээ. Сайн санаат эцгээс чинь би олон юм сонссон шүү. Ер нь аавыг чинь хамаг зүйр үгийн аав гэж ч болно шүү. Тэнэсэн бадарчин газар үзэж, явсан нохой яс зууна гэдэг сэн, чингэхлээрээ «май, май!» гээд л сайн сайхан бүхнийг өгөөд байх ахул амбан сайдын хэргэмийг ч, ван гүнгийн хэргэмийг ч гараа тосоод л хүртээд байлгүй яах вэ. Харин юмны ам цаашаа харваас аз жаргал гадаа нь ирчхээд л хаалгыг нь балбаад байхад сэрэхгүй дугжраад байдаг юм гэдэг шүү! гэж Териэса өгүүлэв.

	— Ер нь намайг дээгүүр зантай, ярвагар болж гэж ярилцаад байхдаа яадаг юм? «Морь унасан мод барьсан хоёр хүний зам нийлдэггүй» гэдэг биз гэж Марисанчаа хэлэв.

	Энэ яриаг сонсоод, санваартан өгүүлрүүн:

	— Санчогийнхан цөмөөрөө л нэжгээд шуудай зүйр үгтэй бололтой юм, надад цаг ямагт хааяагүй л зүйр үг хэлээд байдаг юм, би ганцыг ч мэддэггүй юм шүү.

	— Та үнэн хэлж байна. Амбан сайд Санчо бас зүйр үгээр л ярьдаг юм, харин заримдаа утгыг нь тааруулдаггүй юм, гэвч тэр нь үнэхээр зугаатай тул ван хатагтай хоёр түүнийг нь ихэд шохоорхдог юм гэж хиа өгүүлэв.

	— Ингэхэд эзэн та Санчо амбан сайд болсон ба түүний гэргийд бэлэг, захидал илгээсэн нэгэн хатагтай энэ хорвоод байгаа гэдгийг нотолж байх шив дээ? Бид захидлыг нь уншиж, бэлгийг нь үзсэн боловч нэг л үнэмшихгүй байна, үнэндээ бид энэ бүхнийг манай нутгийн Кихот ноёны явууллага байх гэж бодож байна, тэр чинь хий юманд их итгэдэг хүн шүү. Энүүхэндээ гэхэд, та чинь жинхэнэ хүн байна уу, нөгөө илбэ гэгч нь байна уу гэдгийг би лавтай мэдэхийг хүсэж байна гэж Самсоон асуув.

	— Би жинхэнэ хүн бөгөөд Пансын Санчо амбан сайд болсон нь үнэнээс гадна манай эзэд болох ван, түүний хатагтай хоёр түүнийг амбан сайд болгосон нь хөдөлбөргүй ба Санчо гуай үүрэгт ажлаа чадамгай биелүүлж байна гэдгийг би дам сонссон юм. Би хүнээс өөр юм шиг санагдаад байгаа ахул өршөөлт та нар өөрсдөө болгооцгоо, би тийм юм огт мэддэггүй тул уг байдал чин үнэн гэдгийг хайрлан хүндэлж явдаг эцэг эхийнхээ амь насыг барьж тангараглая, тэд маань одоогоор амьд мэнд байгаа юм шүү гэж хиа хариу өчлөө.

	— Тийм ч байж болох л юм, гэвч нэг эргэлзээ төрөөд болж өгөхгүй байна гэж Самсоон хэлэв.

	— Эргэлзэх нь таны дур, харин миний хэлж байгаа зүйл үнэн юм шүү, ер нь тос усны дээр хөвдгийн адилаар үнэн нь худлыгаа дийлдэг гэдэг байх, хэлснийг минь итгэхгүй байлаа ч гэсэн авчирсан зүйлийг итгэж болох биз. Та нарын нэг нь надтай хамт явсан ч болно, чингэвээс чихээрээ сонсоод итгээгүй юмаа нүдээрээ хараад итгэх болно гэж хиа өгүүлэв.

	— Би л явсан нь дээр байх. Эзэнтэн таны араар сундлаад л гарч өгье, аавтайгаа уулзах сан гэхээс би байж ядаж байна гэж Марисанчаа хэлэв.

	— Амбан сайд хүний охин ганцаараа явдаггүй юм, харин олон бараа болооч нарын хамт, жуузанд сууж, түшлэгтэй явдаг юм.

	— Үнэндээ над нэг үг, илжиг унаад явах, жуузанд суугаад явах хоёр над ав адил, би ийм л хамаагүй хүн дээ! гэж Марисанчаа зөрж өгүүлэв.

	— Дуугүй бай охин минь, чи юу ярьж байгаагаа мэдэхгүй байна! Эзэнтэн зөвийг айлдаж байна. Цаг үе гэж байдаг юм. Аав чинь жирийн нэг Санчо байх үед чи Марисанчаа л байна, аав чинь амбан сайд болчихлоор чи авхай болдог юм. Би зөв хэлж байх шиг байна даа гэж Териэса хэллээ.

	— Териэса хатагтай эргэлзэж байгаа атлаа маш зөв ярьж байна. За би хоол идчихээд, явахаа бодъё харанхуй болохоос өмнө хүрчих санаатай юм сан гэж хиа дурдав.

	Чингэтэл санваартан түүнд өгүүлрүүн:

	— Өршөөлт танаас манайд очиж хоол зооглохыг бишрэн гуйя. Териэса гуай, тан шиг эрхэм зочныг зохистой дайлж чадахгүй байж магадгүй.

	Хиа анхандаа татгалзаж байснаа эцэс сүүлд нь чингэсэн нь дээр байх гэж бодоод зөвшөөрлөө. Кихот ноёны байдал ба түүний ажил явдлын талаар тэр хүнээс тавтай асууж магадлах бололцоо тохиосонд баярласан тул санваартан хиаг дагуулан харив.

	Самсоон өөрөө хариу захидал бичүүлээд явуулахгүй юу гэж Териэсад хэллээ. гэвч түүнийг алиа шалиг хүнд тооцдог учраас нууцаа Самсоонд тоочихоос дургүйцсэн тул хоёр өндөг, бяцхан талх барьж, сүмийн нэгэн бичиг мэддэг лам дээр очиж хоёр захидал бичүүлсэн бөгөөд аль алин дээр нь Териэса өндгөө (хуараа) дарлаа. Нэгийг нь нөхөртөө, нөгөөг нь вангийн хатагтайд бичүүлсэн ажээ, эдгээрийн алин нь ч энэхүү урт намтарт сонирхолтой зүйл болж орвоос зохих нь хойшид илэрхий болох бүлгээ.

	 


ПАНСЫН САНЧО ЧАНАГШИД ХЭРХЭН АМБАГНАСНЫГ БА БАС БУС ХӨГТЭЙ ЯВДЛЫГ ӨГҮҮЛСЭН ГУЧИН ЕСДҮГЭЭР БҮЛЭГ

	 

	Амбан сайд арал юугаа эргэж явсан шөнө өнгөрч өдөр болов. Амбан сайдыг өглөө босоход, Тарчлаагч Пиэдро отчийн зааврыг дагаж өглөөний нь хоолонд бяцхан чанамал жимс, хэдхэн балга ус өглөө. Энэ нь Санчод хумсын чинээ талх, ганцхан хонгорцог усан үзмээс долоон дор санагдсан билээ; гэвч өндөр хэргэм хүлээж, эрх баригчийн залуур барьж байгаа хүнд оюун ухаан саруул байх нь биеийн чадал их байхаас илүү ач тустай бөгөөд хөнгөн шингэн хоол оюун ухааныг сэргээдэг гэж Тарчлаагч Пиэдрогийн номлосонд автагдсанаас гадна ямар хоол идэх нь өөрийн дур бус болсныг мэдээд, хоолны мөрөөсөл болж, сэтгэлээр үхэж байгаа боловч аргагүйн эрхэнд ёсыг дагав.

	Тийнхүү ёс дэглэмийг дагаж байсан бодовч гэдэс өлсгөлөн байх тул зовлон эдэлж, амбан сайд байх явдлыг ба амбан сайдаар томилсон хүнийг дотроо хараан зүхэж байв. Чанамал жимс идээд, өлсгөлөн нь огт дарагдаагүй ажээ, чингээд тэрээр дахин шүүхийн цуглаан хийлгэхэд, явуулын нэгэн хүн түрүүлэн орж ирээд, бойдаа ба бусад зарц шивэгчин нарын нь дэргэд ийн өгүүлрүүн:

	— Эзэнтэн минь ээ, дундуур нь их мөрөн урссан тул хоёр хэсэг болчихсон нэгэн эдлэн газар байдаг юм (зэгсэн чухал бөгөөд ярвигтай хэрэг учраас анхааралтай сонсохыг өршөөлт танаас гуйя). Учрыг нь айлтгаж тэрхүү мөрөн дээгүүр тавьсан гүүрний дэргэд цаазын дүүжлүүр ба шүүх таслах газархуу юм байх бөгөөд тэнд дөрвөн хүн шүүх таслах цуглаан явуулдаг юм. тэд тэр мөрөн, гүүр ба уг эдлэн нутгийг захирсан хүний гаргасан: «Энэхүү гүүрээр гарах хэн боловч ямар хэргийн учир хаана очихоор яваагаа тангараг тавьж мэдэгдвээс зохихын дээр үнэнээ хэлснийг нь саадгүй нэвтрүүлж, худал хэлсэн этгээдийг өршөөн хэлтрүүлэх явдалгүйгээр дэргэд орших дүүжлүүрээс дүүжилж амийг нь хороож байсугай» гэсэн хуулийг баримтлан шийтгэж байна. Энэ хатуу хуулийг нийтэд зарлан тунхагласнаас хойш тэр гүүрээр олон тооны хүн нэвтрэн гарсан бөгөөд үнэнээ хэлсэн нэгийг нь нэвтрүүлсээр байгаа юм. Гэтэл нэг хүн хүрч ирээд, тангараг өгөхдөө: Би энд дүүжлүүлж алуулах л гэж ирлээ. над наашаа ирэх өөр хэрэг огт байхгүй гэж хэллээ. Ингэж хэлэхэд нь шүүхийнхэн гайхаш нь тасраад: «Энэ этгээдийг саадгүй нэвтрүүлэн явуулбаас энэ хүн тангаргаа няцах тул үүнийг хууль ёсоор хороох нь зөв байна; хэрэв энэ этгээдийг дүүжилж албаас энэ хүн дүүжлүүлж үхэхийн тулд ирсэн гэдгээ үнэн зөвөөр хэлсэн учраас худал хэлээгүйд тооцоод хуульд дурдсан ёсоор саадгүй нэвтрүүлэх нь зүйтэй байна» гэж хэлсэн билээ. Иймд би амбан сайд танаас асууя, тэр этгээдийг шүүхийнхэн яаваас зохих байна? тэд гайхан тээнэгэлзсээр байна. Мэргэн ухаант амбан сайдтай болж гэнэ гэж сонсоод өршөөлт тан руу намайг илгээсэн юм, миний бие тэдний зарлагаар яваа учраас тэрхүү ээдрээ будилаан бүхий хэргийн талаар таны саналыг хүсэж байгаа болой.

	Санчо түүнд ийн хариу өчрүүн:

	— Шударгаар хэлэхэд, би ухаантай гэгдэхийн оронд мангуу гэгдмээр хүн болох учир эрхэм шүүгчид таныг над руу дэмий л ирүүлж дээ, хэдий тийм боловч та дахин яриад, учрыг нь над ойлгуулаад орхи. Харж л байгаарай, би голыг нь олох вий.

	Тэр хүн бүгдийг нь эхнээс авч ярилаа. чингэхэд Санчо саналаа ийнхүү дурдруун:

	— Миний бодоход доорх нь шийдвэрлэчхэж болох хэрэг байна тухайлбаас: Тэр этгээд дүүжлүүлэхийн тулд ирсэн гэж тангарагласан учраас худал хэлсэнгүй гээд дүүжилж алах байтугай хуулиа баримтлаад саадгүй нэвтрүүлэх ёстой байна, дүүжлэхээ байя гэтэл тэр хүн тангаргаа няцаж амьд үлдэх учир дүүжлэх ёстой байна.

	— Эрхэм амбан сайд тун сүрхий ойлгосон байна. энэ хэргийг ингэж тодорхой ойлгоно гэдэг үнэхээр бэрх нь ямар ч эргэлзээгүй билээ гэж тэр хүн дурдав.

	— Ийм байна, түүний биеийн үнэн хэлсэн талыг нь нэвтрүүлэг, харин худал хэлсэн талыг нь дүүжлэг, чингэвээс уг гүүрийг нэвтрэх ёс бүрэн гүйцэд биелэгдэх болно гэж Санчо өгүүлэв.

	— Амбан сайд минь, тийм ахул тэр хүнийг дундуур нь цуулж хоёр хэсэг болгох хэрэг үү, чингэх аваас тэр хүн үхчих учир хуулийн аль ч зүйлд тохирохгүй байна, гэтэл хуулийг нарийн чанд сахих ёстой гэж тэр хүн татгалзав.

	— Сонс хонгор минь, би тэнэглэж байх юуны магад, гэвч миний бодоход, тэр монди чинь нэг талаар үнэнээ хэлсний учир өршөөгдвөөс зохих боловч тангараг няцсаны учир алуулбаас зохих тул амьд яваад гүүр нэвтрэхээсээ урьд алуулж байх нь таарсан золиг байна, гэвч би нэг зүйлийг хэлье, чамайг над руу илгээсэн хүн дээрээ очоод ингэж хэл: Хэрэв шийтгэх үндэс ч олдохгүй, цагаатгах үндэс ч олдохгүй, цагаан бараан хоёр нь яг тэнцээд байгаа аваас нүгэл хийснээс буян хийсэн нь дээр тул нэвтрүүлээд явуулчих нь зүйтэй. Би ухаалаг учраас ингэж хэлж байгаа юм биш, намайг аралд ирэхийн урьд өдөр Кихот ноён эзний минь өгч байсан олон сургамжийн нэг сэтгэлд минь ороод ирлээ, өөрөөр хэлбээс эргэлзээтэй цаг үед энэрэх сэтгэл гаргаж байгаарай гэж байсан юм, чингээд бурхны авралаар тэр сургамж нь санаанд орлоо, ер нь энэ хэрэгт яг тохирч байна гэж Санчо өгүүлэв.

	— Мэдлээ, лакедемониан131 нарын хуулийг зохиосон Ликург гуай ч агуу их Санчо шиг мэргэн шийдвэр гаргаж чаддаггүй байсан байх гэж лавтай бодож байна. Ингээд, өглөөнийхөө цуглааныг дуусгавар болгоод, амбан сайдын өдрийн хоолонд өөрийн нь дуртай зүйлийг өгүүлэх талаар би нэн даруй тушаал өгье гэж бойдаа хэлэв.

	— Тэр л хэрэгтэй байна гээд би үнэн санаагаа хэлчихье. Хоол л идье, чингэвээс ээдрээтэй, будилаантай, элдэв хэргийг би дор дор нь шийдвэрлээд хаячихна гэж Санчо дурдлаа.

	Бойдаа хэлсэн үгээ биелүүллээ: Ухаан төгс амбан сайдаа өлбөрөөж алах зүрх хүрээгүйгээс гадна, ван эзний нь зааварласан ёсоор Санчог даапаалах явдлаас ганцхан зүйл дутуу байсан бөгөөд мөдхөн дуусгах ёстой болж байсан ажээ. Чингээд, чөтгөр авмар отчийн заавар дэглэмийг зөрчиж, цадталаа хоол идээд босоход нь Кихот ноёноос амбан сайдад захидал хүргээр яваа элч ирэв. Юуны өмнө өөрөө уншиж үзээд, нууц зүйлгүй ахул чангахан уншаад аль гэж Санчо нарийн бичгийнхээ даргад тушаав. Нарийн бичгийн дарга нь ёсоор гүйцэтгэж, урьдчилан уншаад, ийн өгүүлрүүн:

	— Кихот ноён өршөөлт танд алтан үсгээр сийлүүштэй сайхан зүйл бичсэн байх тул энэ захидлыг чанга уншиж болно. Ингэж бичсэн байна.

	Баратаари арлын амбан сайд Пансын Санчод Ламанчийн Кихот ноёны бичсэн захидал

	«Санчо найз аа, чамайг би осол, ташааралд учирч гэнэ гэж л сонстох байх гэж бодож байлаа, гэтэл чинийхээ тун ухаалаг байгааг сонсоод золбоогүйг ухаантай болгож, зовлонтныг өөд татдаг тэнгэр бурханд онцгой ихээр наманчлан даатгалаа. Ёстой л хүн шиг удирдаж байна гэж надад ярих юм, уг нь ч чи хорхой шавжаас өөрцгүй дорой амьтан шүү, иймд Санчо минь, том тушаалд байгаа хүн дорд төрөлтэйгөө далдалж, ихэмсэг байхыг эрхэмлэвээс зохих тул зөөлөн сэтгэлийг зориуд тэвчих нь хэрэгтэйгээр үл барам, чухал гэдгийг мэдэх хэрэгтэй. Хувцас бурхан, бие чөтгөр гэдэг учраас олигтой хувцас өмсөж байгаарай. Харин элдэв янзын юм хүм зүүж гангал гэсэн үг гэж бүү ойлгоорой, чи хэрэг шүүдэг хүн тул цэрэг маягийн хувцастай байх ёстой, ер нь хүлээсэн хэргэмдээ тохирсон цэвэр сайхан хувцаславаас зохино.

	Захиран суугаа ард олныхоо хайрыг татахын тулд хоёр зүйлийг бодож явах хэрэгтэй: Нэгд, хүн бүртэй ялдам зөөлөн харьцаж бай (энэ талаар үүний урьд чамд хэлсэн) хоёрт ядуу хүн өлсөх, дутагдах хоёрт хаширчихсан байдаг учраас санаа сэтгэлээ түвшин байлгахын тулд хоол их идэж байхыг хичээгээрэй.

	Хэтэрхий олон зарлиг битгий гаргаарай, хэрэв гаргамаар санагдаад байх ахул олигтойхон юм гаргаж байхыг бодоорой, хамгийн гол нь: Чиний гаргасан зарлигийг хэрхэн дагаж мөрдөж байгааг ажиглаж байгаарай, хүн дагаж мөрддөггүй зарлигийг зарлиг огт бишид үзвээс зохих биз, тэр ч байтугай, захирагч хүн зарлиг тушаал гаргах ухаантай атлаа биелүүлэх зориггүйн улмаас амьдралд нэвтрэхгүй зөвхөн сүрдүүлэг төдий болж анхандаа айлгаад, адаг сүүлд нь тоогдохоо болих ахул тэмээ туйлаад тэнгэрт хүрэхгүй гэгч болоход хүрдэг юм.

	Сайн явдалтанд төрсөн эцэг, саар явдалтанд хойд эцэг болж яваарай. Дандаа хатуу байж болохгүй, дандаа зөөлхөн байж бас болохгүй, дундыг баримтлахаас мэргэн арга байдаггүй тул дундыг нь олж баримтлаарай. Амбан сайд хүнийг харсан ялтан хүн суллаж өгнө байх гэж горьддог, яргачин хүн дутуу жинлэхээ айдаг, маймаачин хүн үнэрхэхээсээ эмээдэг учраас шорон, яргачин, маймаачин нарын орших газруудаар явах нь маш чухал тул тэр газруудыг эргэж тойрч байгаарай. Хэрэв өөрөө чи идэмхий шунахай (би чамайг чингэж бодохгүй л дээ) бол тэр байдлаа бусдад мэдэгдэж болохгүй шүү, шадар хүмүүстээ ба ард түмэндээ тараа илтэд танигдваас түүнээсээ болоод яван явсаар түлхэн унагаагдахад хүрнэ шүү. Арал тийш явахын чинь урьд өдөр чамд миний бичиж өгсөн сургамж, зөвлөгөөг ахин дахин үзэж, эргүүлэн тойруулан бодоорой, түүнд дурдсаныг чанд сахих ахул захирагч хүний алхам тутамд тохиолддог саад, бэрхшээлийг туулахад чинь үнэлж баршгүй ач тус үзүүлэх болно. Талархал нь баярласны тэмдэг бөгөөд энэ хорвоод байдаг хүнийг хуурах, томоохон нүглийн нэг учраас ван, вангийн хатагтай хоёрт өөрийнхөө зүгээс талархал бичиж илгээгээрэй, өгнө байх гэснээсээ гуйж, өршөөнө байх гэсэндээ мөргөдөг ёстой юм шүү.

	Танай гэргий Териэсад вангийн хатагтай бие хүнээр хувцас, бэлэг илгээсэн, хариу нь одоо л хүрээд ирэх байх гэж хүлээж байцгаана.

	Чамайг бурхан өршөөх болтугай.

	Чиний найз Ломанчийн Кихот ноён

	 

	Санчо онц анхааралтай сонссон бөгөөд хажууд нь байсан хүмүүс тэр захидлыг үлэмж их ухаан гаргаж бичсэн, сайхан захидал байна гэж магтацгаав. Дараа нь Санчо суудлаасаа босож, нарийн бичгийн даргаа өрөөндөө дагуулан орж, дотроос нь түгжлээ, Кихот ноён эзэндээ тэр дор нь хариу захидал илгээхээр шийдсэн бөгөөд өөрийнхөө хэлснийг үг үсэг дараалан бич гэж нарийн бичгийн даргадаа тушаасан болой. Тэрээр тушаалыг нь дагаж, иймэрхүү янзын хариу захидал бичсэн ажээ:

	Ламанчийн Кихот ноёнд Пансын Санчогийн бичсэн захидал

	 

	«Ажил үлэмж ихийн улмаас үснийхээ сэвийг гаргах ч зав олдохгүй, хумсаа авах ч зав олдохгүй байгаа тул хүн аймаар болтлоо урт ургачхаад байна. Арал нутагт ямаршуу байдалтай байгаагаа одоо болтол мэдэгдээгүйд минь өршөөлт таны санаа зовж байгаа байх гэсэндээ эрдэнээс үнэтэй тандаа энэ захидлыг бичиж байгаа юм. За чингээд би энэ арал дээр эзэн таны хамт хангай говиор тэнэж явснаасаа илүү өлсөж байна.

	Үүний өмнө ван над захидал бичиж, намайг алах санаатай заншлагчид энэ арал руу нэвтэрч орсон гэж мэдэгдсэн юм, гэвч шинээр томилогдон ирж байгаа амбан сайд бүрийг цааш нь харуулахын (өлбөрөөж алахын) тулд цалин пүнлүү авч байдаг нэгэн отчоос өөр сэжигтэй хүн ганц ч илрээгүй байна. Тэр отчийн нэр Тарчлаагч Пиэдро бөгөөд Тиртеафуэр ч гэнэ үү, чөтгөр авмар ч гэнэ үү нутгийн хүн юм байна, нэр нь ч хүртэл зэвүүн учраас өршөөлт та өөрийн эрхгүй айх биз! Тэр хүний ярих нь өвчин эмнэдэг бус, харин сэрэмжлүүлдэг юм гэнэ, хоол, хоол гэхээс биш, эм тан гэхгүй юм, өлсөж турахыг халуурахаас дээрд үздэг учраас өвчтөний хоолыг яс арьс хоёр болтол нь хорьдог бололтой юм. Нэг үгээр хэлбээс тэр хүн намайг өлбөрөөж алах нь ээ, би их л гомдолтой үхэх нь байна: Би амбан сайд болохоор мордох гэж байхдаа халуун хоол идэж, сэрүүцүүлэх унд ууж, холланд цагаан даавуу дэвсэж, өдөн дэр дэрлэж, өчүүхэн биеэ жаргаана байх гэж бодож байсан юм, гэтэл энд ирээд сүрхий хатуу дэглэмд орчхоод, цааш ч үгүй, нааш ч үгүй болчхоод байна, ер нь би сайн дураараа ирсэн бус тул нэг л өдөр хаяад алга болох явдал тохиолдох вий гэж айх боллоо.

	Одоо болтол над албан татвараа ч хураалгаагүй, бэлэг сэлэг ч өгөөгүй байна, иймийн тулд юу болж байгааг би ойлгохгүй юм, шинээр ирж байгаа амбан сайдад арал дээрээ хүрэлцэн ирэхээс нь өмнө бэлэг сэлэг бэлдэж, өдий төдий мөнгө янчаан өгдөг заншил аль ч газарт байдаг гэж би сонссон юм, гэтэл энд тиймгүй байна.

	Өршөөлт таны сургасанчлан би зах зээлээр явсан билээ, харин өчигдөр нэгэн эмэгтэй шинэ самар гээд самар зарж байна, чингээд би хатаж, илжирсэн хуучин самартай хольж зарж байгааг нь нотолж өглөө, тэр самрыг нь өнчин хүүхдийн сургуульд үнэгүй өгүүлээд өөрийг нь хоёр долоо хоногийн хугацаагаар зах гарахыг нь хориглолоо. Хүмүүс намайг зөвшөөж байна. Маймаачин авгай нар нь гол муутай, мөсгүй тул манай хотын ард олон тэднийг үзэн яддаг бөгөөд энэ хорвоод эдэн шиг бузар амьтад байхгүй гэж шагшин хэлэлцэх юм, би бусад газрын маймаачин авгай нарыг ханатлаа харсан учраас тэдгээр хүмүүстэй санаа нийлж байгаагаа өршөөлт танд айлтгая.

	Манай эхнэр Териэсад захидал бичсэнд би вангийн хатагтайд ихээхэн баярлаж байна, бас бэлэг илгээсэн гэдгийг таны захидлаас мэдлээ, иймд би хожим ачийг нь хариулах болно, өршөөлт та намайг төлөөлөөд гарыг нь үнсчхээрэй, тэрчлэн би танд зүгээр байхгүй ээ, нэг цагт та мэднэ гэж байгааг минь өршөөлт та дамжуулан хэлээрэй.

	Хэрэв манай эхнэр Териэсагаас захидал ирвэл өршөөлт та хүргэж ирсний нь хөлсийг төлчхөөд захидлыг нь янагш илгээгээрэй, ар гэрт эхнэр хүүхэд минь яаж байгаа бол гэхээс би тогтож ядаж байна. За ингээд бурхны өршөөлөөр таныг илбэчин нар оролдохгүй байх болтугай бас намайг эндээс мэнд амар салгаж өгөх болтугай, гэвч Тарчлаагч Пиэдро оточ намайг дэндүү сайн сувилж байгаагийн улмаас би энэ арал дээр ясаа тавина байх гэж эргэлзэхэд хүрч байна.

	Өршөөлт таны зарц асан амбан сайд

	Пансын Санчо

	 

	Нарийн бичгийн дарга нь тэрхүү захидлыг битүүмжилж, ирсэн элчээр илгээгээд Санчогоор даапаалахаар хуйвалдсан хүмүүс цугларч, амбан сайдыгаа хэрхэн буцаах арга сүвэгчлэн ярилцав. Гэтэл амбан сайд нь арал гэж бодсон газрынхаа төрийн ажлыг сайжруулах арга хэмжээтэй хөөцөлдсөөр тэр өдрийг авлаа, жишээлбээс тус улсын дотор хоол хүнсний зүйлийг дамлан худалдах явдлыг зогсоож, аль нэгэн орноос (гаднаас) архи дарсны зүйл авчирч худалдахыг зөвшөөрлөө, чингэхдээ үйлдвэрлэсэн газрыг нь тодорхой зааж, жинхэнэ тогтоосон үнээр нь худалдваас зохихоос гадна хондого ба чанарыг нарийвчлан шалгах ёстой бөгөөд ус холих, хуурамч нэр наах зэрэг явдал гаргасан худалдагч нарыг амбан сайдын зарлигаар буудан алах журам тогтоолоо, гутлын үнийг, ялангуяа түрийгүй гутлын үнэ өөрт нь хэтэрхий үнэтэй санагддаг тул хямдрууллаа, өдөр, шөнө ямар нэгэн цагт шог, шалиг дуу дуулсан хүмүүст хатуу шийтгэл тохоож байхаар тогтоолоо, дэндүү шунахай зарц шивэгчин нарын цалин хөлсийг хэмжээ хязгаартай болголоо, гайхамшигт зүйлийн тухай дуулах нь бодит амьдралд итгэх явдлыг сулруулдаг бөгөөд түүнийг голдуу сохор хүмүүс мөрөөдөн дуулдаг мэт өөрт нь санагддаг учраас зайлшгүй нотлох баримтгүйгээр гайхамшгийн тухай сохор хүмүүсийн дуулахыг хориглолоо, бүр сүүлд нь хоёр гартай атлаа гаргүй мэт болж харагддаг хулгайч, эдгэрсэн сорвио үзүүлээд ядарсан хүн болон мэхэлж явдаг архичин хүн хааяа тохиолддогийг харгалзаж, үнэхээр ядарч доройтсон эсэхийг нь магадлуулж байхын тулд ядуусын хэрэг эрхлэх түшмэлийн орон тоо шинээр бий болгов. Нэг үгээр хэлбээс ихээхэн сайжруулсан учраас тэр нутагт одоо ч «Агуу их Санчо амбаны хууль» хэмээн нэрлэгдэж эдүгээ хүртэл домогшин хоцорсон бүлгээ.

	 


ПАНСЫН САНЧОГИЙН АМБАН САЙД БАЙХ ЯВДАЛ ӨӨД МУУТАЙХАН ТӨГССӨНИЙГ ӨГҮҮЛСЭН ДӨЧДҮГЭЭР БҮЛЭГ

	 

	Тэр хугацаанд Кихот ноёнд энэ шилтгээнд хэвтээд байх нь морьтон ёсонд огт таарахгүй мэт санагдсан тул ван, хатагтай хоёроос тэдний шилтгээнийг орхин одох соёрхол гуйгаад, мөдхөн найр наадам хийх гэж байгаа Барселоны зүг жолоогоо залж, тиймэрхүү найр наадамд оролцсон хүмүүст зэр зэмсэг шагнадаг заншилтай байдаг тул тэндээс зэр зэмсэгтэй болох байх гэж горьдсон учир санасан ёсоороо шийдэв. Чингээд, тэр өдрөө ван, хатагтай хоёрын ширээ тойрон сууж байгаад, өөрийн санааг биелүүлэхийн тулд явах соёрхол гуйхыг завдтал том тасалгааны хаалга гэнэт нээгдэж амбаны сайд Санчогийн гэргий Териэса хатанд бэлэг, захидал хүргээр одсон хиа орж ирж, түүнд гай болов.

	Яасан ийсний нь сонсох сонирхолтой тул ван хатагтай хоёр тэрхүү хиагийн ирсэнд ихэд баярлалаа, тэр тухай асуухад нь тэрээр гаднын хүн байгааг харгалзаад энэ талаар хамаагүй ярих нь төдий л зохис бус учраас хожим гуравхан биеэрээ байхдаа ярилцъя, харин та бүхэн энэ захидлуудаар зугаацацгааж бай гэж хэлэв. Чингээд өврөөсөө хоёр захидал гаргаж хатагтайд барив. Нэгний нь дугтуй дээр: «Нэрийг нь үл мэдэх вангийн хатагтайд хүргэе» нөгөөгийн нь дугтуй дээр: «Баратаари арлын амбан сайд өөрийн нөхөр Пансын Санчод хүргэе, чамайг минь бурхан өршөөж, надаас урт наслуултугай» гэж бичсэн байв. Териэса юу гэж бичээ бол гэж үлэмж ихээр саваагүй нь хөдөлсний улмаас вангийн хатагтай тогтож ядаж байлаа, захидлыг нээж, гүйлгэн хараад, ван ба бусад хүмүүст сонстохоор уншиж болох юм байна гэж үзсэн тул чанга уншив:

	Вангийн хатагтайд Пансын Териэсагийн бичсэн захидал

	 

	«Хатагтай минь ээ, гэрэлт таны захидал бичсэнд өчүүхэн би ихээхэн баяр хөөр боллоо. Хэлхээ шүр үнэхээр сайн шүр юм, бас миний буянтай нөхрийн ангийн хувцас нэгэн адил сайхан зүйл юм. Гэрэлт танаас миний ханилсныг амбан сайд болгосон явдалд манай тосгоныхон тун их баярлацгааж байна. Гэвч бүгдээрээ ялангуяа санваартан, үсчин Николаас гуай, Самсоон хэцэл гурав баахан эргэлзээд байна, за тэр нь над падгүй хэрэг, амбан сайд болсон л аваас гүйцлээ, юу л дуртайгаа ярьцгааж байг, ер нь чингээд манай нөхрийг эд мангуу хүнд тооцдог бөгөөд одоо болтол тэр минь ямаанаас өөр юм захирч үзээгүй болохоор нь ийм тийм юм захирах болсныг нь үнэмшдэггүй бололтойгоос гадна шүр, тэрлэг хоёр ирээгүй ахул би ч гэсэн үнэмшмээргүй л байлаа. Бурхан өршөө, үр хүүхдэдээ тустай л ажил хийж яваг.

	Хайрт хатагтай минь ээ, таны ивээлээр ийм их завшаан тохиолдож байгаа үеэр нийслэл орж, жуузаар явж, над атаархдаг хүн олон болж байгаа учраас би тэдний атааг хөдөлгөж, гайхуулахаар шийдэж байна. иймд над цөөн янчаан илгээ гэж та миний ханилсанд хэлж өгөхийг дээдэс танаас гуйя, нийслэл газар талх нэг янчаан, бан мах гучин мөнгөний үнэтэй байдаг тул тэр газрын зардал их боловч онцын их нарийлалгүйгээр мөнгө явуул гэж хэлээрэй. Үнэндээ хэцүү л байх л даа! Харин намайг очуулах дургүй байгаа аваас тэр тухайгаа над даруйхан бичнэ биз, би ч явахын л өвчин болоод байна, айл саахалтын бүсгүйчүүд ч ятгаад байна, манай охин бид хоёрыг гоёж гоодож, ихэмсэг байдалтай болж аваад л нийслэл орчих гэх юм, учир иймд би өөрийгөө гийгүүлэхийн тулд бус харин ханилсан нөхрийнхөө нэр сүрийг дээшлүүлэхийн тулд л нийслэл ормоор байна, охин бид хоёрыг хараад, олон түмэн маань: «Үгүй энэ жуузанд сууж яваа чинь юун хатагтай нар билээ?» гэж асууна. Хариуд нь манай зарц: «Баратаари арлын амбан сайд Пансын Санчогийн охин хатан хоёр оо» гэж хариулах болно. Чингээд миний ханилсны нэр сүр дээшилж, би хүндийг олж, бүгдэд маань сайн болох юм.

	Энэ жил манай энд боргоцой гараагүйд би туйлын ихээр харамсаж байна, гэвч гэрэлт тандаа хагас хормой боргоцой илгээлээ, би өөрийн биеэр ойд очиж өөрийнхөө гараар түүсэн юм шүү, харин томруухан юм эс олдсон нь тун тусгүй байна, уг нь тэмээн хяргуулын өндгөн чинээ л боргоцой илгээе гэж би бодсон юм сан.

	Эрхмийн дээд хатагтай та надад захидал бичихээ бүү мартаарай, харин би хариуг нь танд заавал бичиж өөрийн биеийн байдал, энэ тосгоныхоо сониныг дурдах болно, чингээд энэ удаад дээдэс таныг энх тунх оршихын зэрэгцээгээр өчүүхэн намайг нэгэн адил энэрэн үзэж байтугай гэж тэнгэр бурханд мөргөе. Манай хүү, охин хоёр өршөөлт таны гарыг үнсэж байна.

	Өршөөлт таныг харахыг танд захидал бичихээсээ илүүгээр хүсэн суугч, таны боол Пансын Териэса"

	 

	Териэсагийн захидал тэнд байсан бүх хүмүүсийг ялангуяа ван хатагтай хоёрыг ханатал нь зугаацууллаа, хатагтай нь Кихот ноёнд хандаж: Амбан сайдад ирсэн захидал гойдын сайхан захидал байгаа байх гэж би бодоод байна, иймд түүнийг задалж үзвээс та дургүйцэх бол уу гэж асуув. Байгаа хүмүүст сонирхуулахын үүднээс би ч гэсэн задалж үзэхээс буцмааргүй л байна гэж Кихот ноён хэллээ, чингээд тэрээр түүнийг задлаад ийн уншруун:

	Өөрийн нөхөр Пансын Санчодоо Пансын Териэсагийн бичсэн захидал

	 

	«Хайрт Санчо минь ээ, чинийхээ бичсэн захидлыг хүлээж аваад би чинь арай л ухаан алдаж унасангүй. Үнэнийг хэлэхэд, хонгор чамайгаа амбан сайд болж гэж дуулаад: За одоо л баярласнаасаа болоод ухаан алдаж унах байх гэж бодлоо шүү, санаандгүй тохиолдсон баяр саа өвчнөөс дор гэсэн үг байдгийг чи мэднэ. Охин Марисанчаа баярласнаасаа болоод өмдөн дотроо шээс алдчихжээ. Чиний над илгээсэн гоё хувцсыг өмнөө тавьчхаад, вангийн хатагтайн илгээсэн шүрийг хүзүүндээ зүүчхээд, та хоёроос ирсэн захидлыг гартаа барьчхаад, хүргэж ирсэн элчийг нь дэргэдээ суулгачхаад байх үед миний нүдэнд үзэгдэж, сэтгэлийг минь хөдөлгөж байгаа тэр бүх зүйл зүүд мэт санагдаж, дотор хачин болж байв. Чухамдаа ямаа хариулдаг хүн амбан сайд болчихно гэж хэний санаанд орох билээ? Хонгор минь, чи манай эх: «Амьд явбал алтан аяганаас ус уух» гэж хэлдэг байсныг санаж байна уу? Амар мэнд л хэд хоновоос юу ч үзэж болох юм байна гэсэн утгаар би энэ зүйр үгийг хэлж байгаа юм шүү. Үгүй ер нь үнэнийг хэлэхэд, чамайгаа түрээслэгч юм уу, эсвэл түрээслэн авагч болсныг чинь нүдээрээ харахаас нааш миний сэтгэл амрахгүй нь ээ, тийм хүн хорлох санаатай ирсэн чөтгөрийг ч аргалах бэлтэй байдаг учраас гар хоосон суудаггүй билээ. Нийслэлд очих хүсэлтэй байгааг минь вангийн хатагтай чамд хэлэх байх, чи бодож үзээд зөвшөөрөх эсэхийнхээ хариуг бичээрэй, би тэнд чинь очоод, жуузанд сууж явахдаа чиний нэр төрд үл харшлахыг хичээх болно.

	Санваартан, үсчин, гэцэл гурав байтугай зарлигийн түшмэл ч амбан сайд болсныг чинь огт үнэмшихгүй, хий үзэгдэл юм уу, эс бөгөөс илбэ байх, Кихот ноёноос л болж байгаа хэрэг байх гэж ярьцгааж байна, бас би тэр хоёрыг олж очоод, Санчогийн амбан сайд мамбан сайд гэж донгосохыг нь болиогоод, Кихот ноёныг солиорлоос нь салгаад өгч чадна гэж Самсоон ярьж байх юм, чингэхэд нь би дуугүйхэн инээмсэглээд л, шүрэн сондор луугаа хараад л энэ ногоон тэрлэгийг эвдэхэд манай охин мөн ч сайхан бошинзтой болно оо доо гэж бодож суулаа.

	Вангийн хатагтайд би хэдэн боргоцой илгээлээ, өдий хэрийн алтан боргоцой явуулсан болоосой л гэж, бодлоо! Танай арлын эмэгтэйчүүд сувдан сондор зүүдэг аваас над хэдийг явуулаарай.

	Манай тосгон ийм сонинтой байна: Берруэкийнх охиноо манай тосгонд элдэв шалдвын юм зурахаар ирсэн нэг тааруухан зураачтай суулгасан, манай зөвлөл тэр хүнээр хаалган дээрээ хадах вангийн сүлд зуруулахаар захиалсан, хоёр зуун янчааны хөлс авна гэхээр нь урьдчилаад олгочихсон чинь долоо хоног ноцолдоод, зурж чадаагүй, чингээд би ийм тийм ажил ихтэй байгаа тул зурж өгч чадахгүй нь гэж хэлсэн гэнэ билээ. Авсан мөнгөө буцаагаад тушаачихсан, ер нь сайн зураачийн дүр гаргаж байгаад л эхнэр авчихлаа, чухам дээрээ зургийнхаа ажлыг хаяад, газрын эзэн байдалтайгаар хүрз бариад тарианы талбайгаар явдаг болоод байна. Өнөө жил манай энд чидун жимс гарсангүй, тэрчлэн балга ч цуу олдохоо байсан. Охин маань сүлжиг нэхээд л өдөрт найман мөнгө олоод л түүнээсээ огт хороолгүй л, сүй болгохоор хураагаад байгаа, одоо амбан сайдын охин болсон учраас чингэж зовлонгоо эдлээд яах вэ, сүйг нь чи даах юм байгаа биз. Талбай дээрх усан оргилуур маань хатчихсан, гутамшгийн баганыг аянга ниргэчихсэн, яамай, чингэж л байваас таарах биз.

	Миний нийслэл орох талаар шийдэж, энэ захидалд хариу бичихийг хүсье. За ингээд бурхан өршөөж, чамайг минь надаас урт наслуултугай, ер нь чамайгаа нартад ганцааранг нь орхиод үхэх би дургүй байгаа тул бид хоёрыг адил наслуулах болтугай.

	Чиний гэргий Пансын Териэса"

	 

	Эдгээр захидлыг уншаад тэд инээд ханиад болж; магтан шохоорхон гайхацгаалаа, чингэтэл дундуурыг нь дүүргэж, дутууг нь гүйцээх гэж байгаа мэтээр Санчогоос Кихот ноёнд захидал авчирсан элч орж ирсэн тул тэрхүү захидлыг бусдын нэгэн адилаар чанга уншихад мань амбан сайдын мангуу нь бараг илэрхий болов. Хатагтай элчийг өрөөндөө дагуулан аваачиж, Санчогийн тосгонд түүнийг ямаршуу янзтай хүлээж авсныг асууваас тэрээр бүх байдлыг ширхэг дараалан тоочлоо, дараа нь Териэсагийн ховор нандин зүйлд тооцож илгээсэн бяслаг ба боргоцойг хатагтайд өгөв. Түүнийг нь вангийн хатагтай маш дуртайяа авсныг дурдаад, арал захирсан амбан сайд нарын сор золбоо болсон агуу их Пансын Санчогийн амбан сайд байх явдал хэрхэн төгссөнийг өгүүлэхийн тулд тэр тухай ярихаа бользноё.

	Талх зооглож, дарс балгасны улмаас бус, харин шүүхийн танхимд хэрэг зарга тасалж, тогтоол шийдвэр гаргаж, бичиг сэлт боловсруулж, асар чухал хууль дүрэм тогтоохын улмаас нозоорсон тул амбан сайд болсоор долоо хонох гэж байгаа мань Санчо ор дэвсгэртээ хэвтэж байлаа, үлэмж ихээр өлсөх боловч нойрондоо дарагдан, нүд нь анилдаж байх үеэр гэнэт хүмүүс бархиралдан, хонх хангиналдах чимээ дэгдсэн учир оршиж байгаа арлаа доошоо цөмрөөд орчихлоо гэж бодмоор болов. Санчо орон дээрээ өндийн сууж, тэр айхтар чимээ шуугиан ямар учиртай болохыг таамаглах зорилгоор чих тавин чагналаа, гэвч тэрээр юу ч ойлгосонгүй ажээ, чингэтэл төдхөн хүмүүс бархиралдаж, хонх хангинах чимээний дээрээс бүрээ дуугарч, бөмбөр пижигнэх чимээ нэмэгдэхэд, Санчо мэгдэн сандарч, үнхэлцгээ хагартал айлаа, өрөөний нь шал хүйтэн тул босон харайнгуутаа гутлаа өмссөн бөгөөд дээл хувцасны төрлийн зүйл нөмөрч ч завдалгүйгээр хаалга руугаа гүйн очвоос сэлмээ сугалж бамбар асааж барьсан хорь гаруй хүн гудмаар гүйлдэж байх харагдлаа, тэд өндөр дуугаар ийн хашхиралдруун:

	— Зэвсгээ зэхээрэй, амбан сайд минь! Манай арал руу тоогүй олон дайсан ороод ирлээ, зэвсгээ бэлдээрэй! Та л арга ухаан сийлж, хүч чадлаа гаргаж, биднийгээ эс аварваас бид өнгөрлөө шүү!

	Ийнхүү хашхиралдан, айн тэвдсэн тэр хүмүүс, үзэж сонсож байгаа зүйлээсээ ухаанаа гартал айж учир зүгээ олохоо байсан Санчо дээр хүрч ирлээ, тэдний дотроос нэг нь өгүүлрүүн:

	— Дээдэс минь ээ, та өөрийнхөө амийг алдаж, арлаа сүйдүүлэх гээгүй ахул зэвсгээ бэлдээрэй!

	— Би зэвсэглээд яах юм бэ, би чинь зэвсэглэх, хориглох гэгч юмыг чинь мэддэг хүн юм уу? Харин энэ хэргийг манай эзэн Кихот ноёнд л даалгасан нь дээр, чингэвээс тэр нүд ирмэхийн зуурт л энэ довтолгоог дуусгаад хаячихна, би гэдэг чинь ийм явдалд ухаанаа олдоггүй, өөдгүй амьтан байгаа юм гэж Санчо татгалзан өгүүлэв.

	— Аяа амбан сайд минь! Ийм урагшгүй байж болох уу? Өршөөлт та зэвсэглэ, бид танд довтлох ба хориглоход хэрэглэгдэх зэвсэг аваад ирсэн шүү. Та талбай дээр очоод л биднийг удирдсан жанжин болоод л зогсож бай, ер нь амбан сайд чингэх үүрэгтэй биз гэж өөр нэг хүн чанга дуугаар дурдав.

	— За чингэе, намайг зэвсэглээд л аль гэж Санчо хэллээ.

	Төдхөн урьдаас зориуд бэлдсэн хоёр бамбай авчирч Санчогийн ар өвөр хоёрт цамцан дээрээс нь даруулан бэхлээд, өөр хувцас өмсүүлсэнгүй болой. Хоёр гарыг нь зориуд хийсэн хоёр том хонгионд шургуулаад, дараагаар нь олсоор бүх биеийг нь чивчиртэл ороосон тул хөлөө өвдгөөр нь нугалах буюу ганц ч алхах бололцоогүй болсон учраас мод мэт шулуун зогсож байв. Хажуу тийшээ савж унахгүйн тулд түшиж байг гэж гарт нь морин жад бариулав. Тийм янзаар зэвсэглэж өгчхөөд бусдыг манлайлан цэрэг биднийхээ санаа зоригийг өргөж, туг хийморь, цог золбоо болон явбаас уг аюулаас мултарч болно гэж түүнд айлтгав.

	Би яаж явах юм бэ, нүцгэн шахам бие дээр бариад хүлчихсэн энэ бамбай чинь бие барьчхаад, борвио ч хөдөлгөж чадахаа больчхоод байгааг мэдэж байна уу? Та нар намайг гар дээрээ өргөж аваачаад л босоогоор нь юм уу, эсвэл ямар нэгэн явган хаалга түшүүлээд тавьчих аваас би тэр хаалгыг жадаараа ширвэж буюу биеэрээ таглаад, хамгаалаад байхшуу байх гэж Санчо учирлан хэлэв.

	— Яваарай, амбан сайд минь, та айгаад явахгүй байгаагаас биш, бамбай модонд баригдаад явахгүй байгаа биш байна. Зориг гаргаад, бушуухан яваарай, эс чингэвээс баларлаа шүү, дайсан улам олширч, дуу нь чангаран, аюул нэмэгдээд байна шүү гэж нэг нь шаардав.

	Эцэс сүүлдээ, албат нарынхаа албадлага, шаардлагад автсан тул хөөрхий тэр амбан сайд зогссон газраасаа хөдлөхийг оролдсон боловч тэр дорхноо газар саван унасан тул хоёр нүднээс нь гал гарах шиг болов. Чингээд дээд доод хоёр бамбайдаа хавчуулагдаж, хуяг дороосоо толгойгоо цухуйлгасан яст мэлхий буюу хоёр хавчлагын хооронд хавчуулан шарж байгаа мах гэмээр, эсвэл хошуугаараа элс рүү шаасан завь шиг харагдаж байлаа, гэтэл тэдгээр даапаалагчид түүний тийнхүү унахад өчүүхэн ч өрөвдөөгүй бөгөөд тэр ч байтугай, бамбараа унтраагаад, улам чангаар хашхиралдаж, зэвсэглээрэй хэмээн бүр өндөр дуугаар бархиралдаж, хөөрхий болсон Санчо дээгүүр харайж, хар хүчээрээ бамбай дээрээс нь сэлмээр балбаж гарсан тул зовлонд учирсан тэр амбан сайд толгойгоо бамбай доогуураа эс шургуулж, хөлөө эс өргөж байсан аваас сүйд болох байлаа. Яахын ч аргагүй болтлоо савслагадуулан баглуулсан учраас хөлс нь асгарч, тэр аюулаас хагацааж өгөөч гэж тэнгэр бурханд чин зүрхнээсээ сүсэглэж байв. Зарим нь түүн дээр бүдрэн, зарим нь дээрээс нь даран унаж, бас зарим нь дээр нь гарч, манааны шовгор дээр гарсан хүн мэтээр зогсоод цэрэг захирч байгаа янзаар ийнхүү хамаг тэнхээгээрээ хашхирч байлаа:

	— Хүүе, манайхан нааш ир! Дайсан энэ талаас тун сүрхий дайрч байна! Энэ хаалгыг хамгаалаарай! Шатнуудыг хаагаарай! Шатаадаг зэвсгээ аваад ирээрэй, буцалсан тостой тогоо руу хар лав, давирхай тэргүүтэн хийгээрэй! Гудамжнуудыг шуудайтай өвсөөр таглаарай!

	Нэг үгээр хэлбээс тэрээр дайснаас хотоо хамгаалахад чухал хэрэг болдог бүх буу, зэвсэг, олон төрлийн багаж хэрэглэлийн нэрийг цөмийг нь тоочсон юм, гэтэл өгүүлшгүй зовлон эдэлсэн Санчо тэр бүхнийг нь сонсон, тэсвэрлэн байсан бөгөөд: «Ээ бурхан минь, энэ арлыг тэр дайсанд нь бушуухан эзлүүлж хайрла, харин намайг эс бөгөөс үхүүлж хайрла, эс бөгөөс энэ айхтар зовлонгоос салгаж хайрла!» хэмээн аман дотроо үглэж хэвтэв. Түүний үглэхийг тэнгэр бурхан сонссон ажээ, өөрөөр хэлбээс гэв гэнэтхэн ийн хашхирах чимээ сонсогдлоо:

	— Яллаа, яллаа! Дайсан цохигдлоо! Амбан сайд аа, хүүе амбан сайд аа! Өршөөлт та босоорой! Ялсны баяр хийгээрэй, бас аймшиггүй зоригт таны ачаар дайсныг ялж, түүнээс олзолж авсан зүйлийг хуваарилаарай!

	— Намайг босгоод өгөөч гэж үйлээ эдэлсэн Санчо сулхан дуугарав.

	Түүнийг түшиж босгоход тэрээр шалан дээрээс босоод ийнхүү өгүүлрүүн:

	— Үхсэн хойно оо, би хэнийг ч ялаагүй. Олзны зүйлийг хуваарилах хүсэл ч над алга, харин ганц л гуйх зүйл байна: Хэн нэг нь над балгахан дарс өгч буян болооч, миний хоолой хуурай болтлоо хатсан байна, тэрчлэн хөлсийг минь арчаад аль, би бүр усан хулгана болчихлоо.

	Хөлсийг нь арчиж, дарс авчирч өгөөд, бамбайг нь тайлан авахад, Санчо орон дээр суун тусаж, айж сандарч, зүдэрснээсээ болоод, муужран унав. Даапаалагчид Санчог арай хэтэрхий зовоож, дэндүү ширүүн тоглочихсондоо санаа зовж эхэллээ, гэвч Санчо төдхөн ухаан орсон тул тэдний сэтгэл тайвширсан ажгуу. Санчо цаг асуулаа, хүмүүс түүнд үүр цайж байгааг хэлэв. Тэрээр өөр юу ч үл асуух бөгөөд хар цагаан үг дуугаралгүйгээр хувцаслаж гарав. Ямар учраас тийнхүү яаруу хувцаслаж байгааг нь учрыг үл ойлгох тул тэд дэмий л түүнийг харж байцгаав. Эцэс сүүлд нь хувцсаа өмсөж гүйцээд, хамаг бие нь эмзэг болсны эрхээр арай ядан сажилсаар агтын хашаа чиглэн одлоо, хүмүүс түүнийг дагалдан очлоо, тэрээр жороо саарал дээрээ очиж, хүзүүгээр нь тэвэрч аваад, сэтгэлээ илчлэх байдлаар духан дээр нь үнсээд, нулимс асгаруулан байж өгүүлрүүн:

	— Наддаа ир, зовлон зүдүүр хамтран амсаж ижил дасал болсон найз минь! Чинийхээ тоногийг сэлбэж, чамдаа хоол тавьж өгөхөөс өөр ажилгүйгээр, чамтайгаа хамт байсан үеийн цаг мөч, өдөр шөнө жаргалтай сайхан өнгөрч байжээ, харин чамайгаа орхиод, ямба хэргэмд дэвшсэн цагаас хойш мянган гай, түмэн гамшиг, буман зовлон эдэллээ.

	Ингэж хэлэнгүүтээ Санчо илжгээ эмээллэхэд дэргэд нь байсан хүмүүс огтхон ч саад хийсэнгүй билээ. Төдхөн илжгээ эмээллэж гүйцээд арай ядан авиран мацан байж мордоод, бойдоо, хаван нарийн бичгийн дарга, Тарчлаагч Пиэдро оточ болон тэнд байсан бас бус олон тооны хүнд хандаж ийн өгүүлж эхэлрүүн:

	— Эзэд минь зам тавьж хайрла, чингээд урьдынхаа адил эрх дураараа болох соёрхол над хайрламуу. Би амбан сайд болох тавилантай төрөөгүй бөгөөд дайраад ирсэн дайсан этгээдээс хот арлыг хамгаалах учиртай төрөөгүй хүн. Хэн боловч хийх тавилантай төрсөн ажлаа л хийх ёстой юм, над бол амбан сайдын очирт таяг барьснаас хадуур барих нь илүү таарамжтай ажээ. Харин би газар хагалах, сэндийлэх, усан үзмийн ороонгыг тэгшлэн тайрах, суулгах ажлыг хууль дүрэм гаргаж, вант улс, муж зэргийг хамгаалахаас илүү мэддэг юм. Бас намайг өлбөрөөж алахад хүрч байгаа ичих нүүрээ барсан отчийн харамч гарыг харж суусан дор бол төмсний шөл цадталаа идчихээд, маадайж явсан нь дээр байна. Иймд зуны цагт ургаа царсны ёроолд хэвтэж, өвлийн цагт төлөгний нэхийгээр хуччихаад, бор гэртээ богд, хар гэртээ хаан болоод хэвтэж байх нь холланд ёнхор дэвсэн унтаж, минж өмсөөд, амбан сайд байх дэглэмд нухлагдаж байхаас дээр санагдаж байна. Өршөөлт та нар минь сайн сууж байгаарай. харин нүцгэн төрсөн учраас нүцгэн хэвээрээ яваад насыг барахаар шийдлээ гэж намайг хэллээ гэж ван эзэнд хэлчхээрэй, энэ маань: Амбан сайд болохдоо өвөртөө сохор зоос ч үгүй ирээд, тэр хэвээрээ явлаа, арал захирсан амбан сайдыг ийм янзаар явуулдаггүй л байх гэсэн үг юм шүү. За одоо та нар гэдрэгээ болж, над зам тавьж өг, би явж гоюугаар эмнүүлэх минь, ер нь өнгөрсөн шөнө дайсанд гишгэчүүлчихсэн учраас хавирга сүврэг минь цөмөөрөө бэртсэн байна.

	— Амбан сайд та яваад дэмий, би өршөөлт танд бэртэл гэмтэл эдгээдэг эм өгье, чингээд та тэр дорхноо эрүүлжин тэнхрэх болно. Хоолны тухайд гэвэл өршөөлт таны юу л дуртайг тань цадтал өгч байх зөвшөөрөл олгоё гэж Тарчлаагч Пиэдро оточ дурдав.

	— Эртхэн бодох хэрэгтэй байжээ! Би чинь за л гэвэл ёогүй хүн шүү. Больё чи минь. Одоо би зүгээр өгсөн ч танай энд ба ямар нэгэн газар хэрхэвч амбан сайд болохгүй бөгөөд энэ бол далавчгүйгээр нисэж болдоггүйтэй адил үнэн болно. Би бол Панса удмын хүн, Панса удмынхан эргэж буцахыг мэддэггүй улс юм шүү, тийм учраас харсаар байтал тэгш тоотой юмыг манайхан «сондгой» гээд л нэг хэлчих аваас тэр л чигээрээ дуусах улс юм шүү. Нэг үгээр хэлбээс олон долоон үгний хэрэг алга, за та минь, над зам тавиад аль, цаг талийлаа гэж Санчо мэтгэн өгүүлэв.

	Хариуд нь бойдаа ийн өгүүлрүүн:

	— Амбан сайд минь та үлэмж ухаалаг бөгөөд үнэхээр бишрэм христос мөргөлтөн байх тул таныг явуулах нь бидэнд хэчнээн харамсалтай байлаа ч гэсэн өршөөлт таны тушаалыг дагаж, таныг явуулахад бид бэлхэн байна. Гэвч амбан сайд хүн өөрийн захирч байсан мужаасаа явахын өмнө тайлангаа гаргаж өгдөг ёстойг та мэддэг байх ёстой. Иймд өршөөлт та явахынхаа өмнө арав хоног амбан сайд байсныхаа тайланг гаргаж өгчхөөд явна байгаа.

	— Вангаас тусгай даалгавар аваагүй хэн боловч надаас тайлан шаардах эрх байхгүй, ер нь би өөрөө ван дээр очихоор явж байгаа учраас түүн дээр очоод уг тайланг мадаггүй гаргаж өгөх болно. Бас чингээд энэ газраас би чармай нүцгэн шахам буцаж байгаа тул өчүүхэн ч хохирол учруулаагүйн тодорхой нотолгоо болох биз гэж Санчо учирлан хэлэв.

	— Үнэндээ хүндэт Санчо зөв хэлж байгаа тул би л хувьдаа явуулахыг зөвшөөрөх байна, ван ч Санчотой уулзахын хүслэн болж байгаа байх гэж Тарчлаагч оточ дурдлаа.

	Хүмүүс цөмөөрөө отчийн саналыг дагаж Санчог явуулахаар болсон бөгөөд замдаа болгоомжтой явахыг захиж, өөрт нь хэрэг болох аяганы хийц тэргүүтэн авч явахыг хүсэв. Санчо илжгэндээ өгөх жаахан хошуу будаа, өөрөө идэх хагас талх, тал бяслаг авч явахаас үл татгалзах бөгөөд очих газар төдий л алс бус тул үүнээс давуу чанарын их юмны хэрэггүй гэж хэлэв. Хүмүүс бүгдээрээ түүнийг тэврэн авч салах ёс хийхэд, тэрээр нүднээсээ нулимс асгаруулан байж, хүн бүрийг тэврэн авч салах ёс хийгээд, аян замдаа мордлоо, хүмүүс түүний ярьсан яриа ба мугуйд бөгөөд мэргэн шийдвэр гаргасныг удтал гайхан ярилцсан бүлгээ.

	 


САНЧО ЗАМДАА ЮУ БОЛСНЫГ БА ХЭТЭРХИЙ НАРГИАНТАЙ ЗАРИМ ЗҮЙЛИЙГ ӨГҮҮЛСЭН ДӨЧИН НЭГДҮГЭЭР БҮЛЭГ

	 

	Санчо замдаа саатсан тул тэр өдөртөө вангийн шилтгээнд хүрэлцэн очиж чадаагүй ажээ: Шилтгээнд хүрэхэд хагас бээрийн газар дутуу байхад шөнө нөмөрч пад харанхуй болсон бөгөөд зуны цаг учраас тэрээр төдий л санаа зовоогүй тул хээр хонохоор шийдээд, замаас гарлаа; унтмаар аятай газар хайж яваад, гай газар дороос гахай модон дотроос гэгч болж, маш дээр үеийн хэсэг балгасан дунд орших гүнзгий бөгөөд харанхуй нүхэнд жороо сааралтайгаа хамт уналаа, тийнхүү унахдаа Санчо тамын ёроол хүрэхээс нааш тогтохгүй нь гэж бодоод тэнгэр бурханд тэнхээгээрээ сүсэглэж гарав. Гэвч газрын дээрээс гурав дөрвөн алд хэртэй нисэхэд жороо саарлын нь хөлд хатуу хөрс дайралдсан тул тамын ёроол хүрээгүй бөгөөд Санчо илжигнийхээ нуруун дээр тогтсоор байсны ачаар бэртэх байтугай шархтсан ч үгүй ээ. Тэрээр өөрийнхөө гэмтэж шархтсан эсэхийг мэдэхийн тулд амьсгаагаа даран байж, энд тэндээ барьж үзлээ, амьд мэнд байгаагаа гүйцэд мэдээд, түрүүнд нь амь үрэгдлээ гэж дотор нь пал хийсэн учраас сэтгэл нь тайтгарч амь насыг нь аварч өршөөсөн бурхан тэнгэрт удтал талархан мөргөв. Дараад нь бусдын тусламжгүйгээр авираад гарчхаж болох эсэхийг нь мэдэхийн тулд тэрхүү нүхний ханыг тэмтэрч үзлээ. чингээд хана нь гишгэх дөрөөлөх овон товонгүйг мэдээд, ялангуяа жороо саарлынхаа дорой дуугаар янцаглаж байхыг сонсоод, Санчогийн сэтгэл хачин боллоо, тэр нь өөдгүй заншилтайнхаа улмаас бус харин тун эвгүй унаснаасаа болж тийнхүү янцаглаж байсан ажээ.

	— Ээ халаг! гэж Санчо сүүрс алдаад: — Хорвоод хоног хороож яваа хүний зовлон яасан барагддаггүй юм бэ! Өчигдөрхөн амбан сайдын хэргэм эдэлж, зарц боолууддаа тушаал буулгаж байсан хүн өнөөдөр нүхэнд уначхаад татаад авах хүн ч үгүй, гаргаж авахаар ирэх боол шивэгчин ч үгүй болчхоод байж байна гэж хэний санаанд орох билээ! Саарал минь гэмтэл бэртлээсээ болоод, би уйдаж гуньснаасаа болоод наана нь эс үхвээс, энэ бид хоёр энэ нүхэн дотор өлбөрч үхэж л таарах нь шиг байна. Над ч Ламанчийн Кихот ноёнд тохиосон шиг аз тохиохгүй байх, түүнийг илбэ туссан Монтесиноосын агуйд ороход гэрийнхнээс нь дутуугүй л угтаж авсан гэнэ билээ. Бас тэр агуйд нь хачин сайхан бөгөөд сэтгэл сэргэм зүйл нүдэнд нь харагдаж байсан гэнэ билээ, гэтэл над мэлхий, могой тэргүүтнээс өөр юу л харагдаа аж дээ, Би юутай заяагүй хүн бэ! Миний горьдлого ийм янзаар төгсдөг байна шүү! Нэг цагт, бурхны авралаар, буянт саарал бид хоёрын хөсрий болж, мөлжүүрээ барсан хувхай яс энэ нүхнээс олдвоос бид хоёрын энд үхсэнийг хүмүүс таамаглаж магадгүй. Ядаж л Санчо илжигнээсээ хагацдаггүй бөгөөд илжиг нь өөрөөс нь салдаггүй гэгчийг мэдэх хүмүүс таамаглах байх. Энэ илжиг бид хоёр мөн ч лайтай амьтад юм гээд дахиад нэг хэлчихье! Ийм л хувьгүй хоёр байж, төрөл садныхаа дэргэд орон нутагтаа ясаа тавих учиргүй л хоёр байж. Тэндээ байгаад ийм аюулд учирсан ахул ядаж л бид хоёрыг өрөвдөхийнхөө эрхээр амь гарах цагт нүдийг минь аниулаад өгөх хүн байх сан. Аяа, хонгор найз минь над үнэнч зүтгэсний чинь ачийг би ингэж муухай хариулдаг байна шүү! Намайгаа уучлаарай, чингээд бид хоёрыг энэ өгүүлшгүй аюулаас хагацааж хайрла гэж зол заяандаа чадлынхаа хэрээр даатгаарай, чингэвээс би чинийхээ тэргүүнийг лавран титмээр чимнэ гэж амлая, чамайг лавран титэм өмссөн яруу найрагчтай адилхан харагдах болохоор чинь би чиний хоолыг нэг дахин нэмэгдүүлэх болно.

	Пансын Санчогийн тийнхүү улиглахыг хөөрхий тэр адгуус чагнаж, үнэхээр тарчлан зовж байв. Тэр хоёрын нэг нь янгуутай янцаглаж, нөгөө нь уйлагнан үглэсээр шөнийг барахад, эцэс сүүлд нь өдөр мандлаа, өрнөн гийсэн өдрийн гэгээ туслаа, чингэхэд бусдын дэмжлэггүйгээр тэр нүхнээс хэрхэвч гарч үл болохыг ойлгоод, Санчо гаслан санааширч, ойр тойронд хүн байх юуны магад гэж бодоод хашхирч эхлэв. Гэвч түүний дууг тэр муж даяар ганц ч хүн олж сонсоогүй тул хоосон цөлд орилсон лугаа адил боллоо, чингэхэд Санчогийн амьд гарах найдлага тасрав. Жороо саарал нь гэдрэгээ харан хэвтсэн хэвээр байхад Санчо арай ядан босголоо, тэр нь хөл дээрээ чүүтэй чаатай салганан зогслоо, дараа нь Санчо өөртэйгөө хамт аян замыг туулж, ижил дасал болсон богцоо уудалж, нэгэн зүсэм талх гаргаж илжгэндээ өгөхөд тэрээр тийм сайхан хоолноос яахин татгалзах ажээ, чингээд Санчо хэл мэдэх амьтан лугаа ярьж байх мэтээр, түүндээ ийнхүү өгүүлрүүн:

	— Талх л олдож байваас зовлон ч яамай.

	Яг тэр үед нүхний хананд хүн шургаад гарчхаж багтмаар цоорхой байхыг олж харав. Санчо тэрхүү хана тийш гүйн очиж, цоорхой руу бөгцийн шургалаа, цааш нь харваас явах тусмаа уужим болсон урт хонгил байхыг харлаа, дээрээс нь тусаж, дотор талыг нь гэрэлтүүлэх нарны гэрлийн ачаар тэр хонгилын байдлыг мэдэж авав. Бас хонгил нь цаашлан явсаар хажуугийн нэг нүх рүү ордгийг мэдлээ, тэр бүхнийг хараад, илжгэн дээрээ буцаж ирлээ, чингээд уг цоорхойг чулуугаар уужимтгаж эхлэхэд, тэр нь томрон томорсоор төдхөн илжгээ хөтлөөд гаргачихмаар боллоо. Санчо зорьсондоо хүрсэн тул илжгээ хөтлөн, цаанаа бас цоорхойтой байх гэж найдсаар хонгил даган сажлав. Заримдаа бүүдгэр гэрэлтэй, заримдаа таг харанхуй газар тохиолдох тул цаг ямагт айдас нь хүрсээр явав. «Тэнгэр бурхан аварч өршөөтүгэй! Агуйд орно гэдэг чинь над там юм, харин Кихот ноён эзэнд бол хачин таатай адал явдал болох байх. Тэр бол энэхүү харанхуй хонгил там шиг нүхийг багсайсан цэцэрлэг, гоёмсог харш гэж бодно, чингээд энэ харанхуй хавцлын цаана цэцэг дэлгэрсэн нуга бий байх гэж найдна, гэтэл би ухаан болхи, зориг мөхөс, заяа муутай хүн учраас нэг л мэдэхэд доошоо орсон, үүнээс гүнзгий нүх тохиолдож, түүн рүү уначих байх гээд л туж л айгаад явж байх юм. Гай үүгээрээ дуусвал ч бүр яамай л даа» гэж амбан дотроо үглэж явав.

	Тиймэрхүү янзын бодолд автан явсаар, Санчо бараг хагас бээрийн хэртэй явлаа, адаг сүүлд нь нарны гээл сүүмийн тусаж байх мэт харагдсан боловч чухам хаанаас тусаж байгаа нь үл мэдэгдэх тул тэр гэрлийг дагаад явбаас диваажинд л очно байх гэмээр санагдсан ажээ.

	Ингээд Санчог түр орхиж Кихот ноёны тухай дурдъя. Өглөө болоход Кихот ноён Ажнайнхаа биеийг тэнийлгэх зорилгоор шилтгээнээс мордож, мориныхоо хатираар гэмээр юм уу яг хэлбээс дөнгөж цогиулан явсаар тэрхүү нүхэнд тулж очсон тул Кихот ноён мориныхоо амыг чадал мэдэн татаж эс завдсан аваас түүнд зайлшгүй унах байв. Гэвч самбаа гаргаж амыг нь татсаны ачаар унасангүй билээ, амсар дээр нь очоод, морин дээрээ зогсож тэр нүхийг эргүүлэн тойруулан харлаа. Тийнхүү харж байтал нэг юм чанга хашхирах чимээ сонсогдлоо, ахиулан чагнаваас ёроолд нь хүн хашхирч байх нь бүр сүүлдээ танигдсан бөгөөд тэрээр ийн хашхируун:

	— Хүүе, дээр яваа хүмүүс ээ! Та нарын дотор миний дууг ойшоох христос мөргөлтөн алга уу, эсвэл амьдаараа булшинд орсон нүгэлтэн намайг буюу аралгүй болсон амбан сайд намайг энэрэн үзэх өрөвч сэтгэлтэй морьтон алга уу?

	Кихот ноёнд Санчогийн дуу мэт санагдсан тул тэрээр гайхан сандарлаа, чингээд чадлынхаа хэрээр чанга дуугарч ийн асууруун:

	— Доор дуугарч байгаа хэн бэ? Ямар хүн уйлаад байна вэ?

	— Урьд өмнө нь Ламанчийн Кихот ноён хэмээх алдарт морьтны илдэч байгаад, заяа зол нь хазайж, гайд дайрагдаад, Баратаари аралд амбан сайдын хэргэм хүлээсэн хөөрхий муу Пансын˗Санчогоос өөр хэн ингэж уйлах билээ? гэж хариу өчих нь сонстов.

	Энэ үгийг сонсоод Кихот ноён үнэхээр гайхан гөлөрч: Санчо үхээд сүнс нь энэ нүхэнд хоргодож байгаа юм байх гэж бодлоо, чингээд тэр бодолдоо сэтгэл нь хачин болж өгүүлрүүн:

	— Би жинхэнэ христос мөргөлтний ёсоор хамаг байдгаараа сүслэн гуйя: Чи хэн болохоо над хэл, хэрэв чи төөрөлдсөн сүнс ахул тэр учраа хэлчих, би энэ хорвоогийн ядарсан зүдэрсэн бүхэнд өмөг түшиг болохын тулд ингэж хэлж байгаа тул яалгахыг хүсэж байгаагаа над хэл, өөртөө тус хийх чадалгүй болсон учраас хөөрхийлөлтэй болсон амьтай амьгүй зүйлд ач нэмэр болохын үүднээс би чармайн зүтгэхэд бэлхэн байна.

	— Ламанчийн Кихот ноёныгоо би үг яриагаар тань таньж байна, дуу тань ч гарцаагүй мөн байна гэж хэлэх нь сонстов.

	— Тийм ээ, би үхсэн, амьд бүхнийг зовлонгоос нь гэтэлгэх тангарагтай Кихот ноён гэдэг чинь мөн байна, иймд чи хэн болохоо над хэл.

	— Өршөөлт эзэн Ламанчийн Кихот ноён тандаа тангараглан хэлье, би таны илдэч Пансын Санчо бөгөөд энэ насандаа үхэж үзээгүй явна, харин тусгай учир шалтгаанаар амбан сайдынхаа ажлыг хаясан юм, түүнийг одоогоор яриад байхын хэрэг алга, чингээд өнгөрсөн шөнө илжигнийхээ хамтаар нүхэнд унасан билээ, энэ учрыг илжиг минь ч гэрчлэх болно. Одоо миний дэргэд улаан нүүрээрээ байж байна гэх үг сонстов.

	Мөн ч сонин шүү: Илжиг нь Санчогийн хэлснийг ойлгосон мэтээр яг тэр үед туйлын чанга орилсон тул тэрхүү нүхийг доргитол нь цуурайтуулав.

	— Ёстой сайн гэрч байна! хэмээн Кихот ноён сүүрс алдав. Чингээд: — Би үүний дууг төрсөн хүүгийнхээ дуу мэтээр таньж байна, бас хонгор Санчогийнхаа дууг ч таньж байна. Хүлээж байгаарай, би одоо вангийн шилтгээнд очоод ирье, энүүхэнд байна, тэндээс хүмүүс дагуулж ирье, тэд чамайг үйлийнхээ үрээр унасан энэ нүхнээс чинь гаргаж өгөх болно гэв.

	— Өршөөлт та минь явж үз, харин бушуухан л ирэх болтугай, би гэдэг чинь: Амьдаараа булшинд орчихлоо гэж айсаар байгаад үхэх нь байна шүү гэж Санчо өгүүлэв.

	Кихот ноён түүнийг орхиж, шилтгээнд хүрч ирээд, Санчод тохиолдсон явдлыг ван хатагтай хоёрт яриваас тэд тун их хачирхлаа, чингээд эрт урьд цагт ухсан хэмээлцдэг бөгөөд тэдний шилтгээнд ойрхон орших хонгилт нүхэнд унасныг нь таамаглалаа, гэвч өөрсдөд нь урьдчилан мэдэгдэлгүйгээр амбан сайдынхаа албан үүргийг орхиод, янагш явсны нь учрыг тэд ойлгож ядав. Тэр нүх рүү олс татлага оруулж, олон хүний махыг идэж байж Санчо саарал хоёрыг харанхуй нүхнээс арай чарай гаргаж гэрэлт ертөнцийн бараа харуулав. Нэг оюутан Санчог харж өгүүлрүүн:

	— Тэнэг удирдагчдыг яг л энэхүү гүнзгий нүхнээс гарч ирж байгаа энэ гайтай этгээдийн нэгэн адилаар оосорлож аваад л хэргэмээс нь ховх татаж байваас таарна, ер нь энэ хүн өлсөж, царай нь зэвхийрсэн бөгөөд миний бодоход өвөртөө сохор зоос ч үгүй амьтан байх.

	Тэр үгийг сонсоод Санчо ийн өгүүлрүүн:

	— Гүжирч гуай минь, би өөртөө хишиг болгон хүртээсэн аралд очиж арваад хоног захирах хугацаандаа талх ч тоотойхон амссан юм. Энэ хугацаанд оточ нар нь намайг өлсгөн тарчлааж, дайсан этгээд нь яс үсийг минь хэмхчиж гүйцлээ. Би хээл хахууль ч аваагүй хүн, албан татварыг нь ч хураагаагүй хүн, тиймийн тулд намайг арай ч ийм янзтайгаар явуулахгүй байх гэж бодож байсан юм. Гэвч юманд нэг учир, суманд нэг зангилаа байдаг. Ямарваа хүнд төрсөн өдрийн төөрөг гэж нэг юм байдгийг бурхан мэднэ, хүн бүхэн адилгүй, морь бүхэн жороогүй байдаг, бас өнөө ямар байлаа ч маргааш яахаа хүн мэддэггүй юм. За энэ тухай ярихаа байя, үнэн цагаанаас хойш би дуугараад яах вэ, яриваас ярих юм над их бий.

	— Битгий уурла, битгий гоморх Санчо минь, чамайг юу ч гэж ярьдаг байж мэдэх тул энэ ярианд эцэс байхгүй биз. Чи ариун шударга л байж чадсан тул амьтан хүмүүс дуртай л юмаа ярьж байг, хов живийг хориглоно гэдэг бол тал газар хөл хорихтой адил төвөгтэй биз. Удирдагч хүнийг баяжаад явбаас хулгайч гэж хэлдэг юм, хоосроод явбаас тэнэг мунаг гэж хэлдэг юм.

	— Намайг ч харин хулгайч гэхийн оронд тэнэг л гэх байх гэж би баттай санаж байна хэмээн Санчо дурдлаа.

	Ийн ярилцсаар Кихот ноён Санчо хоёр хүүхэд шуухад мэтийн олон янзын хүмүүс дагуулан явсаар шилтгээнд ойртон ирэхэд ван хатагтай хоёр гулдмайдаа хүлээж байлаа, гэтэл Санчо өөрийн биеэр агтын хашаанд очиж, жороо саарлыгаа янзлан тавиад, дараад нь гулдмай өөд авиран гарч, ван хатагтай хоёрт бараалхаж, хатагтайн өвдөгт сөгдөн өгүүлрүүн:

	— Эзэд та нар миний бүтээсэн ямар нэгэн гавьяаны шагнал болгож бус, харин буянт сайн сэтгэлээсээ итгэж, Баратаари арлыг над захируулсан билээ, би тэнд тань очсон хэвээрээ нүцгэн буцаж ирлээ. Сайн муу ч гэсэн би түүнийг жолоодож л байлаа, үүнийг хүмүүс мэдэж л байгаа байх, бурхан өршөөж, тэд та нарт айлтгах л байх. Би маргаантай асуудлыг шийдвэрлэж, тогтоол гаргаж ч байлаа, тийн атлаа арал амбан хоёрын оточ бөгөөд чөтгөр авмар гэгч нутгийн Тарчлаагч Пиэдро гэгчийн хавчлагад байсан учраас цаг ямагт өлсөж байв. Нэг шөнө дайсан этгээд дайран орж ирсэн тул бид айхтар их аюулд учирсан юм, ашгүй тэгтэл манай арлынхан миний зориг эрэлхгийн ачаар эрх чөлөөгөө хамгаалж, дайсан этгээдийг бүрэн төгс яллаа гэж надад мэдэгдсэн юм, ээ бурхан минь, үнэн л хэлсэн байх болтугай. Товч хэлбээс энэ хугацаанд би амбан сайд хэргэм эдлэхэд тохиолддог үүрэг хариуцлага, зовлон бэрхшээлийн хүнд хөнгөнийг дэнсэлж үзээд, миний нуруу арай даамааргүй ачаа гэж дүгнэлээ, тэр ачаа над шиг хүнд аль ч талаараа ахдах тул хөөгдөхөөсөө өмнө өөрөө зайлъя гэж бодоод, өчигдөр өглөө арлыг орхин мордсон билээ, харин хашаа байшин, гудамж зээл тэргүүтэн нь яг л намайг очиход байсан янзаараа хоцорсон шүү. Би бараа болооч нар дагуулж ч гараагүй, саарал минь л над бараа болж явсан юм, чингээд ирж явах замдаа нүхэнд уначхаад, түүнээс гарахыг оролдсоор байгаад, эцэс сүүлд нь өнөө өглөө нарны гэрэл туссаны буянаар нэгэн цоорхой олсон юм, гэвч тэр нь төдий л аятай зам бус бөгөөд бурхны ивээлээр Кихот ноёнтойгоо эс тохиолдсон аваас би тэр нүхэндээ л ясаа тавих байсан юм. За ийм л байна, өршөөлт эзэд минь, арав хоног амбан сайд байх хугацаандаа: Өчүүхэн нэг арал жолоодоод байтугай, бүх дэлхийг жолоодсон ч ганц улаан мөнгөний олз олдоггүй юм байна гэдгийг мэдэж авсан Санчо амбан та нар дээрээ хүрч ирж байгаа нь энэ ээ. Ийм ойлголттой болсон учраас өршөөлт та нарынхаа өлмийг озож, нэг зүйлийг айлтгая: "Ширээн дээрээсээ ширдэг дээр, ширдгэн дээрээсээ шороон дээр" гэгчийн үлгэрээр амбан сайдын хэргэмийг орхиж, ачит эзэн Кихот ноёныхоо албанд зүтгэе.

	Ингэж хэлээд Санчо сунжирсан яриагаа дуусгахад, Кихот ноён түүнийг шал дэмий юм хэлчих вий гэж яс нь хавтайж байлаа, гэвч Санчо нь дэмий юм бараг хэлэлгүйгээр яриагаа дуусгасан тул тэрээр санаандаа бурханд талархсан ажээ. Ван Санчог тэвэрч аваад, амбан хэргэмийг даан ч яаруу орхисны нь харамсаж байгаагаа хэлээд, ажил багатай, ашиг ихтэй өөр ямар нэгэн албанд өөрийнхөө эдлэнгийн нэг газарт томилох талаар арга хэмжээ авна гэж хэлэв. Хатагтай нь бас Санчог тэврэн авч, асар дорой байдалтай бөгөөд их царай алдсан байхыг нь хараад, түүнд хоол унд хийж өг хэмээн тушаасан бүлгээ.

	 


КИХОТ НОЁН БАРСЕЛОН ОРОХ ЗАМДАА ЮУ БОЛСНЫГ ӨГҮҮЛСЭН ДӨЧИН ХОЁРДУГААР БҮЛЭГ

	 

	Санчог амбан сайд болгож даапаалахдаа ван хатагтай хоёр бүр анхнаасаа санаатайгаар үйлдсэн билээ, тиймийн тулд тэр өдөр бойдаа нь ирж, амбан сайдын ярьж байсан яриа, гаргаж байсан явдлыг маш тодорхойгоор ширхэгчлэн айлтгаж, төгсгөлд нь дайсны цэрэг дайран орж ирснийг ба Санчогийн айн сандарсныг болон амбан сайд хэргэмээ хаяж одсоныг уран гоёмсгоор дүрслэн ярихыг сонсоод, тэд бага бусаар хачирхан зугаацав.

	Тэр хооронд Кихот ноён вангийн шилтгээнд цагийг шал дэмий өнгөрүүлж байгаа тул уйдаж эхэллээ, хэрмэл морьтны нь хувьд өөрийг нь хүндэтгэн дайллага цайллагад оролцохоос өөр хийж бүтээсэн ажилгүйгээр өдөр хоног өнгөрөөхийг ихээхэн нүгэлд тооцож байсан тул тийнхүү шал дэмий байхыг тэнгэр бурхан хэрхэвч үл таална гэж бодож байсан учраас нэг өдөр ван хатагтай хоёроос явах зөвшөөрөл гуйв. Тэд явахыг нь зөвшөөрсөн боловч түүнийг явуулахдаа асар их харамсаж байгаагаа дурдав. Вангийн хатагтай Санчод эхнэрээс нь ирсэн захидлыг өгөхөд, тэрээр гартаа барьсан захидал дээрээ нулимсаа асгаруулан байж, аман дотроо ийн өгүүлрүүн:

	— Намайг амбан сайд болсныг мэдээд, миний эхнэр Териэсагийн сэтгэлд төрсөн тэр том горьдлого ингэж төгсөнө гэж хэний санаанд орох билээ. Би дахиад л өөрийн эзэн Ламанчийн Кихот ноёны адал явдал хайх гайтай хөөтэй ажилд оролцох болчхоод байна! Ер нь чингээд, миний Териэса нүүрээ баасталгүйгээр энэ хатагтайд боргоцой илгээсэн нь бахархалтай байна, миний ингэж баларч явахын зэрэгцээгээр тэр минь боргоцой илгээгээгүй аваас тун ч тусгүй юм болох байсан биз. Тэр бэлгийг илгээх үед нь би амбан сайд байсан учраас түүнийг хээл хахууль гэж нэрлэж үл болох бөгөөд ачтай тустай хүндээ ялимгүй зүйлийг ч бэлэг болгон барихад онцлон хачирхах зүйлгүй тул би баяртай байна. Чухамдаа л: Би амбан сайдын хэргэм эдлээд сохор зоосны ч олз олсонгүй, гэвч би ариун сэтгэлээр ажилласан минь л их юм гэж ам бардан хэлж болох тул: «Их санасан газар долоон шөнө хоосон хонох нь тэр» ажээ.

	Санчо явах өдрөө ингэж ганцаараа ярьж байлаа. Кихот ноён урьд орой нь ван хатан хоёртой салах ёс хийчихсэн тул эртлэн босож, зэр зэвсгээ сэрийж сарайтал нь зүүгээд, шилтгээний нүүрэн талд орших талбай руу гарч ирэв. Бүх хүмүүс гулдмай дотроос түүнийг харж байлаа, ван хатан хоёр ч түүнийг харахаар гарч ирэв. Санчо жороо саарлынхаа нуруун дээр заларч, богц, цүнх, аяганы хийц тэргүүтнээ ганзагалсан байх бөгөөд замдаа хэрэглээрэй гэж вангийн бойдаа хоёр зуун алтан зоос бүхий түрийвч бэлэглэсэнд ихээхэн баярлав.

	Кихот ноён, ван хатан хоёр болон бүх хүмүүст тохилог байдлаар мэхийн ёслоод, Ажнайнхаа амыг эргүүлэн, илжгэн хөлөгтэй Санчогоо дагуулсаар шилтгээний хаалгаар гарч одов. Төдхөн хээр талд хүрсэн тул санаа сэтгэл нь тэнийсэн бөгөөд морьтон ёсны хэрэг үйлсээ залган бүтээх зориг нь сэргэн дүрэлзсэний улмаас Санчо тийш эргэж хараад ийн өгүүлрүүн:

	— Санчо минь ээ, эрхээрээ байх гэдэг бол тэнгэр бурхнаас бидэнд заяасан зол жаргалын дээж юм, үүнийг газрын хөрсөнд оршиж байгаа ба далайн ёроолд далдлагдан байгаа ямар ч эрдэнэтэй зүйрлэшгүй юм. Эрх дураараа байхын төлөө, эрхэм тангаргаа биелүүлэхийн төлөө амь насаа хайрлахгүй зүтгэх ёстой юм. Харин хүний мэдэлд байна гэдэг бол энэ хорвоогийн бүх зовлонгийн дотроос хамгийн өөдгүй нь байж таарна. Санчо минь, би энэ үгнийхээ учрыг чамд хэлье: Тун саяхан бидний орхин мордсон шилтгээнд чи бид хоёрыг хэчнээн сайхан дайлж цайлж, асран халамжилж байсныг чи мэднэ, тэд бидэнд амтат хоол, архи дарс цадаж ханатал өглөө ч гэсэн өөрийнхөө юмыг идэж ууж байгаа биш гэж бодогдохоос гадна яасан гэж ч ингэж хүлээж хүндлүүлж, эдэнд төвөг ургуулж байгаа билээ гэсэн бодол цээжнээс уяатай байх тул эрх дураараа өлсөж явахаас долоон дор санагдах гом. Өөртөө олдсоныг хүртчихээд, хүний царай харахгүй гэлдэрч яваа хүн шиг жаргалтай хүн алга юм!

	— Ер нь таны хэлдэг зөв боловч та чингэж хэлж арай болохгүй ээ, ядаж бойдаагийн надад өгсөн хоёр зуун алтан зоосыг нь төлөөд ч бид талархах ёстой биз, би түүнийг өвчин дардаг гоюуны адилаар бишрэн зүрхнийхээ тус газар өвөртөлж яваа шүү, ямар ч хэрэгцээ тохиолдож мэднэ, бид дандаа л шилтгээнд бууж, дайлуулаад байхгүй биз, зарим дэн буудалд буухад та бид хоёрыг балбаад хаячихдаг шүү гэж Санчо дурдав.

	Явах замдаа Кихот ноён бичиж авууштай гойд явдалтай тохиолдоогүй билээ, харин нэг өдөр аяны замаас зайдуу орших царсан ойн ширэнгэд явж байтал нь шөнө болчхов.

	Эзэн зарц хоёр мориноосоо бууж, модны ёроолд хэвтлээ. Санчо тэр өдөр хоол зэгсэн идчихсэн учир удаж түдэлгүй унтах нойронд бараалхан очлоо. Кихот ноён гэдэс өлний улмаас бус, харин элдэв янзын юм бодож, энэ тэр газар орныг санагалзан байсны улмаас нойр нь хулжсан тул сэрүүн хэвтэв.

	Монтесиноосын аралд байгаа ч юм шиг, тариачин хүүхэн болж Дульсинея дэвхцэн цовхчин байж, илжгэн дээрээ мордож байх шиг ч Миэрлин мэргэн Дульсинеягийн илбийг хариулах арга мэхийг дурдаж байх нь сонстох шиг ч болж байсан ажээ. Санчо өөрийгөө өдий төдий чавчиргадваас зохих атлаа хэдхэн удаа буюу тавхантаа чавчиргадсан нь Кихот ноёнд илэрхий тул тийнхүү мөсгүй зан гаргаж, өөдгүй байдал харуулсан илдчидээ туньж уурлалаа. энэ бодол Кихот ноёны зэвүүг хүргэж, хилэнг нь бадраасан учраас: «Агуу Их Македооны Александр Гоордийн уяаг132 тас цавчихдаа: «Цавчих тайлах хоёр ялгаагүй» гэж хэлсэн байдаг бөгөөд тэр нь Ази тивийг эзэгнэн суух явдалд нь саад болоогүй юм, ингэхлээрээ өөрийн нь дурыг харгалзалгүйгээр Санчог баахан чавчиргадчих аваас Дульсинеяд туссан илбийг хариулах явдалд бага бус нөлөөлж таарна. Ер нь Санчо өөрийгөө гурван мянга гаруй чавчиргадах ахул л түүний илбэ хариулагдана гэсэн учраас дурдсан тоог нь гүйцтэл чавчиргадваас өөрөө буюу өөр бус хэн ч ороолгож болох юм биш үү? Иймд чавчиргадах нь л чухал байна, яадаг л санж вэ, над хамаа алга» гэж ганцаараа ярьж байв.

	Тийм зорилгоор Ажнайнхаа хазаарыг шүүрэн авч, чавчиргадахад тохируулан эвхэж бариад, Санчогийн дэргэд очиж, өмдний нь тэлээг өөрөөр хэлбээс шарваараа тогтоосон уяаг нь тайлж эхэллээ, гэвч Кихот ноёныг биедээ хүрмэгц Санчо нойрноосоо сэрэв.

	— Юу вэ? Надаар хэн оролдоод, хувцас тайлах гээд байна вэ? гэж Санчо асуулаа.

	— Би байна. Чиний алдсыг арилгаж, өөрийнхөө зовлонг нимгэлэх гэж байгаа юм. Санчо минь би чамайг баахан чавчиргадаж, амласан үүргийн чинь хагас заримыг нь ч гэсэн биелүүлж, чамд тус болох гэж байна. Дульсинея минь үхэж байгаа байх, чингэхэд чи ямар ч арга хэмжээ авахгүй байна, би түүнийгээ хайрлаж яддаг юм, иймийн тулд өөрийнхөө эрхээр өмдөө тайл, хүн сийрэг газар байгаа дээрээ чамайг би хоёр мянгаас доошгүй чавчиргадаж өгөх санаатай байна хэмээн Кихот ноён хариу өчив.

	— Тэр дэмий! Өршөөлт та сэтгэлээ тайвшруул эс чингэвээс би бас яаж ч мэднэ шүү. Миний биеэ чавчиргадах явдлыг албан хүчээр бус, харин сайн дураараа гүйцэтгэж болно гэсэн шүү, иймд одоогоор надад өөрийгөө чавчиргадах хүсэл алга байна. Дураа хүрсэн цагт би өөрийгөө сайтар ороолгоно гэдгийг өршөөлт танд батлан хэлье, чингээд л тэр гэж Санчо өгүүлэв.

	— Санчо, чи улцгар биетэй боловч сэтгэл хатуутай бөгөөд дүнз мэт бойлхой хүн учраас чамд итгэж хэрхэвч болохгүй хэмээн Кихот ноён хэлэв.

	Чингээд Санчогийн өмдийг тайлахын тулд хар чадлаараа ноцолдов. Адаг сүүлд нь Санчо босон харайж эзнийгээ барьж аваад, хөл рүү нь өшиглөж, газарт унагаалаа, дараа нь баруун хөлөөрөө элгэн дээр нь өвдөглөж, хоёр гарыг нь хумин атгаж, хүчлэн дарсан тул Кихот ноён эргэж тойрох байтугай, амьсгаа авч эс чадахад хүрэв.

	— Муу хар урвагч чи тэнгэр язгуурт эзэн ноёноо эсэргүүцнэ гэнэ ээ? Тэжээсэн бяруу тэрэг эвдэх гэгч нь энэ үү? хэмээн Кихот ноён хашхирав.

	— Өршөөлт та тохитой томоотой байхаас гадна намайг зодох гэж дайрахаа больё гэсэн ам өчгөө өг, чингэвээс би таныг тавих болно гэж Санчо тулгав.

	Кихот ноён Санчод давшлах байтугай, өмссөн хувцсанд нь ч гар хүргэхгүй бөгөөд өөрийгөө чавчиргадах эсэхийг нь түүний дур болгоё гэж ам өчгөө өгч, мөргөн гуйв. Санчо босоод, нэлээд хол очиж зогслоо, өөр нэгэн модны ёроолд очоод, бяцхан дуг хийхийг завдтал нэг хүн хүрч ирээд толгойд нь хүрэх шиг боллоо, тэмтрээд үзвээс оймс шаахай өмссөн хоёр хөл баригдав. Санчо айн чичирлээ, чингээд өөр нэг модны ёроолд очлоо, гэтэл бас л хүний хөл дайралдлаа. Айхынхаа эрхээр Кихот ноёныг дуудав. Кихот ноён хүрч ирээд, юу болсон учраас тийнхүү айн цочсоныг нь аеууваас мод бүхнээс хүний хөл дүүжилсэн юм шиг байна гэж Санчо хариу өчив. Кихот ноён тэдгээр модыг тэмтэрч үзээд, тааж бодсон зүйлээ Санчод өгүүлрүүн:

	— Битгий ай, гарт чинь баригдаад, нүдэнд чинь үзэгдэхгүй байгаа энэ олон хөл нь энэ моднуудаас дүүжлүүлж үхсэн дээрэмчин зэрэг бүтэл муутай хүмүүсийн хөл байж таарна, засгийн байгууллага тэднийг барьж авахаараа иймэрхүү газар хорь гучаар нь дүүжлээд алчихдаг юм. Ийм учраас бид хоёр Барселоонд ойртож ирсэн байх нь ээ гэж санагдаж байна.

	Кихот ноён яг л таамагласан байв. Огторгуйн зүүн хормойд үүрийн гэгээ тусахад, тэр хоёр өөдөө харж, модноос дүүжлүүлж үхсэн хүмүүс энд тэндгүй унжиж байхыг үзэв.

	Чингээд гэгээ улам тодорсоор байсан бөгөөд анхандаа үхсэн хүмүүсээс айн зэвүүцэж байсан тул дараад нь дөч гаруй амьд дээрэмчид тэр хоёрыг тойрон бүслээд, манай шүүлэнгийн иртэл өчүүхэн ч хөдлөлгүй номхон зогсож бай гэж тушаахад бүр ч ухаанаа гартал айв. Кихот ноёны морь нь сул, жад нь мод түшүүлээстэй, өөрөө явган, нэг үгээр хэлбээс, биеэ хамгаалах бололцоогүй байсан учраас хүчин чадлаа хожим тохиолдох чухал бөгөөд арай тохиромжтой байдлаар хийж болох тулалдаанд нөөн гамнаж, гараа унжуулан, толгойгоо гудайлган зогсох нь зүйтэй юм гэж бодов.

	Дээрэмчид Санчогийн илжигний тохоог яаран нэгжиж, түүний богцонд ба чемоданд байсан зүйлийг хурааж авлаа, харин вангийн өгсөн мөнгийг анх нутгаасаа гарахдаа бүсэндээ хийж авсан далд уутандаа хийсэн тул биед нь явсан нь зол боллоо, хэрэв шүүлэнгэ нь яг тэр үед хүрэлцэн ирээгүй ахул тэд арьс мах хоёрын нь завсраар ч гараа оруулан нэгжихээс буцмааргүй амьтад байв. Шүүлэнгэ нь гучин дөрөв орчим насны, дунд зэргийн нуруутай, ханхар цээжтэй, боровтор царайтай, зоримог янзын эр байв. Тэрээр дүүхэлзсэн морь унаж, ган хуяг өмсөж, хоёр ташаандаа хоёр хоёр гар буу зүүжээ. (Тийм гар бууг тэр нутгийнхан цахиурт гэж нэрлэдэг байсан ажээ). Тэд Санчог тонон дээрэмдэх байдалтай байхыг хараад, тэрээр намайг битгий хөндөөрэй гэж хэлсэн тул тэд үгэнд нь оров. Чингээд Санчо бүсэндээ нуусан мөнгөө алдсангүй билээ. Шүүлэнгэ нь мод түшүүлэн тавьсан жад, газар хэвтээ бамбай, биедээ зэр зэмсэг өмсөөд үлэмж уруу царайлж, гунигт байдлаар ямар нэгэн зүйлийг бодон, гуниг гэгч юм биеэрээ зогсож байх мэг харагдаж байгаа Кихот ноёныг үзээд, гайхаш нь барагдав. Шүүлэнгэ түүний дэргэд очиж өгүүлрүүн:

	— Сайн сэтгэлт хүн та санаа зовох явдалгүй, би асар хэрцгий бус, харин асар өрөвч Хинартын Роок133 гэгч билээ.

	— Аяа, Хинаартын Роок минь ээ, би алдар цуу нь энэ дэлхийд багтан ядаж байгаа ялгуусан таны гарт орчихлоо гэж зовж байгаа биш ээ, харин цаг ямагт биеэ сэрэмжилж, хэрмэл морьтныхоо байгууллагын дүрэмд заасан ёсоор тулалдаанд ороход бэлхэн байваас зохих хүн атлаа сэрэмж алдаж, танай цэрэгт санамсаргүй баригдсандаа зовж байгаа юм. Намайг жад, бамбайгаа бариад, морьтойгоо байхад танай цэрэг довтлон орж ирсэн ахул багагүй зовох байсан гэдгийг агуу их Роок та ойлгох хэрэгтэй, би орчлон даяарт алдар гавьяагаа цуурайтуулж байгаа Ламанчийн Кихот ноён гэгч байна.

	Чингэхэд Хинаартын Роок, эрэлхэг зоригтойгоосоо эргүү солио нь хэтэрсэн Кихот ноён гэдэг энэ байх нь гэж таамагласнаас гадна түүний тухай сонсож байсан боловч тиймэрхүү балай хэнээрхлээр хөөцөлддөг хүн даанч баймааргүй юм гэж боддог учраас сонссон зүйлээ үнэмшдэггүй байсан ажээ; тиймийн тулд түүн лүгээ ийнхүү тохиолдсондоо туйлын их баяртай байлаа, өөрөөр хэлбээс, хүмүүсийн ярилцдаг зүйлийн үнэн худлыг нүдээрээ үзэж болох завшаан тохиолоо гэж бодов. Чингээд тэрээр илжигний нь тохооноос хурааж авсан зүйлээ Санчод бүгдийг нь буцааж өг гэж хүмүүстээ тушаагаад, дараа нь тэднийг нэг эгнээ болгон жагсаагаад, сүүлчийн олз хуваалтаас хойш бусдаас дээрэмдэж авсан мөнгө янчаан, эрдэнэ чулуу, хувцас хунар тэргүүтнээ бүгдийг нь гаргаж тавьцгаа гэж тушаав. Тэрээр хуваан авч болох ба эс болох зүйлийн үнийг охорхон хугацаанд мөнгөөр үнэлж гаргаад бүх хүмүүстээ дээд зэргээр нарийн хувааж өгөв. Тэдэндээ олзыг нь хуваан өгч, сэтгэлийг нь амрааж, урамшуулан хөхүүлж дуусаад, Кихот ноёнд хандаж, ийн тайлбарларуун:

	— Ингэж л нарийн хувааж байхгүй аваас эдэнтэй эвлэрэх арга байхгүй шүү.

	Хариуд нь Санчо ийн өгүүлрүүн:

	— Энэ байдлыг харваас: Шударга ёс гэдэг нь маш эрхэм зүйл учраас хулгайч нар ч гэсэн сахих ёстой зүйл байх нь ээ.

	Санчогийн үгийг сонсоод нэг дээрэмчин бууныхаа сүүлээр далайсан бөгөөд Роок зандарч эс зогсоосон аваас тархийг нь хага цохих нь дамжиггүй билээ. Санчо айн гөлөрснөөр үл барам энэ хүмүүсийн дэргэд ам ангайхаа байя гэж хатуу санав.

	Яг тэр үед үүгээр түүгээр яваа хүмүүсийг харж байгаад, үзэж харсан бүхнээ өөрийн толгойлогчид илтгэж байх үүрэг хүлээж замын харуулд гарсан дээрэмчин нарын нэг гүйж ирээд, өгүүлрүүн:

	— Эзэн минь ээ, Барселооны замаар баахан хүн яваа харагдана.

	Роок ийн асууруун:

	— Ямар хүмүүс болохыг нь ажигласангүй юу, биднийг агнадаг хүмүүс бол уу, бидэнд агнагддаг хүмүүс бол уу?

	— Бидэнд агнагддаг хүмүүс бололтой гэж тэр хариу өчив.

	— Чингэвээс бүгдээрээ хөдөлцгөө, бушуухан туугаад орж ир, ээ дээ ганц ч хүнийг зугтаалгаж болохгүй шүү гэж Роок тушаав.

	Дээрэмчид яваад өглөө, Кихот ноён Санчо Роок гурав хоцроод чухам ямар хүмүүс тууж авчрахыг харан хүлээж байв. Тэр завсарт Роок Кихот ноёнд хандаж ийнхүү өгүүлрүүн:

	— Бидний амьдарч яваа байдал, бидний хийж байгаа ажил, бидэнд учирдаг адал явдал Кихот ноён танд хачин санагдахаар үл барам аймаар санагдах байх, гэвч чингэлээ гэж би огт гайхахгүй, өөрөөр хэлбээс бидний амьдрал шиг түгшүүртэй, шаналгаатай амьдрал байхгүйг би мэдэж байна. Би өшөө авахын хүслэн болсоор яваад ийм амьдрал руу орчихсон юм, ер нь өшөө авах хүслэн гэдэг чинь ямар ч номхон хүнийг улангасуулчихдаг юм байна шүү. Би төрөлхийн уян зөөлөн хүн юм сан, гэтэл нэг сүрхий доромжлуулсныхаа өшөөг авах хүслэн төрснөөс л хойш сайн сайхан зан чанараа алдаж гүйцээд, энэ л явдлаа эрхэмлэн хөөцөлддөг боллоо. Гэвч энэ замбараагүй явдлаасаа ангижирч, амар тайван орших цаг ирнэ гэж найдсаар л байдаг юм.

	Хүн алж, хүрээ талдаг хүмүүсийн дотор юмыг зөвөөр ухаж боддог хүн байдаггүй байх гэж хөдөлбөргүй боддог байсан тул Кихот ноён түүний ухаалаг сайхан яриаг гайхан сонсож байсан бөгөөд тэрээр дээрэмчний шүүлэнгэд ийн ярируун:

	— Роок гуай өвчин туссанаа мэдээд, отчоос залсан эмээ уухыг завдаж байгаа явдал бол эдгэрэхийн тэмдэг юм. Өршөөлт та өвчтэй бөгөөд өвчнөө өөрөө таньж байгаа хүн байна, иймд бидний оточ бологч тэнгэр буюу бурхан эрхэм танд эм хүртүүлэх биз, чингээд та яав ийв гэмээр гэнэт бус, харин аажмаар эдгэрэн засарна биз. Ер нь хийсэн нүглээ эргэцүүлж боддог хүмүүс гэмшин засрах нь түргэн байдгийн дээр өршөөлт та айхтар зөв үг ярьж байгаа учраас одоо та сэтгэл санаандаа шингэсэн өвчнийг арилгахыг тун хичээх хэрэгтэй байна. Хэрэв өршөөлт та хилэнцэт замаа богиносгож, буянт зам руу эртхэн хазайх хүсэлтэй байгаа аваас намайг дага, би таныг хэрмэл морьтон болгож өгье, хэрмэл морьтон гэдэг маань хэрэн тэнэж, зовон зүдэрч явсаар амарлингуй болдог учраас үхэхийнхээ цагт чив чигээрээ яваад диваажинд оччихдог юм.

	Кихот ноёны сургамжийг сонсоод Роок инээмсэглэв. Чингэтэл олз хайж одсон дээрэмчид луус унасан хоёр хүн, жуузанд суусан хэдэн хатагтай, тэдний зарц болох зургаан явган хүн, тэд хөтөл болгон дагуулсан бололтой хоёр хүн, бас хоёр мөргөлчин тууж авчрав. Тэднийг бүгдийг нь гинжилсэн байх бөгөөд тууж ирсэн, туугдаж ирсэн хүмүүс таг дуугүй зогсож, Хинаартын Роокийн амыг хүлээж байв. Хаа хүрэх гэж яваа ямар хүмүүс бөгөөд хэчнээн янчаантай яваа болохыг дээрэмчний шүүлэнгэ хоёр морьтой хүнээс нь асуув. Нэг нь ийнхүү хариу өчрүүн:

	— Эзэнтэн минь, бид хоёр испанийн явган цэргийн дарга нар билээ, манай анги Неаполид байгаа юм, бид Барселоон орох гэж явна, тэндээс Сицийли рүү усан онгоцоор гарах ёстой юм гэнэ билээ. Бидэнд хоёр бил үү, гурав бил үү зуун янчаан л бий байх. Бид түүнийгээ их юманд бодож, туйлын баяртай яваа хүмүүс ээ, цэргийн хүнд олдошгүй их мөнгө шүү дээ, бид ч голдуу л даржин байдаг юм.

	Роок мөргөлчин нарт хандаж, мөн тэр асуултаа тавихад, тэд дундаа жараад мөнгөтэй бөгөөд усан онгоцоор Роом орох санаатай яваагаа хэлэв. Дараа нь жуузанд яваа хүмүүсээс хэн хэн гэгч хаа хүрч яваа бөгөөд хэчнээн янчаантайг нь асуухад, нэгэн морьтой зарц хариу өчрүүн:

	— Энэ жуузанд манай ноёгтой Неаполийн дээд шүүгчийн гэргий Кинионесийн Хиомар хатан, өөрийн бяцхан охин, ханцуй баригч, аягач нарынхаа хамт яваа юм. Эдэнд зургаан зарц бараа болж яваа бөгөөд дундаа зургаан зуун янчаантай билээ.

	— Чингэвээс эдэнд есөн зуун янчаан жаран мөнгө байгаа юм байна, гэтэл хүний маань тоо жар шахам тул нэг хүнд хэдий хэртэй юм оногдохыг бодоод үзье, би тоонд барагтайхан хүн шүү гэж Роок хэлэв.

	Гэтэл дээрэмчид нь нэгэн дуугаар ийнхүү хашхиралдруун:

	— Хинаартын Роок өшөөтнөө дарж, өндөржин мандсаар өнө удаан жаргаж явах болтугай!

	Хамаг мөнгө нь хураагдах гэж байгаа бололтойг мэдээд, цэргийн хоёр дарга бараг ухаан алдлаа, дээд шүүгчийн гэргий уруу царайллаа, бас хоёр мөргөлчин ч яахин баярлах ажээ. Роок хоромхон зуур дуугүй байсан тул яах бол гэж айсан тэр хүмүүст удаан хугацаа мэт санагдлаа, чингэтэл тэрээр айн сандарч аргаа барж байгаа нь илт харагдаж байгаа тэр хүмүүсийг удтал зовоохгүйн тулд цэргийн хоёр даргад хандаж өгүүлрүүн:

	— Эрхэм дарга нар энэрэнгүй сэтгэл гаргаад жаран янчаан нааш нь өгчих, дээд шүүгчийн гэргий наяыг өгчих, чингэвээс манай хүмүүсийн санаа амрах болно. Олзны бага нь амттай гэдгийг та бүхэн сайн мэдэх биз. Чингээд санаа амарч, саадгүй сайн явцгаах биз, миний мэдлийн дээрэмчний бүлгүүд энэ мужаар газар сайгүй тарсан байгаа бөгөөд аль нэгэн газар та нартай тохиолдож болох тул та нарыг дахин дээрэмдүүлэхгүйн үүднээс би та нарт бие хамгаалах үнэмлэх шийтгэн олгоё, та нарын зарим нь цэргийн хүмүүс, зарим нь эмэгтэйчүүд учраас би өрөвдөж байна.

	Хамаг мөнгийг нь хамаад авчхалгүйгээр хагас заримыг нь үлдээж, хайрлах сэтгэл гаргасанд нь баярласны улмаас цэргийн хоёр дарга хэлэх сайхан үг олж ядан байж талархав. Кинионесийн Хиомар хатан жуузнаасаа буун харайж Роокийн гар хөлийг үнсэхийг завдсан боловч тэрээр эрс хорьсноор үл барам: Өөдгүй ажил хийж яваагийн эрхээр хатагтай танд ийнхүү эвгүй хандсаныг минь өршөөгөөрэй гэж уучлалт гуйв. Дээд шүүгчийн гэргий тэрхүү наян янчааныг нэн даруй тоолон өгөхийг нэг зарцдаа тушаалаа, цэргийн дарга нар ч жаран янчаанаа тоо ёсоор тоолон өгөв. Хоёр мөргөлчин хураалгаад байхаар мөнгөгүй ч гэсэн бушуухан шиг зайлахаас төдий л дургүйцэмгүй байлаа, гэтэл Роок тэр хоёрыг тайван бай гэж хэлээд, дээрэмчдэдээ хандаж ийнхүү тушаал буулгаруун:

	— Манай бүлгийн хүн нэг бүр хоёр хоёр янчаан авъя, чингэхлээр хорин янчаан үлдэнэ: Арвыг нь энэ хоёр мөргөлчинд өгчихье, цаад арвыг нь энэ морьтны алдарт илдчид өнөөдрийн тохиолдсон энэ явдлыг бусдад бүү яриад яваарай гээд хэлчихье.

	Цаг ямагт авч явдаг бичгийн хэрэглэлийг нь Роокод авчран өгөхөд тэрээр бүх бүлгүүдийнхээ нэрийг дурдаж, бие хамгаалах бичиг шийтгэж өгөөд, олзлогдон ирсэн хүмүүсийг суллан тавиад, сайн явахыг ерөөв. Дараа нь тэрээр зайдуу газар очиж суугаад, Барселоонд байдаг нэгэн найздаа захидал бичиж, Ламанчийн алдар цуут Кихот ноён одоогоор өөртэй нь хамт байгаа бөгөөд энэ нь нөгөө нэг их яригддаг, үлэмж наргиантайгаас гадна энэ дэлхийн хамгийн эрүүл саруул ухаан санаатай хэрмэл морьтон дүрээрээ мөн болохыг мэдэгдэхийн зэрэгцээгээр цөөн хоногийн дараа тухайлбаас Иохан хутагтын тодорсон өдөр бүхий л зэр зэвсгийг нь зүүлгэж Ажнайг нь унуулсаар Барселооны эргийн гудамжаар дагуулан очих бөгөөд түүний хамт илдэч Пансын Санчо нь илжгээ унасаар морилон очно гэдгийг тэрхүү захидалдаа дурдав. Роок тэр захидлаа дээрэмчдийнхээ нэгд өгөхөд тэрээр дээрэмчин маягийн хувцсаа тайлж, тариачин янзын хувцас өмсөж, Барселоонд нэвтрэн орж, зохих эзэнд нь гардуулсан бүлгээ.

	 


БАРСЕЛООНД ХҮРЭЛЦЭН ОЧИХДОО КИХОТ НОЁН ЧУХАМ ЯАСНЫГ БА ХАРСААР БАЙТАЛ ТОХИОЛДСОН ХАЧИН БАЛАЙ БАС БУС ЯВДЛЫГ ӨГҮҮЛСЭН ДӨЧИН ГУРАВДУГААР БҮЛЭГ

	 

	Кихот ноён Роокийнхонтой гурван өдөр гурван шөнө өнгөрөөлөө, гэвч дээрэмчин нарын аж төрөх байдлыг хачирхан гайхаж байсан тул гурван зуун жил өнгөрөөсөн ч сульдмааргүй байв. Тэд нэг газар унтаж босоод, өөр газар хоолоо иднэ, заримдаа юу ч олж хараагүй атлаа гэв гэнэт зугтан зайлна, заримдаа юу ч ирэхийг мэдээгүй атлаа отон хүлээнэ. Тэд явуут шахам унтаж, байн байн сэрж, нэгээс нөгөө газарт байнга шилжин явна. Цаг ямагт тагнуул хайгуул гаргаж, тэдэнтэйгээ холбоо барин, бамбарт бууныхаа бамбарын голыг асаах бөгөөд бамбарт буу цөөнтэй тул бараг цөмөөрөө цахиурт гар буугаар зэвсэглэсэн байв. Роокийн ухаалгаас нь айж, Барселооны дэд ван олон тооны зарлиг гаргасан тул тэрээр нэрээ бодож, цаг үргэлжид айн сэргэмжилж байх хэрэгтэй байсан учраас шөнийн цагт бүлгийнхээ хүмүүст олдохооргүй газар очиж нуугддаг байлаа, өөрийг нь алчих юм уу, эсвэл засгийн байгууллагад мэдэгдчих юуны магад гэж хардахын улмаас бүлгийнхнээсээ айх бөгөөд ганцыг нь ч итгэдэггүй байв. Чухамдаа арга тасарсан айхтар хүнд амьдрал билээ!

	Эцэст нь Роок, Кихот ноён, Санчо гурав, зургаан дээрэмчдийн хамтаар бөглүү, нууц балархай зам дагаж явсаар Барселоонд хүрэлцэн очив. Чингээд Иохан хутагтын тодорсон өдрийн урьд шөнө эргийн гудамжинд очоод, Роок юуны өмнө Кихот ноёныг дараад нь Санчог тэврэн авч удтал харилцан ёсорхон, салах ёс үйлдээд салан одов, 

	Роок алга болсон тул Кихот ноён мориноосоо буулгүйгээр үүр цайхыг хүлээж байв. Санасан ёсоор болж, хурмастын дорно хаяанаас үүрийн гэгээ гарч ирэв. Яг тэр үед хотын зүгээс сонстож байгаа бололтой асар олон бүрээ, бөмбөр, тал хэнгэргийн дуу гарсан тул Кихот ноён Санчо хоёрын сэтгэлд аятай санагдсан бөгөөд улам бүр ойртсоор: «Уухай! Уухай!» хэмээн хүмүүс хашхиралдав. Үүрийн гэгээг тодруулан, баатрын бамбай лугаа адил дугариглан харагдах наран тэнгэрийн хаяанаа алгуурхан дээшилж эхлэв.

	Кихот ноён Санчо хоёр ийш тийш харсан бөгөөд тэнгисийг энэ насандаа анх удаагаа үзэж байгаа учраас зах нь үл харагдах маш их ус харагдав. Буудлын дэргэд сэлүүрт онгоцнууд байгаа үзэгдэнэ, далбаа нь буулгаастай тул олон тооны хиур дарцаг нь салхинд дэрвэн, усанд шүргэж байх мэт харагдлаа; сэлүүрт онгоцон дээрээс бүрээ, цуур, жимбүүр хөгжмийн дуу сонстох тул ойр, холын агаарт заримдаа эелдэг, заримдаа эрэлхэг шинжийн аялгуу түгж байв. Чингэтэл намуухан усан дээгүүр онгоц гулсаж, тэнгисийн сонирхолтой хөдөлгөөн эхэллээ, яг энэ үед гоё хувцас өмсөж, сайхан морьд унасан тоогүй олон хүн хотын зүгээс тэнгисийн эрэг дээр хүрч ирээд, иймэрхүү явдал гаргав. Сэлүүрт онгоцнууд дээрээс тасралтгүй пан пин хийлгэн буудах бөгөөд түүний зэрэгцээгээр, хотын хэрэм ба хэрмэн гонхнууд дотроос буун дуу пижигнэж гарав. Хэрмийн их буу, тэнгисийн их буу хоёр ээлжлэн дуугарч агаарыг донсолгож байв. Тэнгэр цэлмэг, тэнгис цээлхэн, дэлхий цэнгэлтэй бөгөөд хааяа бууны амнаас утаа манасхийн байх тэргүүтнийг харахад хүний сэтгэлд бага бус зугаа төрүүлж байв. Усан дээгүүр гулсаж яваа тэдгээр мундаг том амьтад хэчнээн хөлтэй бол гэж Санчо тааж ядан байв.

	Чингэтэл тэдгээр морьтой хүмүүс хөхиүн, баясгалантайгаар хашхиралдаж, гайхан гөлөрсөн Кихот ноёны дэргэд ирэхэд, тэдний нэг нь буюу Роокийн захидал бичсэн хүн түүнд хандаж, өндөр дуугаар сүүрс алдаж өгүүлрүүн:

	— Хэрмэл морьтны гэгээн толь, гэрэлт цамхаг болон гийгүүлж, цог жавхаа болон мандсан Ламанчийн ялгуусан Кихот ноён та манай хотод морилон соёрхмуу!

	Хариуд нь Кихот ноён ганц ч үг дуугараагүй бөгөөд тэд ч хариу өчихийг хүлээлгүйгээр гоёмсгоор гортиглон давхилдаж байв. Тэдний гортиглон тойрч байх зуурт Кихот ноён Санчод хандаж өгүүлрүүн:

	— Энэ хүмүүс бид хоёрыг таньж байгаа бололтой юм. Бид хоёрын талаар гарсан үнэн намтрыг уншсан хүмүүс байх вий гэхээс айдас хүрээд байна.

	Кихот ноёнд урилга айлтгасан хүн дахин хүрч ирээд, ийн өгүүлрүүн:

	— Кихот ноён гуай, өршөөлт та бидэнтэй хамт яв, бид Хинаартын Роокийн халуун дотно нөхөд учраас танд мэхийн зүтгэх хүмүүс билээ.

	— Таалалтай л газраа дагуулаад аваачигтун, та нартай санаа зөрөх юм над алга гэж Кихот ноён хариуд нь өгүүлэв.

	Цаад хүн нь Кихот ноёноос дутуугүйгээр ёсорхож хариу өчсөн ба дараа нь тэдгээр морьтой хүмүүс Кихот ноёныг бүслэн дагалдсаар бүрээ бөмбөр нижигнүүлэн, хотын зүг одлоо, хот руу ороод очтол буг чөтгөрийн бузар шингэсэн мэтээр хүн төрхөө алдсан өөдгүй хоёр жаал (ер нь яахаас ч буцдаггүй, хачин жаалууд хааяа тохиолддог шүү дээ) морьтой хүмүүсийн хоорондуур шургалан орж ирээд, Ажнай илжиг хоёрын сүүлийг сөхөж, бөгс рүү нь сондууны цацаг нэжгээдийг хавчуулав. Иймэрхүү янзын цоо шинэ доромжлол хүлээсний улмаас хөөрхий тэр морь илжиг хоёр сүүлээ хавчсан бөгөөд бөгсөн бие нь улам аягүй оргисон ажээ. Чингээд бухан тонгочиж гарлаа, адаг сүүлд нь хоёр эзнээ газарт шидэв. Кихот ноён гайхан сандарч, ясан хэдрэг болсон мориныхоо сүүлэнд хавчуулаастай зүйлийг авч хаяхыг оролдоход, Санчо бас жороо саарлынхаа сүүлэнд хавчуулсан зүйлтэй ноцолдож гарав. Кихот ноёныг дагалдан явсан хүмүүс тийнхүү төрхгүй загнасан хоёр жаалыг залхаан цээрлүүлэхийг завдсан боловч тэдгээрийн араас гүйж явсан бөөн багачууд дотор орж холилдсон тул яахын ч арга эс олдсон ажгуу.

	Кихот ноён Санчо хоёр дахин мориндоо мордоод, нөгөө хөгжмийнхөө аялгуунд, түрүүчийнхээ ихэмсэг байдлаар чанагшлан явсаар, урьж ирсэн хүнийхээ гоёмсог том, нэг үгээр хэлбээс, баян морьтных баймаар байшинд дөхөж очлоо, ингээд Кихот ноён Санчо хоёрын тухай өгүүлэхээ азнах бүлгээ.

	 


КИХОТ НОЁНД ҮҮНЭЭС УРЬД ТОХИОЛДОЖ БАЙГААГҮЙ ГАЙ УЧРУУЛСАН АДАЛ ЯВДЛЫГ ӨГҮҮЛСЭН ДӨЧИН ДӨРӨВДҮГЭЭР БҮЛЭГ

	 

	Кихот ноёныг гэртээ аваачсан хүний нэр Мориэногийн Антоонио ноён гэгч бөгөөд эд агуурсаар баян, ухаан сэргэлэнгээс гадна зугаатай наргиантай явдалд дуртай ажээ. Кихот ноёныг дагуулж харьсныхаа дараагаар түүний солиорохыг бүх хүмүүст илрүүлэх арга сүвэгчилж гарлаа, гэвч тоглох гээд шоглочихвоос буюу тоглоом зугаа хийж байгаа нь энэ гээд хэн нэгэндээ хохирол учруулбаас дэмий болно гэж бодсон тул Кихот ноёнд ямар нэгэн хир халдаахгүйг хичээв. Юуны өмнө Кихот ноёнд зэр зэвсгээ биеэсээ тайлахыг тушаахад, тэрээр биеийг нь барьсан тэмээний ноосон хантаазтайгаа боллоо, чингээд түүнийг хөл ихтэй гудамж талынхаа балкоон дээр дагуулан гарч, хүн амьтан, хүүхэд шуухдад харуулахад, тэд сармагчин үзэж байх мэтээр сонирхон ширтэв. Цаана нь нөгөө морьтой хүмүүс дахин давхилдан тоглож байхыг Кихот ноён харсан тул баярт зориулж тийнхүү тоглож байгааг ойлгохын оронд зөвхөн өөрт нь зориулан тоглож байх мэтээр ташааран бодож болохоор байв. Санчод Камачоогийн хуримд буюу вангийн шилтгээнд оччихоод байх шиг санагдсан тул тэрээр ихээхэн баясгалантай байв.

	Энэ өдөр Антоонио ноёныд найз нөхөд нь дайлуулж цайлуулж байсан бөгөөд тэр хүмүүс Кихот ноён лугаа хэрмэл морьтонтой харьцдаг ёсоор харьцаж, гойдын ихээр хүлээн хүндэтгэж байсан тул тэрээр ихэмсэг байдал гарган даналзаж, магнай тэнийтэл баярлаж байлаа. Зарц шивэгчин нараасаа эхлээд бүгдээрээ Санчогийн ам руу ширтэж байсан тул тэрээр тун цэцэн мэргэн үг ярьж байсан биз. 

	Антоонио ноён Санчод хандаж, ийн өгүүлрүүн:

	— Сайн нөхөр Санчо минь ээ, чамайг бид утсан мах, бөөрөнхий шанзанд ухаан жолоогүй дуртай бөгөөд гэдсээ цадахаар хожим хэрэглэнэ гээд өвөртөлчихдөг гэж сонссон юм.

	— Тийм биш ээ, тэр худал. Би тийм идэмхий бөгөөд балиар хүн огт биш шүү, бид хоёр бараг бүтэн долоо хоног хоолгүй явж, самар, буурцаг тэргүүтнээр сэтгэлээ хуурахаас өөр аргагүй цаг бид хоёрт тохиолдож байсныг манай эзэн Кихот ноён гэрчлэх болно. Үнэндээ зарим үед тэвдэх явдал тохиолдож л байсан юм өөрөөр хэлбээс юу л дайралдсанаа идэхээс өөр аргагүй болж байсан гэж байгаа үг юм шүү. Хэрэв та намайг идэмхий бөгөөд балчир хүн гэж сонссон аваас танд хэлсэн тэр хүн эндүүрч байна, би арай хатуу үг хэлчихмээр байна даанч хүндэт нөхөд та нарын дэргэд тэвчихээс биш дээ гэж Санчо учирлан өгүүлэв.

	— Санчо хоол идэхдээ тайван бөгөөд цэвэрч учраас тэр сайн чанарыг нь хойч үеийн хүмүүст дурсгал болгон үлдээхийн тулд зэсэн дээр сийлбэрлэн бичүүлсэн ч болох нь дамжиггүй билээ. Үнэндээ жаахан өлөн байхдаа ялимгүй ховдог болох санаа төрдөг юм, тийм үедээ түргэн түргэн зажилж, бүхэл бүхлээр нь залгидаг юм, харин цэвэрчийн талаар ч яриагүй л дээ, түүгээр ч үл барам, амбан сайд байхдаа сүрхий маяг сурсан байна билээ, анарын үр, усан үзэм тэргүүтнийг сэрээдээд идчихдэг болсон байна билээ хэмээн Кихот ноён тайлбарлан дурдав.

	— Яана гэнэ ээ! Санчо амбан сайд байсан гэж үү? хэмээн Антоонио ноён дуу алдав.

	— Тийм ээ, Баратаари арлын амбан сайд байсан юм. Би арав хоног дур мэдэн захирсан юм, чингээд тэр арав хоногийн хугацаанд миний сэтгэл өчүүхэн ч амраагүй учраас би энэ хорвоогийн захирах жолоодох ажлыг жигшдэг болсон юм. Би тэр ажлаас зугтан зайлж яваад, замдаа нүхэнд уначхаад, за өнгөрлөө л гэж бодсон юм, гэвч яаж ийгээд л амьд гарчихсан юм гэж Санчо хариу өчлөө.

	Кихот ноён Санчогийн амбан сайд байсан намтрыг тодорхой ярьсан тул сонссон хүмүүст үлэмж зугаатай байв.

	Тэр орой Кихот ноёнд морь унаж хот дундуур зугаацаар явах хатгалга хийсэн ба зэр зэмсгээ орхиж, тэрхүү урин дулаан улиралд хүнийг байтугай хөлдүү мөсийг хайлуулмаар зузаан, улаан хүрэн өнгийн цэмбээр хийсэн амралтын цув өмсүүлэв. Санчог гэртээ орхихын тулд зарц нартаа түүнийг саатуулах арга зааж өгсөн ажгуу. Кихот ноён Ажнайгаа унасан бус, харин гоёмсог эмээл хазаар бүхий, биерхэг том, унахад хөнгөн луусаар заларч явав. Өөрт нь мэдэгдэлгүйгээр, Кихот ноёны өмссөн цувны ар цээжин дээр нь: «Ламанчийн Кихот ноён» гэж том үсгээр бичсэн хаяг хадав. Зугаалан зорчих замд тохиолдсон хүмүүсийн анхаарлыг тэр хаяг үлэмж ихээр татах тул харсан хүн бүр: «Ламанчийн Кихот ноён» гэж хэлээд өнгөрч байлаа, гэтэл Кихот ноён: Намайг харсан хүн бүр таньж, миний нэрийг хэлэх юм хэмээн гайхаж явлаа, чингээд зэрэгцэж яваа Антоонио ноёнд хандаж өгүүлрүүн:

	— Хэрмэл морьтон гэдэг мөн ч цуутай юм шүү, энэ цолыг хүлээсэн хүний нэр алдар дэлхий дахинд түгэн тардаг юм шүү. Антоонио ноён та чухамхүү үнэн байдлыг бодоод үз, урьд хожид намайг үзэж хараагүй атлаа энэ хотын хүмүүс, тэр ч байтугай, багачуул нь намайг андахгүй юм.

	— Та үнэнийг хэлж байна, Кихот ноён гуай. Галын дөлийг нуун далдалж болдоггүйн адилаар ялгуусан алдар гэгч юмыг далдалж болдоггүй юм байна, ер нь дайн тулаанаар олсон алдар гэгчийг өөр бусад ямар ч алдартай адилтгаж боломгүй юм байна гэж Антоонио ноён амыг нь дагуулан хэлэв.

	Дээр өгүүлсэн ёсоор Кихот ноёны асар ихэмсэг байдалтайгаар заларч явахад нэгэн кастийл хүн тохиолдож, нуруун дээрх хаягийг нь уншаад, ийнхүү хашхируун:

	— Үгүй энэ Ламанчийн Кихот ноёныг чөтгөр аваасай! Чи дандаа нүдүүлээд яваа хүн атлаа яаж энд амьд хүрч ир ээ вэ? Солио туссан муу монди, чи солиорох мөрөөрөө солиороод, солиорсон явдлаа ганц биедээ шингээгээд хэвтэж байхгүй, өөртөө тохиолдсон бүхэнд солиогоо халдааж явдаг нь юу билээ, жишээ нь: Чамайг дагаж яваа энэ эзэд чиний солиоролд мангуурсан байж таарна. Ухаан хагас болсон муу монди минь, чи бусдын уураг тархийг гашилгаж, ухаан санааг нь сэвтээж, дэмий балай юм чалчихаа зогсоод, гэр орондоо харьж, авгай хүүхдээ асарч, ажил явдлаа бодмоор юм!

	— Нөхөр минь чи явдаг замаараа яв, яах нь зөвийг чамаас асуусан хүн алга. Ламанчийн Кихот ноён гэдэг чинь асар тунгалаг ухаантай хүн бөгөөд үүний хамт яваа бид ч цөмөөрөө тэнэг хүмүүс биш шүү. ялгуусан алдар гэгчийг хаана боловч ойшоон бишрэх ёстой шүү. Иймд бусдын хэрэгт оролцохоо болиод, чөтгөр шулам руугаа тонилсон чинь дээр! хэмээн Антоонио ноён өгүүлэв.

	— Таны хэлж байгаа үнэхээр зөв, энэ хүнд үг хэлэх, усыг уурт хийж сүхээр нүдэх хоёр адил байх. Ер нь чингээд энэ муу солиотой монди хэрмэл морьтны хэнээ тусчхаад хачин их мэдэмхийрдэг гэж сонссон учраас миний зэвүү хүрээд байх юм. Би ба манай удмын хүмүүс өршөөлт таны айлдсан ёсоор эндээс тонилж энэ мондиос холдсон нь дээр байх, үүнээс холхон яваад байваас Мафусаилаас урт насалж ч магадгүй бөгөөд хожим хэн нэгэн хүнд сургамж зөвлөгөө өгөх ухаантайгаа явж болох байх гэж тэр кастийл хүн дурдав.

	Түүний зайлан одоход тэд цаашаа хөдөллөө, гудамжинд тохиолдсон хүүхэд багачууд ба аливаа хүмүүс Кихот ноёны нуруун дээр хадсан хаягийг хэтэрхий шохооролтой уншаад байхаар нь Антоонио ноён түүнийг авч хаях нь зүйтэй байна гэж үзээд бүр сүүлдээ өөрт нь мэдэгдэлгүйгээр өөр ямар нэгэн юм авч байх мэтээр салган авав.

	Кихот ноён зэр зэвсэг зүүхийг гоёл чимэг, ширүүн тулаанд орохыг амьдын жаргал гэж байнга ярьдаг бөгөөд түүнийгээ зүүж явах маш дуртай учраас нэг өглөө тэр бүхнээ арзайж сарзайтал нь зүүж гоёод, эргийн гудамжаар зугаацаар мордож яваад, өөртэй нь адилаар зэр зэвсэг сэрийлгэн зүүж, гялалзан харагдах тэргэл сарны зураг бүхий бамбай хөдөрсөн морьтон хүн өөдөөс нь айсуй явахыг гэнэт үзлээ, дуу сонстохоор газар хүрч ирээд, тэр морьтон Кихот ноёнд хандаж, өндөр дуугаар ийн өгүүлрүүн:

	— Жавхлан төгс атлаа хангалттай үнэлэгдэж чадаагүй яваа Ламанчийн Кихот ноён минь ээ! Би Цагаан Сарт Морьтон гэгч байна, та миний түгэн мандсан алдар цууг сонссон биз. Манай хатныг өөрийнхөө Тобоосын Дульсинеягаас зүйргүй хөөрхөн гэж нотлон хүлээхгүй аваас би чамтай халз тулалдаж, гарын чинь чадлыг үзэхийг хүсэж байна, хэрэв чи миний шаардсан зүйлийг үг дуугүй хүлээх ахул өөрийгөө үхлээс аварч, намайг нэг хүн алах нүглээс салгах болно. Хэрэв надтай тулахыг зоригловоос би чамд үзүүлээд өгнө, чингээд юуны өмнө чамаас зэр зэвсгээ хаяж, адал явдал хайж явахаа болиод, төрсөн тосгондоо буцаж очоод нэг жил өнгөртөл зэвсэгт гар хүргэлгүйгээр амар тайван, жаргал цэнгэлтэй оршин суухыг шаардах эрхийг олох мөрий тавилцъя, өөрөөр хэлбээс, чамайг өрөвдөж, амьд мэнд хэд хоноосон гэсэндээ ийм болзол тавьж байгаа юм. Хэрэв чи намайг ялах аваас миний толгойг тас цавчаад хаясан ч чиний дур учраас миний зэр зэвсэг, унаа морь тэргүүтэн чинийх болох ёстойгоос гадна миний байгуулж явсан алдар гавьяа чинийх дээр нэмэгдэх ёстой болно. За яахаа шийдээд, одоохон хариу өг, энэ явдлыг өнөөдөр л нэг тийш болгоё.

	Цагаан Сарт Морьтон маш зоримог бөгөөд үл ялих зүйлийн улмаас ийнхүү тулалдах гэж байхыг нь гайхан сандарсан боловч асар тайван байдал хадгалахыг хичээж, ийн хариу өчрүүн:

	— Цагаан Сарт Морьтон таныг гавьяа байгуулсан хүн гэж би өнөө хүртэл сонсоогүй билээ, түүнээс гадна, туяалаг сайхан Тобоосын Дульсинеягийн барааг та огт хараагүй гэдгийг би бурхан шиг мэдэж байна, хэрэв та түүнийг үзсэн аваас ингэж тулалдъя гэж хэлэхгүй байх ёстой, өөрөөр хэлбээс, Дульсинеягийн царайг харсан хүн түүнтэй зүйрлэх хөөрхөн хүүхэн энэ дэлхийд байхгүй бөгөөд байж ч үл болохыг бат нот ойлгох ёстой. Иймд би таныг худал хэлж байгаад тооцохоо байя, харин төөрөлдөж байгаа хүн байна гэж хэлье, таны надтай тулалдах талаар тавьж байгаа болзлыг би ёсоор зөвшөөрч байна, иймд одоохон тулалдчихъя, энэ явдлыг хойш тавих ч хэрэг алга. Харин над татгалзах зүйл нэг л байна, өөрөөр хэлбээс, та ямар хүн болох нь над тодорхой биш байгаа тул таны алдар гавьяаг өөрийнх дээрээ нэмнэ гэж мөрийцөхөөс би татгалзаж байна, ер нь ямар ч байлаа гэсэн би хүний алдар гавьяа гуйхааргүй өөрөө байгуулсан алдар гавьяатай хүн шүү. За та тулалдах байраа сонгож ав, би нөгөө талаас нь гаръя, чингээд л тэр.

	Цагаан Сарт Морьтныг хотоос гарахыг нь мэдсэн бөгөөд Ламанчийн Кихот ноёнтой уулзан ярилцаж байгааг дэд ванд мэдэгдсэн ажээ. Дэд ван Антоониогийн хамт бусад олон морьтой хүмүүс дагуулсаар эргийн гудамжинд хүрэлцэн очиход Кихот ноён өрсөлдөгч рүүгээ дайран орохыг завдаж, Ажнайнхаа амыг эргүүлэн ухасхийх болчихсон байв. Хэн алин нь хоёр биеэ харилцан довтлоход хүрчхээд байгааг нь мэдээд, дэд ван хооронд нь орж зогсоод, ямар учраас тийнхүү гэнэт алалцахад хүрч байгааг нь асуув. Цагаан Сарт Морьтон: Энэ дэлхийн хамгийн хөөрхөн хүүхэн хэн болохоос болж уг маргаан үүссэн ба яван явсаар хоёр этгээд хоорондоо ямар болзол тавиад, тулалдах болчхоод байгаа зэргийг товч сонсгов. Дэд ван Антоонио ноёнд ойртож очоод, Цагаан Сарт Морьтон нь хэн болох бөгөөд Кихот ноёноор даапаалахын тулд ингэж байгаа эсэхийг сэм магадлан асуулаа. Антоонио ноён тэр морьтныг үл танихаас гадна энэ хоёрын тулаан тоглоом шоглоомын алин болохыг мэдэхгүй байна гэж хариу өчив. Антоонио ноёны өчсөн хариуг сонсоод, дэд вангийн санаа зовсон тул тэр хоёрын тулалдах явдлыг зөвшөөрөх эсэхээ шийдэж ядан тээнэгэлзлээ, гэвч, арай ийм шоглоом байдаггүй байх гэж бодсон учраас тэрээр зайдуу очиж ийн өгүүлрүүн:

	— Эрхэм морьтон нар минь ээ, та хоёр хэн алиныхаа хэлж байгааг үнэн гэж хүлээж чадах аргагүйн эрхээр амиа алдахаас буцахаа байчхаад, эрхэм Кихот ноён өөрийнхийгөө зөв гээд, Цагаан Сарт Морьтон та ч өөрийнхийгөө зөв гээд байгаа аваас яах ийхээ өөрсдөө л мэд.

	Тэр хоёрын тулалдах явдалд зөвшөөрөл ивээсний нь тулд Цагаан Сарт Морьтон гойдын гоёмсог цэцэн үгээр дэд ванд талархал айлтгахад, Кихот ноён түүний нэгэн адилаар гүйцэтгэв. Дараа нь Кихот ноён тэнгэр бурханд ба Дульсинеядаа амь насаа даатган залбираад (ер нь тулаанд орохынхоо өмнө чингэдэг заншилтай) өрсөлдөгч нь алсаас дайрч орохын тулд чанагшилж явахыг хараад, жаахан алслан одлоо, дараа нь тэр хоёр тулаанд орох бүрээ үлээх буюу өөр ямар нэгэн дохио өгөлгүйгээр хоёр бие рүүгээ нэгэн зэрэг эргэж давхив. Гэтэл Цагаан Сарт Морьтны морь илүү шалмаг учраас цаадхыгаа хоорондынхоо зайны гуравны нэгийг гэтэлж амжаагүй байхад, гуравны хоёрыг нь гэтэлж завдсан атлаа жадаараа хатгалгүйгээр (жадаа зориуд далайж явсан бололтой юм) мориныхоо хар эрчээр Кихот ноёныг дайрахад, тэрээр Ажнайнхаа хамтаар онхолдон унав. Цагаан Сарт Морьтон агшин зуурын дотор дэргэд нь хүрэлцэн очиж, жадаа нүүрний нь хаалтад тулгаж өгүүлрүүн:

	— Морьтон та ялагдлаа, хэрэв ярилцан тохирсон болзлоо биелүүлэхээс татгалзах ахул амиа алдах тань тэр шүү.

	Кихот ноён унаснаасаа болж бэртсэн бөгөөд тархи толгой нь дүйрсэн тул нүүрнийхээ хаалтыг ч сөхөөгүйн учир газар дороос сонстож байгаа мэт бүдэг, дорой дуугаар өгүүлрүүн:

	— Тобоосын Дульсинея бол энэ дэлхийн хамгийн хөөрхөн хүүхэн, харин би бол энэ хорвоогийн хамгийн заяагүй морьтон юм, гэвч миний муугийн харгаагаар түүний үнэн байдал өөрчлөгдөх ёсгүй. За, морьтон та намайг нэгэнт ийм болгосон учраас жадаараа сүлбээд, голыг минь таслаад аль.

	— Хэрхэвч чингэж болохгүй, Тобоосын Дульсинея хөөрхөн л бол хөөрхөн л биз. Харин эрхэм хүндэт Кихот ноён таныг нэг жилийн хугацаагаар орон гэрт тань байлгахаас нааш миний бах ханахгүй билээ, нэг үгээр хэлбээс, тулалдахынхаа өмнө хэлэлцэн тохирсон үгэндээ эзэн болж гэр орондоо хариад, миний зөвшөөрөлгүйгээр хаашаа ч гаралгүй нэг жил болох хэрэгтэй гэж Цагаан Сарт Морьтон тулган шаардав.

	Тэр бүхнийг дэд ван, Антоонио ноён ба хажууд нь байлцсан олон хүмүүс сонссон бөгөөд Дульсинеяг муутгах талаар энэ тэр зүйлийг эс шаардах аваас сэтгэл ариун, эрс шударга морьтон учраас бусад шаардлагыг ёсоор дагаж биелүүлнэ гэж Кихот ноён хариу сонсгов. Тийнхүү ам өчгийг нь авчхаад, Цагаан Сарт Морьтон мориныхоо амыг эргүүлж, дэд ванд мэхийн ёслоод, хотын зүг цогиулан одов.

	Дэд ван, саяын морьтон хэн гэгч болохыг заавал мэдээд ир гэж Антоонио ноёнд айлтгалаа. Кихот ноёныг өргөж босгоод, нүүрний нь хаалтыг сөхөхөд, царай нь зэвхийрч, усан хулгана болтлоо хөлөрсөн байв. Ажнай нь үлэмж доройтсон тул ганц ч алхаж чадахаа больсон байлаа. Санчо уй гашууд учирч, ухаан мунхартлаа тэвдсэн учраас юу хэлэх, яах ийхээ мэдэхээ байсан ажээ; чингээд түүнд зүүдлээд байна уу гэмээр нэг л хачин санагдаж байв. Эзэн нь ялагдсанаа илтээр хүлээж, бүтэн жилийн хугацаанд зэвсэг барихгүй гэж ам өчиг өгч байхыг харахад, Санчогийн сэтгэлд; Кихот ноёны нь агуу их алдар жавхлан унтарч байгаа мэт санагдсан бөгөөд хэдхэн хоногийн өмнө Кихот ноёны амлаж, сэтгэлд нь төрүүлж байсан горьдлого салхинд хийсэж байгаа утаа мэт ор мөргүй замхарч байх шиг бодогдсон ажгуу. Бас Ажнайн яс үс гэмтээ бол уу гэж айхаас гадна эзнийхээ ухаан санаанд өөрчлөлт орсон байх вэ гэж Санчо айж байв. (Чухамдаа өөрчлөлт орсон байваас юутай сайхан билээ!) Адаг сүүлд нь Кихот ноёныг дэд вангийн тушаалаар авчруулсан дамнуурга дээр хэвтүүлээд, хотын зүг дамжлан одлоо, чингээд Кихот ноёныг ингэж айхтар дөнгөчхөөд явчихдаг тэр Цагаан Сарт Морьтон ямар хүн болохыг мэдэхийг шохоорхсон учраас дэд ван тэднийг даган гэлдэрч явсан бүлгээ.

	 


ЦАГААН САРТ МОРЬТОН ХЭН БАЙСНЫГ ДУРДСАН ДӨЧИН ТАВДУГААР БҮЛЭГ

	 

	Мориэногийн Антоонио ноён Цагаан Сарт Морьтныг даган явахад, араас нь баахан багачуул мөрдөн хөөж яваа мэт дагалдаж яваад, хотын нэгэн зочид буудалд ороход нь салан хоцров. Антоонио ноён түүн лүгээ танилцахыг горилж явсан учраас хойноос нь орлоо. Тэрхүү морьтны зэр зэмсгийг тайлж өгөхөөр нэгэн зарц угтаж очлоо, морьтон цаашаа том тасалгаанд ороход, ямар хүн ингэж явдаг юм бол гэдгийг мэдэж авахын мөрөөсөл болсон Антоонио ноён даган оров. Тэрээр салахгүй дагаж явааг мэдээд, Цагаан Сарт Морьтон түүнд хандаж өгүүлрүүн:

	— Эрхэм та намайг хэн гэгч хүн гэдгийг мэдэхээ ирж байгаа бололтой байна, над нууж хаах хэрэгцээ алга, энэ зарц миний зэр зэмсгийг тайлах зуурт би танд цөмийг нь яриад өгчихье. Эрхэм хүн танд учраа хэлье, би бол Ламанчийн Кихот ноёнтой нэг тосгонд суудаг Каррааско Самсоон гэгч бөгөөд энэ хүний эргүү солио болсонд харамсаж явдаг танилуудын нь нэгээр үл барам, үүнийг дотно сэтгэлээсээ өрөвдөж элэг эмтэрч байдаг шадар танилын нь нэг билээ. Амар тайван байдалтайгаар нутаг оронд нь байлгаваас дээрддэггүй юм бол уу гэж горьдохынхоо эрхэнд орон гэрт нь хариулах арга бодож олоод явж байгаа маань энэ ээ. Гурван сарын өмнө би хэрмэл морьтны янзаар хувцаслаж өөртөө Тольт Морьтон гэгч нэр өгчихөөд, хээрийн замд явахад нь үүнтэй тулгарсан юм, чингээд, өөртэй нь тулалдсан болж, биед нь сэв хүргэлгүйгээр ялалт хийх бодолтой байсан юм, тэрчлэн тулалдахынхаа өмнө: Дийлдсэн нь дийлсэндээ бүрэн бууж өгөх болзол тавихаар шийдээд; би тэртэй тэргүй энэ л ялагдана гэж урьдаас бодсон учраас үүнийг тосгондоо эргэж очоод нэг жилийн хугацаанд гэрээсээ битгий гараарай (тэр хооронд сайжирчих байх гэж бодсон доо) гээд шаардчихсан юм. Гэтэл тавилан учир өөрөөр эргэж, энэ бус, харин би ялагдаж, эмээл дээрээсээ холбиртлоо дэлсүүлээд, санасан хэрэг бүтэхээ больсон тул энэ хүн явдаг замаараа яваад, би мориноосоо унасны улмаас ухаан балардан, аягүй бол амь алдаж магадгүй болсон үнэхээр өрөвдөлтэй байдалд хоцроод, гэр орноо тэмцэн буцсан юм. Гэвч үүнийг олж авч, ялсан нэр хүлээгээд, гэрт нь хариулах сан гэдэг бодол хэвээр байсан учраас өнөөдрийн өдөр та бүхний харсаар байхад тэр хүсэл минь биеллээ. Энэ хүн хэрмэл морьтны жам ёсыг хатуу чанд баримталдаг тул хэлсэн үгэндээ эзэн болж, миний тавьсан шаардлагыг биелүүлэх нь лавтай биз. Ийм л байна даа, эрхэм минь, өөр хэлээд байх юм алга, харин танаас нэг зүйлийг гуйя: Та намайг битгий хөөдчихөөрэй, миний нэр усыг Кихот ноёнд хэлж болохгүй шүү, хэлэх аваас: Эс тэгвэл балагтай хар морьтны тухай л дэмий балай зүйл дэргэд нь ярихгүй байваас аливаа юмыг зөвөөр ойлгодог энэ хүнийг хэвийн нь байдалт оруулахыг зорьсон миний сайн санаа биелэхгүйд хүрэх болно.

	— Ёох, эрхэм минь! Энэ хорвоогийн ганц зугааг алга болгохын тулд энэ хүний солиог гаргах гэж бодож байгаа учраас та энэ дэлхийд хэчнээн их гарз учруулахыг завдаж байгааг тань бурхан таалах л болтугай! Эрхэм та ойлгохгүй байна гэж үү, Кихот ноён эрүүл боллоо гээд солиотой байгаа шигээ хүн амьтны сэтгэлийг тэнийтэл зугаацуулж чадна гэж үү? Бас чингээд, ийм сүрхий даамжирсан солиотой хүнийг эрхэм та хэчнээн санаачлаад ухаан саруул болгож дийлэхгүй байх гэж би бодож байна. Ингэж хэлэх муухай нь мэдээжийн хэрэг биз, гэвч Кихот ноёныг энэ л солиотой хэвээрээ байгаасай гэж би хүсэж байна, энэ хүн эрүүл саруул болчих аваас ганц үүгээр үл барам, үүний илдэч Пансын Санчогийн инээдэмт явдал унтарч олон түмэн бид чинь санаа сэтгэлээ амраадаг зугаанаасаа салахад хүрнэ шүү, энэ хоёрын алин нь ч гэсэн хамгийн маанаг амьтныг хөгжөөж дөнгөх хүмүүс шүү. Гэвч би Кихот ноёнд юу ч хэлэхгүй ээ, харин эрхэм Самсоон та хэчнээн мэрийгээд ч энэ хүний ухаан санаанд өөрчлөлт хийж дийлэхгүй биз хэмээн миний хэлсэн үг онох байх гэж бодоод л харж суухаас биш дээ гэж Антоонио ноён, учирлан өгүүлэв.

	Самсоон өөрийнхөө таамаглалыг зөвтгөн нотолж, улмаар сайн үр дүн өгнө гэж даамай итгэж байгаагаа хэлэв. Антоонио ноён түүний хэлснийг ёсоор болгон хүлээгээд гарч одлоо. Самсоон тэр дорхноо зэр зэмсгээ луусанд ач гэж буудлын зарцад тушааж, Кихот ноён лугаа хийсэн дайнд унаж очсон мориндоо мордоод, тэр хотыг орхиж, төрсөн нутгийнхаа зүг одсон бөгөөд буцах замдаа бидний уншиж байгаа энэхүү үнэн бодит намтрын хуудсанд бичвээс зохих зүйлтэй тохиолдоогүй ажээ. Антоонио ноён эгж очоод, Самсооны ярьсан зүйлийг дэд ванд айлтгахад, тэрээр өчүүхэн ч таалсангүй билээ, өөрөөр хэлбээс, Кихот ноён хариад хэвтчихнэ гэдэг бол түүний солиот явдлыг сонсож зугаацдаг хэн бүхнийг зугаацах зүйлээс нь хагацааж байгаа хэрэг гэж бодсон ажгуу.

	Кихот ноён дорой, үлбэгэр, санааширсан, урамгүй байдалтайгаар зургаа хоног хавтгайгаар хэвтсэн бөгөөд энэ хугацааны туршид ялагдаж төгссөн саяын гайтай хөөтэй тулалдаанаас өөр юм бодоогүй билээ. Санчо түүнийг чадлынхаа хэрээр саатуулахыг оролдож байсан бөгөөд сэтгэлийг нь засахын үүднээс түүнд ийн өгүүлрүүн:

	— Эзэн тэнгэр та сэтгэлээ барьж, зоригоо чангалаад, мориноосоо унахад тань ганц ч хавиргыг тань бэртээлгүйгээр өршөөл ивээсэн тэнгэр бурхандаа наманчлан сүсэглэгтүн. Тэгнэ тэгнэ гэж явсаар тэмээнээс ойчдог учир бий, бас их санасан газар есөн шөнө хоосон хонодог ч ёс бий нь танд тодорхой билээ. Иймийн тулд оточ нарыг огт бүү тоогоорой, танд оточ хэрэглэх өвчин байхгүй, одоо хоёулаа таньж мэдэхгүй газар орон хэсэж, адал явдал хайх явдлаа хаяад гэр орноо бараадъя. Өршөөлт та илүүтэйгээр хохирол хүлээж байгаа мэт боловч сайтар бодоод үзэхэд би л сүрхий их зовлон эдэллээ шүү. Амбан сайд хэргэмээ хаяад явахдаа би үүнээс хойш түүнээс цааш амбан сайд болохыг байя гэж бодож байсан боловч гүн хэргэм эдлэх хүслэн минь дуусаагүй байсан юм, гэтэл тэр хүслэн биелэх тавилангүй байж таарах нь байна, өршөөлт та морьтны ажлаа орхиж байгаа болохоороо ван суухгүй нь илэрхий билээ, ийм учраас миний горьдлого биелэхгүй нь бололтой.

	— Санчо чи болиоч ээ! Би ганцхан жил л хоригдож хаагдах болсныг чи мэдэж байгаа, тиймийн тул дараад нь би хүндэт ажлаа дахин эрхлэх бөгөөд өөрөө заавал ван сууж, чамайг гүн суулгана.

	— Хэлэхэд амар, хийхэд хэцүү гэж нэг үг байдаг. Бас маргаашийн өөхнөөс өнөөдрийн уушги дээр гэж хүн хэлж байхыг ч би бишгүй сонссон юм байна гэж Санчо хэлэв.

	Кихот ноён морьтойгоо унаснаасаа хойш бие нь ер өөдлөхийг байсан тул Санчо тэр хоёр хэд хоногийн дараа тэр хотоос гарлаа. Кихот ноён зэвсэггүй бөгөөд замын хувцастайгаар, Санчо нь жороо сааралдаа зэр зэвсэг тэргүүтнээ ачсан учраас явгаар хөдөлсөн бүлгээ.

	 


КИХОТ НОЁН НЭГ ЖИЛИЙН ХУГАЦАА ДУУСТАЛ МАЛЧИН БОЛЖ, ХЭЭР ТАЛД АМЬДРАХААР ХЭРХЭН ШИЙДСЭНИЙГ БА ҮЛЭМЖИЙН СОНИРХОЛТОЙ БӨГӨӨД ҮНЭХЭЭРИЙН ХАЧИРХАЛТАЙ БАС БУС ЯВДЛЫГ ӨГҮҮЛСЭН ДӨЧИН ЗУРГААДУГААР БҮЛЭГ

	 

	Кихот ноён Барселооноос гарч явахдаа морьтойгоо унасан газар луугаа эргэж хараад ийнхүү сүүрс алдруун:

	— Энд балрав аа хөөрхий! Энд л миний заяа зол хазайснаас биш, би аймхай хулчгараасаа болж цог жавхлангаа алдаагүй юм, энд миний заяаны тэнгэр хэчнээн хуурамчаа над харуулсан юм, энд миний алдар гавьяаны гялбаа бүдгэрсэн юм, нэг үгээр хэлбээс, энд миний од харьж, дахин гийхгүйгээр унтарсан юм!

	Энэ үгийг сонсоод Санчо өгүүлрүүн, 

	— Эзэн тэнгэр минь, баатар зоригтон гэдэг чинь амжилт олчхоод баярладгийн адилаар аюултай цагт тэсвэртэй байх ёстой биз, үүнийг би өөрөөрөө жишиж хэлж байгаа юм шүү, амбан сайд байхдаа би цовоо л байсан, гэтэл одоо явган илдэч болчхоод таварч яваадаа бас гуниагүй л байна, тэр заяаны тэнгэр гэдэг чинь согтуу, балай бөгөөд сохор хүүхэн учраас ямар хэрэг тарьж байгаагаа хардаггүй, ямар хүнийг хөөдөж, ямар хүнийг тэтгэж байгаагаа мэддэггүй юм гэж би :сонссон юм.

	— Санчо чи сүрхий том гүн ухааны юмыг тун саруулхан сэтгэж байна, харин чамайг хэн ийм ухаантай болгосныг би мэдэхгүй байна. Үнэндээ, заяаны тэнгэр гэгч юм огт байдаггүй бөгөөд энэ хорвоод болж байгаа сайн муу бүх явдал тохиолдлоор бий болдог бус, харин тэнгэр бурхнаас гоцлон заяасан тусгай тавилангаар бий болдог учраас: «Төрсөн өдрийн төөрөг, гарсан өдрийн гараг мэднэ» гэдэг сургаал гарсан байх гэж над санагдаж байгааг хэлэхэд илүүдэхгүй биз. Над ч бас нэг төөрөг бий, гэвч миний унаж яваа эцэнхий муу Ажнай Цагаан Сарт Морьтны тэр хүдэр, тэнхээтэй морины дайрахыг даахгүй гэдгийг нарийн тунгааж бодохын оронд жаахан бардаад орхисноос ийнхүү төөргөө хазайлгачихлаа. Нэг үгээр хэлбээс, би мугуйдаар зориглож, тэр хүн намайг унагаа юм биз, би эрэлхгээ харуулж чадаагүй боловч ариун ёсоо алдаагүй юм, хэлсэн үгэндээ эзэн болсны буян гэж байдаг учраас ариун ёс гэж түүнийг хэлэх ёстой билээ. Би эрэлхэг, зоригтой хэрмэл морьтон байх цагтаа өөрийн гарын чадал, өөрийн байгуулсан гавьяагаараа ямар хүн болохоо нотлон харуулж байлаа, гэтэл одоо жирийн нэгэн хохь тайж болчхоод байгаа энэ үедээ хэлсэн үгэндээ эзэн, идсэн хоолондоо сав болж чаддагаа нотлон харуулах болно. Иймд Санчо найз минь битгий мохоорой, гэр орондоо ганц жил цадталаа хоол идэж, тамир тэнхээ сууж аваад, үүрд дурсагдах дайн тулааныхаа замд дахин гарах болно хэмээн Кихот ноён дурдав.

	— Эзэн минь ээ, явган таварна гэдэг чинь тийм ч аятайхан ажил биш юм байна, иймд над алсыг мөрөөдөх сөгөө алга. Энэ зэр зэвсгийг нөгөө дүүжлээстэй байсан дээрэмчдийн адилаар модноос дүүжилчихье, хэрэв би саарлынхаа зоон дээр бөгсөө тавьж, хөлөө амрааваас өршөөлт таны сэтгэлд таалагдах зүйл бүхний талаар ярилцахад бэлхэн байна. Ер нь газрын холыг явгаар туулна гэдэг чинь давшгүй хэрэг байна гэж Санчо өгүүлэв.

	— Чи зөв юм хэллээ, Санчо минь. Миний зэр зэмсгийг олзолсон зүйл мэтээр модноос өлгөчхөөд, доод талд нь буюу хажуу талд нь модны зодог дээр Ролаандын олзны зүйл дээр бичсэн байсны нэгэн адилаар ингэж сийлье:

	 

	Роланд лугаа тулахаас

	Огтхон ч үл далдирах

	Үнэн зоригтон байваас

	Үүнийг авах болтугай.

	 

	— Юутай сайн билээ! Хэрэв хэрэгцээ нь дууссан аваас Ажнайг ч дүүжилчхээд явсан бол зүгээр юм сан! гэж Санчо хэллээ.

	— Үгүй ээ, Ажнайг минь ч, зэр зэмсгийг минь ч, алиныг нь ч дүүжилж болохгүй нь байна, хэрэв дүүжилбээс: «Алтыг нь аваад, авдрыг нь хаядаг эр юм даа!» гэж хүмүүс намайг муу хэлэх болно хэмээн Кихот ноён цэцэрхэв.

	— Өршөөлт та маш үнэн хэлж байна. Ухаантан хүмүүс: Урд хөл нь бүдрэхэд хойд хөлийг нь ташуурдах хэрэггүй гэж хэлдэг юм байна билээ, энэ явдалд танаас өөр буруутан байхгүй тул өршөөлт та өөрийгөө л хашраагууштай байна, иймд та цус нөж болон эвдэрч хэмхэрсэн зэр зэмсэг, эцэж сульдсан Ажнай, эмзэг зөөлөн миний хоёр хөлд уураа гаргаж, учиргүй хол явган тавруулах гээд байхын хэрэггүй биз гэж Санчо хэдэрлэн өгүүлэв.

	Ийнхүү ярилцаж чанагшлан явсаар тэр хоёр нэгэн хэсэг нуга байхыг олж харлаа. Кихот ноён тэр нугыг эргүүлэн тойруулан хараад Санчод өгүүлрүүн:

	— Санчо минь ээ, үл эс дургүйцэх ахул ядаж миний хашигдан хавчигдах хугацааг хоёулаа малчин болж өнгөрөөе. Би хэдэн хонь ба малчин хүнд хэрэглэгдэх энэ тэр зүйл худалдаад авчихъя, нэрээ хувиргаад Кихоотис болгочихъё, чамайг Пансийно гээд нэрлэчихье, чингээд хоёулаа дуулууштай цагт дуу аялаад л, уйлууштай үед уйлчхаад, уул хангай, нуга шугуй хэсээд, ундаассан цагтаа горхи булгийн буюу гол мөрний молор тунгалаг уснаас залгилчхаад явж байя. Тэрчлэн бид хоёроос царс мод амтат жимсээ харамлахгүй, илчүү модны дархи дээр нь суухад уцаарлахгүй, уд мод сүүдрээ нарийлахгүй, саргай цэцэг анхилуун сайхан үнэрээ далдлахгүй, энгүй өргөн нуга эрээн цэцгээ зугтаалгахгүй бөгөөд эрүүл цэвэр агаар элэг зүрхийг минь амьсгалуулаг, шөнийн харанхуйг ялагч тэргэл саран, түмэн одныхоо хамтад гэрлээ бидэнд дээр тусгаг, уйдах цагтаа дуу дуулж, уярах цагтаа нулимс унагаж сэтгэлээ засчхаад явж байя, бас урлагийн тэнгэр тэтгэх аваас бид хоёр шүлэг бичдэг ч болж мэднэ, дурлалын тэнгэр тэтгэвээс бид хоёрт энэ насанд байтугай хэдэн насандаа алдаршин мөнхрөх арга ухаан ивээх ч магадгүй.

	Үнэндээ, тийм амьдрал миний сэтгэлд яв цав тохирч байна! Над байтугай, Каррааскогийн Самсоон, үсчин Николаас гуай хоёрт ч сайхан санагдах болно, тэд харахтайгаа зэрэг л бидэнтэй санаа нийлээд, малчин болцгоочих байх, аягүй бол мань санваартан ч манай овоохойг бараадаж магадгүй биз, ер нь нэлээд хөгжилтэй, зэгсэн саваагүй хүн юм шүү гэж Санчо дэмжин өгүүлэв.

	— Зөв ухаан боллоо. Каррааско Самсоон бидний байх малчны бүлэгт зайлшгүй орно, чингэхээр нь түүнийг Самсоонино буюу Каррааскон гэж нэрлэх юм шүү, бас үсчин Николаасыг Никулоосо гээд нэрлэчихнэ. Харин санваартандаа ямар нэр өгөхөө мэдэхгүй байна. Үгүй ээ, ер нь мяндгийн нь утгыг төсөөлүүлээд Гэлэнхай малчин гэдэг хоч өгчихье. Өөрсдийнхөө амраглах малчин бүсгүйчүүдэд нэр өгөх ч хамгаас хялбархан хэрэг, жишээ нь манай эзэгтэйн нэр малчинд ч таарах, гүнжид ч таарах учраас малчин хүүхэндээ өөр янзын нэр хайж биеэ зовоохын хэрэг алга, харин Санчо чи малчин хүүхэндээ дуртай л нэрээ өгнө биз гэж Кихот ноён дурдав.

	— Би Териэсоона гэж нэрлэнэ, манай авгай Териэса гэдэг нэртэй тул яг төсөөтэй болох юм. Түүгээр ч үл барам, би тэр малчин хүүхнээ магтсан шүлэг бичиж, хүн чанартай хүн гэдгээ харуулах болно гэж Санчо өгүүллээ.

	— Бурхан өршөөтүгэй, Санчо найз минь, чи бид хоёр мөн ч гоёхон амьдраад өгнө дөө! Чи бид хоёр бас өдий төдий хэц хэнгэрэг, хөөрөгт цоор, бялар бишгүүр, уран товшуур, уянгат хөгжмийн эгшгийг ханатлаа сонсох болно! Тэр олон хөгжмийн дээр бүрээн дэншгийн жингэнээн нэмэгдэхээр ямар болох вэ? Нэг үгээр хэлбээс, бид бараг л иж бүрэн хөгжимтэй болно хэмээн Кихот ноёны сэтгэл хөдлөн хэлэв.

	— Бүрээн дэншиг гэж ямар хөгжим байдаг юм? Түүнийг би хүн болсоор үзээ ч үгүй, дуулаа ч үгүй юм байна гэж Санчо саваагүйтэн асуулаа.

	— Бүрээн дэншиг гэж лааны суурь маягтай төмөрлөг зүйл байдаг юм, чингээд хооронд нь харшуулан цохихоор бүрээрхүү хөндий учраас сүрхий тод дуугардаг юм, үнэндээ, нэг их уян зөөлөн дуутай бус боловч ерөнхийдөө чихэнд чимэгтэй дуугардаг бөгөөд хөдөө нутагт хэрэглэдэг хөөрөгт цоор, уран товшуур мэтийн хүдэхдүү хөгжимтэй хөг нь таармаар байдаг юм. Бид хоёр энэ шинэ ажил дээрээ нэр төртэй болохын тулд ийм нэг зүйлийг бүтээвээс мандаад явчихна тухайлбаас: Би шүлэгт авьяастайг чи мэднэ, бас Самсоон бол сайн найрагч хүн, санваартны талаар хэлэх юм алга, харин шүлэг оролддогийг нь би мэдэх тул мөрий тавихаас ч буцахгүй. Тэрчлэн бараг л үсчин бүр гитар дардаг, шүлэг оромддог тул Николаас гуай ч гар хоосонгүй байх гэж эргэлзээгүй бодож байна. Ингэхлээрээ би хагацлын уйтгарыг уянгална, чи үнэнч дурлалаа магтан дуулна биз, Самсоон гологдсон тухай гомдлоо бичнэ байх, санваартан (Гэлэнхай малчин) сэтгэлдээ таалалтай зүйлээ л сонгож авна биз, нэг үгээр хэлбээс, хачин сайхан болох нь илэрхий байна гэж Кихот ноён тайлбарлан дурдав.

	Санчо түүний хариуд ийн өгүүлрүүн:

	— Эзэн минь ээ, би урагш муутай хүн учраас чингэж сайхан амьдардаг болохоосоо наана мажийчих байх гэж айж байна. Би ч модон халбага л хийчхэж дөнгөдөг малчин болох байх шүү! Тэрчлэн тажигнасан гамбир, цөцгий, гөрмөл цэцэг тэргүүтэн нэг үгээр хэлбээс, малчин айлд байдаг аар саар зүйлийг сайн хийчихдэг юм, тийм учраас би ухаантайд нь эс тоологдлоо ч гэсэн уранд нь тоологдож бардам чадна.

	— За энэ яриагаа дуусгая. Бүрэнхий болж байна, их замаасаа гараад, ойролцоо шиг нэгээхэн газар унтъя, оройтвоос олоход бэрх гэсэн үг байдаг юм хэмээн Кихот ноён дурдав.

	Тэд замаас гарч, нэлээд орой болсон хойно өл мөлхөн хоол идсэн тул Санчогийн урам эрс хугарсны улмаас хэрмэл морьтон болж тэнэсний уршгаар мод, уул хяраар мунгинан хэдэрч, янз бүрээр гачигдан гансарч, хааяа нэг сэтгэл амарч байсан, жишээлбээс: Вангийн шилтгээнд, Камаачо баяны хуримд, Антоонио ноёныд очсон зэрэг нь нүдэнд нь харагдах мэт илхэн санагдаж байна. Гэвч Санчо өдөр шөнө хоёр ээлжлэн өнгөрдгийг эргэцүүлэн бодоод, унтаад өгөхөөс сайхан юм алга гэж үзлээ, гэтэл эзэн нь нойргүй хонохоор шийдсэн бүлгээ.

	 


КИХОТ НОЁНЫГ ИЛДЭЧ САНЧОГИЙНХАА ХАМТААР ТОСГОН ТИЙШЭЭ БУЦАЖ ЯВАХ ЗАМД НЬ ТОХИОЛДСОН ЯВДЛЫГ ӨГҮҮЛСЭН ДӨЧИН ДОЛООДУГААР БҮЛЭГ

	 

	Зэгсэн харанхуй шөнө болов. Үнэндээ саран гарсан боловч тэнгэрийн хаяанаас цухуйх төдий харагдах тул саран дагина маань дэлхийн цаагуур буцаж орчих гээд байх мэт санагдах бөгөөд уулс бараантан, тал хөндий харанхуй хэвээрээ байв. Кихот ноён байгалийн тааламжтайд бишрэн байж хэсэг зуур унтаад сэрсэн бөгөөд дахиад нойр нь хүрээгүй ажгуу. Санчо түүнээс тэс өөр байдалтай билээ: Тэрээр үдшээс эхлээд өглөө болтол дугжран унтдаг тул дахиад нойр хүрэх тухай ярих ч хэрэггүй бөгөөд түүнийхээ ачаар бие эрүүл, сэтгэл амар байдаг нь илэрхий биз.

	Чингээд Кихот ноён элдэв бодолд автаж, нойр нь хулжсан тул Санчог сэрээж өгүүлрүүн:

	— Чиний энэ арчаагүй байдал над гайхах сэтгэл төрүүлэх юм, чи ямар ч зүйлд санаа зовж донсолдоггүй учраас чиний бие махбодыг гантиг чулуу буюу хатуу гуулинаас бүтжээ гэж бодож болмоор байна. Намайг сэрүүн хэвтээд л байхад чи унтаад л байх юм, намайг уйлаад л байхад чи дуулаад л байх юм, намайг унд хоол ч идэж чадахгүй байхад чи хагартлаа идчихээд л тарвайж байх юм. Сайн сэтгэлтэй зарц гэдэг чинь эзэндээ тохиолдсон зовлон зүдүүрийг хуваалцаж, худлаа ч гэсэн тайтгаруулж байх ёстой. Чи хараач ээ, эргэн тойрон эл хуль, хэчнээн сайхан байна, ийм сайхан нам гүм шөнө сэрүүн хэвтэж, үүнийг амтлах ёстой байна. Иймд чи миний үгэнд орж, босоод зайдуухан очиж зогсоод хүнлэг, буянч сэтгэлийнхээ үүднээс бүдүүн зүрх гаргаж байгаад, өөрийгөө гурав дөрвөн зуунтаа ороолгоод орхи, чи Дульсинеягийн илбийг хариулж өгөх өртэй байгаа шүү. Гартаа бүлтэйг чинь үүний урьд амссан учраас би чамтай дахин гардан байлдаан хийхгүйн тулд энэ удаад мөргөн гуйж байгаа юм. Чамайг өөрийгөө ороолгож дууссаны дараа хоёулаа энэ шөнийн сүүлийн хагасыг дуулж байгаад барчихъя, би хагацлаа дуулна, чи үнэнч хайраа дуулна биз, чингээд хоёулаа тосгондоо очоод, гол болгож эрхлэх малчны амьдралынхаа нээлтийг хийе.

	— Эзэн минь ээ, би нойроо хагасалж шөнө дунд босож, биеэ зовоодог лам хүн биш, бас чингээд, өөрийнхөө биеийг өвдтөл нь чавчиргадчихаад, яая ийе гэж байхдаа ум хумгүй дуу аялаад гарч болохгүй байх гэж бодож байна. Өршөөлт минь, миний нойронд битгий саад хийгээд бай, бас ороолгох чавчиргадахын тухай бүү ярь, аягүй бол би махбоддоо байтугай, өмссөн хувцсандаа гар хүрэхгүй гээд тангараг тавьчихаж чадах л хүн шүү гэж дургүйцэн хэлэв.

	— Аяа хатуу сэтгэлт минь! Аяа, хүний мөсгүй илдэч минь! Би чамайг тэжээж байгаагүй бил үү, би чамд өршөөл ивээж байгаагүй бил үү, би чамайг жаргаахын төлөө санаа тавьсаар байгаа биш бил үү! Миний ачаар чи амбан сайд ч болж байлаа, миний ачаар чи гүн юм уу, гүнгийн зиндааны хэргэм эдлэх бүрэн найдлагатай байгаа бөгөөд энэ найдлага чинь ганцхан жилийн цаана л биелэх учиртай юм шүү.

	— Би унтаа үедээ айдаг ч үгүй, найддаг ч үгүй, гуньдаг ч үгүй, баярладаг ч үгүй гэдгээ л мэдэж байна. Энэ нойр гэгч юмыг бий болгосон хүн амар мэнд явах болтугай, нойр гэдэг маань хүний бодлыг бүтээн хаадаг бүрхүүл, өлсөхийг мартуулдаг хоол, ангаа гаргадаг рашаан, хүйтэнд дулаацуулдаг гал, халуунд сэрүүцүүлдэг сэрүүн юм, нэг үгээр хэлбээс, хэнийг ч голдоггүй бөгөөд ван, малчин, ухаантай, ухаангүй, хэн бүхнийг жаргаадаг, хамгаас үнэтэй алт юм. Харин унтах үхэх хоёр төдий л хол ялгаатай бус гэхээс өөрөөр нойрыг муу хэлдэггүй юм билээ гэж Санчо өгүүлэв.

	— Санчо чамайг би ингэж уран ярьж байхыг чинь ер сонсоогүй шүү! Сайн хүнтэй ханилбаас сарны гэрэл, муу хүнтэй ханилбаас могойн хорлол гэж чиний байнга хэлдэг зүйр үг үнэхээр мэргэнийг би одоо л ойлгож эхэлж байна хэмээн Кихот ноён дурдлаа.

	— Ухай мөн дөө, үнэт эзэн минь! Одоо би зүйр үгээр таныг булахгүй ээ, та өөрөө надаас аятайхан хэлдэг болсон байна! Харин таны хэлсэн зүйр үг эгзгийг нь олдог, минийх олдоггүй, ийм л нэг ялгаа байна, чухам дээрээ алин нь ч л зүйр үг биз гэж Санчо хэлэв.

	Ийнхүү ярилцаж байх үед зэвүүцэм эвгүй бүдэг авиа тэртээ тэнд гарах чимээ гэнэт сонстов. Кихот ноён босон харайж сэлмээ барьж авлаа, Санчо жороо саарлынхаа гэдэс доогуур орж, хоёр талаасаа зэр зэмсэг, эмээл тэргүүтнээр биеэ далдлан, үлэмж айн мэгдэж, Кихот ноёны дотор хачин болов. Тэр чимээ чангарсаар байх тул мань айн сандарсан хоёр хүний буюу нэг нь зориг эрэлхэг учраас нөгөө хүний нь чихэнд тодхон сонстож байв. Гэтэл иймэрхүү явдал боллоо: Энэ үед хэдэн хүн яармаг орж худалдахаар зургаан зуу гаруй гахай тууж явсан тул олон гахайны чарлах, тургих чимээ тийм сүрхий авиа дэгдээж, Кихот ноён Санчо хоёрын чихийг дөжрүүлсний улмаас тэр хоёр чухам юу дуугараад байгаагийн учрыг олохгүй байв. Чингэтэл хар хур хийн дуугарсан бөөн юм нөмрөн орж ирээд, дөргүй юм шиг бүрхэн дайрч, Санчогийн хамгаалалтыг түлхэн унагааж, бүр сүүлдээ Кихот ноёныг байтугай Ажнайг нь дайрч унагаагаад, морьтон илдэч хоёр дээгүүр гишгэчин өнгөрөв. Балай тэр адгууснууд гэнэт ширүүн дайрч орж ирсэн бөгөөд хачин муухай дуугаралдаж тэднийг дэндүү ихээр балмагдуулж, эмээл, зэр зэмсэг, жороо саарал, Ажнай, Санчо, Кихот ноён тэргүүтнийг цөмийг нь хавтгайлаад өнгөрсөн болой. Санчо ядан цөхөн босож, гахайд гишгэчүүлчихлээ гэдгээ муухан таамагласан тул бурангуй авиртай тэр гахайнаас зургааг нь сүлбэчихье гэж бодоод, эзнээсээ сэлмийг нь гуйв. Гэтэл Кихот ноён түүнд ийн өгүүлрүүн:

	— Боль найз минь, энэ чинь миний лайгаар намайг залхааж байгаа юм, ялагдсан хэрмэл морьтныг тэнгэр таалахаа байгаад, цөөвөр чоноор дайруулж, шар зөгийгөөр хатгуулж, нохой гахайгаар гишгэчүүлэх нь зүй ёсны цээрлүүлэлт байгаа юм.

	— Ялагдсан морьтны илдэч ялаа шумуулд хазуулж, бөөс хуурсандаа баригдаж, өлсөж зовоод байдаг маань бас л тэнгэр бурхны цээрлүүлэлт байх нь ээ. Илдэч бид ядаж тэдгээр морьтон нартайгаа ураг төрлийн холбоотой буюу эцэг үрийн барилдлагатай ахул бас яах вэ, тэдний тарьсан нүглийн төлөө ач гучийнхаа үеийг дуустал ч гэсэн цээрлэл хүлээж байхад гомдолгүй юм биз, гэтэл Кихотынхон Пансынхан хоёр ямар үхсэн хатсаны нь төрөл садан байх билээ? За яамай, аятайхан шиг хэвтэр засчхаж байгаад, өглөө болтол жаахан унтаад авъя дараа нь учир нь олдох биз гэж Санчо тосон авч хэлэв.

	— Унт Санчо минь, чи бол унтахын л тулд төрсөн хүн, харин би нойргүй хонохын тулд төрсөн хүн учраас өглөө болох хугацаанд жаал юм бодоод, өнгөрөгч шөнө чамаар мэдүүлэлгүйгээр зохион бодсон ёсоороо энхрийллийн бяцхан шүлэг болгоё гэж Кихот ноён дурдав.

	— Дуу зохиоход нэг их бодол ормооргүй санагдах юм. За яамай, өршөөлт та ханатлаа л зохио, би чинь жаахан унтаж авах минь гэж Санчо хэллээ.

	Чингэж хэлээд Санчо зайгүйн зовлонгүй газар хэвтэр засаж аваад, цагариг болтлоо атираад, энэ тэр алба ажил, арилжаа наймаа, аливаа зүйлийг эргэцүүлэн бодож элдэв янзаар биеэ зовоолгүйгээр үхсэн мэт унтаж гарав.

	Тийнхүү унтаж байхад нь Кихот ноён ургаа мод налж суугаад, урт уртаар санаа алдан гэгэлзэж ийн дууллаа:

	 

	Ганьхрах сэтгэлд умбуулан байж, 

	Гаслаан шаналаах дурлалын гайгаар

	Наждаа эдлэхийг болихын тулд 

	Нас барахыг яарах юм би.

	Шулуунаа хараад авсанд орох нь 

	Шуургатай өдөр буудалд очихоос

	Давуу сайхан санагдахын учир 

	Даруйхан үхэхийг яарнам би.

	Намтрын зовлонд пологтож явснаас

	Нас барах нь хамаагүй сайхан.

	Амьдрал үхлийн өрсөлдөх дэвжээ

	Алаг хорвоо юутай гашуун!

	 

	Дууныхаа үг бүр дээр санаа алдаж, өөрийнхөө ялагдсаныг ба Дульсинеягаас хол байгаагаа бодохоос сэтгэл нь гунигаар бялхаж, зүрх нь хэдэн хэсэг болон эмтрэн унаад байгаа мэтээр нулимс юугаа мэлмэртэл асгаруулж байв.

	Чингэтэл өдөр болов. Санчогийн нүүрийг наран цоргиж байсан тул тэрээр нойрноосоо төдхөн сэрж, эвшээн, суниан байж гар хөлийнхөө хөшөөг гаргалаа, дараад нь жаал жуул аяганы нь хийц гахайн хөлд сүйдсэнийг мэдээд, юуны өмнө гахайг, дараа нь гахайнаас дээш төрөлхтнийг хараан зүхэв. Эцэст нь Кихот ноён Санчо хоёр мордсон бөгөөд ялагдал хүлээж, аль муугаа үзэж яваа Кихот ноён Санчод хандаж ийн өгүүлрүүн:

	— Санчо найз аа, хэрэв чи Дульсинеяг минь илбэдлэгээс нь хагацаахын тулд өөрийгөө ороолгосондоо шан авах гээд байгаа ахул би ханатал чинь шан олгоно шүү, гэвч иймэрхүү янзын домд шан олгох ёстой эсэхийг мэдэхгүй байна, тэр ч байтугай шан олгосноос болоод домыг нь буруудуулчих вэ гэж айгаад байна. Гэлээ ч гэсэн тэр зүгийн тэнгэр мэдэг гээд нэг үзээд авмаар санагдаад байна иймд чи ер нь хэдий хэрийн шан авах гээд байгаагаа хэлчхээд, өөрийгөө ороолгох ажлаа нэн даруй гүйцэтгэ, чингээд миний мөнгө чамд яваа тул өөрөө түүнээс тоолоод ав.

	Энэ үгийг сонсоод Санчо нүдээ бүлтийлгэж, чихээ дэлдийлгэн байж гайхсанаа өөрийгөө ороолгоё гэж дотроо бодоод, эзэндээ өгүүлрүүн:

	— Чингэх ёстой доо, эзэн минь, би өршөөлт таны хүслийг хангахын хамт өөрөө ашиг олохоос өчүүхэн ч үл татгалзана, эхнэр хүүхдэдээ хайртайн улмаас мөнгөнд хайртай болохоос өөр арга алга шүү. Ингэхэд өршөөлт та хэл, ороолгох бүрд ямар шан олгох гэж байна вэ?

	— Энэ дом үнэхээр ач тус болох аваас би Венецийн эрдэнэсийн санг134 Потоосын малтмалтай135 өгсөн ч чамлагдмаар байна. Гэвч чамд миний мөнгө хэчнээн байгааг өөрөө тоолж үзээд, түүндээ тааруулаад, шангийн хэмжээг чи өөрөө тогтоо гэж Кихот ноён хариуд нь хэлэв.

	— Би чинь өөрийгөө гурван мянга гурван зуу гаруй ороолгох ёстойгоос тавыг нь ороолгочхоод, бусад нь дутуу байгаа шүү дээ, тавантаа ороолгосныг илүү тоонд нь тааруулчхаад, одоо мухар гурван мянга гурван зуу л ороолгочихъё. Ороолгох бүрийг нэжгээд мөнгөөр бодвоос (үүнээс нааш үнээр би яасан ч ороолгохгүй) бүгд нийлээд гурван мянга гурван зуун мөнгө болно, гурван мянган мөнгө гэдэг чинь нэг мянга таван зуун тооны тавин мөнгө гэсэн үг, ингэхлээрээ долоон зуун тавин янчаан болж байна, бас гурван зуун мөнгө нь нэг зуун тавин тооны тавин мөнгө буюу бүхэлтгэж үзвээс далан таван янчаан болох юм, чингээд долоон зуун тавин янчаан дээр далан таван янчааныг нэмбээс найман зуун хорин таван янчаан болно. Иймд би биеэ эмзэг болтол нь ороолгочхоод, өршөөлт таны мөнгөнөөс саяын бодож гаргасан тоо бүхий янчаан тасалж аваад, баян тарган, баяр хөөртэйгөөр гэртээ харих нь байна. За яана гэх вэ, мөнгө цагаан, нүд улаан гэдэг хэмээн Санчо эгүүлэв.

	— Аяа энэрэлт Санчо минь! Аяа, ачит Санчо минь! Дульсинея бид хоёр чиний энэ ачийг насан турш санаж явах болно! Хэрэв Дульсинея жинхэнэ байдалдаа дахин орж (би үүнийг бүтэх нь зайлшгүй гэж бодож байгаа юм), энэ золгүй явдлаасаа мултрах аваас миний ялагдсан явдал цагаатгагдаж, хамгийн их алдар баясгалангаар хувирах болно. Иймд Санчо чи өөрийгөө ороолгох ажлаа хэзээ эхлэх тухай над хариу хэлэхийг чинь би хүлээж байна, бушуухан эхлэх аваас би чамд зуун янчаан нэмж өгөхөөс ч буцахгүй шүү хэмээн Кихот ноён шаардан өгүүлэв.

	— Хэзээ гэнэ ээ? Өнөө шөнө гүйцэтгэнэ, та санаа бүү зов. Харин өршөөлт та өнөө шөнө зэлүүд хээр газар хоног тааруулахыг хичээгээрэй, би өөрийгөө ёстой л нэг гувруу болтол ороолгоод өгнө! гэж Санчо дурдлаа.

	Арай гэж шөнө боллоо. Кихот ноён шөнө болохыг байж ядан хүлээж байсан тул нарны тэнгэрийн хөлгийн дугуй эвдэрчхээд, өнөөдрийн цаг явахаа байчихсан мэт санагдаж байлаа, үүнээс үзэхэд Кихот ноён бие сэтгэлээ барих жолоогүй болтлоо хайр дурлалдаа дийлдсэн хүмүүсийн нэгэн адил байсан ажгуу. Яван явсаар тэд замд ойролцоо орших хэсэг сайхан ойд очиж, Ажнай, жороо саарал хоёрынхоо эмээл хазаарыг аваад, ногоон дээр хажуулж, Санчогийн богцонд үлдсэн зүйлийг гаргаж идлээ, дараа нь Санчо Ажнайн хазаар, жороо саарлын ногт хоёроор гулзганасан туян ташуур хийж аваад эзнээсээ хориод алхам газар орших нэгэн том эвэрлэг модны ёроолд очин зогсов. Тун сүрхий зоримог бөгөөд шийдэмгий байхыг нь ажаад, түүнд Кихот ноён ийн өгүүлрүүн:

	— Найз минь ээ, өөрийгөө ухаангүй болтол нь битгий нүдчихээрэй, завсарлагатайгаар аажуухан ороолгоорой, хэтэрхий улайраад дэндүү чанга ороолгочихвоос гэр орондоо хүрч чадалгүй шархны халуун болоод үхчхэж магадгүй шүү. Чамайг зорьсондоо хүрэхээсээ өмнө диваажингийн зүг тонилчих юуны магад гэж өрөвдсөндөө би ингэж хэлж байна шүү. Иймд эхийг нь эцээж тугалыг нь тураахгүйн тулд би дэргэд чинь байж, ороолгосны чинь тоог эрхинд хийгээд байя. Чингээд буянт сайн сэтгэлийг чинь тэнгэр бурхан дэмжих болтугай.

	— Эр хүн зоригтой бол чоно чацга алддаг юм. Өөрийгөө би алахаас наахнуур л ороолгоно, чингэвээс таны горилсон гайхамшигт үйл бүтэх болно гэж Санчо дурдлаа.

	Чингээд цээжин биеэ нүцгэлж суран ташуураа шүүрч аваад, өөрийгөө ороолгож гарахад, Кихот ноён тоолж эхлэв. Санчо долоо найм ороолгочхоод уг явдал төдий л хялбар бус бөгөөд авах шангаа багадуулчхаж гэж бодоод, ороолгох бүрийг нэжгээд мөнгөөр бус, харин тавин мөнгөөр бодох ёстой байна гэж эзэндээ айлтгав.

	— Санчо найз аа, ороолгоод бай, бүү санаа зов, авах шанг чинь би хоёр дахин нэмэгдүүлнэ хэмээн Кихот ноён өгүүлэв.

	— Тийм аваас ороолгоё, эзэн та миний төлөө бурханд залбирч байгаарай! Ёх, би одоо үзүүлээд өгье! гэж Санчо тосон авч хэллээ.

	Гэвч мань эр заль зохиогоод, нуруугаа бус, харин жаахан давуулж мод ороолгож эхэлсэн бөгөөд гол нь тасартал өвдөж байх мэтээр байн байн дуу алдан ёолон чарлаж байв. Кихот ноён зөөлөн сэтгэлтэй тул Санчо дэндүү мундаглаж байгаад үхчих вэ гэж айхынхаа эрхэнд ийн өгүүлрүүн:

	— Найз минь ээ, буян болог чи жаахан бользно чи ер нь арай хэтрүүлээд байна, завсарлага хийвээс зохих байна. Самоорыг удтал бүслээд сайн юм болоогүй136 гэдэг лүгээ адил болох нь байна. Би л буруу тоолчхоогүй ахул чи өөрийгөө лав л мянга гаруй ороолгочхов бололтой, одоо жаахан бользно. Эрээ цээргүй хэлбээс: Чи чинь нуухаа авах гээд нүдээ сохлох гэгч болдог хүн юм.

	— Тийм биш ээ, эзэн минь: «Авахдаа бөхийгөөд, өгөхдөө гэдийдэг» гэж улс амьтанд хэлэгдэхийг би хүсэхгүй билээ. Өршөөлт та цаашаа бай, би дахиад ядаж ганцхан мянга ороолгоод орхиё, ердөө л бушуухан дуусгаад хаячихъя, өргүй бол баян өвчингүй бол жаргал гэж хэлдэг биз хэмээн Санчо учирлан өгүүлэв.

	— За, тийм л айхтар улайраад байгаа аваас ороолгоод л бай, чамайг минь бурхан өршөөх болтугай, би л холхон байя хэмээн Кихот ноён дурдлаа.

	Санчо үлэмж улангассан янзтайгаар өөрийгөө дахин ороолгож эхэлсэн бөгөөд хэтэрхий дүвчигнэсний харгаагаар налж зогссон модны нь холтос нэлээд олон газраа холцров. Адаг сүүлд нь эвэрлэг модыг хар бяраараа ороолгоод, чанга дуугаар ийн сүүрс алдруун:

	— Самсоон болон бүх бэртэгчид энд амь алдацгаасан байж таарна!

	Тийнхүү чанга ороолгох чимээ ба хөөрхийлөлтэйгөөр бархирах дууг нь сонсоод Кихот ноён Санчо руу гүйн ирж ташуурыг нь булаан авч өгүүлрүүн:

	— Санчо найз минь, чи над сайн хүн болох гэж байгаад өөрийгөө алчихваас миний үйлс үл бүтэх бөгөөд чи минь эхнэр хүүхэдтэйгээ амьд мэнд уулзахыг бод, Дульсинея одоохондоо илбэ туссан хэвээрээ байзнаг. Би тэсвэрлэн хүлээхийг хичээе, дутуу байгаа ороолголтоо чи хожим гүйцээнэ биз энэ удаад ямар ч л гэсэн болиод өгч үз.

	— Тэнгэр эзэн та тийм айхтар зүрхшээд байгаа ахул таны хүссэн ёсоор болгож, ороолгох явдлаа зогсооё, харин өршөөлт та нөмрөгөө над нөмрүүлээд орхи, би сүрхий их хөлөрсөн учраас салхинд цохиулчих магадгүй байна, анх удаагаа ийм юм үзэж байгаа тул яах ийхийн зуурт салхинд цохиулчхаж мэдэх юм шүү гэж Санчо учирлан дурдав.

	Кихот ноён хэлсэн ёсоор нь Санчод нөмрөгөө өгөөд, ганцхан хантаазтайгаа хоцорлоо. Санчо өглөө болж наран хөөртөл дугжран унтаад боссоны дараа тэр хоёр хөдлөв.

	— Санчо минь ээ чи над хэлээч, чи маань өнөө шөнө бас хээрийн зэлүүд газар саатан хонож, ороолголтоо гүйцээх санаатай байгаа юм биш биз? хэмээн Кихот ноён асуулаа.

	— Үнэнээ хэлье эзэн минь, хаана ч ороолгосон хамаагүй, гэртээ ч адил, хээр ч адил. Ер нь модны ёроолд л бол дээр юм сан, мод чинь налж зогсчхоод, биеэ ороолгож байхад тун түшигтэй юм шиг санагдлаа шүү гэж Санчо хариу өчив.

	— Болъё, Санчо, би саналаа няцлаа, юуны өмнө чи биеэ жаахан тэнхрүүл, үүний тулд энэ ороолгох явдлыг тосгондоо очтол хойшлуулъя, юун удах вэ дээ, аажуу явлаа гэхэд л хоёр хоноод хүрнэ биз гэж Кихот ноён дурдав.

	Санчо: — Яах ийхийг та л мэд, миний санаагаар бол ямааны махыг халуун дээр нь гэгчээр зориг орсон дээрээ л дуусгачихмаар байна, ер нь чингээд хойшлуулж хойрголж байж үйлдсэн буян бурхан тэнгэрт таалагдах ч юм уу, үгүй ч юм уу түүнээс гадна, буруу харж инээхээс зөв харж уйлах дээр бөгөөд алсад суугаа үрээс айл байгаа бэр дээр гэдэг билээ гэж Санчо цэцэрхэв.

	— Зүйр үгээ боль, Санчо минь, христ бурхан өршөөх болтугай! Чи чинь бас л хуучин янзаараа ярих нь шиг байна. Зүгээр л эг маггүйгээр шулуухан ярь, би чамд энэ талаар олон удаа сургамж өгсөн шүү, нялуунаасаа шулуун нь дээр байдаг юм хэмээн Кихот ноён ухуулан өгүүлэв.

	— За бүү мэд, зүйр үгний гай юу байх сан билээ, би зүйр үг оруулахгүйгээр юм ярьж чаддаггүй хүн, бас чингээд зүйр үг надад цэцэн утгатай юм шиг санагддаг юм. Гэвч би болихын тулд үнэн голоосоо мэрийе гэж Санчо хэллээ.

	Санчод ороолгох явдлаа дуусгах боломж олгохын тулд тэр шөнөө ой дотор хонолоо; Санчо өөрийгөө ороолгох явдлыг мөн л өнгөрөгч шөнийнхөө нэгэн адилаар гүйцэтгэлээ, өөрөөр хэлбээс, өөрийнхөө махбодыг ороолгож байгаа дүр үзүүлэх атлаа модыг тачигнатал чавчиргадаж, биеэсээ хөндий ороолгоод байсан тул бие дээр нь суусан ялаа ч үргэмээргүй байв. Кихот ноён овлогдсон учир ороолгохыг нь тоолсоор байтал өнгөрөгч шөнийнхтэйгөө нийлээд гурван мянга хорин ес хүрчих шиг болсон ажээ. Тийнхүү биеэ ороолгож өглөг буян бүтээж байгааг нь харахыг горилсон мэтээр тэр өглөө наран арай эрт гийх шиг санагдсан бөгөөд наран мандмагц Кихот ноён Санчо хоёр мордон одов.

	Мань хоёр энэ өдрийг өнгөрөгч шөнийн нэгэн адилаар хээр өнгөрөөсөн бөгөөд бичээд авууштай сонин зүйл тэдэнд тохиолдсонгүй билээ, харин өнгөрөгч шөнө Санчо амлалтаа биелүүлсэнд Кихот ноён өгүүлшгүй баярласан учраас тэрээр яг өнөөдөр Дульсинея нь илбээсээ ангижирчхаад өөртэй нь учрах гэж байгаа мэт санагдсаны улмаас үүр цайхыг тэсэж ядан хүлээж байлаа, иймийн тулд замдаа тохиолдсон эмэгтэй хүн бүхнийг Тобоосын Дульсинея биш байгаа гэж ажиглаж харсаар явснаас гадна Миэрлин мэргэнийг худал хэлнэ байх гэж даан ч санаанд нь ороогүй ажээ. Иймэрхүү бодол горилолд автагдан явсаар Санчогийнхаа хамт нэгэн толгой дээр гарваас өссөн төрсөн тосгон нь нүдний өмнө илхэн харагдахад, Санчо сөгдөж суугаад, ийнхүү сүүрс алдруун:

	— Эх болон заяасан эрхэм сайхан нутаг минь ээ, өсгөж бойжуулсан Санчо хүүгээ толилмуу: Хүү чинь төдий л их баяжиж чадалгүй буцаж ирлээ, харин ташуурын гувруу л ихтэй ирлээ шүү. Бас хоёр гараа алдлан байж нөгөө хүү Кихот ноёноо тэвэрч авмуу: Хөөрхий энэ маань өөр нэг морьтонд ялагдлаа, гэвч үүнээс цуутай ялалт байдаггүй мэтээр над ярьсан тул хувиа борлуулж довоо шарлуулж байгаа нь энэ бололтой юм. Би зовлогоо зовоосон боловч хэдэн янчаантай ирлээ, бас ханатлаа хэсээд ирлээ.

	— Балайрахаа боль! Бурхны ивээлээр тосгондоо мэнд амар орохыг бодъё, хожим хийх юмаа олж ядаад баахан уйдаад ирэхийнхээ үед урьдчилан хэлэлцсэн ёсоороо малчин болох амьдралынхаа төлөвлөгөөг зохиох цаг ирнэ ээ гайгүй хэмээн Кихот ноён хэлэв.

	Чингээд тэр хоёр толгойн цаад руу бууж, тосгон юугаа чиглэн одсон бүлгээ.

	 


КИХОТ НОЁНЫГ ТОСГОНДОО ОЧИЖ ЯВАХАД ТОХИОЛДСОН МУУ ЁРЫГ БА ЭНЭ УРТ НАМТРЫН ҮНЭНИЙГ НОТЛОХЫН ХАМТ ЧИМЭГ НЭМЭХ БАС БУС ЯВДЛЫГ ӨГҮҮЛСЭН ДӨЧИН НАЙМДУГААР БҮЛЭГ

	 

	Тэднийг тосгондоо ойртож явахад, үтрэмийн тэнд хоёр жаал хэрэлдэж байхыг Кихот ноён олж харсан бөгөөд хоёр жаалын нэг нь нөгөөдөө ийн хашхируун:

	— Барагтай гайхуул, чи одоо Перикийлиог энэ насандаа олж харахгүй.

	Үүнийг сонсоод Кихот ноён Санчод өгүүлрүүн:

	— Найз минь, чи тэр жаалын хэлснийг анзаарав уу? «Чи одоо энэ насандаа олж харахгүй» гэж байна шүү.

	— Чингээд яагаа вэ? Хүүхэд юу ч гэж хэлж болно шүү дээ! гэж Санчо хэллээ.

	— Чингээд яагаа вэ гэнэ? Чи ойлгохгүй байна гэж үү, үүний утгыг шинжиж үзвээс Дульсинеятайгаа энэ насандаа уулзахгүй гэсэн үг биш үү? хэмээн Кихот ноён сүүрс алдан асуув.

	Санчо хариу өчихийг завдтал нэгэн туулай тал дундуур хэсэг анчин, хэдэн тайга нохойд хөөгдөж явааг тэрээр гэнэт олж харлаа, чингээд тэр туулай амь зулбахын эрхэнд жороо саарлын нь гэдэс доогуур давхиж ороод, бүлтгэнэж байв. Санчо түүнийг нүцгэн гараараа барьж аваад, Кихот ноёнд бариваас тэрээр ийн өгүүлрүүн:

	— Муу ёр! Муу ёр! Туулай нь зугтаад, тайга ноход араас нь хөөж яваа учраас би Дульсинеятайгаа уулзахгүй нь илэрхий боллоо!

	— Өршөөлт та хачин хүн юм. Харин ингэж бодмоор байна: Энэ туулай нь Дульсинея бөгөөд үүнийг хорлохын тулд хөөж яваа тайга ноход нь түүнийг тариачин хүүхэн болгон илбэдсэн муусайн илбэчин нар болох учраас хөөрхий тэр бүсгүйг тэднээс зугтаж явахад нь би барьж аваад, өршөөлт танд өгч байгаа юм, иймд та үүнийг тэврэн авч, энхрийлүүштэй байна. Ингэхлээрээ юун яасны муу ёр, муугийн тэмдэг байх билээ? хэмээн Санчо дурдлаа.

	Саяын муудалцаж байсан хоёр жаал тэдний барьж авсан туулайг үзэхээ хүрч ирлээ, чингэхэд нь Санчо тэр хоёрын юунаас болж муудалцсаныг асуув. Хариуд нь нэг жаал («Чи одоо энэ насандаа олж харахгүй» гэж хэлсэн жаал) үүний хэдэн хүрэлзгэнэтэй торыг булааж аваад явчихсан нэг жаалын тухай маргасан юм гэж хэлэв. Санчо өврөөсөө дөрвөн зоос гаргаж, тэр жаалын барьж яваа торыг худалдан авч Кихот ноёнд өгөөд, ийнхүү өгүүлрүүн:

	— За боллоо, эзэн минь, танд төрсөн сэжиг бидний ажилд огт падгүй боловч би танд ёр халдахгүй болгож өглөө, одоо зүгээр, мунхаг мулгуу ч гэсэн би сайн мэдэж байна. Миний ухаан самуурч байгаа л биш бол: Жинхэнэ сүсэгтэй христос мөргөлтөн, ялангуяа юмны учрыг мэддэг хүн иймэрхүү шал дэмий зүйлээс сэжиглэх ёсгүй гэж бидний танил санваартан хэлж байсан шиг санагдаж байна. Иймийн тулд үүнээс болж маргаж байхын оронд шулуухан яваад тосгондоо очихыг бодъё.

	Анчид хүрэлцэн ирж туулайгаа нэхсэн тул Кихот ноён түүнийг нь өглөө; Кихот ноён Санчо хоёр чанагшлан явсаар тосгоныхоо зах руу ороход, Самсоон санваартан хоёр зүлгэн дээр суугаад, мөргөл уншиж байгаа харагдлаа. Санваартан Самсон хоёр айсуй яваа хоёр жуулчныг харангуутаа таниад, тэвэрч авахыг завдан, гараа алдалсаар тосон гүйж ирэв. Кихот ноён мориноосоо бууж, тэднийг ээлжлэн тэврэхэд тосгоны жаалууд бөөн бөөнөөрөө гүйн ирж, бие биедээ ийн хашхиралдруун:

	— Хүүе, банди нар аа, хараач ээ. Санчо гуайн илжиг мөн ч гоёхон оо, бас Кихот ноёны морь ясан хэдрэг болсон учраас хавирга сүврэг нь хэрзийгээд яасан догь вэ!

	Эцэст нь Кихот ноён Санчо хоёр санваартан, Самсоон болон баахан хүүхдүүд дагуулсаар Кихот ноёныд хүрэлцэн очиход тэдний айсуйг сонссон тул нярав зээ хоёр нь хаалган дээрээ хүлээгээд зогсож байлаа. Санчогийн эхнэр Териэса бас сонссон ажээ; Санчог харихад тэрээр өөрийн охин Марисанчаагаа хөтөлсөөр навсайж нэвсийсээр, хайрт нөхрөө тосон ирлээ; өөрийн нь санасан ёсоор амбан сайд янзаар гоёж гоодоогүй байхыг нь хараад, тэрээр ийн өгүүлрүүн:

	— Яаж байгаа чинь энэ вэ, хонгор минь? Чи чинь бүр нооройж орхисон байдалтайгаар явган ирж байх шив дээ. Үнэнийг хэлэхэд чи чинь амбан сайд шиг бус, харин амбан сайд хэргэмээсээ мултарсан янзын царайтай байх шив дээ.

	— Териэса минь, дуугүй бай! Цаг цагаараа байдаггүй, цахилдаг хөхөөрөө байдаггүй юм. Харьж байгаад л хамаг нарийн юмаа ярьж өгье. Би мөнгөтэй ирлээ, тэр л хамгийн гол нь шүү, золбоогоороо олсон мөнгө юм шүү, би яалаа гэж бусдыг гомдоож хохируулах вэ дээ гэж Санчо өгүүлэв.

	— Хайрт хонгор минь, мөнгөө нааш нь өг, ямар ч аргаар олсон мөнгө байж болно. Яаж ч олсон байх нь бусдад падгүй гэж Териэса цэцэрхэн дурдав.

	Охин нь ааваасаа зуурч, өөртөө ямар бэлэг авчирсныг асуув. Аавыгаа ирээсэй гэж хавар цагт бороо хүсдэгийн адилаар мөрөөсөж байсан нь илэрхий билээ. Дараа нь нэг гараараа аавынхаа бүснээс, нөгөө гараараа илжигний нь хазаараас барихад цаад талаас ээж нь Санчогийн гараас дэмнэж буулгаад, гэртээ орцгоолоо, Кихот ноён гэртээ хоцорсон бөгөөд нярав зээ, санваартан, гэцэл дөрвөөр дайлуулж цайлуулж байсан биз.

	Кихот ноён төдхөн гэцэл санваартан хоёрын хамт өрөөндөө орж, хаалгаа түгжээд өөрийнхөө ялагдсан тухай ба бүтэн жилийн хугацаанд хаашаа ч гарахгүй гэж амласан тухайгаа тэдэнд товч ярилаа; амлалтаа нарийн чанд биелүүлж, хэрмэл морьтны дүрмийг ариун сахиж, нандигнан дагах ёстойгоос гадна энэхүү нэгэн жилийн хугацаанд малчин болж, бөглүү газар нутаглаж, малчин хүний чөлөөтэй амьдралд аж төрж, дурлал хайрынхаа тухай дур зоригоороо сэтгэж байх болно; бас хийгээд байгаа онцын ажилгүй аваас над лугаа хамт малчин болохыг та хоёроос эрхэм болгон гуйх байна, би нэг хэдэн хонь худалдаад авчихна, тиймийн тулд биднийг малчин гэхээс өөр юу гэх билээ, тэрчлэн би малчин болох хүн бүрд маш тохиромжтой нэр бодож олчхоод байгаа тул гол ажил бүтчихээд байгаа нь тэр гэж ярив. Санваартан чухам ямар нэр бодож олсныг нь сонирхон асуулаа. Кихот ноён: Өөрийгөө Кихоотис, Самсооныг Карраскоон, санваартныг˗Гэлэнхай малчин, Санчог˗Пансийно гэж нэрлэнэ хэмээн хариулав. Кихот ноёнд бас нэг ийм янзын шинэ солио туссан байхыг сонсоод Самсоон санваартан хоёр ихэд гайхсан боловч дахин морьтон болон хэнээрхэж дэмий тэнэхгүйгээр бүтэн жил болох тул энэ хугацаандаа засарч магадгүй бол уу гэдэг горьдлого төрсний улмаас тэр хоёр түүний балай яриаг зөвд үзэж байгаа мэт байдал гаргаж, саналыг нь бүрнээ дэмжин сайшааж улмаар өөрийн нь хамтад малчин болохыг зөвшөөрөв.

	— Би бас нэг зүйлийг хэлье, намайг нэртэй яруу найрагч гэдгийг та бүхэн бүгдээрээ мэднэ, иймд ой модоор тэнэж явахдаа хэдэн биеэ уйдуулахгүйн тулд би шүлэг зохиогоод байх болно. Харин өршөөлт нөхөд та нар минь өөр өөрийнхөө магтан дуулууштай бодогдсон малчин хүүхнүүддээ тусгай нэр бодож олцгоох нь хамгийн чухал шүү, түүнээс гадна, бодож олсон тэр нэрсээ хатуухан холтос бүхий мод бүхэн дээр тод товируун сийлээд байх юм шүү, энэ бол хүүхэнд сэтгэлтэй болсон малчдын баримталдаг заншил юм шүү гэж Самсоон ташуур өгч хэллээ.

	— Энэ бүхэн туйлын зүйтэй байна, харин миний хувьд бол ийм тийм нэр бодоод байхын хэрэгцээ алга, би бол энэ хавьд цуунд гарч, энэ үеийн чимэг болж, эрхэм үзэсгэлэнгийн гэрэл цацрааж, элдэв сайхны манлай болсон, өөрөөр хэлбээс, яаж ч магтахад дэндэх учиргүй төрсөн Тобоосын Дульсинея гэгч хосгүй хөөрхөн хүүхэнтэй тул түүнийхээ нэрээр л нэрлэх болно хэмээн Кихот ноён өгүүлэв.

	Санваартан ажил явдлаа дууссан цагт дахин ирж, Кихот ноёнтой тавтай сууж ярилцана гэж амлав. Чингээд санваартан Самсоон хоёр Кихот ноён лугаа салах ёс хийгээд, гарч одохынхоо өмнө түүнд хандаж: Биеэ тэнхрүүлж, хоол сайн идэж байхыг онц анхаарахыг зөвлөв.

	Нярав зээ хоёр нь тэдний яриаг яаж ийж байгаад сонсчихсон тул санваартан Самсоон хоёрын гарч одсоны дараа Кихот ноён дээр орсон бөгөөд зээ хүүхэн нь түүнд ийн өгүүлрүүн:

	— Ах минь та яаж байгаа нь энэ билээ? Бид таныг гэр орондоо бүрмөсөн ирж, бие амар, сэтгэл тэнүүн аж төрөх гэж байгаа юм байх гэж бодсон юм сан, гэтэл та тань бас л ой модоор тэнүүчлэх нь шив дээ. Ээ дээ, чингэж явдаг нас ч биш л шүү дээ!

	Гэтэл нярав хүүхэн нь ярианд оролцож өгүүлрүүн:

	— Зуны үдийн цоргим халуун, өвлийн шөнийн хайруу хүйтэн, чоно улих чимээ өршөөлт танд таалалтай байна гэж үү? Мэдээжийн хэрэг, тийм байж болохгүй, харин хэзээ язаанаасаа тиймэрхүү орчинд дасаж, бие нь чийрэгжсэн, хүдэр эрчүүдэд л таарах ажил байх. Заавал л чингэж зовж явахыг хүсээд байгаа ахул малчин болсноос хэрмэл морьтон болсон нь дээр биз. Үнэндээ, эзэн минь, та миний үгэнд ор, би танд өчүүхэн ч муу санахгүй бөгөөд эрүүл саруул ухаанаар бодож үзээд хэлж байна шүү, бас чингээд би зуугийн талыг насалсан хашир хүн билээ, та одоо гэртээ л бай, гэрийнхээ ажилд оролцоод, бурхан тэнгэртээ тогтмол мөргөөд ядуу хоосон хүмүүст ач тус болоод, бие амар хэвтэж бай, миний энэ зөвлөгөө буруу байваас намайг тэнгэр эс таалтугай.

	— Боль доо, охид минь, яах ийхээ би өөрөө мэдэж байна. Харин миний бие нэг л тааруу байх тул та хоёр намайг ор дэвсгэрт минь хэвтүүлээд аль, чингээд би хэрмэл морьтон байлаа ч гэсэн, малчин боллоо ч гэсэн, та хоёрыгоо л бодож яваад үхэх хүн юм шүү, үүнийг битгий мартаарай, аяндаа та хоёр ойлгох болно хэмээн Кихот ноён өгүүлэв.

	Чингээд хонгор хоёр охин нь (нярав зээ хоёр нь үнэндээ төрсөн охидоос ялгаагүй хайртай байсан юм) түүнийг ор дэвсгэрт нь хэвтүүлж өгсөн бөгөөд олигтойхон хоол идүүлж, аятай байлгахыг аль болохоор хичээж байсан бүлгээ.

	 


КИХОТ НОЁНЫ БИЕ ЛАГШИН ДОРОЙТСОНЫГ БА ХЭРХЭН ГЭРЭЭС ЗОХИОСНЫ НЬ БОЛОН МӨНХ БУСЫГ ҮЗҮҮЛСНИЙГ НЬ ДУРДСАН ДӨЧИН ЕСДҮГЭЭР БҮЛЭГ

	 

	Хоног хугацаа нь дуусаж, мөнх бусыг үзүүлдэггүй зүйл энэ дэлхийд байдаггүй, ялангуяа хүний амьдрал дуусаж, наран нь баруунаа шингэдэг жамтай бөгөөд түүнийг саатуулах тусгай эрхийг Кихот ноёнд тэнгэр бурхан олгоогүйн учраас тэрээр огт санамсаргүйгээр насан эцэслэж мөнх бусыг үзүүлэв. Ялагдсандаа дэндүү ихээр гутарсан юм уу, эсвэл амьд явах хоногийн нь тоо дууссан юм уу, ямар ч л гэсэн, дагжаа өвчин тусаж, орноосоо босолгүй зургаа хоног хэвтсэн бөгөөд тэр хугацаанд дотно нөхөд санваартан, Самсоон, үсчин нар нь байнга эргэж тойрч байсны дээр сайн сэтгэлт Санчо илдэч нь орны нь дэргэдээс холдоогүй билээ. Нөхөд нь түүнийг ялагдал хүлээсэн ба Дульсинеягаа илбэдлэгээс нь ангижруулах арга олдохгүйн эрхээр сэтгэлийн гутрал эдэлж байгаа юм байх гэж бодоод, санаа сэтгэлийг нь засахыг элдэв янзаар оролдлоо. Самсоон түүнээс бие сэтгэлээ хатуу барьж, орноосоо босоод, мал маллах ажилдаа гарахыг шаардаж байсан ба үүний тулд тэрээр хотоо мануулах зорилгоор кинтаанаарын нэгэн малчнаас Хүрэнхар, Шувууч гэдэг хоёр нохой өөрийнхөө мөнгөөр худалдаж авсан ажээ. Гэвч тэр бүхэн нь Кихот ноёны сэтгэлийг тайтгаруулж эс чадав.

	Нөхөд нь оточ залж авчирлаа, тэрээр судсыг нь барьж үзээд, биеийн байдал маш доройтсон тул яаж ч мэдмээр байна, иймд ямар ч гэсэн сэтгэл санаагаа хатуу бариваас зохиуштай байна гэж хэлэв. Кихот ноён түүний үгийг тайван сонсож байсан боловч нярав, зээ, илдэч гурав нь үнэхээр үхүүлчхэж байгаа мэт сүрхий гашуунаар цурхиран уйлцгаав. Отчийн хэлсэн үг Кихот ноёныг гуньж гутрах өвчтэй болжээ гэсэн утгатай ажээ. Кихот ноёны нойр хүрээд байх мэт учраас ганцаарыг нь орхихыг гуйлаа. Тэр ёсоор болгоход, мань хүн зай завсаргүйгээр зургаан цаг гаруй унтсан тул нярав зээ хоёр нь унтсаар байгаад үхдэг юм биш байгаа даа гэж баахан айж байлаа. Гэтэл зургаан цаг гаруй унтаж сэрээд ийн сүүрс алдруун:

	— Өчүүхэн над ийм их өршөөл хайрласан хамгийн чадалт бурхан тэнгэр юутай буянтай билээ! Түүний энэрэнгүй сэтгэл хязгааргүй бөгөөд хүний үйлдсэн нүгэл түүнийг хиртүүлж ч үл чадна.

	Зээ нь нагацынхаа үгийг анхааралтай сонссон тул ердийнхөө байдгаас арай ухаантай үг хэлж байх шиг санагдсан бөгөөд ямар ч гэсэн өвчтэй байгаа хүний хэлдгийг хэлэхийг нь сонсоод түүнд хандаж ийн өгүүлрүүн:

	— Ах та юу яриад байна даа? Та нэг л хачин юм ярив аа даа? Та юун яасан энэрэнгүй сэтгэл, хүний үйлдсэн нүглийн тухай яриад байгаа юм?

	— Дүү минь ээ, тэнгэр бурхан намайг тэтгэж, миний үйлдсэн нүглийг эс ойшоож, өчүүхэн над энэрэнгүй сэтгэл хайрласныг нь ярьж байна. Миний ухаан саруул болчихлоо, гайтай хөөтэй морьтны зохиол байнга уншиж, түүний гашуун утаанд хордож байсан явдлаасаа салж, их сайхан цэлмэж байна. Тэр зохиолуудын шал солиотой, шал дэмий болохыг би одоо л ойлгож байна, гагцхүү энэ бүхнийг даанч хожуу ойлгож байгаа бөгөөд хүний оюун ухааныг гэрэлтүүлж чадах өөр төрлийн ном уншиж, алдаагаа засах цаггүй болсондоо үнэхээр харамсаж байна. Дүү минь сонс: Би үхэх нь шиг байна, харин үхэхийнхээ өмнө л солиотой гэдэг муухай нэрээс салах юм сан, би солиотой байсан боловч үхэхийнхээ цагт тэр хочноосоо салж, эрүүл саруул ухаантай болсноо улс амьтанд мэдэгдэхийг хүсэж байна. Хонгор минь, миний сайн нөхөд санваартан, Самсоон, үсчин Николаас гурвыг дуудаад ир, би үйлдсэн нүглээ наманчилж, үлдээх гэрээсээ зохиохыг хүсэж байна хэмээн Кихот ноён өгүүлэв.

	Гэтэл тэр гурав нь яг энэ үед хаалган дээр нь зөрөөд, Кихот ноёны өрөөнд орсон тул зээ хүүхэн нь тэднийг дуудахаар гүйсэнгүй билээ. Кихот ноён орж ирмэгц нь тэднийг хараад, тэдэн лүгээ ийнхүү ярилцруун:

	— Хайрт нөхөд минь, над баяр хүргэмүү: Би чинь Ламанчийн Кихот ноён бус, харин зан байдлаараа Сайн санаат гэдэг хоч авсан Кихааны Алоонсо болчхоод байна шүү. Одоо л би Галлын Амаадис болон түүний үй олон удам судрынхны дайсан нь боллоо, одоо л хэрмэл морьтны тухай гарсан хилэнцэт тэр зохиолуудыг бодохоос ой минь гутаж байна, одоо л би мангуурч явснаа мэдэж, түүнийхээ бурууг ухаарч байна, одоо л би гашуун туршлага амссанаа бурхны авралаар сэхээрч байгаа учраас гай болсон тэр зохиолуудыг занан зүхэж байна.

	Цаад гурав нь түүний яриаг сонсоод, одоо бас өөр янзаар солиорч байгаа юм байх гэж бодов. Чингээд Самсоон түүнд ийн өгүүлрүүн:

	— Яана гэнэ ээ, Кихот ноён эзэн минь, Дульсинеягийн илбэ хариулагдсан тухай хэл ирчхээд байгаа энэ үед өршөөлт та ухаарлаа гэж үү? Хэдүүлээ малчин болчхоод, хаад ноёд шиг дуулан цэнгэж амьдрахаар эргэлтгүй шийдчихээд байгаа энэ үед өршөөлт та даяанч болохоор шийдлээ гэж үү? Боль доо та, бурхан аварч өршөө, та ухаан ор, дэмий ярихаа зогс.

	— Үүний урьд над тохиолдож байсан зүйлийг дэмий яриа гэж хэлж болно, түүнээс болоод би баларсан хүн дээ, харин бурхны авралаар над буруугаа залруулах завшаан тохиолоо. Эрхэм нөхөд минь, би тун удахгүй үхэх нь бололтой, иймд тоглоом хийлцээд яах вэ, одоо над нүглээ наманчлахын тулд санваартан хэрэгтэй байна, гэрээсээ бичүүлэхийн тулд бичээч хэрэгтэй байна. Ийм үед тоглоом хийдэггүй байх, иймд би та нараасаа нэг зүйлийг гуйя: Санваартан гуай над ном айлдаж байг, тэр хооронд бичээч хүн дуудуулж авчрагтун хэмээн Кихот ноён дурдлаа.

	Кихот ноён үнэхээр гайхалтай байх тул хүмүүс бие биеийнхээ царай өөд харцгаалаа, тэд хэдийгээр эргэлзэж байсан боловч түүний үгийг үнэмших тийшээ хандлаа, солиотой хүн тийнхүү гэв гэнэт ухаан орж байгааг хараад, үхэх нь тун ойртож байгаагийн шинж биз гэж тэд бодсон ажээ, өөрөөр хэлбээс, дээр дурдсан эрүүл саруул ярианаас гадна тэрээр өдий төдий цэцэн цэлмэг үг хэлж, жинхэнэ христос мөргөлтний ёсны өчнөөн төчнөөн ухаалаг зүйл ярьж хэлсэн тул бүр сүүлдээ тэдний эргэлзээ бүрмөсөн арилснаар үл барам, Кихот ноёны ухаан санаа цоо эрүүл болсныг бат нот ойлгоцгоов.

	Санваартан тэднийг гадагш гарч байхыг хүссэн бөгөөд Кихот ноён лугаа хоёулхнаа хоцорч байгаад түүний нүглийг наманчлуулав. Самсоон бичээч олж ирэхээ одсон бөгөөд Санчогийн хамт буцаж ирлээ, Санчо эзнийхээ байдлыг Самсооноос урьдчилан сонссоноос гадна нярав зээ хоёр нь уйлж байхыг хараад, нүүрээ хачин болгож асгартал уйлж гарав. Нүгэл наманчлах явдал дууссаны дараа санваартан гарч ирээд, өгүүлрүүн:

	— Сайн санаат Кихааны Алоонсо үнэхээр үхэх гэж байгаа бөгөөд ухаан санаа нь үнэхээр саруул тунгалаг байна. Одоо бүгдээрээ орцгооё, гэрээс зохиох гээд байна.

	Энэ үгийг сонсоод нярав, зээ, сайн сэтгэлт Санчо илдэч гурав улам сүйд болж: Түрүүчийн нь нулимс хатаагүй байгаа нүднээсээ бөөн бөөн нулимс асгаруулж, цээжнийхээ гүнээс байн байн санаа алдаж гарлаа, өөрөөр хэлбээс, Кихот ноён нь дээр дурдсан ёсоор жирийн нэгэн Сайнсанаат Кихааны Алоонсо байхдаа ч, Ламанчийн Кихот ноён болсон хойноо ч туйлын даруу зантай, тун зөөлөн харьцаатай байсан тул гэр орныхон нь байтугай таньж мэдэх хэн бүхэнд зөв харагддаг байсан ажээ. Энэ завсар бичээч хүрэлцэн ирж өрөөнд нь орлоо, дараагаар нь тэрээр гэрээсийн гарчгийг тавихад, Кихот ноён бурханд залбирч, христос мөргөлтнөөс тийм үед үйлддэг ёс бүхнийг хийгээд, гэрээс зохиох явдлаа эхэлж, ийн өгүүлрүүн:

	— Чингээд солиорч явах үедээ илдчээ болгон дагуулж явсан Пансын Санчо бид хоёр тусгай яриатай тул түүнд байгаа миний мөнгийг битгий аваарай, бас тайлагнах явдлыг түүнээс бүү шаардаарай, тусгай яриа ёсоороо тэр хүн өөртөө ногдох мөнгийг аваад, цаана нь мөнгө илүү гарсан ч түүнийг битгий аваарай, шальтай л юм үлдэхгүй учир түүнд хэрэг болно байх, би солио туссаны эрхээр түүнийг амбан сайд болгоно гэж горьдоож байснаа одоо эрүүл ухаантай болсон хойноо мэдэж байна, иймд над ямагт зөв сэтгэлтэй байсан бөгөөд миний үгийг үнэмшиж явсан түүний сүү шиг цагаан сэтгэлийг чадал хүрдэг сэн бол бүхэл бүтэн вант улсаар шагнамаар байна.

	Дараа нь Санчод хандаж өгүүлрүүн:

	— Уучлаарай найз минь, надаас болж чи бас солиотой нэр авснаар үл барам, энэ дэлхийд хэрмэл морьтон гэгч юм байсан бөгөөд одоо ч байгаа мэтээр ойлгож, миний нэгэн адилаар чи бас төөрөлдөн мунгинасан байна.

	— Ээ халаг! гэж Санчо дуу алдав. Чингээд тэнгэр эзэн минь, битгий үхээч ээ, миний үгэнд орооч ээ: урт насалж удаан жаргаач ээ, хүн таныг алаагүй, хүн таныг зовоогоогүй байсаар атал гагцхүү гутарснаасаа болоод шулуухан л үхээд өгнө гэдэг тань юутай балай хэрэг билээ! Ор дэвсгэртээ хэвтэхээ больж, босоод, малчин янзаар хувцаслаад, үүний өмнө шийдсэн ёсоороо биднийхээ хамт хээр талд оч л доо: Аягүй бол аль нэгэн төглийн цаана Дульсинея хатагтай илбээсээ салчхаад явж байх ч юуны магад, чингэвээс юутай сайхан байх билээ! Хэрэв та сэтгэлийн зовлонгоос болж үхвээс, түүний хамаг буруу надад ногдох болно, би олом жирмийг тань муу чангалсны улмаас та Ажнай дээрээсээ унасан байх ёстойгоос гадна нэг морьтон нөгөө морьтноо мориноос нь унагах нь жирийн үзэгдэл бөгөөд өнөөдөр нэг нь унагасан байхад маргааш нөгөө нь унагах ээлжтэй байдгийг өршөөлт та хэрмэл морьтны зохиолоос олж мэдсэн байх ёстой билээ гэв.

	— Нээрээ тийм шүү, сайн сэтгэлт Санчо яахын аргагүй үнэн хэлж байна гэж Самсоон дурдав.

	— Эрхэм нөхөд минь больцгоо, харьсан шувуу ирж, ирсэн гийчин буцдаг юм шүү. Би урьд солиотой байсан бол одоо эв эрүүл болчхоод, Ламанчийн Кихот ноён бус, харин сайнсанаат Кихааны Алоонсо болчихоод байгаагаа давтан хэлж байна шүү. Би үнэхээр гэмшиж байгаа учраас та бүхэндээ урьдынхаа адил нэр бүтэн болоод цааш харах сан гэж бодож байна, эрхэм бичээч та залгаад бич. Чингээд миний бүх хөрөнгө зөөрийг одоо бидний хамт байгаа зээ хүүхэн Кихааны Антоонид өвлүүлэхийг гэрээсэлье, гэвч хөрөнгийн зарим хэсгийг би өөрийн хэрэгцээнд зээлээр зарцуулсныг дурдъя, бас би юуны өмнө, нэг зүйлийг захья, энэ нярав зээ хүүхний манайд ажилласан хугацааны бүх хөлсийг хэлэлцсэн ёсоор олгоод. хувцас авч өмсөөрэй гэж хорин янчаан нэмж өгөхийг хүсэж байна. Миний өгсөн гэрээсийг энд байлцаж байгаа санваартан Самсоон хоёроор гүйцэтгүүлээрэй. Чингээд хэрэв зээ хүүхэн Кихааны Антоони ханьтай болохыг хүсэх аваас урьдчилан судалж байгаад хэрмэл морьтны зохиолыг огт мэддэггүй хүнтэй нийлээсэй гэж хүсэх байна, хэрэв морьтны тухай зохиол уншсан гэдгийг нь мэдсээр атлаа тийм хүнтэй ханилан суух нь тодорхой болох аваас миний хөрөнгө зөөрийг манай зээ хүүхэнд өвлүүлэлгүйгээр бас бус буян номын зүйлд үрэн таран хийхийг гэрээсийг минь гүйцэтгэгч нараас хүсэх байна хэмээн Кихот ноён өгүүлэв.

	Ингээд Кихот ноён гэрээсээ дуусгаж бие нь суларч, хөдлөхөө болив. Хүмүүс бүгдээрээ айн сандран, гүйж очлоо. Гэрээс өгснөөсөө хойших гурав хоногийн туршид Кихот ноёны ухаан ойр ойрхон орж гарсаар байв. Хүмүүс цөм санд мэнд байцгаалаа, тийн хэдий боловч зээ хүүхэн нь хоолоо идэхээ, нярав хүүхэн нь цайгаа уухаа бүрмөсөн орхиогүй бөгөөд Пансын Санчо ч хувиа борлуулсаар байсан ажээ, үнэнийг хэлэхэд, үлдэх хөрөнгийг хувааж авахын бодол нь үхэж байгаа хүний төлөө эмгэнэн зовох явдлыг багасган сарниулдаг жамтай буюу. Эцэс сүүлд нь Кихот ноёнд буян ном үйлдэх ёсыг гүйцэтгэж дуусахад тэрээр морьтны зохиолыг олон тооны цэцэн үгээр муучлаад, ертөнцийн мөнх бусыг үзүүлэх тийшээ хандав. Дэргэд нь байлцсан бичээч: Кихот ноёны адилаар ор дэвсгэр дээрээ маш тайван оршиж байгаад, чухамхүү христос мөргөлтний ёсоор насан эцэслэж мөнх бусыг үзүүлсэн хэрмэл морьтон морьтны зохиолд огт тохиолдоогүй билээ гэж хэллээ, тойрон байгаа бүх хүмүүс уй тавин гашуудаж, Кихот ноён тэрхэн агшнаа амьсгаа хураалаа, шулуухан хэлбээс, ертөнцийн мөнх бусыг үзүүлсэн бүлгээ.

Notes

		[←1]
	 Морьтны зохиол олныг бичсэн хүн.




	[←2]
	 Манай тооллоос 400 орчим жилийн өмнө байсан Грекийн гүн ухааны эрдэмтэн.




	[←3]
	 «Грекийн Бельянисийн шастир» хэмээх зохиолд гардаг баатар.




	[←4]
	 «Английн хүчирхэг баатар Палвмерин» хэмээх зохиолын баатар.




	[←5]
	 «Галлийн Перион Елисен хатан хоёрын дундаас гарсан эрэлхэг зоригт Амадис» хэмээх зохиолын гол баатар.




	[←6]
	 Мужийн бяцхан (их сургууль бүхий) хот.




	[←7]
	 Грекийн Амадисын хоч




	[←8]
	 Ардын дуунд олонтоо гардаг Испани баатрын нэр.




	[←9]
	 Дуу, шүлэгт гардаг (1043— 1099 онуудад байсан) морьтон.




	[←10]
	 Грекийн Амадисыг тэгж нэрлэж байсан юм.




	[←11]
	 Үүнийг өрнө зүгийн олон үлгэр домогт Лусын Хааны хүү гэдэг байсан юм.




	[←12]
	 Хэд хэдэн домогт үүнийг Бархасвадын хүү гэдэг юм.




	[←13]
	 Италийн яруу найрагч Ариостын бичсэн «Догшин Роланд» гэдэг найраглалын гол баатар.




	[←14]
	 Испанийн туульс үлгэрт гардаг морьтны нэр.




	[←15]
	 Италийн зохиолч Пульчийн бичсэн «Аугаа Моргант» найргийн гол баатар.




	[←16]
	 Дундад зуунд өрнө Европын жижиг язгууртнууд том феодалууддаа морин цэргийн алба хааж, тусгай эдлэн хүүлж, феодалын дайн хийж, тариачдыг дарлаж, том худалдаачдыг тонон дээрэмдэж, олз ашиг олж, цэргийн хэргэм хүртдэг байв. Тэд тэр үеийн хаан төрд тэрсэлсэн тариачны бослогыг дарах үүрэг гүйцэтгэж байсан ба хүлэг морь унаж, хуяг дуулга өмсөж, нум саадаг агссан эрэлхэг эрчүүд байсан учраас тэднийг Герман хэлээр «Ritter» гэдэг бөгөөд энэ нь «Морьтой хүн» гэсэн үг тул «морьтон» гэдэг үгээр монгол хэлнээ буулгав.




	[←17]
	 1461 онд унасан Туркт ноёрхож байсан Грекийн хаант улсын нэр.




	[←18]
	 Домогт гардгаар Македоны Александрын ажнай хүлэг.




	[←19]
	 Испани үндэсний баатар Сийдийн ажнай хүлэг.




	[←20]
	 Ламанч нутагт байдаг газрын нэр.




	[←21]
	 Монголоор Тансагмаа гэсэнтэй ойролцоо утгатай нэр.




	[←22]
	 Домогт гардаг Артур хааны хатан Жинээврад сэтгэл өгч байсан морьтны нэр. (Орчуулагч).




	[←23]
	 1572 оны 8-р сарын 24-нд Варфоломейг хурим хийж байхад нь Кальвинны үзэлтэн гэж олон хүний хамт алсан гэдэг.




	[←24]
	 Дорнод Испанийн мөрөн, газрын дундад далайд цутгадаг. (орч.)




	[←25]
	 Мантуаны бэйс анд явж байхдаа бараа болоочоосоо хоцроод шархтай хэвтсэн Балдуиныг олж, энэ хүнийг дайснаасаа өшөөгөө авахаас нааш гараасаа буу салгахгүй гэж тангараг тавьсан юм гэдэг.




	[←26]
	 1410 онд Антекер хотын анхны даргаар томилогдсон хүн




	[←27]
	 Испанийн зохиолч Хорхегийн «Ан гөрөөний тэнгэр» гэдэг зохиолд гардаг баатрын нэр.




	[←28]
	 Мавр отгынхны цуутан хүмүүсийн нэг.




	[←29]
	 Абиндараэсын амраг бүсгүй.




	[←30]
	 Их Карлын баруун гарын хүмүүс болж явсан арван хоёр морьтныг ингэж нэрлэдэг.




	[←31]
	 Дундад зууны үед: Навийны Ийсус, Давид хаан, Маккавээгийн урвагч, Македоны Александр, Трояны Гектор, Цезарын Юри, Британийн ван Артур, Их Карл, Булоны Готфрид энэ есийг «Алдар хатны нөхрүүд» гэж нэрлэдэг байсан.




	[←32]
	 «Галлык Амадис» гэдэг зохиолд гардаг илбэч эм Ургандын нөхөр.




	[←33]
	 Ронсевалийн хавцалд болсон тулалдаанд гарамгай оролцсон хүний нэр.




	[←34]
	 Дундад зууны үлгэр домогт олонтоо тохиолддог баатрын нэр.




	[←35]
	 «Грекийн Бельянис ноён» гэдэг зохиолд гардаг хүний нэр.




	[←36]
	 Өрнө дахины домогт гардаг зуун мутарт баатрын нэр.




	[←37]
	 Мавруудтай хийсэн тулалдаанд гоц эрэлхэг оролцсон хүн гэж ардын аман зохиолд гардаг.




	[←38]
	 Идрээний шүүсийг тэр үед нойрны эмд хэрэглэж байсан.




	[←39]
	 Тэр үед сүмд байгаа лам, хар, ямар ч хүнийг хэрэгт татдаггүй журамтай байсан юм.




	[←40]
	 Шидэт гүгэл гэж Мисэр орны Фьербрас гэгч нэгэн Хунтайжийн тухай эртний домогт гардаг юм.




	[←41]
	 Ариосын найраглалд гардгаар шидэт алтан малгайгаа гэмтээхгүйг хичээж байсан Маврын хааны нэр.




	[←42]
	 Хааны дуулга малгайг булааж чаддаг хүн болох гэж онгирч байж асар хатуу шүүлт хүлээсэн хүний нэр (мөн найраглалд бий).




	[←43]
	 Эртний францын нийслэлийн нэр.




	[←44]
	 Сегови мужид байсан нэг тосгоны нэр.




	[←45]
	 Эртний Ромын домогт улаан нүдэн гарагийг дайны сахиус гэдэг.




	[←46]
	 Сийлен бол архи дарсны тэнгэр гэж нэрлэгдсэн бөгөөд согтуу хүмүүсийг бараа болгон Грекийн Фив хотод очсон гэж үлгэр домогт гардаг байсан юм. Тэр нь Грекийн Долоонхаалгат Фив хот болохоос биш, Мисэр орны Зуунхаалгат Фив хот биш билээ. Кихот ноён эндүүрээд буруу ярьчихсан юм.




	[←47]
	 Үлгэрийн хаан Артуурын морьтон нар хааныхаа дайллагын танхимд дугуй ширээ тойрон суудаг байсан учир тэднийг ингэж нэрлэдэг байсан.




	[←48]
	 Дэндүү сагсуу гэж нэрд гарсан нэгэн морьтон.




	[←49]
	 Цейлон арлын эртний нэр.




	[←50]
	 эндээс (Алжираас) урагш байдаг нэг үндэстэн.




	[←51]
	 Сид Руйгийн ороход францын хаан түшлэгээ ромын папын түшлэгтэй зэрэгцүүлж тавиад Испанийн хааны түшлэгийг түүнээс дор тавьсан байхад нь францын хааны түшлэгийг өшиглөж унагаад оронд нь өөрийнхөө хааны түшлэгийг тавьчихсан гэж зохиолд гардаг.




	[←52]
	 Цолмон гарагийн айлдлаар Улаан нүдэн гарагийн бий болгосон галт уулыг ингэж хэлдэг домог бий юм.




	[←53]
	 Грекийн хаан Менелайн хатан Елена гэдэг туйлын үзэсгэлэн гоо хүүхэн байсан бөгөөд түүнийг Парис гэдэг хүн хулгайлсны улмаас дайн үүссэн гэдэг домог байдаг юм.




	[←54]
	 Тэр үед Испани оронд хоригдлыг усан онгоцны хашлаганаас төмөр гинжээр аргамжаад, онгоц сэлүүрдүүлэн сарьсалтал зүтгүүлдэг байв.




	[←55]
	 Зохиогч нь үл мэдэгдэх нэгээ тууж Испанид 1554 онд гарсан байна. Энэ туужид нийгмийн амьдралын зарим үзэгдлийг урнаар шоглон бичжээ.




	[←56]
	 Испанийн нэгэн уул.




	[←57]
	 Домогт гардгаар Итааки арлын хаан. Хаан ширээ нурсны дараа арван жил хэрэн тэнэснийг нь тухай Хомерийн «Одисиэд» гэдэг зохиолд гардаг.




	[←58]
	 Ромын яруу найрагч Вергийлийн "Энэида" гэдэг найраглалын гол баатар.




	[←59]
	 Шугаман төмөр шидэж бай онодог Испани үндэсний тоглоом.




	[←60]
	 Царай зүс, цэвэр ариунаараа нэрд гарч байсан грек хүүхэн.




	[←61]
	 Афины хаан, Ариадиа хатны нөхөр Критийн олон өрөө байшинд орчхоод, хааш гарахаа мэдэхгүй байхдаа Ариаднагийн бариулсан утсыг дагаж яваад гарсан гэдэг юм.




	[←62]
	 Чулуу болж хувирсан атлаа хэл мэддэг хэвээрээ байсан лусын дагина гэж домогт гардаг юм.




	[←63]
	 672— 680 онуудад Испанийн хаан байсан хүний нэр. (Орч.)




	[←64]
	 Азовын тэнгисийн хуучин нэр.




	[←65]
	 1545 онд нийтлэгдсэн морьтны нэгэн зохиол




	[←66]
	 1556 онд нийтлэгдсэн морьтны нэгэн зохиол.




	[←67]
	 XV зууны эцэст Испанид байсан «Их жанжин» гэдэг хочтой нэрт жанжин (Орчуулагч).




	[←68]
	 Кордоов Фернаандесын Хонсаалогийн талын нэгэн морьтон.




	[←69]
	 Италийн нутагт орших нэгэн хад.




	[←70]
	 Сицийлид байдаг усны эргүүлэг.




	[←71]
	 Домогт гардгаар далайн тэнгэрийн нэр.




	[←72]
	 Төрийн сүлд, баатрын бамбай хоёрын дүрс бүхий зоос.




	[←73]
	 Ариостын бичсэн «Догшин Роланд» гэдэг найраглалд гардаг Маврын хааны нэр.




	[←74]
	 Хаан суух хугацаанд нь дайн гарч байгаагүй Ромын хаан Августын Октавианы үеийг хэлж байгаа юм.




	[←75]
	 Энэтхэгийн Иоаннын улс гэж домогт гардаг.




	[←76]
	 Грекийн газарзүйч эрдэмтний нэр.




	[←77]
	 Италийн жуулчны нэр.




	[←78]
	 Домогт гардгаар Гомерийн "Илиад" гэдэг зохиолын нэг баатар.




	[←79]
	 Домогт гардгаар Ахилэст алуулсан баатар.




	[←80]
	 Домогт гардгаар троян хүмүүсийг модон морины хотод молигодож оруулсан грек хүн.




	[←81]
	 Вергилийн «Энеийде» гэдэгт гардаг Эвриал Ниса хоёрын дотно нөхөрлөл.




	[←82]
	 Ромын хаан.




	[←83]
	 Вавилоныг эзлэхэд нь хаан Даарндаа тусалсан перс язгууртан.




	[←84]
	 Ромын төрийн зүтгэлтэн.




	[←85]
	 Ид шидэт эрдэнэт аяга, үүнийг морьтнууд олж авах гэж хайн тэнэдэг байсан гэж домогт гардаг.




	[←86]
	 Британийн вангийн ач Тристан, түүний хатан Изольда хоёр бие биедээ их хайртай байсан гэж домогт гардаг.




	[←87]
	 Домогт гардгаар эртний Спартын хуульч хүн.




	[←88]
	 Домогт гардгаар эртний Афины хуульч бөгөөд гүн ухааны эрдэмтэн.




	[←89]
	 Неаполь, Сицили, Мальт нь тэр цагт Испанийн эдлэн байжээ.




	[←90]
	 Морьтны зохиол «Хааллискийн Амаадмс»-ын гол баатар Амаадисын эцэг.




	[←91]
	 «Догшин Ролаан» найраглалын баатар.




	[←92]
	 Еврейн хаан асан Давидыг малчин байхад нь түүнтэй халз тулаад амь алдсан мундаг баатар гэж еврей шашны судар бичигт гардаг юм.




	[←93]
	 Тэр үед томоохон их сургууль байсан хот.




	[←94]
	 Өндөр нуруутай хүдэр биетэй хүнийг еврейн шашны судар номд ингэж нэрлэдэг байсан юм.




	[←95]
	 Вергийлийн бичсэн «Энейнхэн» гэдэг найраглалд гардаг хүн.




	[←96]
	 Бараг 1000 насалсан гэж домогт гардаг нэгэн хүний нэр.




	[←97]
	 Халз тулалдах хоёр хүнийг хэн алины нь нүдийг наранд гялбуулахгүйн тулд хоёулыг нь жишүү гэрэлд зогсоодог байжээ.




	[←98]
	 Тэр үеийн хүнд хэрэгтэнд бааллага болгож улаан загалмайн зурагтай шар өнгийн цамц өмсгөдөг бөгөөд түүнийг ингэж нэрлэдэг байжээ.




	[←99]
	 Испанийн гарамгай яруу найрагч Гарсиласо де ла Вегаг хэлж байгаа юм.




	[←100]
	 Ром хотыг хамгаалж байсан хэмээгдэх домгийн баатар Коклесийн Хораацыг хэлж байгаа юм.




	[←101]
	 Алдар нэр олохын тулд биеэ хайрладаггүйг үзүүлэх гэж баруун гараа хуушуурын тогоонд шарж байсан Ром хотын нэгэн залуу. Үүнийг Ромынхон солгой Мууц гэж хочилдог байсан юм.




	[←102]
	 Ром хот дунд дайсан этгээд гүн нүх малтаж дотор нь гал түлээд, Ромынхон хамаг үнэтэй цайтай юмаа эс өгвөл тэр гал унтрахгүй гэхэд нь бүрэн зэвсэгтэйгээ уг галыг таглан дэвхрэн унтраасан эрэлхэг нэгэн залуу эр.




	[←103]
	 Ромын хаанаас Цезарийг ромын цэргийн жанжны албанаас огцруулахад нь Рубикон мөрнийг гатлан дайралт хийж иргэний дайн дэгдээсэн гэж домогт гардаг юм.




	[←104]
	 Испани ардын нэгэн дуу ингэж эхэлдэг юм.




	[←105]
	 Нум сум агсаж, нүдээ даруулж боосон бөгөөд жигүүр бүхий эрэгтэй хүүхдийн дүрс байдаг юм. Түүнийг дурлалын тэнгэр гэж өрнийн домогт бичдэг юм.




	[←106]
	 Үхдэлийг доод тивд орших Стикс хэмээх мөрнөөр гаргаж Плутон тэнгэрт тушааж өгдөг зөөвөрчний нэр гэж домогт гардаг.




	[←107]
	 Тэр үед ийм нэртэй нэг хөшигтэй, бүжиг голлосон жүжиг байсан юм.




	[←108]
	 Бархасвадын хүү Геркулес хатуу сэтгэлт хойд эх Юноныхаа тушаалаар арван хоёр дахин ширүүн тулалдаанд орсон гэж домогт гардаг юм.




	[←109]
	 Ийм нэртэй мундаг булиа эмэгтэй хүний баримал Севийли хот дахь нэгэн сүмийн цамхаг дээр байдаг.




	[←110]
	 Хисандын захад байдаг дөрвөн баримал үхрийг хэлжээ.




	[←111]
	 Каабр тосгоны захад орших гүнзгий нүхийг хэлж байгаа юм. Түүнийг сүсэгтэн хүмүүс тамын хаалга гэдэг ажээ.




	[←112]
	 Ромын нэгэн төрийн зүтгэлтэн бөгөөд уран илтгэгчийн нэр.




	[←113]
	 Тэр үед Испанийн вангуудад дэнчин өгч мөнгөждөг байсан Германы мөнгөн банкны эзнийг хэлж байгаа юм.




	[←114]
	 Нидерландын нэгэн хэрцгий зантай захирагчийн нэр.




	[←115]
	 Эртний Испанийн туульст гардаг нэгэн баатрын нэр.




	[←116]
	 Их Карлын охин бөгөөд мавр нарт хулгайлуулж байхад нь түүнд сэтгэлтэй байсан Хайферос нь сулласан гэж ном зохиолд гардаг.




	[←117]
	 Гибралтарын хоолойн хоёр талын хадан хясааг тэгж нэрлэдэг юм.




	[←118]
	 Роландын алдарт илдийг ингэж нэрлэдэг байсан юм.




	[←119]
	 Пиренейн хойгийн сүүлийн ван хааны нэр. Үүний байх үед арабчууд хойгийг нь эзэлчихсэн түүхтэй.




	[←120]
	 Мавр нарт олзлогдох газрыг хэлж байгаа юм. Тэр цагт Умарт Африкийг тэгж нэрлэдэг байсан юм.




	[←121]
	 Эрт дээр цагт сүйдэж баларсан хотын нэр.




	[←122]
	 Морьтны «Ван нарын ба морьтон нарын толь» гэдэг зохиолд гардаг илбэчийн нэр.




	[←123]
	 Эртний Британийн үлгэрт гардаг илбэч баатар.




	[←124]
	 Доод тивийн агуй гэж домогт гардаг юм.




	[←125]
	 Америкт байсан индиан омгийн удирдагчийн нэр.




	[←126]
	 «Дуугүй хүн сайн нэртэй байдаг» гэсэн испани зүйр үг байдгийг гуйвуулж өөрийнхөө нэрийг шургуулж байгаа юм.




	[←127]
	 Испани хэлээр baralo гэдэг нь монголоор хямд гэсэн үг.




	[←128]
	 Эртний цуут отчийн нэр. Гэвч ятууны тухай чингэж хэлээгүй юм.




	[←129]
	 Толиэдо мужийн нэгэн тосгоны нэр, үгчлэн орчуулбаас; « Тонил» гэсэн үг.




	[←130]
	 Хоёрдугаар зэргийн их сургууль тэнд байсан юм.




	[←131]
	 Эртний Спартынхныг хэлж байгаа юм.




	[←132]
	 Ядуу тариачин Гоорди нь Фриигид хаан суугаад, баярлахынхаа эрхэнд морин тэргээ Санчирт өргөсөн бөгөөд туянзны нь холбоог маш төвөгтэй зангидаж уясан юм. Чингээд Македоны Александр Дарийн эсрэг дайн хийж явахдаа тэр тэргийг тавьсан сүмийг дайрахад, энэ уяаг тайлсан хүн Ази тивийн эзэн болно гэсэн төлгөчийн үг бийг сонсоод, түүнийг тайлах гэж баахан оролдсон боловч тайлж эс чадсан тул ууртаа тас цавчсан гэдэг домог байдаг юм.




	[←133]
	 1607— 1611 онуудад Барселоны орчим газрын эзэн Феодалуудыг эсэргүүцсэн зэвсэгт тариачид ба хот газрын босогчдыг манлайлж байсан учраас ард түмний дотор нэр цуунд гарсан хүн. Үүнийг Хинаартын Роокийн Пиэдро ч гэдэг юм.




	[←134]
	 Газрын дундад тэнгист оршдог худалдааны томоохон төвийн нэр. XI зуунд Венец нь дэлхийн хамгийн баян хотын нэгэнд орж байсан юм.




	[←135]
	 Өмнөд Америкийн өнгөт ба үнэт металлаар баялаг газрын нэр. (Эдүгээгийн Боливи)-ийг хэлж байгаа юм.




	[←136]
	 Испани зүйр үг. XII зуунд Самоорыг удтал бүслэлтэд байлгасан боловч урвагч этгээд Долифосын Велийдод ван хааныгаа алуулчихсанаас болж ийм үг гарсан гэдэг юм.

